
JA ØGYAJPXY JA ØMYADYA̱ꞌA̱KY MIDI JA MATEO YJA̱A̱Y
Ja Jesucristo tyeetyꞌa̱ptøjk

1Jaꞌ ɨdøꞌøn ja yiknajtskaj̱pxɨp pøn jaty ja nwɨndsønꞌaj̱tɨm Jesucristo tyeetyꞌap̱ɨp ku ja teetyꞌap̱ɨ ja Abraham
jøts ja David,

2ku Abraham tꞌuꞌngɨ ja Isaac, jøts ja Isaac tꞌuꞌngɨ ja Jacob, jøts ja Jacob tꞌuꞌngɨ ja Judá. Namay jaꞌadɨ møøt
yꞌuch myɨguꞌuktɨ. 3 Ja Judá møøt ja ñɨdøꞌøxy Tamar jaꞌats tꞌunaꞌ̱jkꞌaj̱ttɨp ja Fares jøts ja Zara. Jøts ja Fares
tꞌuꞌnkꞌaty ja Esrom, jøts ja Esrom tꞌuꞌnkꞌaty ja Aram. 4 Jøts ja Aram tꞌuꞌnkꞌaty ja Aminadab, jøts ja Aminadab
tꞌuꞌnkꞌaty ja Naasón, jøts ja Naasón tꞌuꞌnkꞌaty ja Salmón. 5Jøts ja Salmónmøøt ja ñɨdøꞌøxy Rahab tmaj̱nkꞌaṯtɨ
ja Booz, jøts ja Booz møøt ja ñɨdøꞌøxy Rut tmaj̱nkꞌaṯtɨ ja Obed, jøts ja Obed tꞌuꞌnkꞌaty ja Isaí. 6 Jøts ja Isaí
tꞌuꞌnkꞌaty ja rey David, jøts ja rey David møøt ja tøꞌøxyøjk midi ja Urías wyɨnaty tø tꞌatsnɨdøꞌøxyꞌaty, jaꞌats
ɨdøꞌøn tmaj̱nkꞌaj̱ttɨp ja Salomón.

7 Jøts ja Salomón tꞌuꞌngɨ ja Roboam, jøts ja Roboam tꞌuꞌnkꞌaty ja Abías, jøts ja Abías tꞌuꞌnkꞌaty ja Asa. 8 Jøts
ja Asa tꞌuꞌngɨ ja Josafat, jøts ja Josafat tꞌuꞌngɨ ja Joram, jøts ja Joram tꞌuꞌnkꞌaty ja Uzías. 9 Jøts ja Uzías tꞌuꞌngɨ
ja Jotam, jøts ja Jotam tꞌuꞌnkꞌaty ja Acaz, jøts ja Acaz tꞌuꞌngɨ ja Ezequías. 10 Jøts ja Ezequías tꞌuꞌngɨ ja Manasés,
jøts ja Manasés tꞌuꞌngɨ ja Amón, jøts ja Amón tꞌuꞌnkꞌaty ja Josías. 11 Jøts ja Josías tꞌunaꞌ̱jkꞌaty ja Jeconías,
namay jaꞌadɨ møøt yꞌuch myɨguꞌuktɨ. Wɨnet ets ja israelɨt jaa̱ꞌ̱y ɨdøꞌøn yiknajtswaꞌ̱wɨgyøjxtøø jam jaduꞌukpɨ
etjotp midi yiktejp Babilonia.

12Tøts ja jadeꞌen wyɨnaty yꞌukjaty ku ja Jeconías tpaa̱j̱ty ja yꞌuꞌnk midi txøøwꞌaj̱tp Salatiel, jøts ja Salatiel
ja Zorobabel ja yꞌuꞌngɨp. 13Jøts ja Zorobabel tꞌuꞌngɨ ja Abiud, jøts ja Abiud tꞌuꞌngɨ ja Eliaquim, jøts ja Eliaquim
tꞌuꞌngɨ ja Azor. 14 Jøts ja Azor tꞌuꞌngɨ ja Sadoc, jøts ja Sadoc tꞌuꞌngɨ ja Aquim, jøts ja Aquim tꞌuꞌngɨ ja Eliud.
15 Jøts ja Eliud tꞌuꞌngɨ ja Eleazar, jøts ja Eleazar tꞌuꞌngɨ ja Matán, jøts ja Matán tꞌuꞌngɨ ja Jacob. 16 Jøts ja Jacob
tꞌuꞌngɨ ja José midi tnɨdøꞌøxyꞌaj̱tp ja María midi tyaa̱g̱ɨp ja nwɨndsønꞌaj̱tɨm Jesús, ja Cristo midi yiknɨtsokp.

17Makmaj̱kts najtskaꞌaxɨts ɨdøꞌøn ja tpaa̱j̱ty ku ja choꞌondaꞌ̱aḵy Abraham ñɨkøjxp jøts ja ttamɨgugøxɨ ja
David. David ñɨkøjxpts jaduꞌuk choꞌondaꞌ̱aḵy jøts ja jaduk jadeꞌen ñajtskaꞌaxɨdyøø kunɨm ja israelɨt jaa̱ꞌ̱y
yikwaa̱ṉøjkxtøø aguwaṉɨꞌampy jam Babilonia. Wɨnetnɨmts jaduꞌuk choꞌondaa̱j̱ky, jaꞌats najtskaꞌaxɨdøø
jaduk jadɨneꞌen ja makmaj̱kts najtskaꞌaxɨ kunɨm kyaxɨꞌjky ja Cristo ja yiknɨtsokpɨ.

Ku ja Jesucristo kyaxɨꞌjky
18Yɨdeꞌen ɨdøꞌøn yꞌejxɨ tyɨyɨ sa̱ jaty yjaj̱ty kyubejty ku nwɨndsønꞌaj̱tɨm Jesucristo ojts kyaxɨꞌɨky: Ja María

midi tyaa̱g̱ɨp, jaꞌ ɨdøꞌøn wyɨnaty najtsꞌawaṉɨꞌejtnɨp jøts ja tmøøtꞌamajtskɨt ja José; nawyaa̱w̱aj̱nɨdɨpnɨm ja
wyɨnaty ku ja María jam tnɨkøjxpꞌaj̱tnɨ ja mutsk, Dios ɨdøꞌøn ja tuujnɨp jøts ja Espíritu Santo myøkꞌaj̱tɨn
jadeꞌen tyikmajadaꞌ̱aḵy. 19 Øy yikxonts ja José yjaa̱ꞌ̱yꞌaty midi ɨdøꞌøn ñɨyaa̱ꞌ̱yꞌajtpy, kaꞌap ja pøn sa̱
tjadyimñøjmɨ jøts jaMaría kyayikpøkyꞌext; myajtstuꞌutwampy jaꞌ jøts ja kaꞌap pøn ttuknɨjaw̱ɨwyaꞌ̱aṉ̃. 20Ɨxam
ɨdøꞌøn ja wyɨnaty jadeꞌen wyɨnmay ku ja ojts agumaa̱ꞌ̱yꞌampy tyukꞌijxyɨ ja Dios yꞌaṉkɨlɨs jøts ja ojts ñɨɨꞌmxyɨ:

―José, metsxɨ mdeetyꞌamøjɨp ja David, kidits mdsøꞌøgɨ, møøt amajtskɨ yø María. Yikaxøꞌøkwampy
mutskuꞌnk tuꞌuk, Dios yꞌEspíritu Santo jadeꞌen myøkꞌaj̱tɨn tyikwɨngaxøꞌøkp. 21Mixyuꞌnk ja yikaxøꞌkp, jaꞌats
meets ja xyøøw mbɨktaa̱j̱kɨp JESÚS. Jadeꞌenꞌampy ɨdøꞌøn ja jadeꞌen txøøwꞌaṯt jaꞌagøjxp ku ja pojkpɨtumbɨ
jaa̱ꞌ̱y ja ttuknɨtsoꞌokꞌaṯt ja pyøky.

22Tyimyjaj̱t tyimgyubajts ɨdøꞌøn ja jadeꞌen sa̱ nwɨndsønꞌaj̱tɨm Dios wyɨnaty tø tyikwaꞌ̱aṉ̃ ja kyugajpxy ku
ja wyaa̱ṉ̃:
23 Jøtpyɨp tuꞌuk ja kiixyeꞌdøꞌøxy midi amaa̱y̱ tsɨnaapy, yikaxøꞌøkpts ja tuꞌuk myaj̱nkuꞌnk,
Emanuel ja xyøøwꞌaṯp,
midi ayuujk pɨdsømp: Dios adøm møøt.

24Xjats kuts ja José ojts ñɨwijy, jøts ɨdøꞌøn ja jadeꞌen tpaduuñ sa̱ Dios yꞌaṉkɨlɨs ja wyɨnaty tø yꞌaneꞌemyɨyɨ,
jøts ja ojts tnɨdøꞌøxpyiky ja María. 25 Jøts ɨdøꞌøn ja kaꞌap jadeꞌen tmøøtsøønɨnɨm sam̱ amajtskꞌaj̱tɨn ñaxy
kunɨm ja tøꞌøxy tyikaxɨꞌɨky ja myɨjawyeenuꞌnk; jøts ja ojts txødijy JESÚS.

2
Ku ja wijyja̱a̱ꞌy ojts tꞌatsꞌejxtɨ ja maxuꞌnk Jesús

1 Jam ja Jesús ojts kyeꞌexy Belén, jam kaj̱pjotp midi Judeɨt etjotp, ja Herodes ɨdøꞌøn jam wyɨnaty
wɨndsønꞌaj̱tp, jaꞌ wyɨnaty tukɨꞌɨyɨ tnɨtanaapy ja naa̱j̱x jøts ja kaj̱p. Xjats jam Jerusalén yjaꞌ̱aṯtøø wɨnaa̱g̱ɨn
wijyjaa̱ꞌ̱dyɨ midi tsooꞌndɨp xøøbɨdsimy, 2 jaꞌats jam ojts tyiknɨdøwɨdɨ, yɨdeꞌen ja wyaṉdøø:

―¿Ma̱ døꞌøn ja tø kyeꞌexy jaꞌ pøn tnɨwɨndsønꞌaṯp ja yaꞌ̱ɨt israelɨt jaa̱ꞌ̱y? Tøts øøts ja nꞌejxpaa̱j̱tɨ jamyaa̱ḏsaꞌ̱
ma̱ øø tø ndsøøñ, ɨxyaṯs øøts ja tø nnɨmiñ jøts øøts ja nwɨndsøꞌøgɨwyaꞌ̱aṉ̃.

3Kuts ja wɨndsøn Herodes ja ojts jadeꞌen tnɨmadøy jøts ja tyatøjkɨyɨ ja jotmay, nayɨdeꞌen nɨdukɨꞌɨyɨ ja
Jerusaléngɨt jaa̱ꞌ̱dyɨ. 4Wɨnets ja wɨndsøn Herodes tnaṉkñamyujkɨ nɨdukɨꞌɨyɨ ja israelɨt teety wɨndsøndøjktɨ
jøts nayɨdeꞌen pøn jaty tkaj̱pxwejttɨp ja jaa̱ꞌ̱y, jaꞌats ɨdøꞌøn ja ojts ttɨɨbyiky ma̱ et ɨdøꞌøn ja Cristo wyɨnaty
kyaxøꞌøkwaꞌ̱aṉ̃. 5Xjats ja tnɨmaadyøø:

―Jam Judeɨt etjotp ma̱ kaj̱p jam txøøwɨ Belén; pø yɨdeꞌenɨmxɨ ja Dios kyugajpxy jekyɨp tjaadyañ:
6 Ja kaj̱p midi yiktejp Belén, midi jam Judá etjotp,

kidi tyimñugo kaj̱pɨp yøꞌ sam̱ o midi kaj̱p ma̱ jaty jam yikutuktɨ ja wɨndsøndøjktɨ wɨneꞌenɨn yjamꞌaṯtɨ jam

Judá;
jam ja kyaxøꞌøkt tuꞌuk ja møj wɨndsøn,
midi øts nIsraelɨt kaj̱p xꞌejxꞌejtɨp.

7Wɨnets ja Herodes amaaꞌtsk twaa̱ḏsøøy ja wijyjaa̱ꞌ̱dyɨ midi ɨdøꞌøn jam wyɨnaty tø choondɨ xøøbɨdsimy,
jøts ja ojts ttɨɨbyiky juunɨ døꞌøn ja wyɨnaty tø tꞌejxpaa̱ṯtɨ ja maa̱ḏsaꞌ. 8 Jøts ja ojts tkexy jøts ja ñøjkxtɨt jam
Belén, yɨdeꞌen ja tnɨmaa̱y̱:

―Nøjkxtɨ jam, øyɨm yikxonɨm ɨdøꞌøn xyiknɨdøwɨdɨt ja mixyuꞌnk; kuts xpaa̱ṯtɨt, jatyɨts meets ja xnɨgaj̱pxt
jøts meets ja xukmadoꞌot, jøts øts ja nayɨdeꞌen nꞌatswɨndsøꞌøgɨt.

9Kuts ɨdøꞌøn ja wɨndsøn Herodes ja jadeꞌen ñɨmaa̱j̱yɨdøø, xjats ɨdøꞌøn ja wijyjaa̱ꞌ̱y chooꞌndøø. Jøts ja
maa̱ḏsaꞌ̱ ja wyɨnyøꞌøyɨdɨ midi ja jam wyɨnaty tø tꞌejxtɨ ma̱ døꞌøn ja jam chooꞌndɨ xøøbɨdsimy, yøꞌøpy ɨdøꞌøn
jaꞌ kunɨm ja yjaꞌ̱jty jam ma̱ døꞌøn ja mutskuꞌnk Jesús wyɨnaty, jamnɨmts ja yøꞌøyꞌamøjkɨyɨɨꞌñ. 10Ku døꞌøn ja
wijyjaa̱ꞌ̱y ja jadeꞌen tꞌejxtɨ ja maa̱ḏsaꞌ̱, xjats ja yjantyimxyondaḵtøø; 11kuts ja tyøjkɨdøø jam tøjkjotp, japts
ja tpaa̱ṯtøø tꞌejxtøø ja mutskuꞌnk jøts ku ja tyaa̱ḵ María ja jap møøt. Wɨnets ñagyuxendyaa̱j̱kɨdøø jøts ja
twɨndsøꞌjkɨdøø ja mutskuꞌnk. Ojts ja tyiknɨꞌawaꞌ̱aṯstɨ ja oorɨ, ja poom, jøts ja paꞌ̱aḵxuuꞌkpɨ midi tyejtɨp
mirra. Jadeꞌen ja tyiknɨꞌawaꞌ̱aṯstøø, jaꞌats ja ojts ttamayꞌaṯtɨ, jaꞌ ja ojts ttawɨndsøꞌøgɨdɨ. 12Kuts ɨdøꞌøn ja
wyɨnaty jadeꞌen tø tꞌukwɨndsøꞌøgɨdɨ, xjats ja yiktukmadoodøø agumaa̱ꞌ̱yjøtpy jøts ku ja kaꞌap nayɨdeꞌen
yꞌukwɨmbejtnɨdɨt midi ja wyɨnaty tø tmendɨ, ma̱ ja wɨndsøn Herodes ja jam wyɨnaty tø tꞌukpaa̱ṯtɨ. Xjats
ɨdøꞌøn ja wyɨmbejtnɨdøø, abiktyuuꞌ tpøjktøø jøts ja ñøjkxnɨdɨ jam pyuxkøjxp kyaj̱pkøjxp.

Ku ja maxuꞌnk Jesús ojts yikmɨgueꞌexy jøts yikmɨnijkxy jam Egipto
13Tøts ɨdøꞌøn ja wijyjaa̱ꞌ̱y jam wyɨnaty choondɨ, ku ja nwɨndsønꞌaj̱tɨm ja yꞌaṉkɨlɨs ñaṉkyꞌejxøø jøts ja José

ja agumaa̱ꞌ̱yjøtpy ojts tꞌixy, yɨdeꞌen aṉkɨlɨs ja ñɨmaa̱j̱yøø:
―Tsojk pɨdøꞌøk, møøt tsoon yø mutsk møøt yø tyaa̱ḵ jøts mgaknøjkxtɨt jam Egiptɨt etjotp, taa̱ꞌ̱nɨdɨ jam.

Pønɨ wɨneꞌen jammdaa̱ꞌ̱nɨdɨ øtsnɨm ja køꞌøm nnɨgaj̱pxp, jaꞌagøjxp ku Herodes yø tꞌɨxaꞌ̱aw̱aꞌ̱aṉ̃ yø mutsk jøts
yø tyikꞌookwaꞌ̱aṉ̃.

14Xjats ja José ojts pyɨdɨꞌɨky, jøts ja ojts koots ttsaꞌangueꞌeky ja mutskuꞌnk, jøts ja tmøødɨyøø ja tyaa̱ḵ jøts
ɨdøꞌøn ja ojts tmøøtnijkxy jamEgipto. 15Jam ja chɨnaadyɨ jeky kunɨm jaHerodes yꞌøꞌjky. Jadeꞌenꞌampy ɨdøꞌøn
ja jadeꞌen tyimyjaj̱ty ti mɨbaa̱ṯ ja Dios kyajpxy jadiꞌiñɨ yꞌuknax̱t pø patyxɨ wyɨnaty yɨdeꞌen tø tyikwaa̱ṉ̃ ja
kyugajpxy: “Egiptɨt etjotp øts ja nꞌUꞌnk nyiktsøꞌøñ ku øts ja nwaa̱ḏsøøy.”

Ku ja Herodes tyikutuky jøts ja mutsk mixyuna̱ꞌjk yꞌooꞌkøxtɨt
16Kuts ja Herodes tnɨjaꞌ̱wɨyɨɨꞌñ jøts kudam ja wijyjaa̱ꞌ̱y ja wyɨnaty tø wyɨnꞌɨɨñɨyɨ, xjats ja yjantyimyꞌam̱-

bɨjky; jøts ja ojts tnɨꞌaneꞌemy ku yꞌooꞌkøxtɨt ja mixyunaꞌ̱jk. Majtsk jumøjtpɨbaa̱ṯ ja ojts tnaṉkyikꞌøøgyɨyɨ
wɨneꞌenɨn jamixyunaꞌ̱jk jamwyɨnatyɨ Belén, jøts nayɨ wɨneꞌen ja kaj̱p jam tmɨwɨngonꞌaty. Ja jumøjt ɨdøꞌøn ja
pyayøꞌøpy sa̱ ja wijyjaa̱ꞌ̱y ja wyɨnaty tø tyukmadøyɨ. 17Kaꞌpxy ɨdøꞌøn ja jadeꞌen yjaj̱ty sa̱ ja kugajpxy Jeremías
wyɨnaty ja nøky tø tjaꞌ̱ay̱ ku ja wyaa̱ṉ̃:
18Yikmadoop ayuujk jam Ramá,
sam̱ yjaw̱ɨ øy pøn ti tpajɨꞌɨy tpayaꞌ̱ax̱y;
ja tøꞌøxyøjk Raqueldam ɨdøꞌøn yꞌuꞌnk yꞌunaꞌ̱jk tpajɨɨpy tpayax̱p jadeꞌen,
jøts ja kaꞌap tkupiky jøts ja yikpaꞌayoꞌot, pø tøxɨ yꞌuꞌnk yꞌunaꞌ̱jk ja yꞌooꞌkøjxnɨ.

19Xjats ku yꞌoꞌjky ja Herodes, wɨnets nayꞌagumaa̱ꞌ̱yjøtpy tjaꞌ̱wɨyɨɨꞌñ ja José jøts ku tꞌijxy tuꞌuk ja Dios
yꞌaṉkɨlɨs jam Egiptɨt etjotp, jøts ja ñɨmaa̱j̱yøø:

20―Pɨdøꞌøk, jøts xmøødɨt yø mixyuꞌnk yø Jesús møøt yø tyaa̱ḵ, wɨmbejtnɨdɨ nøjkxnɨdɨ jam Israelɨt etjotp,
tø ja yꞌooꞌkøjxnɨdɨ pøn jaty yꞌijty tyikꞌookwaṉdɨp yø mutskuꞌnk.

21Wɨnets ja José pyɨdɨꞌjky jøts ja tyiktsøøꞌñ ja mutskuꞌnk. Ja Jesús ɨdøꞌøn yikwaa̱ḏsoꞌomp møøt ja tyaa̱ḵ
jøts ja ojts ñøjkxtɨ jam Israelɨt etjotp. 22 Kuts ja José tnɨjaꞌ̱wɨyɨɨꞌñ jøts kudam ja Arquelao jam wyɨnaty
wyɨndsønꞌaty Judeɨt etjotp, ja tyeety Herodes ja kyudanaapy ku døꞌøn ja wyɨnaty tø yꞌøøky, jøts ja José
tsøꞌjkɨp jaꞌ, jadeꞌents ja jadeꞌenꞌampy kyanijkxy; tøts ɨdøꞌøn ja wyɨnaty yiktukmadoogojmɨ agumaa̱ꞌ̱yꞌampy
jøts ja ojts ñøjkxtɨ jam Galileɨt etjotp. 23 Kuts ɨdøꞌøn ja jam yjaꞌ̱aṯtøø, jøts ja ñøjkxtɨ tsɨnaabyɨ ma̱ kaj̱p
txøøwɨ Nazaret. Kaꞌpxy ɨdøꞌøn ja jadeꞌen tyuujnɨ yjaj̱ty sa̱ Dios kyugajpxy wyɨnaty tø wyaꞌ̱aṉdɨ jøts ku ja
nwɨndsønꞌaj̱tɨm Jesús jam kyugaj̱pɨ Nazaret.

3
Ku ja Juan Bautista kyaꞌama̱a̱y jam aba̱k etjotp

1Tøts ja tiempɨ wyɨnaty ñaxy jøts ja Juan Bautista midi yiknøbajtp, jam wyaꞌ̱kaxɨꞌjky Judeɨt yꞌabaḵꞌetjotp,
jøts ja jam kyaj̱pxwaꞌkxy, 2yɨdeꞌen ja jam wyaꞌ̱aṉ̃:

―Jaw̱ɨdɨ mbøky, yiktɨgaj̱tstɨ mdsɨnaa̱ꞌ̱yɨndɨ, ja wyɨngøñ ja Dios kyutujk midi ja tyanɨtanaapy ja yjaa̱ꞌ̱y.
3Yø Juan ɨdøꞌøn jaꞌ midi ja kugajpxy Isaías ñɨgaj̱px ku ja yɨdeꞌen tjaadyaa̱ṉ̃:

Yikmadoop ayuujk jam abaḵ etjotp ku wyaꞌ̱aṉ̃ møkꞌampy:
“Awejxɨdɨ ja nwɨndsønꞌaj̱tɨm yꞌɨxpøjkɨn;
yiktøwdɨ yiktuudaꞌ̱aḵtɨ mwɨnmaa̱ꞌ̱ñ.”

4Kameeyɨ pøjk ɨdøꞌøn ja Juan jam wyɨnaty wyetꞌajtpy, jøts jɨyujkꞌaḵ tendsumꞌaty, ja muꞌ døꞌøn ja jam
chuꞌchpy jøts jɨyujk paꞌ̱aḵ ja tjɨɨꞌkxy midi jammuum ujtsjotp, jaꞌats ɨdøꞌøn ja jam ñɨdsɨnaapy. 5 Jøts ɨdøꞌøn ja
jamøy pøn jaa̱ꞌ̱y ñɨmiñɨyɨ jøts ja tmadowdɨ sa̱ wyaꞌ̱aṉ̃, mendɨp jaꞌ pøn tsooꞌndɨp jammøj kaj̱pkøjxp Jerusalén,

nayɨdeꞌen wɨneꞌenɨn jam pøngapøn chøønɨdɨ jam Judeɨt etjotp, midi tmɨwɨngonꞌaj̱tp ja nøø midi txøøwɨp
Jordán; 6kuts ɨdøꞌøn ja jaa̱ꞌ̱y ja pyøky tmayaṯstɨ, jøts ja Juan ja tyiknøbety ma̱ ja Jordángɨt nøø jam.

7Jøts ku døꞌøn Juan ojts tꞌixy jøts ku ja fariseotøjkmayꞌampy yjanchmendɨ nøbajtpɨmøøt ja saduceotøjktɨ,
jøts ja tnɨmaa̱y̱:

―¡Meemɨkuꞌ! ¿Pønmee tømnɨɨꞌmxyɨ jøts ku jadeꞌenmgayiktabayøꞌødyɨt ja mbøky, jøts ku yøꞌøyɨ chøkyɨ
ku meets ya̱ nøbajtpɨ tø mmiñ? 8Yikxon ɨdøꞌøn mjaa̱ꞌ̱yꞌaṯtɨt, wan ɨdøꞌøn tyikꞌijxy jøts ku ja mdsɨnaa̱ꞌ̱yɨn
tø xyiktɨgaṯstɨ, 9 jøts kidi mee køꞌøm mnawyaꞌ̱aṉ̃ɨdɨ namyɨkajxɨbɨm: “Tixɨ kaꞌap ti chøkyɨ kumɨ ja Abraham
adømnꞌap̱teetyꞌamøjꞌaj̱tyɨndɨp”; jøts kaꞌats yjadeꞌenɨ ti Dios kamaj̱yɨp øy ja pøn ttukmɨguꞌukꞌaṯt ja Abraham
pønɨ pøn ja køꞌøm yꞌaꞌejxɨp. 10Jøts tsojk ja nøjkx yiktɨɨdyuñ pøn jaty tkamɨꞌøyꞌaj̱tɨp ja Dios. 11Tɨy janch ɨxyam̱
ndyimdyukmadowdɨ jøts ku øts yøꞌøyɨ tø nnɨmiñ jøts meets nøø nduktanøbattɨt. Jadeꞌenꞌampy yiknɨjaw̱ɨt
jøts ku mdsɨnaa̱ꞌ̱yɨndɨ tø xyiktɨgaṯstɨ; jats øts tuꞌuk ɨxꞌoojk xpamiñ pønmeets Espíritu Santo mduktatøkɨyɨp
jøts jaꞌ tmɨmeꞌent ja tɨɨdyuꞌunɨn. Møkꞌampy kutujk ja tmɨmiñ, nɨjuunɨ øts ja møøt nganamyɨbaa̱ṯꞌaṯɨyɨt.
12 Jadeꞌen ja ttuꞌunt ja nax̱wiiꞌñɨt jaa̱ꞌ̱y sam̱ ariindøøm yikwɨgumyɨn, abiky ja tpɨktaa̱j̱kɨt ja yꞌaḵ jøts ja
tnɨtøꞌøty ja jøøn midi nɨjuunɨ kapeꞌtsp, jøts ja ariinbaj̱k abiky yikpøkjøꞌøkt. Jadeꞌents ɨdøꞌøn ja jaa̱ꞌ̱y
yiktuꞌundɨt sa̱ pønjabøn tmɨꞌøyꞌaty tkamɨꞌøyꞌaty ja Dios.

Ku ja Jesús ñøbejty
13Xjats ɨdøꞌøn ja Jesús yjaꞌ̱jty jam ma̱ ja Jordánk nøø, jam ja chøøñ Galileɨt etjotp jøts ɨdøꞌøn ja jam yjaꞌ̱jty

ma̱ ja Juan wyɨnaty, jaꞌ ja ñɨnijkxpy jøts ja yiknøbatɨt. 14Kaꞌap ja Juan ja twaꞌ̱aṉ̃ jøts ja tyiknøbatt, yɨdeꞌen ja
Jesús yiknɨmaa̱y̱:

―¿Jawyeen me xtsøky jøts me nyiknøbatt? Pø metsxɨ døꞌøn ndijy xyiknøbatp.
15Yɨdeꞌen ja Jesús yꞌadsøøy:
―Wan ɨdøꞌøn tꞌukjaty; jadeꞌen neꞌegɨ ndyimdyøøꞌjɨnt jøts ku jaꞌayɨ nbaduꞌunɨnt sa̱ Dios Teety tyɨyꞌaj̱tɨn

wyaꞌ̱aṉ̃.
Kyupøjk ɨdøꞌøn ja Juan ja jadeꞌen. 16 Jaꞌayɨ ja Jesús ñøbejty, jøts ja pyɨdsɨɨmy jam nøøjotp. Wɨnets nay jatyɨ

adsuꞌjky yꞌawaa̱j̱ch ja tsaj̱p, jøts ja ojts tꞌejxpaa̱ṯtɨ ja Dios yꞌEspíritu Santo ku ja ñɨgɨdaꞌ̱ag̱yɨ sam̱ tsap̱aḵɨn jøts
ja tyakakpajtɨ. 17Wɨnets ja Dios Teety yꞌayuujk yikmadøøy, yɨdeꞌen ja jap tsaj̱pjøtpy wyaꞌ̱aṉ̃:

―Yaꞌ̱aṯ øts ɨdøꞌøn nꞌUꞌnkꞌajtpy, yøꞌ øts ɨdøꞌøn ndsøkyꞌajtpy, njantyajotkujkꞌajtpyts øts yøꞌ.
4

Ku ja Jesús yikjotꞌamutskꞌejxwa̱ꞌa̱ñ
1Xjats ja Dios yꞌEspíritu Santo ojts yiknijkxyɨ ja Jesús jam abaḵ etjotp, jøts mɨkuꞌ ja jam yjotꞌejxɨt.
2Wɨxijkxyøøwwɨxijxchuuꞌ ɨdøꞌøn ja jamyꞌayuuꞌaj̱ty, jøtsnɨm yuu ja pyaa̱j̱tɨ. 3Wɨnetsmɨkuꞌ ja jamñɨmeejnɨ

jøts ja yikpøktyunwaꞌ̱aṉ̃ɨ, yɨdeꞌen ja ojts ñɨꞌɨmxyɨ:
―Pønɨ janch ku me mjanchdiosuꞌngɨ, yiktsap̱kaakyjaṯ yø tsaa̱.̱
4Xjats ja Jesús yꞌadsøøy:
―Yɨdeꞌen Dios kyajpxy wyaꞌ̱aṉ̃: “Kuuyɨ Dios kyajpxy myøjɨ, kidi jaꞌajɨp nax̱wiiꞌñɨt jaa̱ꞌ̱y nugo tyajujkyꞌaṯ-

tɨp ti jaty yikjøøꞌkxp.”
5Wɨnets mɨkuꞌ ja ojts yiknijkxyɨ jam Jerusalén midi Dios kyunuuꞌkxkyaj̱pꞌajtpy, jamts ja ojts yikøxpetyɨ

tsap̱tøjk kubaj̱k 6 jøts ja ojts ñɨɨꞌmxyɨ:
―Pønɨ janch Dios Uꞌnk mets, kajtswoon ya;̱ pø nømpxɨ ja Dios kyajpxy jøts ku:

Ja tnøjmɨt yꞌaṉkɨlɨs jøts me myikꞌejxꞌett jøts ku me kaꞌap ti mjaṯtɨt.
Jøts ku mets ja aṉkɨlɨs mdsaꞌanjøꞌøkɨt,
jøts mdeky tsaa̱̱ kyakumɨt kyayoꞌodsɨt.

7Xjats ja Jesús tꞌadsøøy jøts ja tnɨmaa̱y̱:
―Janch nayɨnømts Dios kyajpxy: “Kidi mDios xjotꞌixy.”
8Xjats jamɨkuꞌ ja ojts wyaa̱ṉøjkxkojmɨyɨ jammøj kojpkøjxp, jøts ja jam tyukꞌejxøøwɨneꞌen ja kaj̱p nax̱wiiñ

jøts ku janchkumeeñ janchjotkujk; 9yɨdeꞌen ja ojts ñɨɨꞌmxyɨ:
―Ngøyaj̱køjxp øts yø kaj̱p tukɨꞌɨyɨ jøts mets yø xjaꞌbøkøxt, pønɨ xwɨnguxanaapy øts, pønɨ xwɨndsøꞌjkɨp

øts.
10Wɨnets ja Jesús wyaa̱ṉ̃ jøts ja tnɨmaa̱y̱:
―Mɨkuꞌ, jɨwaꞌ̱aḵ, kidi øts ya̱ xwɨnꞌixy, pø yɨdeꞌents Dios kyajpxy wyaꞌ̱aṉ̃: “Ja Dios Teety tuꞌugyɨ

mwɨndsøꞌøgɨp, jaꞌ mbaduꞌump pønɨ sa̱ ja wyaꞌ̱aṉ̃.”
11Xjanɨmts ja nwɨndsønꞌaj̱tɨm Jesús ja mɨkuꞌ myajtstujtɨyøø, jøts ja aṉkɨlɨs ja ñɨmeejnøø, jaꞌats ja ojts

pyudøkɨyɨ.
Ku ja Jesús tpadøjkɨyɨɨꞌñ ja tyunk

12Kuts ja nwɨndsønꞌaj̱tɨm Jesús tnɨmadøøy jøts ku ja Juan jam wyɨnaty puxøjkjotp, wɨnets ja ojts ñijkxy
jam Galileɨt etjotp. 13 Jøts nɨkaꞌap ja tyaa̱ꞌ̱nɨyɨɨꞌñ jam Nazaret, neꞌegɨ ja ojts ñijkxy tsɨnaabyɨ ma̱ ja kaj̱p jam
mejyꞌam̱ midi Zabulón etjotp jøts Neftali etjotp, jam ɨdøꞌøn ja ojts ñijkxy Capernaumɨt kaj̱pkøjxp. 14Kaꞌpxy
ɨdøꞌøn ja jadeꞌen tyuujnɨ yjaj̱tɨ sa̱ ja Dios kyugajpxy Isaías wyɨnaty tø wyaꞌ̱aṉ̃ ku ja yɨdeꞌen tjaadyaa̱ṉ̃:
15Meets Zabulónɨt jaa̱ꞌ̱y, meets Neftalíɨt jaa̱ꞌ̱y,
ma̱ tuuꞌ wɨngon ñaxy jam mejyꞌam̱, midi yiknɨdoꞌonɨp xøøbɨdsimy ku nnøjkxɨnt jam Jordán.
Meets Galileɨt tsɨnaabyɨdɨ, pøn kaꞌisraelɨt jaa̱ꞌ̱dyɨ.
16 Jadeꞌen meets xꞌejxpaa̱ṯtɨt midi Dios Teety ñajtskajxɨp sam̱ ja jaj̱ɨn pøn wɨmbeets kugoots tyimyꞌejtnɨdɨp,

nɨsudso mgawɨnmaa̱ꞌ̱nbyaa̱ṯtɨ pønɨ saḏam ɨdøꞌøn ja Dios mdsøkyɨdɨ,
tøts ja tyikujaj̱taa̱g̱ɨ tyikudøøꞌkxaa̱g̱ɨ pøn ja pyøky tmɨꞌookwaṉɨdɨp jadiꞌiñɨ,
jøts tø ja Dios mduuꞌmøꞌøyɨdɨ sudso mnɨtsoꞌokꞌaṯtɨt.

17Kuts ja Jesús jaꞌayɨ jam Capernaum kyaj̱pkøjxp yjaꞌ̱aṯy, yɨdeꞌen ja kyaj̱pxwaꞌ̱kxnɨbøjkɨyɨɨꞌñ:
―Jaw̱ɨdɨ mbøky, yiktɨgaṯstɨ mdsɨnaa̱ꞌ̱yɨndɨ, jaꞌagøjxp ku ja wyɨngøñ ja Dios kyutujk midi ja tyanɨtanaapy

ja nax̱wiiꞌñɨt jaa̱ꞌ̱y.
Ku ja Jesús twa̱a̱dsøøy nɨmaktax̱k ja aj̱kxmaḵpɨ

18 Jam ja Jesús wyɨnaty ñaxy mejpyaꞌam̱ midi jam Galilea etjotp, ku ja tꞌejxpaa̱j̱ty namajtsk ja jaa̱ꞌ̱y midi
ttukmɨgaꞌaxꞌaj̱ttɨp, tuꞌuk txøøwꞌaty Simón, nayɨ yikxøømøøpy ja Pedro, jøts jaduꞌuk Andrés. A̱jkxmaḵk
ɨdøꞌøn ja tyunkꞌaj̱ttɨp ɨxam ja wyɨnaty tyimñɨwejtspattɨ ja tyaꞌaj̱kxmaj̱k. 19Wɨnets ja nwɨndsønꞌaj̱tɨm Jesús
ja ñɨmaa̱j̱yɨdøø:

―Madaꞌ̱aḵtɨ, møøt wɨdettɨk øts jøts nduknɨjaw̱ɨdɨt sudso jaa̱ꞌ̱y ja nɨtsoꞌokꞌaj̱tɨn tpaa̱ṯt.
20 Jøts ɨdøꞌøn ja nay jatyɨ tnajtswøjɨdøø ja tyaꞌaj̱kxmaj̱k jøts ja ojts tmøødɨdɨ.
21Tøwyɨnatywaanɨ yøꞌødyɨ, jamts ja Jesús ojts tꞌejxpaṯkojmɨ nayɨ namajtsk ja jaa̱ꞌ̱dyɨmidi tukjaa̱ꞌ̱dyɨ: tuꞌuk

yJacoboꞌaty jøts jaduꞌuk Juan txøøwɨ, ja Zebedeo døꞌøn ja yꞌunaꞌ̱jk. Jam ja wyɨnaty møøt ja tyeety baṟkɨjotp,
ja tyaꞌaj̱kxmaj̱k ja jam wyɨnaty yꞌadaj̱kɨdɨp. Wɨnets Jesús ja ojts yaa̱j̱xɨyɨdɨ, 22 jøts ja nay jatyɨ tmajtstuttøø ja
tyeety jam baṟkɨjotp, jøts ɨdøꞌøn ja tmøødɨdøø ja Jesús.

Ku ja Jesús tyikꞌɨxpɨjky ja mayjaa̱ꞌ̱y
23Øy ja Jesús øy maḏsoo tyimwyɨdity jam Galileɨt etjotp, ku ja øy mag̱aj̱p yjaꞌ̱aṯy jøts ja yikꞌɨxpiky jam

tsap̱tøjkjotp, jøts ja tkaj̱pxwaꞌkxy ja Dios yꞌøgyajpxy midi ja tyanɨtanaapy ja yjaa̱ꞌ̱y, jøts ja øy pønjabøn
tyiktsøꞌøky pøn jam tigati paꞌ̱am̱ pøjkɨp. 24 Jøts ja Jesús yiknɨjaꞌ̱wɨyɨɨꞌñ, ñɨjaꞌ̱wɨgyøjxtøø jaꞌ pønɨty tsɨnaadyɨp
jam Siria etjotp, jaꞌats ojts ja pyamaa̱ꞌ̱y tyikmendɨ pøn jaty jam o tigati paꞌ̱am̱ pøjkɨdɨp aj̱nɨdɨp, jøts
ñayikmemɨdɨ jaꞌ pøn ja mɨkuꞌ tø tyatøkɨyɨdɨ jøts pøn ja møꞌødyɨ paꞌ̱am̱ pøjkɨdɨp, pøn køxujxtɨp pakxujxtɨp.
Xjats ɨdøꞌøn ja nwɨndsønꞌaj̱tɨm Jesús ja tyiktsokɨjxy. 25 Jøts ɨdøꞌøn ja mayjaa̱ꞌ̱y jam jadeꞌen yjaꞌ̱aṯtɨ choondɨ
pøn tsoꞌondɨp jamGalileɨt etjotp, jøts ja yikpawɨdity ja Jesús. Jam jaꞌadɨ pøn kugaj̱pꞌaj̱ttɨpma̱ jaty ja kaj̱pmidi
kyutujktaa̱j̱k tjagyajptɨp Decápolis jøts Jerusalén, jøts nayɨdeꞌen pøn tsoꞌondɨp Judeɨt etjotp, jøts nayɨdeꞌen
jamɨdɨ pøn kugaj̱pꞌaj̱ttɨp jaduktamaj̱ñꞌampy ma̱ ja Jordánɨt nøø tyañ.

5
Ku ja Jesús ojts kyaꞌamay jam kojpkøjxp

1 Xjats ku ja Jesús ojts tꞌixy ja mayjaa̱ꞌ̱y jam, wɨnets ja ñijkxy kojpkøjxp jøts ja jam yꞌɨxaa̱j̱ky, jamts
pyabøjkpɨtøjk ja ñachɨnaa̱ꞌ̱yꞌawɨdejtøø, 2 jøts ja ojts yɨdeꞌen tyikꞌɨxpøjktøkɨ:

Jaꞌ pøn nekɨm tꞌejxtɨp
3―Tyaꞌøyꞌaj̱tɨdɨp jaꞌ Dios kyunuuꞌkxɨn pøn ja yꞌamutskꞌaj̱tɨn yjaꞌ̱wɨp, jaꞌats pyaa̱ṯtɨp ja Dios kyutujk midi

ja tyanɨtanaapy ja yjaa̱ꞌ̱y.
4 ’Tyaꞌøyꞌaj̱tɨdɨp Dios kyunuuꞌkxɨn jaꞌadɨ pøn jotmayax̱tɨp pøn jotmayꞌooꞌktɨp, jaꞌ ɨdøꞌøn Dios ayoꞌejxɨdɨp.
5 ’Tyaꞌøyꞌaj̱tɨdɨp jaꞌ Dios kyunuuꞌkxɨn pøn myɨdudaꞌ̱aḵyꞌaj̱ttɨp ja yꞌawejxꞌaj̱tɨn, jaꞌats pyaa̱ṯtɨp ja øyꞌaj̱tɨn

midi ja Dios tø tnɨꞌadsowɨ.
6 ’Nayɨdeꞌents ja ttaꞌøyꞌaj̱tmɨdɨt ja Dios kyunuuꞌkxɨn pøn tjantyimtyojktɨp ja øyꞌaj̱tɨn ja tɨyꞌaj̱tɨn midi Dios

yjaꞌajɨp, pudøkɨyɨdɨpts jaꞌ jøts ja jadeꞌen ttuꞌundɨt sam̱ ɨdøꞌøn ja ttsoktɨ.
7 ’Ñayɨ tyaꞌøyꞌaj̱tɨdɨp Dios kyunuuꞌkxɨn jaꞌamɨdɨ pøn tꞌayoꞌejxtɨp ja myɨguꞌuk, ayoꞌejxɨdɨpts Dios ja

nayɨdeꞌendɨ.
8 ’Tyaꞌøyꞌaj̱tɨdɨp Dios kyunuuꞌkxɨn jaꞌadɨ pøn ja yjanchjaꞌ̱wɨn tuꞌugyɨ yikꞌejttɨp, kuwaṉɨts ja Dios ja tpaa̱ṯtɨt.
9 ’Tyaꞌøyꞌaj̱tɨdɨp Dios kyunuuꞌkxɨn jaꞌadɨ pøn yikxon tkaj̱pxꞌøyɨdɨp jøts tsep tkanaṉktyuñɨdɨ, jaꞌabɨ jaa̱ꞌ̱y

ɨdøꞌøn Dios uꞌnkꞌaṯɨdɨp unaꞌ̱jkꞌaṯɨdɨp.
10 ’Ñayɨ tyaꞌøyꞌaj̱tɨdɨp Dios kyunuuꞌkxɨn jaꞌamɨdɨ pøn tkuꞌayoꞌombaa̱j̱tɨdɨp ja øy chɨnaa̱ꞌ̱yɨn, jøts yikjem-

dundɨ yiktedundɨ, jaꞌabɨts ɨdøꞌøn paa̱ṯꞌaj̱tɨdɨp ja Dios kyutujk midi ja tyanɨtanaapy ja yjaa̱ꞌ̱y.
11 ’Ñayɨ tyaꞌøyꞌaj̱tɨdɨp Dios kyunuuꞌkxɨn jaꞌamɨdɨ pøn yikjemnɨmaadyɨp yiktenɨmaadyɨp uk yikjemdundɨ

yiktedundɨ, yiknɨwam̱battɨ aꞌøyꞌampy øts køjxp. 12 Kidits xkumayjaw̱ɨdɨ, xonjaj̱tɨ jotkujkꞌaṯtɨ meets,
møjꞌampy meets ja nøjkx mwɨngaxøꞌjkxɨyɨ jap tsaj̱pjøtpy, pø nayɨdeꞌenxɨ ja yikjemdundøø yiktedundøø
pøn jaty tø yꞌatstsøønɨdɨ yꞌatstanɨdɨ pøn kugajpxyꞌaj̱tɨdɨp ja Dios.

Jaꞌ pøn jadeꞌen na̱xwiiñ tundɨp sam̱ ja jaj̱ tyuñɨn sam̱ ja kaa̱ṉ tyuñɨn
13 ’Jadeꞌen meets ɨdøꞌøn sam̱ kaa̱ṉ tyuñɨn midi waꞌ̱aṯs midi nax̱wiiꞌñɨt jaa̱ꞌ̱y yiktundɨp jøts chuꞌjch

kyawɨndɨgøꞌødyɨt. Nayɨdeꞌen ɨdøꞌøn ndejɨnt mdunkpaa̱ṯtɨt ku mmɨguꞌuk xukmadoꞌodɨt ja Dios yjaꞌ
sudsoꞌampy yꞌanmɨjaꞌ̱wɨn kyawɨndɨgøꞌødyɨt. Kuts kaꞌap jadeꞌen mduꞌundɨt tø wyɨnaty mbɨdsømdɨ ejxɨm
ja kaa̱ṉɨn midi kawaꞌ̱aṯs midi katump.

14 ’Kuwaṉɨmyikꞌejxtɨtmyiknɨjaw̱ɨdɨt nayɨdeꞌen sam̱ɨ kaj̱p yikꞌijxyɨnmidi jam ejxɨnꞌam̱midi jam kojpkøjxp.
Jadeꞌen meets ɨdøꞌøn ejxpajt mwaꞌ̱aṉdɨp sam̱ jaj̱ yjaj̱yɨn tyɨɨꞌkxyɨn. 15Kidi jaꞌapxɨ yø jaj̱ tnɨdøøbyøkɨ jøts
ja yikpɨktaꞌ̱aḵt kajuun patkiꞌpy, pø jaꞌaxɨ ja wyaꞌ̱aṉt jøts ja yikpɨktaꞌ̱aḵt jam ejxɨnꞌam̱ ma̱ ja tyikujaj̱ɨt
tyikudøøꞌkxɨt pøn jaty tsɨnaadyɨp jam tøjkjotp. 16Nayɨdeꞌents meets ɨdøꞌønmɨ, tukꞌejxtɨ ja jaa̱ꞌ̱y ja øyꞌaj̱tɨn ja
xondaa̱j̱kɨn jøts tꞌejxtɨt tnɨjaw̱ɨdɨt jøts kudam meets xuñ ja tɨyꞌaj̱tɨn, mjajotwam̱p tam meets, myɨjaw̱ɨdɨpts
kyunuuꞌkxyjaw̱ɨdɨpts jaꞌ ja Dios Teety midi mee mnɨtanaa̱j̱yɨp o maḏsoo midi jap tsaj̱pjøtpy.

Ku ja nwɨndsønꞌaj̱tɨm Jesús tnɨgajpxy sa̱ tyuꞌunt ja Moisés kyutujk

17 ’Kidi meets jadeꞌen mwɨnmaañɨdɨ jøts ku øts jaꞌ tø nnɨmiñ jøts øts ja Moisés kyutujk jøts øts ja Dios
kyugajpxy yꞌɨxpøjkɨn nyikudɨgøjyɨdɨt; kidi jaꞌapts ø tø nnɨmiñ, jaꞌaxɨ ø nnɨmimpy jøts øts ja jadeꞌen yikxon
njaa̱ḵtyimñɨgajpxy sa̱ jaty ja tø wyaꞌ̱aṉdɨ. 18 Janch øts ɨdøꞌøn nwaꞌ̱aṉ̃, pønɨ wɨneꞌen iiy tyaa̱ꞌ̱nɨ yø naa̱j̱x yø
tsaj̱p, nɨwɨneꞌenɨnts ja kutujk kyagudɨgøꞌøty kunɨm ja tukɨꞌɨyɨ kaꞌpxy jadeꞌen tyimyjaṯt pønɨ ti jaty ɨdøꞌøn
tunɨpnɨm. 19Paty ja kaꞌap yikmøjꞌext ku Dios kyutujk ttanɨtanɨt ja yjaa̱ꞌ̱y pønɨ pøn yiin waan tkayikmøjɨp
ja Dios kyutujk, kuts ja myɨguꞌuk ja nayɨdeꞌn ttukpabiky sam̱ ja køꞌøm tpaduñ yiin waan, jaꞌats ɨdøꞌøn ja
Dios kamøjꞌejxɨp nayɨdeꞌen. Pønts kaꞌpxy tpadump jøts myɨguꞌuk ja nayɨdeꞌen ttukpabiky, møjꞌejxɨpts Dios
jaꞌ ku kyutujk ja ttanɨtanɨt ja yjaa̱ꞌ̱y. 20Paty mee ndukmadøy, pønɨ kaꞌ øy yikxon mjaa̱ꞌ̱yꞌaṯtɨ, pønɨ mdundɨp
nayɨdeꞌen sam̱ yø fariseotøjktɨ sam̱ yø kaj̱pxwejpɨtøjktɨ, nɨjuunɨts meets Dios kyutujk jadeꞌen xkapaa̱j̱tɨyɨdɨt
midi yjaa̱ꞌ̱y ja tyanɨtanaapy.

Ku ja Jesús tnɨgajpxy sa̱ kyaꞌøyɨ ja akɨ jøts ja jotmaꞌ̱jtɨn
21 ’Tøxɨ xnɨmadowdɨ ku ja nꞌap̱teetyꞌamøj yiknɨmaadyøø: “Kidi myikjaa̱ꞌ̱yꞌøøky, pønɨ pøn yikjaa̱ꞌ̱yꞌooꞌkp

yiktɨɨdyuꞌump jaꞌ.” 22Yɨdeꞌents mee nnøjmɨ pønɨ pøn ja myɨguꞌuk tmɨꞌam̱bøjkp, nayɨ yiktɨɨdyuꞌump jaꞌ. Uk
jam o pøn ja myɨguꞌuk tjemnøjmɨ ttenøjmɨ, tɨɨdyunɨdɨpts jaꞌ ja kutujk adsɨnaabyɨdɨ ma̱ ja kutujktaa̱j̱k jam;
uk pøn tnɨmaapy ja myɨguꞌuk jøts ku ja myøꞌøty, paa̱ṯꞌaj̱tɨp jaꞌ jøts ja yꞌayoꞌot ma̱ jøøn jap ayodaa̱j̱kjotpy.

23 ’Paty pønɨ mbɨktaꞌ̱aḵwaṉdɨp ja myøxy jam altaj̱rwemp, kuts jam mjaꞌ̱aṯtɨ jøts wɨnet xjaꞌ̱myatstɨ
jøts kudam ja mmɨguꞌuk jap tuꞌuk pøn mmɨdsepꞌaj̱tɨp, 24 jamyɨts ja altaj̱rwemp xmajtstuꞌuttɨt midi
myoxwaṉdɨp, jøts ja jawyeen xꞌatskaj̱pxꞌøyɨdɨt møøt ja mmɨguꞌuk. Pønɨ ti døꞌøn mnadyamɨꞌam̱bøjkɨdɨp jøts
mnamyɨjotjɨmbetɨdɨt xem yam̱ møøt ja mmɨguꞌuk, wɨnetnɨmts jadɨgojk mnøjkxt jam altaj̱rwemp, jøtsnɨm
ja xyoxtɨt midi jam tø xꞌukyiknøjkxtɨ.

25 ’Ku pøn mnɨꞌøønɨwyaꞌ̱aṉ̃ɨdɨ jøts ja myiknøjkxwaꞌ̱aṉ̃ɨdɨ jam kudunk wyɨndum, nam̱gaꞌanɨm jam myikni-
jkxyɨdɨ, tiku yikxon xkakaj̱pxꞌøyɨdɨ jøts ja møøt mnamyɨjotjɨmbetɨdɨt jadɨgojk, jøts kidi myiknijkxyɨdɨ jam
wɨndsøn tɨɨdyumbɨ wyɨndump. ¿Ja ti nøꞌømp ja wɨndsøn jam? Pø mgøyaḵɨdɨpxɨ ja jam jøts mee myikøyaḵt
ma̱ ja taj̱k mayojr jamdɨ, jaꞌats mee myikpuxøjktøkɨyɨp jøts mee myiktsuꞌumt. 26Øts ɨdøꞌøn wam̱p, jøts ku
jaanɨm mbɨdsøꞌømdɨt ku wyɨnaty tø ja multɨ xkubatkøjxtɨ.

Ku ja Jesús tnɨgajpxy pøn tøꞌøxy yaa̱ꞌ̱y nabyøjkxɨdɨp
27 ’Tø meets ɨnet ja xnɨmadøy ku jekyɨp yɨdeꞌen yjawaꞌ̱aṉdɨ: “Kidi mmɨguꞌuk ñɨyaa̱ꞌ̱y ñɨdøꞌøxy xpøjkxɨyɨ.”

28Yɨdeꞌents øts nwaꞌ̱aṉ̃, pøn jaꞌayɨ tꞌejxkɨp ja tøꞌøxyøjk øy ja nugo yꞌam̱ yjotp yjawɨnmay, pøktyumpts ɨdøꞌøn
ja jadeꞌen.

29 ’Pønɨ kaꞌap yø mween yꞌøyɨ ku yø mduktunkꞌatyɨ jøts myikpøktyunwaꞌ̱aṉ̃, jadeꞌen neꞌegɨ mdyimdyøꞌøt
jøts ku mnawyenjuudɨt, jøts jagam xpɨktaꞌ̱aḵt ja mween; neꞌegɨ øyꞌaj̱tp jadeꞌen ku jaꞌayɨ wyɨndɨgøꞌøty midi
myikpøktyunwaj̱nɨp, jøts kidi amuum mwɨndɨgøøgyixy, jøts kidi amuum mnijkxy jap ayodaa̱j̱kjotpy. 30Uk
nayɨdeꞌents mgøꞌ myikpøktyunwaꞌ̱aṉ̃ɨ, neꞌegɨts xkajtspoott jøts køtuk mdaꞌ̱aṉt; neꞌegɨ øyꞌaj̱tp jadeꞌen ku
jaꞌayɨ wyɨndɨgøꞌøty midi myikpøktyunwaj̱nɨp, jøts kidi amuum mwɨndɨgøøgyixy, jøts kidi amuum mnijkxy
jap ayodaa̱j̱kjotpy.

Ku ja Jesús kya̱jpxwijy sudso ja amajtskꞌa̱jtɨn ñaxy
31 ’Nayɨ tø jekyɨp yiknɨgajpxy: “Pønɨ pøn ñɨdøꞌøxy tmajtstuꞌutwam̱p, tɨyꞌaj̱tɨngøjxpts ja tmɨnawyaꞌ̱kxɨt,

kojp tuꞌuk ja nøky.” 32Yɨdeꞌents ø nwaꞌ̱aṉ̃, ku pøn yaa̱ꞌ̱dyøjk ñɨdøꞌøxy tmɨnawyaꞌkxyɨ aꞌøyꞌampy, ku kaꞌap
ja wyɨnaty ja wenk yaa̱ꞌ̱dyøjk tmøøtꞌaty, møj tundɨgøꞌøyɨn ja tyumpy, jøts ja tøꞌøxy pyøktyuñ ku ja wenk
yaa̱ꞌ̱dyøjk ja møøt yꞌamajtskɨmyɨ. Nayɨ pøky ja yaa̱ꞌ̱y nayɨdeꞌen tajaꞌ̱jtɨp pønɨ myøøtꞌamajtskɨp ja tøꞌøxyøjk
jaꞌ midi tø wyɨnaty yikmajtstuꞌuty.

Ku ja Jesús tnɨgajpxy ku kaꞌap Dios køjxp nugo ndaa̱y̱ꞌaj̱tɨnt
33 ’Nayɨ tøts ɨnet xnɨmadowdɨ ku ja mdeetyꞌap̱tøjk jekyɨp yiknɨmaadyɨ: “Pønɨ ti mnɨꞌadsoꞌowɨp Dios

wyɨngujkp, kidits meets ja xkaꞌukyikꞌadujknɨ ja mgajpxy ja mꞌayuujk.” 34-35 Øtsts wam̱p jøts pønɨ ti ja
mmɨguꞌuk mdamɨnɨꞌadsoꞌowɨp, kaꞌap ja Dios nugo xyiktestigɨꞌaṯt. Nɨ xkakaj̱pxpaa̱ṯtɨt ja tsaj̱p jøts ja naa̱j̱x,
jabɨ Diosxɨ ja nayɨdeꞌen yjaꞌajtpy; nɨ ja Jerusalén kaj̱p xkakaj̱pxpaa̱ṯtɨt, jabɨ nay ja Dios møj yikutujkpɨxɨ
kyaj̱p jaꞌ. 36Uk køꞌømbaa̱ṯ mgubaj̱k xꞌawaṉɨdɨ ku ja kyayikmɨbiky midi mjadukjanchjaw̱ɨwyaṉdɨp o pøn,
kidits jadeꞌen nugo mwaꞌ̱aṉdɨ, kidi køꞌømɨpxɨ meets mwaa̱y̱ mgubaj̱k xyikꞌøyɨ, pø nay Dios ja jadeꞌen køꞌøm
mmøøjyɨdɨp. 37Kaꞌap nugo ti xkaj̱pxjɨmbettɨt xkaj̱pxꞌadøjtɨt pønɨ kaꞌadam ja kaꞌpxy xnɨjaw̱ɨdɨ, jadeꞌents
ɨdøꞌøn ja mɨkuꞌ ja tyunkjøøjp tyikyøꞌøy ku xkaj̱pxyondɨ.

Ku ja Jesús tnɨgajpxy sa̱ pøn ja pyøky ñaṉktyukubetyɨdɨ
38 ’Nayɨ tø net xnɨmadowdɨ ku ojts jekyɨp yɨdeꞌen yiknɨgajpxy: “Jøts nayɨdeꞌen pøngapøn ja myɨguꞌuk

tyikꞌayoꞌombaa̱ṯt pønɨ ti ayoꞌon ja jadeꞌen ttuñ, nayɨdeꞌents ɨdøꞌøn ja tyimyiktuꞌunt.” 39 Yɨdeꞌents ø
nwaꞌ̱aṉ̃: Jøts kidi mee nayɨdeꞌen xuñ sam̱ ja kaꞌøyjaa̱ꞌ̱yɨndɨ; pønɨ mgojxɨp mdseꞌjkɨp, jaꞌ øy ku xmaaꞌkxuktɨt.
40 Kuts øy pøn mnɨwam̱batwaꞌ̱aṉ̃ɨdɨ jøts adsepkøjxp myikpøjkxɨwyaꞌ̱aṉdɨ ja mnɨjan, moꞌodɨts, jøts pønɨ
yjaa̱ḵtyimbyøkwampy ja yukwop, kidits ayuujk nugo xyikyondɨ, moꞌodɨ. 41 Pønɨ myiktaguwaꞌ̱aṉɨdɨp jøts
tsimy xpadsøꞌømdɨt, jøts ja jam xyikjaꞌ̱aṯtɨt pønɨma̱ tø tꞌaꞌejxɨdɨ, mjaa̱ḵtyimdyuujnɨdɨpts jamayꞌaj̱t jaꞌ jøts ja
jawaanɨ jagam xyikjaꞌ̱jtɨdɨt. 42Pønɨ myikꞌamɨdoodɨp øy ti, moꞌodɨts, kidi meets ja kamøꞌøyɨn xꞌixy; nayɨdeꞌen
pønɨ pøn anuuꞌkxy øy ti mꞌamɨdojɨdɨp, kidi mee tø mwaꞌ̱aḵjɨmbejtnɨ jøts mmɨguꞌuk møj may xꞌadsowdɨ.

Sudso yikmɨnamyayɨt ja mɨdseptøjk

43 ’Nayɨ tø xnɨmadowdɨ ku jekyɨp yɨdeꞌen yiknɨgajpxy: “Jaꞌ møøt mnamyayɨt pøn møøt mnamyɨguꞌuk-

waꞌ̱aṉ̃ɨ, jøts ja kawɨnꞌijxyɨm xjaw̱ɨt pøn møøt mnamyɨdsepꞌatyɨ.” 44 Yɨdeꞌen ø nwaꞌ̱aṉ̃: Jøts xtsoktɨt
xmɨyujyꞌaṯtɨt ja mmɨdseptøjktɨ, ødyejtɨ jaꞌ pøn mgaꞌødyejɨyɨdɨp, pudøkɨ ja mmɨguꞌuk pøn mjamɨꞌajkɨdɨp
mjamɨjotmaꞌ̱jtɨdɨp, kuꞌamɨdowɨdɨ meets jaꞌ pøn mjemnɨmaa̱j̱yɨdɨp mdenɨmaa̱j̱yɨdɨp, pøn mjemduujnɨdɨp
mdeduujnɨdɨp. 45 Jadeꞌenꞌampy meets ja Dios Teety tsaj̱pjotpɨt mjaꞌbøkɨdɨt jøts ja mꞌuꞌnkꞌaṯɨdɨt; pø tum
jaꞌaxɨ tyiknɨꞌam̱p tyiknɨjaj̱p ja øyjaa̱ꞌ̱y ja kaꞌøyjaa̱ꞌ̱y, uk ku tyuꞌuy jaꞌats ja nøø tuu tkajxp. 46Kuts meets
jaꞌayɨ møøt mnamyayɨ pøn mee mmɨyujyꞌaj̱tɨp, ¿tits ja jadeꞌen ñɨwyaꞌ̱aṉt, ti mayꞌaj̱t meets ja jadeꞌen
myiktagumøyɨp? Pøn ja jadeꞌen tkajaj̱tp, yikugubajtpɨ paa̱ṯ ja jadeꞌen ttuñ. 47Uk xkaj̱pxpooꞌkxtɨts jaꞌayɨ pøn
jatymmɨguꞌukꞌaj̱tɨp pøn tuꞌugyɨ jamdsɨnaa̱ꞌ̱yɨnmøøt ñabyaa̱ḏyɨ, ¿ti øyꞌaj̱tɨnmeets ɨdøꞌøn jadeꞌenmdumpy?
Ti pøn ja jadeꞌen tkajaj̱tp, pø nayɨdeꞌenxɨ ja yꞌadøꞌøtstɨ pøn Dios tkajanchjaꞌ̱wɨdɨp. 48Yikxonts mjaa̱ꞌ̱yꞌaṯtɨt
øy waꞌ̱aṯs, nayɨdeꞌen sam̱ ja mgunuuꞌkxtyeety midi jap tsaj̱pjøtpy.

6
Ku ja Jesús tna̱nkyꞌɨxpikyɨ ja ødyuꞌunɨn

1 ’Øyɨm xꞌejxtɨt, jøts kidi mdsɨnaa̱ꞌ̱yɨn nugo xaꞌødyøkɨ ñadyijyɨ ja mmɨguꞌuk xukꞌejxtɨ øy paa̱ṯ. Pønɨ
mꞌadøꞌøtswaṉdɨpts jadeꞌen, nɨwɨneꞌenɨnts meets Dios Teety mayꞌaj̱tɨn ja mgadagumøyɨdɨt jaꞌ midi jap
tsaj̱pjøtpy. 2Paty ku xpudøkɨdɨt øy pøn ayoobɨ jaa̱ꞌ̱y, kidits meets ja nɨdukɨꞌɨyɨ jaa̱ꞌ̱y xamɨmadyaḵixy, kidi
mee nayɨdeꞌen mꞌadøtsnɨ sam̱ ja jaa̱ꞌ̱dyɨ midi jam tsaj̱ptøjkjotp, midi jam nøøꞌam̱ tuuꞌam̱ wɨnꞌøøꞌndɨp.
Jadeꞌenꞌampy ɨdøꞌøn ja jadeꞌen yꞌadøꞌøtstɨ jøts ja kajxaꞌ̱aḵy pyɨdsøꞌømdɨt, jadeꞌeñɨts myayꞌaj̱tɨn ja tpøktɨ.
3 Jøts ku xmoꞌot øy ti ja ayoobɨ jaa̱ꞌ̱y, tunts ɨdøꞌøn jadeꞌen jøts kidibaa̱ṯ ja xuknɨjaw̱ɨ pøn me mjadyimy-
jamøjmɨguꞌukꞌajtpy, 4neꞌegɨ øy ku kaꞌ pøn xuknɨjaw̱ɨt ku jadeꞌen xuꞌunt. Jøts ja Dios Teety waꞌ̱aṯs ja tꞌixy ti
jaty me mdumpy øy ja pøn xjagaduknɨjaw̱ɨ, mbaa̱j̱tɨpts mets ja myayꞌaj̱tɨn jaꞌ.

Ku ja Jesús tna̱nkyꞌɨxpikyɨ ja Diosꞌajotꞌaj̱tɨn
5 ’Jøts ku mdsap̱kaj̱pxtɨt, kidi jadeꞌen xundɨ sam̱ ja jaa̱ꞌ̱y midi wɨnꞌøøꞌndɨp, jaꞌ midi tsojktɨp jøts ja

tanɨ Diosꞌajotꞌaṯtɨt jap tsap̱tøjkjøtpy, uk ma̱ jaa̱ꞌ̱y yꞌejxɨdɨt jøts ja jadeꞌen yikajxaꞌ̱aḵtɨt. Jadeꞌeñɨts ja
køꞌøm ñadyukpikyɨdɨ ja myayꞌaj̱tɨndɨ. 6Kuts ja Dios xꞌajotꞌaṯtɨt, tøkɨdɨ mdøjkjøtpy, agøꞌødɨ ja mdøjk jøts
xmɨnuuꞌkxaꞌ̱aḵtɨt anadyuꞌukꞌampy ja mDios Teety, pø ɨxajpxɨ ja nayɨdeꞌen jøts yꞌijxpy jaꞌ ti jaty mee
mdumpy, øy meets ja pøn xjagaduknɨjaw̱ɨ.

7 ’Jøts ku døꞌøn jadeꞌen ja Dios xꞌajotꞌaṯtɨt, kidi ja xkaj̱pxjɨmbettɨ xkaj̱pxꞌadøjtɨ midi tø xjaꞌukaj̱pxtɨ, kidi
jadeꞌenmꞌadøtsnɨdɨ sam̱ ja jaa̱ꞌ̱dyɨ pønDios tkanɨjaꞌ̱wɨdɨp, pønwɨnmaadyɨp ku ja yꞌøømayɨdɨt kyaj̱pxmayɨdɨt
wɨnets Dios ja myadowɨdɨt. 8Kidits meets nayɨdeꞌen mꞌadɨꞌɨch sam̱ ja yꞌadøꞌøtstɨn; pø waꞌ̱aṯsxɨ Dios Teety
ja neꞌegɨ tnɨjaw̱ɨ pønɨ ti meets ɨdøꞌøn mgaꞌejtxɨp, pønɨ ti meets ɨdøꞌøn mdsøjkpy, waꞌ̱aṯs ja tnɨjaꞌ̱wɨñɨ yam̱
meets ja xkaꞌamɨdøynɨm. 9Paty ɨdøꞌøn yɨdeꞌen ja Dios xꞌajotꞌaṯtɨ:
Dios Teety tsaj̱pjotpɨt,
kuuyɨ mets jaduꞌuk øy waꞌ̱aṯs.
10Øyts ku xmɨmiñ ja mgutujk midi mdanɨtanaapy ja mjaa̱ꞌ̱y.
Yikjaṯts ya̱ nax̱wiiñ nayɨdeꞌen køꞌømdsojkɨngøjxp pønɨ sa̱ xamɨdsøky nayɨdeꞌen sam̱ jap xuñɨn tsaj̱pjøtpy.
11Møøkyts øøts ɨxyam̱ ja ngaa̱j̱yɨk nꞌuujkɨk midi øøts xkaꞌejtxɨp.
12Maaꞌkxɨk øøts ja ngaꞌøyꞌaj̱tɨn ti jaty øø tø nduñ, kumɨ tø øøts nayɨdeꞌen nmaaꞌkxuky pøn øøts xjemdump

xedump.
13Agɨdyujk øøts axaj̱tujk øøts, kidi øøts xmajtstuꞌuty jøts kidi myajadaꞌ̱aḵy ja mɨkuꞌ yjaꞌ.
Pømetsxɨ jaꞌ mgutujkmidi jamjaa̱ꞌ̱ymdanɨtanaapy, mets amuummøkꞌaj̱tɨn, jøts ja øyꞌaj̱tɨn xondaa̱j̱kɨnmidi

xemɨkøjxp. Jadeꞌen ɨdøꞌøn ja yjaṯt.
14 ’Pønɨ mmaaꞌkxuktɨp ja jaa̱ꞌ̱y pøn mjemduujnɨdɨp mdeduujnɨdɨp, nayɨdeꞌents meets ja Dios Teety

mmaaꞌkxukɨdɨt pøn jap tsaj̱pjøtpy; 15kuts pønxkamaaꞌkxuktɨt, kaꞌatsmeets jaDios Teetymbojkpɨmaaꞌkxɨdɨt.
Ku ja Jesús tnɨgajpxy ja amaa̱y̱ꞌaj̱tɨn

16 ’Jøts ku mꞌamaa̱y̱ꞌaṯtɨt ku ø xkagugayɨdɨt xkaguꞌuugɨdɨt, kidi meets jotmayꞌøøgyɨm xꞌejxnɨdɨ, kidi
meets ja jadeꞌen xyiknɨgaxɨꞌɨky sam̱ yꞌadøꞌøtstɨ ja wɨnꞌøøꞌmbɨ jaa̱ꞌ̱dyɨ; jadeꞌenꞌampy ja jadeꞌen ttundɨ jøts
ja ttukꞌejxtɨ øy pøn jaa̱ꞌ̱y ku ja jadeꞌen yꞌamaa̱y̱ꞌaṯtɨ. Jadeꞌeñɨ ja tpaa̱ṯtɨ ja mayꞌaj̱tɨn jøts ja kaꞌap Dios yjaꞌ
tpaa̱j̱tɨdɨ. 17Kuts mee mꞌamaa̱y̱ꞌaṯt, nawyoogɨ nagyaa̱x̱ɨ, puj mween mꞌaa̱w̱, 18 jøts ja jaa̱ꞌ̱y kidi tnɨjaw̱ɨdɨ jøts
kudammemꞌamaa̱y̱ꞌaty. Ja Dios Teety ja tuꞌugyɨ tnɨjaꞌ̱wɨp, pø ɨxajpxɨ mets ja møøt. Øy mets ti xuñ xkajpxy,
ñɨjaꞌ̱wɨpts ja waꞌ̱aṯs; nay jaꞌats mets ja mayꞌaj̱tɨn mmoꞌojɨp.

Ja kunuuꞌkxy jujkyꞌa̱jtɨn midi jap tsaj̱pjøtpy
19 ’Kidimeeñ kidi pɨktaꞌ̱aḵy ya̱ nax̱wiiñ nugo xꞌabøjktøkɨdɨma̱ jaꞌ̱am̱bɨ jøøꞌkxpɨ tyikudɨgøy ja pɨktaꞌ̱aḵy, jøts

ma̱ maaꞌtspɨ kadyeꞌebyɨ tyøkɨdɨ jøts ja tukɨꞌɨyɨ tyikpɨdsømguixy ja pɨktaꞌ̱aḵy. 20Neꞌegɨ øbyɨdsøꞌømp jadeꞌen
ku xjøpꞌijxyꞌaṯtɨt jøts xpaa̱ṯtɨt ja jujkyꞌaj̱tɨn midi jap tsaj̱pjøtpy, midi kaꞌap mwɨndɨgøꞌxɨyɨdɨp. 21 Pønɨ ma̱
xnajtsjaw̱ɨdɨ xpaa̱ṯwaꞌ̱aṉdɨ ja jujkyꞌaj̱tɨn, nay japts meets ja mwɨnmaa̱ꞌ̱ñ yꞌity.

Ja øy ja̱j midi ja ja̱a̱ꞌy tyikja̱ꞌgyukɨp
22Xjats ja Jesús yjaa̱ḵwaa̱ṉ̃:
―Jadeꞌen ɨdøꞌøn yømween nꞌukpɨktaa̱j̱kɨnt sam̱ ja jaj̱ɨn, yøꞌøts tyikujaj̱taa̱j̱kɨp tyikudøøꞌkxaa̱j̱kɨp amuum

jamneꞌkxmgojpk; kuts jamween yꞌøyꞌaty, nayɨdeꞌents ja amuum tjagyepy ja neꞌkx ja kojpk, kaꞌap ja ttuktuñ
ja kyaꞌøybɨ; 23kuts ja mween kyaꞌøyɨ, nayɨdeꞌents ja tyikjaty ja neꞌkx ja kojpk sam̱ pøn kubeꞌets kugoots yꞌity.

Pønɨ jamts ja jaj̱ xmøødɨ jøts kuts ja xjaa̱ḵtyimyikꞌooknɨ ku ja jadeꞌen yjaa̱ḵtyimyjaj̱tnɨ sam̱ kyootsꞌityɨn,
¡jaa̱ḵtyimyjɨnaj̱xpts jaꞌ yam̱ ja tø yjakoodsɨmyɨ!

Ku kaꞌ tukꞌojkyɨ majtskjøøjp nꞌajotꞌaj̱tɨn jadeꞌen ja Dios jøts jadeꞌen ja meeñ
24 ’Kaꞌ pøn tumbɨ namajtskwyɨndsøn tmɨduñ, ku ja jadeꞌen ttuꞌunt, tuꞌukts ja pyɨdsøꞌømt pøn jawyɨnjaw̱ɨp,

jøts ja yjaduꞌukpɨ ja tkawɨnjaw̱ɨt, tuꞌuk ja tꞌømyɨduꞌunt jøts ja yjaduꞌukpɨ ja tkaꞌømyɨduꞌunt. Paty nayɨdeꞌen
kaꞌ pyaa̱ṯꞌatyɨ jøts nmɨduꞌunɨn ja meeñ ɨxyaḏamts Dios njamɨduꞌunmaꞌandɨ, tuꞌugyɨ Dios nꞌajotꞌaj̱tɨn.

Ku ja Dios tꞌejxꞌity pøn jaty ja yꞌuꞌngɨp yꞌunaꞌ̱jkɨp
25 ’Jaꞌagøjxp øts ɨdøꞌøn nwaꞌ̱aṉ̃, jøts kidi xjotmayꞌaṯtɨ pønɨ ti døꞌøn mgaꞌadyɨp mꞌuuktɨp, pønɨ ti døꞌøn

mdajujkyꞌaṯtɨp, nɨ ja mwet mnaa̱m̱y xkajotmayꞌaṯtɨt ti døꞌøn mnadyaxoxɨdɨp. ¿Ti jadeꞌen ja jujkyꞌaj̱tɨn
yikpaa̱ṯy sam̱ɨ kaaky jɨɨꞌkxyɨn? Pø kaꞌaxɨ. ¿Jøts ja wet naa̱m̱y mɨbaa̱ṯ ja tꞌukꞌamɨbaa̱ṯ nayɨdeꞌen pønɨ sa̱
døꞌøn ja neꞌkx ja kojpk yikmøøtꞌaty? 26Ejxtɨ yø joon, ejxtɨ yø jɨyujk midi kakwɨdejttɨp jam tsaj̱pwemp, kaꞌaxɨ
yø ñeꞌeptɨ kyojtɨ, kaꞌaxɨ pyɨktaꞌ̱aḵy yø tyikpɨdøꞌøktɨ, kaꞌaxɨ pyɨktaꞌ̱aḵy yø tpøkjøꞌøktɨ jøts tpɨktaꞌ̱aḵtɨt jap
tsaꞌjxjøtpy; øy yø jadeꞌen yjagatundɨ, yikmøødyɨpts yjɨɨꞌkxy yøꞌ, jaꞌ yø tmøøpy pøn mee mꞌajotꞌaj̱ttɨp, ja
Dios Teety pøn jap tsaj̱pjøtpy. ¡Tits mee mdsow sa̱ ja jɨyujk jadeꞌen ja yjaꞌ yikmoꞌodɨ! 27 ¿Pøn køꞌømdsøky
tyimyꞌuknaṉkyojnɨp jagujkp metrɨn, øy ja maḇaa̱ṯ jadeꞌen tjadyimyjatsøky?

28 ’¿Jøts tiku xjotmayꞌaṯtɨ ja wet ja xox? Ejxtɨ yø ujts ejxtɨ yø pɨjy midi yomp aa̱y̱jøøjty ujtsjøøjty, kaꞌaxɨ
yø pyeettɨ kyojtɨ, kaꞌaxɨ yø ti ttundɨ; 29 jøts øts ɨdøꞌøn yam̱ wam̱p, jøts ku nɨ ja rey Salomón jadeꞌen ojts
kyanadyaxøxyɨ ja xyox ti jaty ja jam wyɨnaty myøøtꞌajtpy, sam̱ yø ujts sam̱ yø pɨjy tmɨdsujkaxɨꞌɨky ja xyox.
30Pønɨ xyøjxpy tamts Dios jadeꞌen ja ujts midi ja ɨxyam̱ yomp ja aa̱y̱jøøjty ja ujtsjøøjty, øy ja jabom wɨxøjkp
yjayiknɨtsaañɨt, ¡tits mee mdsow sa̱ ja ujts sa̱ ja pɨjy jadeꞌen yjaa̱ḵyikxøxy, meets kajaꞌ̱gyukɨbɨdɨ meets
kaꞌajotꞌaj̱tpɨdɨ! 31Paty kidi mmaydɨ mdaj̱tɨ, jøts kidi mwaꞌ̱aṉdɨ: “¿Ti døꞌøn ngaa̱ꞌ̱yɨm njøøꞌkxɨm? uk ¿ti døꞌøn
nꞌuujkɨm? uk ¿ti døꞌøn nwetꞌaj̱tɨm nnaa̱m̱yꞌaj̱tɨm?” 32Tum yø yjadeꞌembɨ pɨktaꞌ̱aḵy pyawɨnmaadyɨp ja jaa̱ꞌ̱y
pøn Dios yjaꞌ tkajaꞌ̱gyukɨyɨdɨp; meetsts mjagyajpɨp ja Dios Teety midi jap tsaj̱pjøtpy, jaꞌ ja tnɨjaꞌ̱wɨp pønɨ ti
mee mgaꞌejtxɨp. 33 Jaꞌats meets jawyeenmjotmayꞌaṯp sa̱ xpaa̱ṯtɨt ja Dios kyutujk midi ja tyanɨtanaapy yjaa̱ꞌ̱y,
jøts nayɨdeꞌen ja yꞌøyꞌaj̱tɨn chujꞌaj̱tɨn midi yjaꞌajtpy, mbaa̱ṯpts meets ja yjadeꞌembɨ pɨktaꞌ̱aḵy tukɨꞌɨyɨ. 34Paty
kidi nugo xjotmayꞌaṯtɨ pønɨ ti meꞌemp kɨdaꞌ̱aḵp jabomwɨxøjkp, jabɨ køꞌømxɨ ja ñaṉkyꞌejxɨt ñaṉkñɨjaw̱ɨyɨt ja
jabomɨtꞌaj̱tɨn.

7
Kidi pøn o ti xawɨndsøꞌødyɨ

1 ’Kidi pøn nugo o ti xapøkyꞌejxtɨ, jøts Dios nayɨdeꞌen mgapøkyꞌejxɨdɨt. 2 Nayɨdeꞌen meets Dios ja
mdagubatɨyɨt pønɨ sa̱ meets ja mmɨguꞌuk xuñ, nay jaꞌats ja yikꞌawetsp. 3¿Sudso døꞌøn ja mmɨguꞌuk pyøky
xꞌejxpaa̱j̱tɨyɨ, jøts ja mjaꞌ neꞌegɨ xkaꞌixy kudam ja jawaanɨ møj? 4 Jøts, ¿sudsots mets ɨdøꞌøn namyɨkajxɨbɨm
xkaj̱pxꞌøyɨwyaꞌ̱aṉ̃ yam̱ mets ja mdsɨnaa̱ꞌ̱yɨn øy xkayikyøꞌøy? 5 ¡Meets wɨnꞌøøꞌmbɨ ataa̱ḏyɨ! yikꞌøyɨdɨ jawyeen
ja mgaꞌøchɨnaa̱ꞌ̱yɨndɨ, wɨnetnɨmts ja mmɨguꞌuk chɨnaa̱ꞌ̱yɨn xkaj̱pxꞌøyɨyɨdɨt.

6 ’Jøts kidi nugo ajaw̱ɨ øy pøn xmoꞌodɨ midi ja Dios yjaꞌajɨp, kidi jadeꞌen xundɨ sam̱ ukꞌotigati nugo
ajaw̱ɨ yikmøꞌøy, ku ja nay jaꞌayɨ mꞌuktanɨbɨdøꞌjknɨyɨdɨt, jøts tsojk tatsuꞌutsaꞌam mꞌukyikꞌejxnɨdɨt. Jøts kidi
nugo ajaw̱ɨ xukmadowdɨ Dios kyajpxy pøn tkajaꞌ̱gyukɨdɨp, ku ja nugo tꞌukꞌam̱nɨxeknɨdɨ tꞌuktsaachnɨxeknɨdɨ,
taxiꞌiky nugo tjaw̱ɨdɨ.

Amɨdowdɨ pøktsowdɨ, ɨxaꞌ̱aḏɨ kugaj̱pxɨdɨ øy ma̱
7 ’Amɨdowdɨ pøktsowdɨ, jøts Diosmmoꞌojɨdɨt; ɨxaꞌ̱aḏɨ pønɨ timgaꞌejtxɨdɨp, mdukpaa̱ḏɨptsmeets Dios jaꞌ; uk

ku mgugaj̱pxɨdɨt muum, yikꞌawaꞌ̱aṯspts øy pøn ja tøjkꞌaa̱w̱. 8Ti ja kidyimyꞌukyikmøøpy pøn tꞌamɨdoop pøn
tpøktsoop, pyajtpy jaꞌ pøn tigati tꞌɨxaapy; uk ku pøn kyaj̱pxwɨdity kyugaj̱pxɨ, øy muum yikꞌawaj̱tsxɨyɨpts ja
tøjkꞌaa̱w̱ ja øy pøn.

9 ’¿Ti wan meets ja ndejɨn wɨnaa̱g̱ɨn pøn yꞌuꞌnk yꞌunaꞌ̱jk tmøøpy tsaa̱̱ ku ja tꞌamɨdøy tsap̱kaaky? 10 ¿Uk
tmøꞌøy tsaa̱ꞌ̱ñ ku ja tꞌamɨdøy aj̱kx tsaꞌ̱ay̱? 11Øyts meemaḇaa̱ṯ mjagatyimyꞌøyjaa̱ꞌ̱yꞌaṯtɨ, mjaj̱tɨpts ku xmoꞌodɨt
mꞌuꞌnk mꞌunaꞌ̱jk midi øy tsuj pɨdsømp, ¡tits Dios tyungɨp pø tsaj̱pjøtpyxɨ jaꞌ, myoꞌopts jaꞌ ja øyꞌaj̱tɨn ja
tsujꞌaj̱tɨn pønɨ pøn ja amɨdoꞌoxɨyɨp!

12 ’Jadeꞌen ɨdøꞌøn xunꞌettɨt, meets ɨdøꞌøn ja mmɨguꞌuk mwɨndsøꞌøgɨp sam̱ meets ja køꞌøm xjatsøky ja
nawyɨndsøꞌøgɨ; kumɨ yøꞌ ɨdøꞌøn ja Moisés kyutujk ñɨꞌaneꞌempy, jøts nayɨdeꞌen wyaꞌ̱aṉ̃ ja kugajpxtyøjk ja
ñøktyɨ.

Ja mutsk tøjkꞌa̱a̱w
13 ’Jap ɨdøꞌønmdøkɨdɨt ma̱ ja tøjkꞌaa̱w̱ kadanaxyɨmmidi mutskmidi xuꞌuts. Møj ñɨdøjkꞌaa̱w̱ jaꞌ, møj ñɨduuꞌ

jaꞌ midi nøjkxp jap ayodaa̱j̱kjøtpy maṉɨm ɨdøꞌøn tukɨꞌɨyɨ wyɨndɨgøøgyixy, may jaꞌ pøn jap tøjkɨdɨp; 14 jøts ja
tøjkꞌaa̱w̱, jøts ja tuuꞌ midi nøjkxp jap ma̱ tsɨnaa̱ꞌ̱yɨn xemɨkøjxp nbaa̱j̱tɨndɨt, mutsk jaꞌ xuꞌuts jaꞌ, nɨwaanɨ ja
iidyɨ pøn ɨdøꞌøn ja tøjkɨdɨp.

Pønɨ sa̱ wyɨmbɨdsimy øy ti, jaꞌats tyikwɨngaxøꞌkp pønɨ sa̱ ti yꞌøyɨ kyaꞌøyɨ
15 ’Øyɨm mnayꞌejxꞌetɨdɨt, øyɨm xꞌejxtɨt ja jaa̱ꞌ̱y pøn wɨnꞌøøꞌndɨp, ñadyijyɨwyaꞌ̱aṉdɨ jøts ku Dios yjaꞌ

ja tkaj̱pxɨdɨ. Ñadyijyɨ ja mnɨnijkxyɨdɨ am̱yujy tsaachyujy, jaꞌ yꞌaa̱w̱ɨdɨp yjojtɨdɨp ja kubetyꞌaj̱tɨn, jaꞌ
wyɨnmaa̱ꞌ̱ñꞌaj̱ttɨp ja kyaꞌøybɨ. 16 Jaꞌ meets ja mdaꞌejxkap̱ pønɨ ti jaty tyundɨp, pønɨ sa̱ jaty yꞌadøꞌøtstɨ;
kaꞌaxɨ uvɨ tsaꞌ̱am̱ yikwɨduky jam kujp kipkyøjxp, nɨ iigɨ tsaꞌ̱am̱ kyawɨnaky jam kujpꞌaa̱g̱yipkyøjxp. 17Paty
ɨdøꞌøn ja kipy midi øy, pønɨ øgyipy jaꞌ, nayɨdeꞌents tyøøm ja øy tyikpɨdsimy; midiꞌits kaꞌøy, nayɨdeꞌents

tyøøm ja tyikwɨngaxɨꞌɨky kaꞌøy. 18Kaꞌap ja øgyipy tyøøm tyikwɨmbɨdsimy kaꞌøy, nɨ ja kaꞌøgyipy kaꞌ tyøøm
tyikwɨngaxøꞌøkmɨ janch øy. 19 Ja kipy midi jaty ja tyøøm kaꞌøy, jøts kumɨ nayɨdeꞌen ɨdøꞌøn ja kipy kyaꞌøyɨ,
yikpootp jaꞌ jøts ja ñɨtøꞌøty jap jønjøtpy. 20 Jadeꞌen meets ɨdøꞌøn ja jaa̱ꞌ̱y xꞌejxkap̱t, jaꞌ ja tnɨgaj̱pxp pønɨ ti
jaty tyundɨp pønɨ sa̱ jaty yꞌadøꞌøtstɨ.

Ku kaꞌap pøn nugo aja̱wɨ tyøkɨt ma̱ Dios ja kyutujk ja nax̱wiiꞌñɨt jaa̱ꞌ̱y ttanɨtanɨ
21 ’Pønɨ pøn jaty øts jadeꞌen nugo xkaj̱pxpaṯp, jøts nɨkaꞌap ja Dios Teety yjaꞌ tpaduujnɨyɨdɨ, jaꞌats kaꞌ

tpaa̱ṯtɨ ja Dios kyutujk. 22Ku tpaa̱ṯt jaꞌabɨ tiempɨ, ku yjaꞌ̱aṯt ja xøøw jumøjt, may øts ja jaa̱ꞌ̱y xnøjmɨdɨt:
“Wɨndsønꞌaj̱tɨm, wɨndsønꞌaj̱tɨm, jaꞌats øøts tø ngaj̱pxwaꞌkxy mets ja mjaꞌ, mets køjxp øøts ja jadeꞌen tø
nduñ ku øøts ja mɨkuꞌ tø ngaj̱pxpɨdsimy jøts øøts jaa̱ꞌ̱y ja ndukmajtstuꞌuty, jøts ku øøts ja mɨlag̱rɨ nayɨdeꞌen
mayꞌojk tø nduñ.” 23Kuts ja jaa̱ꞌ̱y jadeꞌen xnøjmɨt, wɨnets nꞌadsoꞌot: “Kaꞌaxɨ mee ma̱ møøt nnayꞌijxyꞌatyɨ,
jɨwaꞌ̱aḵtɨ ya̱ kidi øts ya̱ xwɨnꞌejxtɨ, ku meets kawɨneꞌen tø mgawɨndɨyꞌaty jøts xundɨ ja kyaꞌøybɨ.”

Majtsk jøøjp ja pøch kyojpk
24 ’Pøn ø xmɨmadoop jøts jadeꞌen ttuñ sa̱ nwaꞌ̱aṉ̃, jadeꞌen ɨdøꞌøn jaꞌ sam̱ ja jaa̱ꞌ̱y midi wijy midi tyøjk tkojp

tsaa̱g̱øjxp, tum tsaa̱̱ ja amuum tyukojpkꞌajtpy. 25Kuts ja tuumyiiñ, jøts ja nøgompyɨdɨꞌjky, amuum ja nøøꞌaa̱w̱
nøøjoojt kyombejty, jøts ja poj jadiꞌiñɨ tyikpojwɨmbetwaṉɨ ja tøjk; jøts ja nɨgɨdi kyɨdaa̱y̱, kumɨ tum tsaa̱̱ ja
jap wyɨnaty amuum kyojpkꞌajtpy. 26Pønts ø xkamɨmadoop ku kaꞌap jadeꞌen ttuñ sa̱ nwaꞌ̱aṉ̃, jadeꞌen ɨdøꞌøn
jaꞌ sam̱ ja jaa̱ꞌ̱y midi tkajaꞌ̱gyukɨp o ti, midi ja tyøjk ojts tkøjy jam puꞌjotp. 27Ku ja tuu ojts myiñ, jøts ja
nøøꞌaa̱w̱ nøøjoojt kyøømy, jøts ja poj jadiꞌiñɨ tyikpojwɨmbejtnɨ ja tøjk, ojts ja tøjk kyɨday. ¡Adsøꞌjkɨbɨm ja
ojts yjanchkujetɨ!

28Ku døꞌøn ja nwɨndsønꞌaj̱tɨm Jesús kyaj̱pxꞌabaj̱tɨyɨɨꞌñ jøts ja jaa̱ꞌ̱y janchñɨgyumaa̱p̱ tjaꞌ̱wɨdøø ja ɨxpøjkɨn;
29pø jadeꞌenxɨ ja yikꞌɨxpikyɨdɨ sam̱ o pøn møkꞌampy kutujk tjagyepy, kaꞌap ja jadeꞌen yikꞌɨxpikyɨdɨ sam̱ ja
kaj̱pxwejpɨtøjktɨ.

8
Ku ja Jesús tyiktsøøjky ja ja̱a̱ꞌy pyuꞌuts

1Ku Jesús chøøꞌñ jamkojpkøjxp jøts kyɨdaa̱j̱ky,may jaa̱ꞌ̱y ja ojts pyadsøøñɨ. 2Xjats jaa̱ꞌ̱y ja ojts tuꞌukwɨngon
ñɨnijkxyɨ, møj puꞌuts paꞌ̱am̱ ja pøjkɨp, jaꞌats ɨdøꞌøn jam ojts ñagyuxendyaꞌ̱ag̱yɨ jam nwɨndsønꞌaj̱tɨm Jesús
wyɨngujkp, jøts ja tnɨmaa̱y̱:

―Teety, mmøøtꞌajtpy ja møkꞌaj̱tɨn jøts xyiktsoꞌokt, yiktsokts øts mdsojkꞌaj̱tɨngøjxp.
3Xjats ja ojts jaꞌayɨ tkønɨxaj̱y, yɨdeꞌen ja tnɨmaa̱y̱:
―Ndsøkyꞌajtpy øts jøts mdsoꞌokt. Tsoknɨ.
Jaꞌayɨ ja jadeꞌen wyaa̱ṉ̃, jøts ja puꞌuts pøjkɨbɨ jatyɨ ñaj̱xy ja pyaꞌ̱am̱, jatyɨ tyaagyɨjxy ja pyuꞌuts. 4 Jøts

nwɨndsønꞌaj̱tɨm ja ojts ñɨɨꞌmxyɨ:
―Øyɨm xꞌext, kidi pøn xukmadøy; øy jaꞌayɨ xnɨnøjkxt ja teety jaꞌ, jaꞌayɨ mꞌatspaa̱ṯp jøts ja myøxy jaꞌayɨ

xpɨktaꞌ̱aḵt midi ja Moisés ojts tnɨꞌaneꞌemy, jøts ja jaa̱ꞌ̱y tꞌejxtɨt jøts ku tø mdsøꞌøky.
Ku ja Jesús tyiktsøøjky ja romanɨt soldaḏɨ tyumbɨ

5Xjats ku ja Jesús kyaj̱ptøjkɨyɨɨꞌñma̱ ja kaj̱p jam txøøwɨ Capernaum, jamts ja tuꞌuk ñɨmejnɨ ja romanɨt jaa̱ꞌ̱y
midi wyɨnaty tnɨwɨndsønꞌaj̱tp nɨdukpiky ja soldaḏɨdɨ, jaꞌats ja møkꞌampy nɨmaa̱j̱yøø, 6yɨdeꞌen ja wyaa̱ṉ̃:

―Teety, ɨxajp øts tuꞌuk ndumbɨ paꞌ̱am̱ tmɨgoꞌknɨ ndøjkjøtpy, jadiꞌiñɨ tø myujknɨ xyujxnɨ, yjanchkupijkpy
ɨdøꞌøn ja jap ja jaj̱yɨ tøøyɨ.

7Wɨnets ja nwɨndsønꞌaj̱tɨm Jesús ja tnɨmaa̱y̱:
―Øy øts ja nꞌatsyiktsoꞌokt.
8 Jøts ja jaa̱ꞌ̱y yɨdeꞌen yꞌadsowɨmbijty midi ɨdøꞌøn twɨndsønꞌaj̱tp nɨdukpiky ja soldaḏɨdɨ:
―Teety, kaꞌap ø xpaa̱ṯꞌaty jøts mets mdøkɨt ndøjkjøtpy; anaꞌam jaꞌayɨ jøts choꞌokt øts ja ndumbɨ.

9Nayɨdeꞌen øts aneꞌemy nꞌity, nay jats øts ndumbɨmɨ midi ø nꞌanaꞌamp. Ku øts nɨduꞌugɨn nnøjmɨdɨ, nøjkx,
nøjkpts ja jatyɨ; uk nnøjmɨts øts jaduꞌuk jøts myeꞌent, mempts ja jatyɨ; uk nduktunwaꞌ̱aṉ̃ øts ja ndumbɨ øy
ti pøn øts jadiꞌiñɨ ñyiktumpy ndøjkjøtpy, tyumpts jaꞌ pønɨ sa̱ øts ja nꞌaneꞌemy.

10Xjats ku Jesús ja jadeꞌen tmadøøy, ñɨgyumaa̱p̱ ja tjaꞌ̱wɨyɨɨꞌñ, jøts ja tnɨmaa̱y̱ pøn jaty ja jam wyɨnaty
payøꞌøyɨyɨp:

―Janch øts ɨdøꞌøn nwaꞌ̱aṉ̃, nɨ Israelɨt jaa̱ꞌ̱y øts ya̱ ma̱ jadeꞌen ngapaa̱ḏynɨm sam̱ yaꞌ̱aṯ jaa̱ꞌ̱y tmøødɨn ja
janchjaꞌ̱wɨn møkꞌampy. 11Øts ɨdøꞌøn wam̱p jøts ku may nayjadeꞌembɨ jaa̱ꞌ̱y øy maḏsoo choondɨt, jøts møøt
jujkyꞌaj̱tpɨ yꞌɨxaꞌ̱aḵtɨt ja Abraham, ja Isaac jøts ja Jacob; yikꞌejxtɨ jap ma̱ Dios kyutujk ttanɨtanɨ ja yjaa̱ꞌ̱y;
12 jøts pøn japaa̱ṯꞌaj̱tɨdɨp jøts ja yjapꞌaṯtɨt ma̱ Dios kyutujk ttanɨtanɨ ja yjaa̱ꞌ̱y, yikajxpɨdsøꞌømdɨpts ja jap jøts
ñøjkxtɨt ma̱ kubeꞌets kugoots, jøts ja jap chabaa̱w̱ɨdettɨt yꞌam̱døtskaa̱ṯtɨt chaachtøtskaa̱ṯtɨt.

13 Jøts ɨdøꞌøn ja nwɨndsønꞌaj̱tɨm Jesús tnɨmaa̱y̱ ja jaa̱ꞌ̱y midi tnɨwɨndsønꞌaj̱tp tukpiky ja soldaḏɨdɨ:
―Nøjkxnɨ mdøjkwɨndum, jøts sa̱ tø xjanchjaw̱ɨ yiktuꞌumpts ja jadeꞌen.
Jøts ja tumbɨ nay jatyɨ myøkpɨjky.
Ku ja Jesús tyiktsøøjky ja Pedro tya̱a̱kmøꞌjt

14Wɨnets ja Jesús ojts ñijkxy Pedro tyøjkwɨndum, jøts ja jam ojts tpaa̱j̱tɨ ja tyaa̱ḵmøꞌjt, jøts kudam ja møk
jømbaꞌ̱am̱ ja jam tmɨgoꞌknɨ. 15Ojts ja tnɨxaj̱ɨ kyøꞌkøjxp, jøts jømbaꞌ̱am̱ ja ojts jatyɨ ñɨwaꞌ̱ac̱hɨyɨ; ojts ja jatyɨ
wyaꞌ̱kukɨ jøts ja nay jatyɨ wyɨndsøꞌjkɨdyøjkɨyɨdøø.

Ku ja Jesús tyiktsøøjky ja maabyama̱a̱ꞌy

16 Xjats ku kyoodsɨyɨɨꞌñ, jøts ja nwɨndsønꞌaj̱tɨm Jesús mayꞌampy ja jaa̱ꞌ̱y yiktanɨmiiñ midi ja mɨkuꞌ
wyɨnaty tø tyatøkɨyɨdɨ; jøts ja ojts jaꞌayɨ tukꞌaa̱w̱yɨ tmɨgajpxy, jaꞌayɨts ja tyuktapɨdsøøm ja maamyɨkuꞌ jøts
ja tyikmøkpøkɨjxy nɨdukɨꞌɨyɨ ja pamaa̱ꞌ̱y. 17 Jadeꞌenꞌampy ɨdøꞌøn ja jadeꞌen yjaj̱ty, jøts ɨdøꞌøn ja jadeꞌen
tyimyjaty sa̱ wyɨnaty tø tnɨgajpxy ja kugajpxy Isaías, ku ja yɨdeꞌen wyaa̱ṉ̃: “Jaꞌ tukɨꞌɨyɨ tmɨdanaagyøjxp
adøm nꞌayoꞌon, nay jaꞌ tmɨdanaapy adøm ja nbøjkɨn nꞌaa̱ꞌ̱nɨn.”

Ja ja̱a̱ꞌy midi wyɨnaty tpawɨdetwam̱p ja Jesús
18Xjats ku ja nwɨndsønꞌaj̱tɨm Jesús ojts tꞌixy ku mayjaa̱ꞌ̱y ja yjanchtamujknɨyɨ, wɨnets ja ojts wyaꞌ̱aṉ̃ jøts

ttanax̱tɨt ja nøø jøts ñøjkxtɨt jam jaduktamaj̱ñ. 19Wɨnets tuꞌuk ja kaj̱pxwejpɨ myiiñ ma̱ ja Jesús jam wyɨnaty,
jøts ja Jesús ojts yiknøjmɨ:

―Wɨndsøn, tsoomp øts, nbanøjkxp mets øy maḏsoo pønɨ ma̱ me mnijkxy.
20 Jøts ja nwɨndsønꞌaj̱tɨm Jesús yꞌadsøøy, yɨdeꞌen ja wyaa̱ṉ̃:
―Neꞌegɨ jaa ja waa̱j̱x yjut, neꞌegɨ jaa ja joon pyaꞌan; øtsts, nɨti ø xkaꞌejtxɨ øyɨk øts ɨdøꞌøn ma̱ nꞌøønɨꞌɨnt.
21Xjats ja jaa̱ꞌ̱y jaduꞌuk wyam̱ɨ midi ja wyɨnaty pyabøjkpɨꞌajtpy, yɨdeꞌen ja ñɨmaa̱j̱yøø:
―Wɨndsønꞌaj̱tɨm, tnijkxy øts jawyeen ja ndeety tꞌatsyiknax̱økɨ.
22Wɨnets ja Jesús yꞌadsøøy jøts ja wyaa̱ṉ̃:
―Møødɨk øts, majtstuꞌut yø ooꞌkpɨ, wan ja tyikpɨdøꞌøktɨ ja myɨꞌooꞌkpɨ pøn yꞌanmɨjaꞌ̱wɨn jajujkyɨ tø

tyikꞌooꞌknɨdɨ.
Ku ja Jesús tyikna̱jxy ja møk poj jøts ku ja tyikꞌamøkɨyɨɨꞌñ ja mejy

23 Jøts ja nwɨndsønꞌaj̱tɨm Jesús tyøjkɨñaa̱̱ jam baṟkɨjotp møøt ja pyabøjkpɨtøjk. 24Wɨnets ja poj møkꞌampy
yjantyimyiiñ jam mejyjotp, jadiꞌiñɨ ja nøø yjanchtojmjøꞌknɨ jøts jap baṟkɨjøtpy yjanchꞌayøꞌøyɨnɨ. Maa̱p̱ts ja
nwɨndsønꞌaj̱tɨm Jesús wyɨnaty. 25Wɨnets pyabøjkpɨtøjk ja ojts yuxyɨyɨ, yɨdeꞌen ja ojts ñɨɨꞌmxyɨyɨ:

―¡Wɨndsønꞌaj̱tɨm, ejx øø nnøøjøøꞌkxnɨ, yiknɨtsok øøts! ¡Pø nødøjkɨyꞌadøjtsnampts!
26 Jøts ja tꞌadsøøy yɨdeꞌen:
―¿Ti mdsøꞌjkɨdɨp ku mdsøꞌøgɨdɨ? ¡Janch yiiꞌnɨm meets ja janchjaꞌ̱wɨn xmøøtꞌaty!
Xjats ja tyanaagyukɨyɨɨꞌñ, jøts ja ojts tnøjmɨ ja poj jøts wan tnaxy jøts ja mejy kyaꞌukꞌadøtsnɨt; jøts

ɨdøꞌøn ja jadiꞌiñɨ myøøñ, nayɨdeꞌen jotkujkꞌatyɨm tyaa̱ṉ̃ sam̱ ɨdøꞌøn ku ja et kyapøjy. 27 Jøts ñɨgyumaa̱p̱ ja
tyimyjaꞌ̱wɨdøø, nømdɨp jaꞌ:

―¿Ti pøn jaa̱ꞌ̱y yø jadeꞌen, mɨmadoojɨpaa̱ṯ poj yøꞌ, mɨmadoojɨpaa̱ṯ mejy yøꞌ?
Ja Gadarɨt jaa̱ꞌ̱y pøn wyɨnaty ja mɨkuꞌ tø tyatøkɨyɨ

28Xjats ku ja nwɨndsønꞌaj̱tɨm Jesús yjaꞌ̱jty jaduktamaj̱ñ mejyꞌagøꞌøm, jamts ñax̱wɨmbɨdsømdøø Gadara
yꞌetjotptɨ, wɨnets jaa̱ꞌ̱y namajtsk pyɨdsømdøø jam kam̱ɨsaṉtɨjotp ma̱ ooꞌkpɨ ñax̱økɨdɨ, jøts ja ojts tnɨmendɨ
ja nwɨndsønꞌaj̱tɨm Jesús. Mɨkuꞌ ja wyɨnaty tø tyatøkɨyɨdɨ tum jadeꞌen ja namajtsktɨ, janch tyimgyubetyts
ɨdøꞌøn jaꞌadɨ, kaꞌap ɨdøꞌøn ja jam øy pøn tkunax̱ɨ jam tuuꞌam̱. 29 Jøts ja yjanchabaa̱ḇɨnax̱waꞌ̱aḵtøø:

―¿Ti øø xanɨbøjkɨp, ti tsepxɨk adøm njagyejpyɨm, mets Jesús, mets Dios Uꞌnk? ¿Jaꞌ mets ya̱ tø xnɨmiñ
jøts øøts ɨxyam̱yɨ xtyimyikꞌayoꞌombaa̱ṯwaṉgøjy?

30Nay jamyɨts ɨdøꞌøn wɨngon wyɨnaty yꞌojkwɨdejtmɨdɨ maagyuch; 31wɨnets ja mɨkuꞌ nuuꞌkxaa̱j̱kɨngøjxp
tꞌamɨdoodøø ja Jesús, yɨdeꞌen ja tnɨmaadyøø:

―Pønɨ xyikpɨdsømwam̱p øøts, wants øøts yøꞌ kuch ttatøkɨ.
32Xjats ja Jesús wyaa̱ṉ̃, yɨdeꞌen ja tnɨmaa̱y̱:
―Nøjkxtɨ.
Jøts ɨdøꞌøn ja mɨkuꞌ jadeꞌen pyɨdsømdøø, ojts tmajtstuꞌuttɨ ja jaa̱ꞌ̱y jøts ja maagyuch ja ttøjkɨdyøø;

wɨnets ja kuch nɨdukɨꞌɨyɨ yjanchnabyagunaj̱xɨdøø jap jaa̱ꞌ̱jøtpy jøts ñax̱kɨdaḵtøø jap nøøjøtpy, japts ja
ñøøjøøꞌkxkøjxtøø.

33 Jøts ja jaa̱ꞌ̱y midi wyɨnaty kuchꞌejxtɨp, ojts ja kyaꞌaktɨ, janch tsøꞌjkɨdɨp jaꞌ, jøts ku ja jam kaj̱pjotp
yjaꞌ̱ttøø, jamts ja tukɨꞌɨyɨ tnɨmadyaḵøjxtøø sa̱ wyɨnaty ja jaa̱ꞌ̱y tø yjaṯtɨ kyubattɨ pøn ja mɨkuꞌ wyɨnaty tø
yꞌuktatøkɨyɨdɨ. 34Wɨnets ja jaa̱ꞌ̱y nɨdukɨꞌɨyɨ choꞌondøø pøn jaty jam wyɨnaty kaj̱pjotptɨ, jøts ja ojts ñøjkxtɨ
ma̱ ja Jesús jam wyɨnaty; kuuyɨts ja ojts tꞌejxtɨ, jøts ja tnɨmaadyøø møkꞌampy jøts ja jam tyimbyɨdsøꞌømt jaꞌ
yꞌetjotptɨ.

9
Ku ja Jesús tyiktsøøjky ja køxujxpɨ pakxujxpɨ

1Xjats ja Jesús tyøjkɨyɨɨꞌñ baṟkɨjotp, jøts ja ojts ñijkxy jam jaduktamaj̱ñ, ojts ja ñøønaxy jøts ja yjaꞌ̱jty
kyaj̱pkøjxp. 2 Jamts jaa̱ꞌ̱y ja ojts tuꞌuk yiktanɨnijkxy midi køxujxp pakxujxp, kɨꞌɨy ja jam ojts tyiknøjkxtɨ.
Jøts ku døꞌøn ja nwɨndsønꞌaj̱tɨm Jesús ojts jadeꞌen tꞌixy ja jaa̱ꞌ̱y jøts kudam ja møkꞌampy ja janchjaꞌ̱wɨn
tjanchmøødɨdɨ, jøts ja pamaa̱ꞌ̱y ja tnɨmaa̱y̱:

―Kidi uꞌnk nugo mdyimyjotmayꞌøøky; nbojkpɨmeeꞌkxpy mets.
3Wɨnets wɨnaa̱g̱ɨn ja kaj̱pxwejpɨtøjk wyɨnmaadyøø jøts ja wyaṉdøø: “Dios yø jadeꞌen kyaꞌømyɨgajpxpy, pø

nugo jaa̱ꞌ̱yxɨ yøꞌ.” 4 Jøts kumɨ waꞌ̱aṯs ja nwɨndsønꞌaj̱tɨm Jesús ja tnɨjaw̱ɨ sa̱ jaty ja wyɨnmaydɨ, jøts ja tnɨmaa̱y̱:
―¿Tigøjxp ku jadeꞌen kaꞌøwyɨnmaa̱ꞌ̱ñ xjagyaptɨ? 5¿Ja ti neꞌegɨ jawaanɨ jaj̱tnɨ, kuts yø paꞌ̱am̱jaa̱ꞌ̱y nnøjmɨt:

“Nmeeꞌkxpy øts yø mbøky”, uk ku nnøjmɨt: “Waꞌ̱kukɨ, pøkmuknɨ yø mmaa̱ḇajt jøts nøjkxnɨ mdɨgam̱”?
6 Ɨxyam̱nɨm meets ɨnet xꞌukꞌext maḇaa̱ṯ øts ɨdøꞌøn ja møkꞌaj̱tɨn nmøøtꞌaty ya̱ nax̱wiiñ jøts ø nmaaꞌkxt ja
pøky.

Xjats ja tnɨmaa̱y̱ ja køxujxpɨ pakxujxpɨ:

―Pɨdøꞌknɨ waꞌ̱kukɨñɨ, wejtsjøꞌøk yø mmaa̱ḇajt jøts mnøjkxnɨt mdɨgam̱.
7Wɨnets ja pamaa̱ꞌ̱y jatyɨ wyaꞌ̱kukɨyɨɨꞌñ jøts ja ojts ñijkxy jam tyøjkwɨndum. 8Kuts ja mayjaa̱ꞌ̱y ja ojts

jadeꞌen tꞌejxtɨ, xjats ja yjanchøꞌjkɨñɨdɨ, wɨnets ja tjaꞌ̱myajtstɨ ja Dios jøts ja tmøjaꞌ̱wɨdøø tkunuuꞌkxyjaꞌ̱wɨdøø,
jaꞌagøjxp ku ja jadeꞌen tꞌejxtɨ jøts kudam ja Dios Teety myøkꞌaj̱tɨn tmøøtꞌaj̱ttɨ, pø nɨñugo jaa̱ꞌ̱yxɨ ja ttejtɨ.

Ku ja Jesús tpawa̱a̱y ja Mateo
9Xjats ja nwɨndsønꞌaj̱tɨm Jesús jam ojts chøøñ, jøts ja ojts tꞌejxpaa̱ṯy tuꞌuk ja jaa̱ꞌ̱y pøn txøøwꞌaj̱tp Mateo,

jam ja wyɨnaty chøønɨ ma̱ ja yikugubajtpɨ yꞌɨxaꞌ̱aḵtɨ, jøts ɨdøꞌøn ja tnɨmaa̱y̱:
―Madaꞌ̱aḵ, møøt wɨdetk øts.
Wɨnets ja Mateo tyanaagyukɨyɨɨꞌñ, jøts ja ojts pyadsøøñɨyɨ.
10Ku wyɨnaty ja nwɨndsønꞌaj̱tɨm Jesús jam kyay Mateo tyøjkjotp, wɨnets ja mayjaa̱ꞌ̱y jam mendøø pøn

yikugubajtɨp, møøt jaꞌadɨ pøn kaꞌøy jaa̱ꞌ̱y yiktejtɨp. Jaꞌats ɨdøꞌøn ojts yjamꞌaṯtɨ, jøts ja tmøøtꞌɨxaḵtøø jam
kaadyaa̱j̱k wɨndum møøt ja Jesús jøts ja pyabøjkpɨtøjktɨ. 11 Jaꞌayɨ ja fariseotøjk ja ojts jadeꞌen tꞌejxtɨ, xjats ja
nwɨndsønꞌaj̱tɨm Jesús pyabøjkpɨtøjk yikꞌamɨdoodøø:

―¿Tigøjxp ku yø mwɨndsøn tmøøtkay yø yikugubajtpɨtøjktɨ møøt yø kawɨndɨyjaa̱ꞌ̱dyɨ?
12Ojts ja nwɨndsønꞌaj̱tɨm Jesús ja tmadøy, xjats ja køꞌøm tnɨmaa̱y̱ ja fariseotøjk:
―Pøn møk pøn kasaj̱aj̱tɨp, ¿ti ja tyikwaꞌ̱aṉdɨt ja tsøøyɨbɨ? Jaꞌ ja ttsojktɨp pøn pøjkɨdɨp. 13Kidi jaꞌajɨp ø tø

nnɨmiñ pøn øy pønwaꞌ̱aṯstɨ, jaꞌ ø tø nnɨmiñ pønpøktyundɨp jøts ja chɨnaa̱ꞌ̱yɨn tyiktɨgaṯstɨt. Nøjkxtɨ jɨwaꞌ̱aḵtɨ,
pamaadyɨ padaj̱tɨ pønɨ ti døꞌøn tyijpy yaꞌ̱aṯ Dios kyajpxy: “Jaꞌ ø ndsøjkpy jøts xmøøtꞌaṯtɨt ja paꞌayoꞌowɨn ja
ayoꞌejxɨn, jøts neꞌegɨ kidi xyikꞌooktɨ yø jɨyujk yø tsakaa̱̱ midi jaty myojxtɨp.”

Ku ja Jesús yiktɨɨbyɨjky tigøjxp ku ja kyaꞌayuuꞌaṯtɨ
14Wɨnets ja Juan Bautista tyumbɨ myendøøma̱ ja nwɨndsønꞌaj̱tɨm Jesús jamwyɨnaty, jøts ja ojts tyiktøwdɨ,

yɨdeꞌen ja tnɨmaadyøø:
―¿Tigøjxp ku øø nꞌamaa̱y̱ꞌaty møøt ja fariseotøjktɨ, ngakay ngaꞌuuky øøts jøts mets yø mbabøjkpɨtøjk

jaayɨ yjanchkaydɨ yjanchjøøꞌkxtɨ, nɨwɨneꞌen kyaꞌamaa̱y̱ꞌaṯtɨ?
15Xjats ja nwɨndsønꞌaj̱tɨm Jesús yꞌadsøøy jøts ja tnɨmaa̱y̱:
―¿Ma̱ meets jadeꞌen tø xꞌuknɨjaw̱ɨ jøts ku tøꞌøxñɨgaabyɨ tøꞌøxñɨꞌukpɨ wɨnet yꞌamaa̱y̱ꞌaṯtɨ wɨnet kyakaydɨ

kyaꞌuuktɨ ku ja jemyaa̱ꞌ̱y jamnɨ? Abikñɨmts ja tiempɨ tyimyjaꞌ̱tmɨt ku ja jemyaa̱ꞌ̱y wyɨnaty kyaꞌukꞌejtnɨ ku ja
jam wyɨnaty tø choꞌonɨ, jaanɨmts ɨdøꞌøn tɨy pøn kyaꞌukaañɨt kyaꞌukꞌuknɨt; jaanɨm ɨdøꞌøn ja yꞌamaa̱y̱ꞌaṯtɨt.

16 ’Kaꞌaxɨ pøn wyetpach ttaꞌagɨyɨ jemwyet midi tyimyjemñɨm, ku ja jadeꞌen yiktuꞌunt jøts kumɨ mujkpɨ
ja jemwyet jøts ja tjaa̱ḵtyimgyøøꞌtsnɨ ja wetpach, jaa̱ḵtyimyɨwenɨp ja kyøøtsꞌaj̱tɨn jaꞌ. 17 Jøts nayɨdeꞌen kaꞌ
yꞌøyɨ jøts yikpɨktaꞌ̱aḵt ja vino jap poꞌdukjøtpy midi nam̱ɨɨꞌkxñɨm; ku ja jadeꞌen nduꞌunɨnt, takøøꞌtsɨpts ja
poꞌ jøts jadeꞌen nugo wyɨndɨgøy, wɨndɨgøøpy ja poꞌ jøts nayɨdeꞌen ja vino. Paty ja vino midi nam̱ɨɨꞌkxñɨm
ndaꞌadaꞌamyɨn ja jembyoꞌaḵ jøts jadeꞌen nɨmidi kyawɨndɨgøꞌøty.

Ja Jairo ñøøx, jøts ja tøꞌøxyøjk pøn ja Jesús ja wyet ojts ttojnɨ
18 Ɨxam ɨdøꞌøn ja nwɨndsønꞌaj̱tɨm Jesús jadeꞌen wyɨnaty wyaꞌ̱aṉ̃, ku yjaꞌ̱jty tuꞌuk ja wɨndsøn pøn

tnɨgubaj̱kꞌaj̱tɨp ja israelɨt jaa̱ꞌ̱y, jøts ja ojts ñagyuxendyaꞌ̱ag̱yɨyɨ jaꞌ wyɨngujkp, jøts ja ñɨmaa̱j̱yøø:
―Tø øts nnøøxuꞌnk yꞌøøky tyimyꞌɨxanɨm; kudsɨk mets ɨnet jaꞌayɨ mmeꞌent jøts waanɨ xkønɨxaj̱t,

jujkpyøjkp ɨnet ja jadɨgojk.
19Xjats ja nwɨndsønꞌaj̱tɨm Jesús wyaꞌ̱kukɨyɨɨꞌñ jøts ja ojts tmøødɨ ja jaa̱ꞌ̱y møøt ja pyabøjkpɨtøjk. 20Wɨnets

tuꞌuk ja tøꞌøxyøjk myiiñ jam nwɨndsønꞌaj̱tɨm Jesús yjɨxkøꞌøm jøts wyet paꞌ̱ ja ojts yiktøñ. Myakmajtsk
jumøjtɨp ɨdøꞌøn ja wyɨnaty tø pyaa̱j̱tnɨyɨ ja tax̱naxyɨ jøts ja jadɨneꞌen tmɨꞌity; 21 jøts kumɨ yɨdeꞌen ɨdøꞌøn
ja wyɨnmay: “Jaꞌayɨk øts ja wyet ɨnet yø ndojnɨt jøts øts ɨnet ndsoꞌokt.” 22 Jøts ja nwɨndsønꞌaj̱tɨm Jesús ojts
wyaꞌ̱kjɨmbity, ojts ja tyimyꞌixy ja tøꞌøxyøjk jøts ja tnɨmaa̱y̱:

―Kidi uꞌnk mdsøꞌøgɨ; jaꞌagøjxp tø mdsøꞌøky ku ø tø xjanchjaw̱ɨ.
Jøts ɨdøꞌøn ja nay jatyɨ myøkpɨjky.
23 Kuts ja nwɨndsønꞌaj̱tɨm Jesús yjaꞌ̱jty jam israelɨt wɨndsøn tyøjkwɨndum, jøts ojts tꞌixy ku ja xuxpɨ

ɨxapnɨdɨ, ja ooꞌkpɨ ja yikpɨdøꞌøkwaṉdɨp, jøts ja mayjaa̱ꞌ̱y xem yam̱ yjanchyaꞌ̱ax̱tɨ, 24xjats ja tnɨmaa̱y̱:
―Pɨdsømdɨ; kaꞌap yø kiixyuꞌnk yꞌøøgyɨ, maa̱p̱ yø jaꞌayɨ.
Jøts ja yjanchyiknɨxijkxy ku døꞌøn ja jadeꞌen wyaa̱ṉ̃. 25Kuts ja tyikpɨdsømgɨjxy ja mayjaa̱ꞌ̱y, wɨnets ja

tyøjkɨyɨɨꞌñ jøts ja ojts kyøꞌkøjxp tmach ja kiixyuꞌnk, jøts ja nay jatyɨ pyɨdɨꞌjky. 26 Jøts ɨdøꞌøn ja jam jadeꞌen øy
ma̱ yiknɨjaꞌ̱wɨyɨɨꞌñ ja kajpxy ja ayuujk midi wyɨnaty tø tyuñɨ.

Ku ja Jesús tyikwɨnꞌejxwaꞌkxy ja wɨnap̱ jaa̱ꞌ̱y
27Kuts ja nwɨndsønꞌaj̱tɨm Jesús jam chøøꞌñ, wɨnets ja wɨnap̱ jaa̱ꞌ̱y namajtsk tuuꞌaj̱y pyadsoꞌonɨyɨ, møk ja

yjanchnømdɨ:
―¡Rey David me mꞌap̱ꞌaj̱tɨp, ayoꞌejxk øøts!
28Kuts ja Jesús tyøjkɨyɨɨꞌñ jap tøjkjøtpy, wɨnets ja namajtskpɨ wɨnap̱ jaa̱ꞌ̱y ñɨmejnɨ, xjats ja tnɨmaa̱y̱ jøts ja

ttɨɨbyɨjky:
―¿Mwaṉdɨp ɨdøꞌøn amumjoojt jøts ku øts yø yjadeꞌembɨ xmaꞌaty?
Jøts ja ñømdøø:
―Wɨndsønꞌaj̱tɨm, wam̱p øøts ɨdøꞌøn jadeꞌen.
29Wɨnets ja nwɨndsønꞌaj̱tɨm Jesús ja mɨmøj twɨngudoꞌonɨyɨɨꞌñ, yɨdeꞌen ja tnɨmaa̱y̱:
―Wan ɨdøꞌøn jadeꞌen tjaty pønɨ maḇaa̱ṯ mee nayɨdeꞌen ja mjanchjaꞌ̱wɨn xmøøtꞌaty.

30 Jøts wyeen ja øy tyaṉdøø, ojts ja wyɨnꞌejxpøktɨ. Jøts ja nwɨndsønꞌaj̱tɨm Jesús ja møktaꞌ̱aḵy tnɨmaa̱y̱:
―Øyɨm mnayꞌejxɨdɨt jøts kidi pøn xuknɨjaw̱ɨdɨ.
31 Jøts jaꞌayɨ ja jap ñɨbyɨdsømdøø, ojts ja tnɨmadyaḵøxtɨ sa̱ nwɨndsønꞌaj̱tɨm Jesús ja wyɨnaty tø yik-

møkpikyɨdɨ, ojts ja tnɨmadyaꞌ̱aḵtɨ øy maḏsoo wɨneꞌenɨn ja et jam.
Ku ja Jesús tyika̱jpxpiky ja uum ja̱a̱ꞌy

32Kuts ja jam wyɨnaty wyaꞌ̱kpɨdsømdɨ, wɨnets wɨnaa̱g̱ɨn ja jaa̱ꞌ̱y ttanɨmendɨ ja nwɨndsønꞌaj̱tɨm Jesús tuꞌuk
uum jaa̱ꞌ̱y, mɨkuꞌ ɨdøꞌøn ja wyɨnaty mɨꞌejtɨyɨp, jaꞌats ja kaꞌukyikaj̱pxnɨyɨp. 33 Jaꞌayɨts ja nwɨndsønꞌaj̱tɨm Jesús
tyikpɨdsɨɨmy ja mɨkuꞌ, jøts ja uum jaa̱ꞌ̱y jatyɨ jadɨgojk yꞌawijy. Jøts ɨdøꞌøn ja mayjaa̱ꞌ̱y ñɨgyumaa̱p̱ yjaj̱tøø,
yɨdeꞌen ja wyaṉdøø:

―Kaꞌanɨm ya̱ Israel pøn jadeꞌen tꞌijxñɨm sam̱ ɨxyam̱ yikꞌijxyɨn.
34 Ja fariseotøjktɨ yɨdeꞌen ja wyam̱ɨdɨ:
―Jadeꞌenꞌampy yø jaa̱ꞌ̱y tyikpɨdsimy yø mɨkuꞌ ku yø nayɨꞌ wyɨndsøn myøkꞌaj̱tɨn tyiktuujnɨyɨ.
Ku ja Jesús tꞌayoꞌijxy ja mayja̱a̱ꞌy

35Wɨdejtp ɨdøꞌøn ja nwɨndsønꞌaj̱tɨm Jesús øy maḏsoo wan tkam̱jotpɨ wan tkaj̱pjotpɨ, jøts ja yikꞌɨxpiky ma̱
jaty ja tpaa̱ṯy ja tsap̱tøjk kaj̱p kaj̱p. Ja Dios yꞌøgyajpxy yꞌømyadyaꞌ̱aḵy ja kyaj̱pxwaꞌ̱kxɨp sa̱ ttanɨtanɨt ja
yjaa̱ꞌ̱y, jøts ja tyiknaxy øy ti paꞌ̱am̱, øy ti pøjkɨn aa̱ꞌ̱nɨn. 36Ku ja ojts tꞌixy ja mayjaa̱ꞌ̱y, jøts ja ojts tꞌayoꞌixy
ku ja tsaachꞌijxyɨmdɨ, janchjotmayꞌooꞌktɨp jaꞌ, nugo ja jadiꞌiñɨ myondɨ tyuktɨ, jadeꞌen ja yjaw̱ɨ yjaj̱tnɨdɨ sam̱
borreek ñɨꞌejxpɨ kyaꞌejtxɨyɨdɨ. 37Xjats ja tnɨmaa̱y̱ ja pyabøjkpɨtøjk:

―Janch øts ɨdøꞌøn nwaꞌ̱aṉ̃, ku ja jaa̱ꞌ̱y may pøn tnɨjaw̱ɨwyaṉdɨp ja Dios yjaꞌ, jats kaꞌejtɨp pøn ttukmad-
owɨdɨp. 38Paty xꞌamɨdoꞌodɨt ja Dios Teety jøts ja tyumbɨ ttanɨgaxt jaꞌabɨ jaa̱ꞌ̱y.

10
Ku ja Jesús twɨwijch nɨmakmajtsk pøn wyɨnaty kyudanaabyɨꞌaṯwampy

1Xjats ja nwɨndsønꞌaj̱tɨm Jesús tyax̱mujky ja pyabøjkpɨtøjk midi nɨmakmajtsktɨ, jøts myøkꞌaj̱tɨn ja ojts
tmøꞌøy, jaꞌats ja ttuktabɨdsøꞌømdɨt ja mɨkuꞌ jøts ja tyikmøkpøktɨt pøn øy tigati paꞌ̱am̱ pøjkɨdɨp.

2Yɨdeꞌen ɨdøꞌøn ja nɨmakmajtskpɨ pabøjkpɨtøjk ja xyøøwdɨ: tuꞌuk Simón txøøwɨ, nayɨ yiktejp ja Pedro,
jøts ja yꞌuch txøøwɨ Andrés; Jacobo møøt jaꞌ yꞌuchmɨ midi txøøwꞌaj̱tp Juan, ja Zebedeo yꞌunaꞌ̱jk; 3 Felipe,
Bartolomé, Tomás, jøts Mateo ja yikugubajtpɨ; jøts ja Alfeo myaj̱nk pøn txøøwꞌaj̱tp Jacobo; jøts Lebeo
pøn nayɨ yiktejp Tadeo; 4 jøts jaduꞌuk Simón cananista; jøts ja Judas Iscariote pøn tnaṉkmyaj̱tsɨp ja
nwɨndsønꞌaj̱tɨm Jesús.

Ku ja Jesús tkexy ja pyabøjkpɨtøjk kaj̱pxwaꞌ̱kxpɨ
5Yɨdeꞌen ja nwɨndsønꞌaj̱tɨm Jesús tꞌaneꞌemy ja ñɨmakmajtskpɨ pabøjkpɨtøjk ku ja ojts tkajxtsøøꞌñ:
―Kidi jam etjotp mnøjkxtɨ ma̱ chøønɨdɨ pøn kaꞌisraelɨt jaa̱ꞌ̱dyɨ, kaꞌabaa̱ṯ mnøjkxtɨt ma̱ jaty ja kaj̱p jam

Samaria; 6 jaꞌayɨ mee mnɨnøjkxp midi ya̱ Israelɨt nax̱jøøjty, jaꞌ ɨdøꞌøn ejtnɨdɨp sam̱ ja borreek tyɨgøydɨ.
7Nøjkx xkaj̱pxwaꞌ̱kxtɨ jøts ku Dios kyutujk wyɨngøñ midi ja tyanɨtanaapy yjaa̱ꞌ̱y. 8Yiktsoꞌoktɨ pøn pøjkɨp
ja møk puꞌuts paꞌ̱am̱, jøts pøn tigati jaj̱tɨdɨp, yikjujkpyøktɨ ja ooꞌkpɨdɨ, jøts kaj̱pxpɨdsømdɨ ja mɨkuꞌ jøts
tmajtstuꞌutt ja jaa̱ꞌ̱y. Meets ɨdøꞌøn yø yjadeꞌembɨ møkꞌaj̱tɨn tø mnɨyikmøꞌøy; nayɨdeꞌents xyiktunkpaa̱ṯtɨt
sam̱ tø myikmoꞌodɨ.

9 ’Kidi ti meeñ xkondɨ, nɨ oorɨ, nɨ plaṯɨ, nɨ cobre, 10nɨ pejnbaa̱ṯ xkawetstɨt. Mnɨmdaj̱k nɨti xkakoꞌondɨt,
tuꞌugyɨ mwet xmɨnøjkxtɨt midi ɨxja mwetꞌaj̱ttɨp; tumbɨxɨ mnøjkxtɨ, mgaabyaa̱ṯp meets.

11 ’Ku øyma̱ mjaꞌ̱aṯtɨt wan tkam̱jotpɨ wan tkaj̱pjotpɨ, jamts xꞌɨxaꞌ̱aḏɨt tuꞌuk ja jaa̱ꞌ̱y midi nɨjaw̱ɨ, midi tsojkp
ja Dios yjaꞌ, jaꞌ tyøjkjotp mjaꞌ̱daꞌ̱aḵtɨt kunɨm mdsoondɨt jam kaj̱pjotp, wɨnetnɨmts jam mbɨdsøꞌømdɨt. 12Ku
mdøkɨdɨt tøjkjøtpy, kaj̱pxpooꞌkxtɨ ja jaa̱ꞌ̱y. 13 Pønɨ mꞌadsojɨdɨp ja jaa̱ꞌ̱y, øyꞌaj̱tp; kuts ja kaꞌ tꞌadsojɨmbity,
majtstuꞌuttɨts jaꞌ. 14 Jøts ku pøn mgagupøkɨdɨt, uk kaꞌ paa̱ṯ tmadowaꞌ̱aṉdɨ pønɨ sa̱ me mjawaꞌ̱aṉ̃, pɨdsømdɨts
jam jaꞌabɨ tøjkjotp uk jaꞌabɨ kaj̱p. Wɨnaptɨ ja puꞌux midi jam mdekyøjxp, jøts jadeꞌeñɨ xukꞌejxtɨt jøts
ku jadeꞌeñɨ tø mnañɨwaꞌ̱ac̱hɨdɨ. 15 Øts ɨdøꞌøn wam̱p ku wyɨnaty yjaꞌ̱aṯy ja tɨɨdyuꞌunɨn, neꞌegɨ kajaa yø
yjadeꞌembɨ jaa̱ꞌ̱y ja ayoꞌon tyimbyaa̱ṯtɨt, jøts nɨgɨdi jadeꞌen yꞌayoꞌombaa̱ṯtɨt neꞌegɨ ja kawɨndɨy jaa̱ꞌ̱dyɨ pøn
jam tsɨnaadyøø jam Sodoma jøts jam Gomorra.

Ku ja yiknɨgajpxy jøts ku ja pabøjkpɨtøjk yikmaṯswaꞌ̱aṉdɨt
16 ’¡Øyɨm xmadoꞌodɨt jøts xnɨjaw̱ɨdɨt jøts ku meets jam nguexy ma̱ kaꞌap nugo ajaw̱ɨ øy pøn tyøkɨ!

Mjadyimñayꞌejxꞌetɨdɨp, yikxonɨm mnañɨwijyꞌaṯɨdɨt, kidi øy ti xtsepøktɨ, yujy køꞌøm mnabyɨktaꞌ̱ag̱ɨdɨt.
17Øyɨm xꞌejxtɨt, øyxɨ døꞌøn jaa̱ꞌ̱y mgøyaḵɨdɨt ma̱ kudunktøjk jamdɨ, jøts myikwɨnwoptɨt myikjøpwoptɨt jam
tsap̱tøjkjotp. 18Myiknøjkxɨ paa̱ṯ meets ja jaa̱ꞌ̱y jam ma̱ jaty ja møj wɨndsøn yikutuktɨ, jaꞌagøjxp ku øts njaꞌ
xpabøjkɨdɨ; jats ɨdøꞌøn ja ñɨbɨdsømɨt jøts meets ja xukmadoꞌot pønɨ sa̱ øts ɨdøꞌøn ja nꞌɨxpøjkɨn, jaꞌabaa̱ṯ
meets xukmadoꞌodɨt pøn kaꞌisraelɨt jaa̱ꞌ̱dyɨ. 19Kutsmyikøyaḵtɨt jam kudunkwyɨndumdɨ, kidi xkumayjaw̱ɨdɨ,
kidi meets ja xpamaañɨ xpadaj̱nɨ pønɨ ti døꞌøn jam mgaj̱pxtɨp, uk pønɨ sa̱ døꞌøn jam mwaꞌ̱aṉdɨt; jaꞌayɨ ja
yꞌukjaꞌ̱aṯt pønɨ juunɨ døꞌønmgaj̱pxtɨt, nagyøꞌømts Diosmmoꞌojɨdɨt ja ayuujk pønɨ sa̱ døꞌønmwaꞌ̱aṉdɨt. 20Kidi
meedsɨpxɨ ja mmɨwɨnmaa̱ꞌ̱nbyaa̱ṯp ku mee mgaj̱pxt, pø ja Dios Teetyxɨ yꞌEspíritu Santo myikaj̱pxɨdɨp.

21 ’Jadeꞌen nøjkx jaty kyubety pønɨ pøn øts njaꞌ wyɨnaty xkupøjkɨyɨp, jøts ja myɨguꞌuk paa̱ṯ ja tyamɨd-
sepøkɨt jøts ja tnaṉkyikꞌoogɨt, jøts ja uꞌnkteety jøts ja uꞌnktaa̱ḵ nayɨdeꞌen ttumɨdɨt ja yꞌunaꞌ̱jk nay jaꞌagøjxp
ku øts njaꞌ janchpabøjkɨdɨ nɨduꞌugɨn; jøts ja uꞌnk unaꞌ̱jk nayɨdeꞌents ttumɨdɨt ja tyeety tyaa̱ḵ, tyikꞌooktɨt paa̱ṯ
jaꞌadɨ. 22May jaa̱ꞌ̱y mee mmɨꞌakɨyɨp mmɨjotmaꞌ̱aḏɨyɨp jaꞌagøjxp ku meets njaꞌ xpabøjkɨyɨ; pønts tmɨdanaapy

øy wɨneꞌen paa̱ṯ, ja yjadeꞌembɨ jaa̱ꞌ̱yts ɨdøꞌøn nɨtsoꞌokꞌaṯp. 23Kumyiktabawɨdetɨt ja kipy ja tsaa̱,̱ kaknøjkxtɨts
ma̱ kaj̱p jam jaduꞌuk; øts ɨdøꞌøn wam̱p, jøts ku øts wyɨnaty jawyeen tø nmenɨ yam̱nɨm meets ja kaj̱p
xkaꞌayøꞌøyꞌabɨdsømdɨ midi jaty ja israelɨt jaa̱ꞌ̱y kyaj̱pꞌaj̱ttɨp.

24 ’Kaꞌ pøn ɨxpøjkpɨ tjaa̱ḵtyimyjɨnaxy jamyaꞌestrɨ, jøts nɨ ja tumbɨ tkajɨnaxy jawyɨndsøn. 25Tyajotkujkꞌaṯtɨp
ɨdøꞌøn ja ɨxpøjkpɨ, janch møj ɨdøꞌøn ja wyɨnaty ku yjaꞌ̱aṯtɨt jadeꞌen sam̱ ja myaꞌestrɨ, jøts ja tumbɨ sam̱
ja wyɨndsønɨn. Pønɨ mɨkuꞌdam ø nyiktijy ku mee nnɨwɨndsønꞌaty, ¿tits meets mdsow, ti meets jadeꞌen
mjaa̱ḵayiktejp?

Jaꞌ midi yiktsøꞌøgɨp
26 ’Paty kaꞌ pøn xtsøꞌøgɨdɨt. Kaꞌaxɨ ti kyanɨgaxɨꞌɨky øy pøn ti tjadyimyꞌamaꞌatskꞌaty, kaꞌats ja kyayiknɨjaw̱ɨ

øy pøn ti tjadyimyjayuꞌuchꞌity. 27Pønɨ ti mee ndaꞌagaj̱pxɨp, tukmadowdɨts meets ja jaa̱ꞌ̱y jaꞌ; nɨgaj̱pxtɨts ja
yikxon pønɨ ma̱ xꞌaꞌejxɨdɨ myikmadowdɨ ømyadsowɨ. 28Kidi yikjaa̱ꞌ̱yꞌooꞌkpɨ xtsøꞌøgɨdɨ, pø kaꞌaxɨ anmɨjaꞌ̱wɨn
ja tjadyimyikꞌooktɨ; ja Dios jaꞌ ɨdøꞌøn tɨy neꞌegɨ mdsøꞌøgɨdɨp, pø jaꞌaxɨ møkꞌaj̱tɨn tjagyajp jøts ja jaa̱ꞌ̱y
tyikwɨndɨgøy møøt ja yꞌanmɨjaꞌ̱wɨn jap ayodaa̱j̱kjøtpy.

29 ’O døꞌøn ja joon maḇaa̱ṯ kyɨdyimchobaa̱ṯy, nayɨdeꞌen ɨdøꞌøn ja Dios Teety ja tꞌejxꞌity. Nɨ tuꞌugɨn ja
kyawɨndɨgøy pønɨ kaꞌap ja køꞌøm tyikutuky. 30Tuꞌuk tuꞌuk meets mwaa̱y̱ machøy yꞌity. 31Kidi mdsøꞌøgɨdɨ,
neꞌegɨ jawaanɨ jɨnaxy mee mnɨbayøꞌøyɨ, ¿ti ti meets mdsow, ti sa̱ ja mayjoon chobaa̱ṯy?

Pøn tmøjpɨktaḵtɨp ja Jesucristo jam mayjaa̱ꞌ̱y agujkp
32 ’Pøn jaty ø xpukaj̱pxɨp, pøn wam̱pmayjaa̱ꞌ̱yjøøjty jøts ku øts ja xpabiky, nayɨdeꞌents øts ja møk nnɨtanɨt

jam Dios Teety wyɨngujkp pøn jap tsaj̱pjøtpy. 33Pønts ø xkabukaj̱pxɨp, pøn wam̱p mayjaa̱ꞌ̱yjøøjty jøts ku
øts ja kaꞌ xpabiky, nayɨdeꞌents øts ja nɨwɨneꞌenɨn ngaꞌejxjɨmbett, nɨwɨneꞌenɨn nganɨtanɨt jam Dios Teety
wyɨngujkp.

Jesús køjxp ja ja̱a̱ꞌy ñawyaꞌkxyɨdɨ
34 ’Kidi mee mwaṉɨ jøts ku øts jaa̱ꞌ̱y kuwaṉɨ xtyimyjatytajotkujkꞌaṯtɨt, pø may ɨdøꞌøn ja nøjkx kyana-

chokɨdɨt øts køjxp. 35 Jadeꞌen ja tpaṯnɨ jøts jaa̱ꞌ̱y ja yꞌuꞌnk yꞌunaꞌ̱jk yꞌukmɨdsepøjknɨyɨt, ja uꞌnk ja xaꞌkxy
ja uꞌnk ja nøøx ñamyaṯsɨdɨt; 36 tukmɨguꞌuk ja jadeꞌen yꞌuknamyɨdsepøjknɨyɨdɨt.

37 ’Pøn tyeety tyaa̱ḵ jawaanɨ tyikmøjtøjkɨp sam̱ ø kaꞌap xmøjpɨktaꞌ̱ag̱yɨn, kaꞌap øts ja mɨbaa̱ṯ njaꞌaty; jøts
nayɨdeꞌen pøn yꞌuꞌnk yꞌunaꞌ̱jk jawaanɨ tyikmøjtøjkɨp jøts nɨgɨdi kaꞌap øts, nayɨdeꞌen øts ja kaꞌap mɨbaa̱ṯ
njaꞌbiky; 38 jøts pøn ø xkaguꞌayoꞌombaa̱ḏɨwyam̱p ku jaa̱ꞌ̱y yikꞌookwaꞌ̱aṉɨt, jøts øts ja njaꞌ jadeꞌen xkatunwaj̱nɨ,
kaꞌats øts ja mɨbaa̱ṯ njaꞌbøkt. 39Pøn kasaj̱atyɨm nayꞌejxɨp, pøn nabyaꞌayojɨp, kaꞌap ja mɨbaa̱ṯ ja nɨtsoꞌokꞌaj̱tɨn
tpaa̱ṯy; pønts kanabyaꞌayojɨp wan tjaty sa̱ yjaty øts køjxp, jaꞌats ɨdøꞌøn tpaa̱ṯp ja nɨtsoꞌokꞌaj̱tɨn.

Ja mayꞌa̱jt
40 ’Ja jaa̱ꞌ̱y pønɨ pøn mgupøjkɨdɨp, øts ɨdøꞌøn ja wyɨnaty jadeꞌen xkupøjktɨp; jøts pøn øts jadeꞌen xkupøjkp,

jaꞌats ja nayɨdeꞌen kyupijkpy pøn ø xkajxp. 41Pønɨ pøn tkajpxkyupøjkp ja Dios kyugajpxy, jøts kumɨ Dios ja
kajxɨp, nayɨdeꞌen ja jaa̱ꞌ̱y yikmayꞌaṯt sam̱ ja Dios kyugajpxy yikmayꞌatyɨn; jøts pøn tkajpxkyupøjkp ja øyjaa̱ꞌ̱y
jaꞌagøjxp ku yꞌøyjaa̱ꞌ̱yꞌaty, nayɨdeꞌen ja yikmayꞌaṯt sam̱ ja øyjaa̱ꞌ̱y yikmayꞌatyɨn. 42 Jøts pøn ø xmøøjyɨp
ja nꞌuꞌnk nꞌunaꞌ̱jk øy tukvas̱ɨn ja tsujxk nøø jøts kumɨ øts ja njaꞌajtpy, jøts janch øts ɨdøꞌøn nwaꞌ̱aṉ̃ ku ja
nayɨdeꞌen yikmayꞌaṯt.

11
Ja ja̱a̱ꞌdyɨ pøn ja Juan Bautista ojts tkexy

1Xjats kunwɨndsønꞌaj̱tɨm Jesús ttaꞌanaꞌamꞌabaj̱tɨyɨɨꞌñ ja nɨmakmajtskpɨ pabøjkpɨtøjk, wɨnets ja ojts chøøñ,
jøts ja ñijkxy yikꞌɨxpøjkpɨ kaj̱pxwaꞌ̱kxpɨ ma̱ jaty ja kaj̱p jam jaꞌabɨ etjotp.

2 Jøts ja Juan Bautista, ku ja jam wyɨnaty puxøjkjotp, jøts ja tnɨjaꞌ̱wɨyɨɨꞌñ ti jaty wyɨnaty tyump ja Cristo
ja yiknɨtsokpɨ, wɨnets ja tkejxy namajtsk ja pyabøjkpɨ jøts ja tꞌatsꞌejxtɨt ja nwɨndsønꞌaj̱tɨm Jesús, 3 jøts ja
tꞌatsyiktøꞌødɨt yɨdeꞌen:

―¿Mjanchjacristo mets ɨdøꞌøn, ja yiknɨtsokpɨ midi tijy menwam̱p, uk njøpꞌejxp øøts ɨdøꞌøn jaduꞌukpɨ?
4Xjats ja nwɨndsønꞌaj̱tɨm Jesús yꞌadsojɨmbijty:
―Nøjkxtɨ jøts jadeꞌen xukmadoꞌodɨt ja Juan sa̱ jaty ti jaty mꞌejxtɨp mnɨjaꞌ̱wɨdɨp. 5Tamɨmadyaꞌ̱aḵtɨ sa̱

wɨnap̱ jaa̱ꞌ̱y wyɨnꞌejxwaꞌ̱kxtɨ, sa̱ pakmaꞌ̱aṯ jaa̱ꞌ̱y yøꞌøyjøꞌøktɨ, sa̱ yø puꞌuts pøjkɨbɨ choꞌoktɨ tukɨꞌɨyɨ, sa̱ naṯ
jaa̱ꞌ̱y myadoobøktɨ, sa̱ ooꞌkpɨ yjujkpyøktɨ, jøts sa̱ ayoobɨ jaa̱ꞌ̱y ja Dios kyajpxy yiktukmadowdɨ. 6Nekɨm jaꞌadɨ
pøn tuꞌugyɨ ja janchjaꞌ̱wɨn tmøøtꞌaj̱ttɨp, kaꞌap wɨnguwopɨ jøpkuwopɨ tmɨjaṯtɨt ku ø xjanchjaw̱ɨdɨ.

7 Ɨxanɨm ɨdøꞌøn ja wyɨnaty tyimchoondɨ ja Juan Bautista yjaa̱ꞌ̱y midi ja pyabøjkpɨꞌajtpy, ku ja nwɨnd-
sønꞌaj̱tɨm Jesús tnɨmadyaḵtøjkɨyɨɨꞌñ ja Juan, yɨdeꞌen ja tnɨmaa̱y̱ ja mayjaa̱ꞌ̱y:

―¿Ti ojts xꞌejxtɨ jam abaḵ etjotp ku jam ojts mnøjkxtɨ? ¿Ojts meets jam yjaw̱ɨ xꞌixy tuꞌuk ja jaa̱ꞌ̱y midi
jadeꞌen jaj̱tp sam̱ kapy pyojɨmbity pyojꞌadɨjy? Pø kaꞌaxɨ, pø tuꞌugyɨxɨ ja tmɨꞌity ja wyɨnmaa̱ꞌ̱ñ. 8¿Tits ɨdøꞌøn
ojts xꞌatsꞌejxtɨ? ¿Uk ojts xꞌejxtɨ tuꞌuk ja jaa̱ꞌ̱y midi janchwetɨ janchnaa̱m̱yɨ, midi janch tsuj ja wyet tø
tyikpety? Pø waꞌ̱aṯsxɨ xnɨjaw̱ɨdɨ pøn jadeꞌen naxyojxɨdɨp jøts ku ja jam ñachøkyɨdɨ ma̱ ja wɨndsøndøjk jam
chøønɨdɨ. 9 ¿Tits ɨnkwan ɨdøꞌøn mjantyimꞌatsꞌejxtøø? ¿Tuꞌuk ja Dios kyugajpxy? Janch jaꞌats ɨdøꞌøn pøn
jawaanɨ tjaa̱ḵtyimyøj, nɨgɨdibaa̱ṯ ja yjaduꞌukpɨ jadeꞌendɨ. 10 Ja Juan ɨdøꞌøn jadeꞌen yiknɨgaj̱px ku wyaꞌ̱aṉ̃ Dios
kyajpxy yɨdeꞌen:
Ngajxjawyenɨp øts, uꞌnk, ja ngugajpxy tuꞌuk,
jøts ja jaa̱ꞌ̱y ja wyɨnmaa̱ꞌ̱ñ ja tyiktøøjɨt tyiktuudaa̱j̱kɨt, jøts mets ja mꞌɨxpøjkɨn yikjøpꞌext.

11 Tyɨɨbyɨ øts ɨdøꞌøn nmadyaꞌ̱aḵy, jøts ku kaꞌap jadeꞌen pøn myajadaꞌ̱aḵñɨm Dios kyugajpxy sam̱ ja Juan
Bautista; pønɨ pønts øts njaꞌ xpaduujnɨp jøts ku tyøkɨ ma̱ øts ngutujk ttanɨtanɨt ja jaa̱ꞌ̱y, jaꞌats neꞌegɨ
yikmøjpɨktaḵtɨp jøts nɨkaꞌap ja Juan Bautista.

12 ’Jaayɨp ja Dios kyutujk cheptaḵꞌokwaṉɨ ku yø Juan Bautista myiiñ jøts ɨxyam̱baa̱ṯnɨm kyakixy kyanaxy.
Aguwaṉɨ ja tjadyimyjamɨmajadaꞌ̱aḵwaꞌ̱aṉdɨ pøn nadyaꞌajaꞌ̱wɨyɨdɨp ja yjotmøkꞌaj̱tɨndɨ. 13Pøn ja Dios kyutujk
yjaw̱ɨ tkaꞌuknɨgaj̱pxɨp, nɨꞌijtyɨ ja tnɨgaj̱pxtɨ pøn Dios kugajpxyꞌaj̱tɨdɨp, jøts nayɨdeꞌen ja Moisés kyutujk
tyikwaꞌ̱aṉ̃ jøts jaabaa̱ṯnɨm ja tø yiknɨꞌamøñ ku ja Juan Bautista yam̱ tø myiñ; 14 jøts pønɨ mjantyimyjanch-
jaw̱ɨwyaṉdɨp, ja Juan ɨdøꞌøn jaꞌ pøn yiknɨgaj̱pxp jøts ku myeꞌent jadɨgojk ja Dios kyugajpxy midi txøøwꞌaj̱tp
Elías. 15Pønɨ pøn yikxon tnɨmadoop, wants tjaꞌ̱gyukɨ.

16 ’Jadeꞌen meets mdamɨꞌejxɨ sam̱ ja mutskunaꞌ̱jk muum yꞌadøꞌøtstɨ jam maa̱y̱jotp, ku ja myɨꞌunaꞌ̱jk
nɨsudsoꞌampy tkagupøjkɨyɨdɨ ja kyuyaj̱tɨn midi ja yjaꞌ ttsøjkpy yjaguyaṯwampy, jadeꞌen ja yiknɨmaadyɨ:
17 “Tø øø njaxuꞌuxy, kaꞌats mꞌatswaꞌ̱aṉdɨ; tø øøts ja cancion jotmayꞌøøgyɨm njaꞌøømɨ, nɨ jadeꞌents tø
mgayaꞌ̱ax̱tɨ.” 18 Tøxɨ yø Juan myiñ jøts kaꞌ yø kyay jøts kaꞌ yø yꞌuuky, jøts mwaꞌ̱aṉdɨ jøts ku mɨkuꞌ
yø myøøtꞌajtpy. 19 Xjats ø tø njamemɨ, kaapy ukpts øts, jøts mwam̱ɨdɨ jøts ku øts janchkax̱ɨm ngay
nꞌuuky, jøts ku øts ja møøt nnamyayɨ pøn yiktejtɨp jantyimbyojkpɨtumbɨjaa̱ꞌ̱dyɨ, jøts nayɨdeꞌen møøt ja
yikugubajtpɨtøjktɨ. Pønɨ pønts ja Dios yjaꞌ tkupøjkɨp, jaꞌats tjaꞌ̱gyukɨp sam̱ ja Dios yjaꞌ tsøkyɨn.

Ja ka̱jp midi kamadoodɨp
20Xjats ja nwɨndsønꞌaj̱tɨm Jesús ttamɨgaj̱pxkɨjxy ja kaj̱pma̱ jaty jawyɨnaty tø ttuñ jamɨlag̱rɨꞌaj̱tɨn, ku døꞌøn

ja jaa̱ꞌ̱y jam kaꞌ tyimyiktɨgaṯstɨnɨm ja chɨnaa̱ꞌ̱yɨn. Yɨdeꞌen ɨdøꞌøn ja wyaa̱ṉ̃:
21 ―¡Mjanchꞌayøøy meets, Corazíngɨt jaa̱ꞌ̱dyɨ! ¡Mjanchꞌayøøy meets Betsaidɨt jaa̱ꞌ̱dyɨ! Ku jeexyɨp ja

mɨlag̱rɨꞌaj̱tɨn tyuñɨ jam Tiro jøts jam Sidón midi meets ya̱ tø myiktuꞌunxɨ, ku ja jeexyɨp jam yiktuujnɨdɨ
ja mɨlag̱rɨꞌaj̱tɨn, wɨndiꞌixyɨp ja jeexyɨp tyiktɨgaj̱tsnɨdɨ ja chɨnaa̱ꞌ̱yɨndɨ, ku ja pyøky jeexyɨp tyimchaachjaw̱ɨdɨ.
22Øtsts yam̱ wam̱p jøts ku nøjkx ja tɨɨdyuꞌunɨn ñaxy, mguꞌayowɨp meets ja jɨnaxy, nɨkaꞌap ja neꞌegɨ jadeꞌen
yꞌayoꞌodɨt pøn tsɨnaadyɨp jam Tiro jøts Sidón. 23 Jøts meets Capernaumɨt jaa̱ꞌ̱dyɨ, ¿ma̱ mee xijy mnøjkxtɨ
tsaj̱pjøtpy? Pø japxɨ meets ayodaa̱j̱kjøtpy mnøjkxtɨt. Ku jeexyɨp ja mɨlag̱rɨꞌaj̱tɨn yiktuñ jam Sodoma midi
meets ya̱ tø myiktuꞌunxɨ, neꞌegɨ nay jaa ja kaj̱p jeexyɨp, kaꞌap ja jeexyɨp sa̱ yjaty. 24Øtsts ɨdøꞌøn tyimwyam̱p
ku wyɨnaty ja tɨɨdyuꞌunɨn ñaxy, neꞌegɨ yikxon mee neꞌegɨ mjaa̱ḵtyimyꞌayoꞌonbaa̱ṯt, jøts nɨgɨdi jadeꞌen pøn
jaty tsɨnaadyøø jam Sodoma.

Ya̱ mendɨ jøts mbooꞌkxtɨt
25Xjats ja nwɨndsønꞌaj̱tɨm Jesús yjaa̱ḵwaa̱ṉ̃:
―Dios Teety tsaj̱pjotpɨt, yikjujkyꞌaj̱tpɨ ya̱ nax̱wiiñ, nmøjaꞌ̱wɨp mets ngunuuꞌkxyjaꞌ̱wɨp mets, jaꞌagøjxp

ku tø xamɨdsøky o pøn ja mnɨtsoojkɨn jøts yø wijy jaa̱ꞌ̱y ja tø tkajaꞌ̱gyukɨdɨ køꞌøm, neꞌegɨ tøts ja xukꞌixy
xuknɨjaw̱ɨ pøn ɨdøꞌøn kaꞌejxɨɨyɨmdɨ. 26 Jadeꞌents Teety tø xuñ sa̱ køꞌøm xamɨdsøky øy pøn.

27Xjats ja Jesús tnɨmaa̱y̱ ja mayjaa̱ꞌ̱y:
―Tum jaꞌ øts ndeety xuktump midi ja køꞌøm tyunwampy. Kaꞌap øts pøn jadeꞌen xnɨjaw̱ɨ sam̱ øts ndeety

køꞌøm xnɨjaw̱ɨ; nɨkaꞌats øts ndeety pøn waꞌ̱aṯs ñɨjaw̱ɨyɨ sam̱ øts ja køꞌøm ndyimñɨjaw̱ɨ, jøts pønɨ pøn øts ja
nduknɨjaw̱ɨwyampy, jaꞌats tnɨjaw̱ɨdɨp ja Dios Teety. 28Øts ɨdøꞌøn xnɨmeꞌendɨp pøn jaty agøjxtɨp jotkøjxtɨp,
pøn jaty ø xkuꞌayoꞌombaa̱j̱tɨdɨp, øtsmeenyikpooꞌkxp. 29Kupøjkɨdɨk øts ja nꞌɨxpøjkɨn jøtsmwɨnmaa̱ꞌ̱nbyaa̱ṯtɨt
jadeꞌen sa̱ meets tø ndanɨwɨnmayɨ, yujy øts wɨnmaa̱ꞌ̱ñ njagyepy; pyaa̱ṯpts meets ja mꞌanmɨjaꞌ̱wɨn ja øyꞌaj̱tɨn
ja kunuuꞌkxꞌaj̱tɨn. 30Yø ɨxpøjkɨn midi meets yam̱ nmøøpy, kaꞌap yø chepɨ, jaj̱tnɨ yøꞌ, jaꞌayɨ xkaꞌɨxmaṯstɨt.

12
Ku ja Jesús ttøjtøø ja ariin ya̱m pooꞌkxɨn xøøw

1Tuuꞌyøꞌøpy ja nwɨndsønꞌaj̱tɨm Jesús wyɨnaty, pooꞌkxɨn xøøwts ɨdøꞌøn, jøts ja jam wyɨnaty ñax̱tɨ ma̱ kam̱
jam. Janch yuuꞌooꞌktɨpts ja pyabøjkpɨtøjk jøts ja ariin uun ja ttøjpɨnax̱waꞌ̱ktøø, jøts ja pyaj̱k ja tjøøꞌkxɨyɨdɨ.
2Xjats kuts ja fariseotøjk ja jadeꞌen tꞌejxtøø, wɨnets ja ttamaj̱tstøø ja nwɨndsønꞌaj̱tɨm Jesús:

―Ejx yø mbabøjkpɨtøjk jadeꞌen yꞌadøꞌøtstɨ, jøts kaꞌats pyaa̱ṯꞌatyɨ jøts yø jadeꞌen yꞌadøꞌøtstɨt ku pooꞌkxɨn
xøøw.

3Xjats ja yɨdeꞌen yiknɨmaadyøø:
―¿Ti kaꞌanɨmmeets ja Dios kyajpxy xꞌixymidi tnɨgaj̱pxp sa̱ ja David tukꞌojk tmøøtꞌadɨɨjch jamyɨguꞌuk, ku

yuu ja wyɨnaty yikꞌookwaꞌ̱aṉɨyɨdɨ? 4Tsap̱tøjkjøtpyxɨ ja ojts tyøkɨ, japts ja ojts tkay ja kunuuꞌkxy chap̱kaaky
midi ja Dios yiktamɨyoxp, midi ja kaꞌap pyaa̱ṯꞌatyɨ jøts ja tkaꞌaty, uk jøts ja ttukaꞌaty ja myɨguꞌuk, jaꞌayɨ ja
paa̱ṯꞌaj̱tɨdɨp pøn teetyꞌaj̱tɨp. 5¿Jøts nɨgɨdibaa̱ṯnɨm meets ja kutujk xꞌejxnɨ midi ja Moisés yjaa̱y̱, midi wam̱p
jøts ku teetyøjk kaꞌ pyooꞌkxtɨ jap tsap̱tøjkjøtpy ku pooꞌkxɨn xøøw, jøts nɨkaꞌats ja pyøkyɨ? 6Øts wam̱p jøts
ku ja jaduꞌuk jawaanɨ møj, nɨkaꞌap tsap̱tøjk yjaꞌ jadeꞌen. 7Kaꞌ meets yø xnɨmadøy pønɨ sa̱ døꞌøn yø tjatijy
yaꞌ̱aṯ Dios kyajpxy ku ja Dios Teety wyaa̱ṉ̃: “Jaꞌ ø ndsøjkpy jøts xmøøtꞌaṯtɨt ja paꞌayoꞌowɨn ja ayoꞌejxɨn, jøts
neꞌegɨ kidi xyikꞌooktɨ yø jɨyujk yø tsakaa̱̱ midi jaty myojxtɨp.” Kuk yꞌijty xjaꞌ̱gyukɨdɨt, kaꞌabɨk mmɨguꞌuk
yꞌijty xpøkyꞌejxtɨt øy ja ti pøky tjagatundɨ. 8Ngudanaapy øts ja nax̱wiiꞌñɨt jaa̱ꞌ̱y jøts øts wam̱p ti paa̱ṯꞌaj̱tɨp
kapaa̱ṯꞌaj̱tɨp yiktuꞌunt ku pooꞌkxɨn xøøw.

Ja ja̱a̱ꞌy midi ja kyøꞌ jadiꞌiñɨ tøtsnɨp
9Xjats ja nwɨndsønꞌaj̱tɨm Jesús jam chøøꞌñ jøts ja ojts ñijkxy, tyøjkɨyɨɨꞌñ jam tsap̱tøjkjotp 10ma̱ wyɨnaty

jam tuꞌuk ja jaa̱ꞌ̱y midi ja kyøꞌ jadiꞌiñɨ tøtsnɨp tuktamaj̱ñ; jøts kumɨ øy ɨdøꞌøn ja tyimyꞌɨxaꞌ̱aḏɨ ti ja
yjadyimyꞌuktanɨꞌøønɨdɨp ja nwɨndsønꞌaj̱tɨm Jesús, jøts ja tyiktøødøø tꞌamɨdoodøø ñadyijyɨ:

―¿Kutujk yøꞌ ku pamaa̱ꞌ̱y jaa̱ꞌ̱y nyiktsojkɨn ku pooꞌkxɨn xøøw, u kaꞌ?
11 Jøts ja nwɨndsønꞌaj̱tɨm Jesús ja ojts tꞌadsøy, yɨdeꞌen ja tnɨmaa̱y̱:
―¿Wan meets ja mborreek ndejɨn jadiꞌiñɨ xmajtstuꞌutt ku ja wyɨnaty tø kyunaxy jap jutjøtpy yam̱

pooꞌkxɨn xøøw? Pø kuwaṉɨxɨ ja xnɨnøjkxtɨt jøts ja xꞌatsjuuttɨt. 12¿Ti saṯs ja jɨyujk jadeꞌen yjaa̱ḵyikjotmayꞌaty,
jøts ja jaa̱ꞌ̱y jadiꞌiñɨ yikmajtstuꞌutt? ¡Pø kaꞌaxɨ, pø jaa̱ꞌ̱yxɨ jaꞌ! Paa̱ṯꞌaj̱tɨp nꞌødyuꞌunɨn øy pøn ku pooꞌkxɨn
xøøw.

13Xjats ja yiknɨmaa̱y̱ midi ja kyøꞌ wyɨnaty tøtsp:
―Xaj̱tøw.
Jøts ku døꞌøn ja ojts xyaj̱tɨy, tyimyøkpøjk ja kyøꞌ jaꞌ, nayɨdeꞌen ja tyimyjaꞌ̱wɨyɨɨꞌñ sam̱ ja yjaduꞌukpɨ køꞌmidi

møk. 14Wɨnets ja fariseotøjk wyaꞌ̱kpɨdsømdøø, jøts ja tkajpxyꞌaj̱tpɨnɨbøjkɨdøø sudso ja tjadyimyꞌukyikꞌooktɨt
ja nwɨndsønꞌaj̱tɨm Jesús.

Ku ja Dios kyugajpxy Isaías tnɨgajpxy sa̱ ja Jesús jyaṯwaꞌ̱aṉ̃ kyubatwaꞌ̱aṉ̃
15Kuts ja nwɨndsønꞌaj̱tɨm Jesús ja tnɨjaꞌ̱wɨyɨɨꞌñ, wɨnets ja jam ojts choꞌonɨ jøts mayjaa̱ꞌ̱y ja ojts pyadsøøñɨ.

Yikmøkpøjkijxpy ɨdøꞌøn ja pamaa̱ꞌ̱y jaꞌ, 16 jøts ja yikxon ttukmadøy jøts ja kaꞌap ñɨmadyaꞌ̱ag̱ɨdɨt pønɨ pøn
ɨdøꞌøn jaꞌ. 17 Jadeꞌenꞌampy ɨdøꞌøn ja jadeꞌen yjaty, jøts ja jadeꞌen kaꞌpxy tyimyjaṯt sa̱ wyaa̱ṉ̃ Dios kyugajpxy
midi Isaíasꞌaj̱tp, ku ja yɨdeꞌen wyaa̱ṉ̃:
18Yøꞌ øts ɨdøꞌøn tø nꞌaꞌejxɨ, øts yøꞌ ndumbɨ,
yøꞌ ø ndsøjkpy jøts yøꞌ ø ndajotkujkꞌajtpy.
Nmoꞌop øts yøꞌ ja nmøkꞌaj̱tɨn ja nꞌEspíritu Santo,
jøts øts yø xnɨgaj̱pxɨt ja ndɨyꞌaj̱tɨn o mag̱aj̱p.
19Kaꞌap yø cheekt, kaꞌap yø wyopt, kaꞌap yø yaꞌ̱ax̱t yjokt, nɨdukꞌaa̱w̱ɨn yø kyayikmadoꞌot ja yꞌaa̱w̱ yꞌayuujk

ja nøøꞌaj̱y tuuꞌaj̱y.
20Kaꞌap yø øy pøn nugo tyimdyaꞌooꞌkpety,
kaꞌap yø nugo tukmajadaꞌ̱aḵ tyimyajadaꞌ̱aḵy øy pøn maḇaa̱ṯ tyimyjatundɨgøy,
kunɨm yø yikxon tpɨktaꞌ̱aḵt ja kyutujk ja tyɨyꞌaj̱tɨn.
21 Jøts yø ødyimbyøngaj̱pɨ yꞌajotꞌaṯtɨt.

Ku ja Jesús yiknɨmaa̱y̱ jøts ku mɨkuꞌ myøkꞌaj̱tɨn ja tyiktuujnɨ
22Xjats ja nwɨndsønꞌaj̱tɨm Jesús ojts yiktanɨnijkxy tuꞌuk ja jaa̱ꞌ̱y midi wɨnap̱ midi uum, jøts tø mɨkuꞌ ja

wyɨnaty tyatøkɨyɨ. Ojts ja tyikmøkpɨjky jøts ja jaa̱ꞌ̱y wyɨnꞌejxwaꞌkxy jøts ja yꞌawijy jadɨgojk. 23 Jøts ɨdøꞌøn ja
jaa̱ꞌ̱y ja ñɨgyumaa̱p̱ tyimyjaꞌ̱wɨdøø, yɨdeꞌen ja ojts wyaꞌ̱aṉdɨ:

―¿Ti yaꞌ̱aṯ ndejɨn, ja rey David yꞌap̱ɨp?
24Xjats ja fariseotøjktɨ jaꞌayɨ ja ojts jadeꞌen tnɨmyadowdɨ, xjats ja wyaṉdøø:
―Jadeꞌenꞌampy yaꞌ̱aṯ jaa̱ꞌ̱y tyikpɨdsimy yø mɨkuꞌ kumɨ ja møj mɨkuꞌ myøkꞌaj̱tɨn yø yiktuujnɨp, jøts yø

ttuktabɨdsimy ja myɨmɨkuꞌ, yøꞌøts yø wyɨndsønꞌaj̱tɨp.
25Waꞌ̱aṯs ja nwɨndsønꞌaj̱tɨm Jesús ja tnɨjaw̱ɨ sa̱ jaty ja wyɨnaty wyɨnmaydɨ, jøts ja tnɨmaa̱y̱:
―Nɨmidiꞌibɨ kutujk køꞌømyɨ ñamyɨdsepꞌatyɨ, kuts ja cheptundɨ ja xem yam̱ jadiꞌiñɨts ja ñaṉkyudɨgøyɨdɨ;

u ku kaj̱p u ku jaa̱ꞌ̱y tukmɨguꞌuk ñamyɨdsepikyɨdɨ jøts ñawyaꞌkxyɨdɨ, kaꞌap ja yikjøpꞌijxyꞌaty jøts ja jeky
ñaṉkchøønɨyɨdɨt. 26 Jøts nayɨdeꞌen yjaty ku ja møj mɨkuꞌ tyikpɨdsimy ja myɨmɨkuꞌ, tøts ɨdøꞌøn ñamyayɨ
ñawyaꞌ̱kxnɨyɨ; ¿sudsoꞌampyts ja jadeꞌen yꞌett ja myøkꞌaj̱tɨn? 27 Pø jadeꞌenxɨ mee mwaꞌ̱aṉ̃ jøts ku øts
jadeꞌenꞌampy ja mɨkuꞌ nyikpɨdsimy ku øts ja møj mɨkuꞌ myøkꞌaj̱tɨn nyiktuujnɨyɨ; pønɨ janch jadeꞌents,
¿pønts meets ja mmɨguꞌuk ja myøkꞌaj̱tɨn yiktuujnɨp ku ja mɨkuꞌ ja nayɨdeꞌen tyikpɨdsømdɨ? Jaꞌaxɨ mee
mnɨꞌøøꞌnɨyɨdɨp jøts ku nugo jadeꞌen nugo mjadyimgyaj̱pxɨgøydɨ. 28 Kuts øts, jadeꞌenꞌampy øts ja mɨkuꞌ
nyikpɨdsimy ku øts ja Dios myøkꞌaj̱tɨn nyiktuujnɨyɨ, jadeꞌents meets ɨdøꞌøn yø xjaꞌ̱gyukɨt jøts ku Dios ja
kyutujk tø mdanɨjaꞌ̱aḏyɨdɨ midi ja tyanɨtanaapy yjaa̱ꞌ̱y.

29 ’¿Pønts øy nugo tyimyꞌuknɨdøjkɨp ja jaa̱ꞌ̱y jap tyøjkjøtpy midi janch kamaabyɨm, øy ja pøn ty-
imyjapøjkxɨwyaj̱nɨ ja pyɨktaꞌ̱aḵy? Jawyeenxɨ ja yikøwøønt yikpakwøønt, wɨnetnɨmts ja yikpøjkøjxɨt ja
pyɨktaꞌ̱aḵy, pø tøxɨ øts nayɨdeꞌen ja mɨkuꞌ yjaꞌ nmɨmajadaꞌ̱aḵy.

30 ’Pøn ø xkabudøjkɨp, jaꞌ øts ɨdøꞌøn xmɨdsepwam̱p; jøts ku øts pøn ti møøt njapøkmukwaꞌ̱aṉ̃, jøts ja jɨnaxy
tpøkwaꞌkxy.

31 ’Paty meets ɨdøꞌøn nnøjmɨ, jøts ku øy tyimyjapønɨ yikmaaꞌkxkøjxp jaꞌ pyøky, pønɨ ti jaty pøn tyumpy
kyajpxpy; kuts pøn tkaꞌukꞌømyɨgaj̱pxt ja Espíritu Santo, nɨwɨndem ja mɨbaa̱ṯ kyayikpojkpɨmeeꞌkxy. 32 Jøts
øy øts pøn xjagaꞌømyɨgajxpy, jaa̱ḵyikpojkpɨmaaꞌkxp jaꞌ; jøts jaꞌ pøn tkaꞌømyɨgaj̱pxp ja Espíritu Santo, kaꞌap
ja mɨbaa̱ṯ yikpojkpɨmeeꞌkxy ya̱ nax̱wiiñ, jøts øy tyimyjamaḏsoꞌjɨ.

Pønɨ sa̱ wyɨmbɨdsimy øy ti, jaꞌats tyiknɨgaxøꞌkp pønɨ sa̱ ti yꞌøyɨ kyaꞌøyɨ
33 ’Ku kipy yꞌøyɨ, nayɨdeꞌen ja øy tyøøm tyikwɨngaxɨꞌɨky; jøts midi kaꞌøy, nayɨdeꞌents tyøøm ja tyikwɨn-

gaxɨꞌɨky kaꞌøy. Ja tyøømts ja kipy yiktaꞌejxkaj̱p pønɨ sa̱ øy kaꞌøy tyøømɨ. 34 ¡Meets wɨnꞌøøꞌmbɨdɨ! ¿Sudso
mee mꞌøgyaj̱pxt jøts kaꞌats mꞌøyjaa̱ꞌ̱yɨdɨ? Jøts pønɨ sa̱ yꞌaw̱aꞌkxy yø aa̱w̱, tum jamts yø chøøñ midi jam ujts
abøkɨ yikmøøtꞌaj̱tp jam am̱jotp. 35Pøn øy jaa̱ꞌ̱y, jadeꞌenꞌampy ja tyikpɨdsimy ja øgyajpxy ja øwyɨnmaa̱ꞌ̱ñ,
kumɨ tumꞌøwyɨnmaa̱ꞌ̱ñ ja yjagyejpy jam yꞌam̱ yjotp; jøts ɨdøꞌøn kaꞌøyjaa̱ꞌ̱myɨdɨ jadeꞌenꞌampy tkayikpɨdsimy
ja øwyɨnmaa̱ꞌ̱ñ, kumɨ tum ja kaꞌøybɨ ja jammyøøtꞌajtpy yꞌam̱ yjotp. 36Øtsts mee nnɨmaapy jøts ku wyɨnaty ja
tɨɨdyuꞌunɨn ñaxy, jaꞌabɨ xøøwts tukɨꞌɨyɨ yikøyaj̱køxt ja øgyajpxy ja kaꞌøgyajpxy pønɨ sa̱ pønjabøn tø wyaꞌ̱aṉ̃.
37Pønɨ sa̱ ja mꞌayuujk pønɨ sa̱ ja mwɨnmaa̱ꞌ̱ñ, nayɨdeꞌents myiktɨɨdyuꞌundɨt, nay jaꞌ myiktapøkyꞌejxtɨp, nay
jaꞌats mgayiktapøkyꞌejxtɨp.

Ku ja kaꞌøyja̱a̱ꞌy tꞌamɨdowdɨ jøts yiktukꞌejxtɨt ja mɨlag̱rɨ

38Wɨnets ja nwɨndsønꞌaj̱tɨm Jesús ja fariseotøjk ñɨmaa̱j̱yøø møøt ja kaj̱pxwejpɨtøjktɨ:
―Wɨndsøn, jaꞌ øø nꞌejxwampy jøts øøts xukꞌext tuꞌugɨn ja mɨlag̱rɨꞌaj̱tɨn, pønɨ janch ku mjanchdiosuꞌngɨ:
39Xjats ja nwɨndsønꞌaj̱tɨm Jesús ja tꞌadsøøy:
―Jaꞌ ɨdøꞌøn ja mɨlag̱rɨꞌaj̱tɨn amɨdoodɨp pøn kawɨndɨyjaa̱ꞌ̱yꞌaj̱ttɨp; kaꞌats ti mɨlag̱rɨꞌaj̱tɨn yꞌukyiktukꞌe-

jxnɨdɨt, wan jaꞌayɨ sa̱ yjaj̱ty kyubejty ja Jonás ja Dios kyugajpxy. 40Nayɨdeꞌen ja Jonás yꞌijty tɨgøøk xøøw
tɨgøøk tsuu jam aj̱kx yjotp jøts pyɨdsɨɨmy jujky, nayɨdeꞌents øts ɨdøꞌøn jap nax̱patkiꞌpy nꞌett tɨgøøk xøøw
tɨgøøk tsuu jøts nbɨdsøꞌømt jujky. 41Mayꞌampy pyɨdøꞌøktɨt ja jaa̱ꞌ̱y pøn jaty tsɨnaadyøø jam Nínive ku yjaꞌ̱aṯt
ja tɨɨdyuꞌunɨn xøøw, ku yø jaa̱ꞌ̱y yiktɨɨdyuꞌundɨt pøn jaty ɨxyam̱ tsɨnaadyɨp jujkyꞌaj̱ttɨp ya̱ nax̱wiiñ, yøꞌøts
ɨdøꞌøn yikpøkyꞌejxtɨp; kumɨ neꞌegɨ yiktɨgaj̱tstøø ja Nínive jaa̱ꞌ̱y chɨnaa̱ꞌ̱yɨndɨ ku ja Jonás ja ojts tyukmadøyɨdɨ
ja Dios kyajpxy, jadyimyꞌɨxyaṯs ɨdøꞌøn jaꞌ midi jawaanɨ møj jøts nɨkaꞌap jadeꞌen Jonás, jøts kaꞌap meets ja
xmøjpɨktaꞌ̱aḵy. 42Nayɨ pɨdøꞌøkp nayɨdeꞌen ja wɨndsøndøꞌøxy ku tɨɨdyuꞌunɨn xøøw, ku yaꞌ̱aṯ nax̱wiiꞌñɨt jaa̱ꞌ̱y
yiktɨɨdyuꞌundɨt jøts pyøky ja yiktanɨꞌøønɨdɨt; kumɨ jagam et ja ojts chøøñ, jøts ja ojts jadɨneꞌen tnɨmiñ ja
Salomón ku ja tpatmadoowaj̱nɨ ja kyaj̱pxwejɨn, ɨxyaṯs jaduꞌuk midi jawaanɨ tnɨjaꞌ̱wɨp jøts nɨgɨdi jadeꞌen
Salomón, jøts kaꞌap meets ja xmøjpɨktaꞌ̱aḵy.

Ku ja mɨkuꞌ jadɨgojk tꞌawɨmbetɨ ja chɨnaadyaa̱j̱k
43 ’Kumɨkuꞌ tmajtstuꞌuty ja jaa̱ꞌ̱y, jøts ñijkxy wɨdejtpɨ tøꞌøts etjotp, tjaꞌɨxaꞌ̱ay̱ ja pyooꞌkxaa̱j̱k; jøts kuts nɨma̱

tkapaa̱ṯy, xjats wyɨnmay: 44“Nay ja ndøjk ø nꞌawɨmbetɨpma̱ ø tø ndsøøñ.” Kutswyɨmbity, jøts ja jaa̱ꞌ̱y jadeꞌen
yikpaa̱ṯy sam̱ tøjk tawaꞌ̱aṯs, peꞌety jaa̱x̱y ja jap. 45Xjats ja chøøñ, jøts ja tjaa̱ḵtyimyꞌatsway ja nɨwɨxujk ja
myɨmɨkuꞌ midi jawaanɨ kaꞌøydɨ, jøts ja nɨdukɨꞌɨyɨ ttatøkɨdɨ ja jaa̱ꞌ̱y, tsɨnaadyaa̱j̱k ja tyikwaꞌ̱aṉdɨ. Nayɨdeꞌents
ɨdøꞌøn yø kawɨndɨy jaa̱ꞌ̱y yjaṯtɨt.

Ja Jesús tya̱a̱k jøts ja yꞌuch
46Ɨxam ɨdøꞌøn ja nwɨndsønꞌaj̱tɨm Jesús wyɨnaty jadeꞌen tmɨgajpxñɨm ja jaa̱ꞌ̱y, ku ja tyaa̱ḵ yjaꞌ̱jty jøts yꞌuchtɨ

myɨguꞌuktɨ. Japyɨ ja ojts tøkꞌaguiꞌpy yꞌawejxtɨ, jaꞌ ja tyimyjamɨgaj̱pxwaṉdɨp. 47 Jøts ja nwɨndsønꞌaj̱tɨm Jesús
yiktukmadøøy, jam ɨdøꞌøn ja pøngapøn tnɨgaj̱pxkøjy:

―Ɨxap ja mdaa̱ḵ tøjkwimpy yꞌawixy møøt ja mꞌuch, jøts mets mmɨgaj̱pxwaj̱nɨp.
48 Jøts ja tnɨmaa̱y̱ pøn wyɨnaty jadeꞌen tø tyukmadøyɨ:
―¿Pøn øts ndaa̱g̱ɨp, pøn øts ɨdøꞌøn nꞌuchɨp?
49Wɨnets ja tnɨguꞌumɨyɨɨꞌñ ja pyabøjkpɨtøjk jøts wyaa̱ṉ̃:
―Yøꞌ øts ɨdøꞌøn ndaa̱g̱ɨdɨp, yøꞌ øts ɨdøꞌøn nꞌuchɨdɨp. 50Pøn øts ja ndeety kyutujk tpaduujnɨyɨp midi jap

tsaj̱pjøtpy, yøꞌ øts ɨdøꞌøn nmɨguꞌugɨdɨp, yøꞌ øts ɨdøꞌøn ndaa̱g̱ɨdɨp.
13

Ku ja Jesús tmadya̱kpa̱a̱ty ja ja̱a̱ꞌy pøn nøjkx neppɨ
1 Jøts ja nwɨndsønꞌaj̱tɨm Jesús jam tøjkjotp pyɨdsɨɨmy, jøts ja ojts ñijkxy jam mejyꞌam̱, jamts ja yꞌɨxaa̱j̱ky.

2 Jøts kumɨ janch may ja jaa̱ꞌ̱y ñamyujkɨdɨ ma̱ ja jam wyɨnaty, wɨnets ja nwɨndsønꞌaj̱tɨm Jesús tyøjkɨyɨɨꞌñ jap
baṟkɨjøtpy, japts ja yꞌɨxaa̱j̱ky, jøts ja mayjaa̱ꞌ̱y jam nɨdukɨꞌɨyɨ tyaṉdøø nøø adsayjotp. 3Xjats ja ttukꞌɨxpɨjky ja
yꞌɨxpøjkɨn, ñɨmyay ɨdøꞌøn ja ojts tnɨgaj̱pxkøjy. Tum ejxpajtɨnmadyaꞌ̱aḵy ja tyanɨmadyakpy pønɨmidi ɨdøꞌøn
ja yꞌukyiktamɨjaꞌ̱gyukɨp, yɨdeꞌen ja wyaa̱ṉ̃:

―Tuꞌuk ja jaa̱ꞌ̱y chøøꞌñ neppɨ; 4 jøts ku ja ojts twɨjy ja tyømt, xjats ja tømt wɨnaa̱g̱ɨn ñax̱kɨdaa̱j̱ky jam
tuuꞌam̱, jaꞌats ja joon ojts tnɨmendɨ jøts ja waꞌ̱aṯs tpeemujkøjxtøø. 5Wɨnaa̱g̱ɨn ja tømt ñax̱kɨdaa̱j̱ky jam
tsaa̱j̱otp ma̱ ja naa̱j̱x kyamajpxyɨ; jaꞌats ojts tsojk myujxkojtɨ kumɨ kaꞌap ja naa̱j̱x kyøjkɨ. 6Kuts ja xøøw jaꞌayɨ
pyɨdsɨɨmy, jaꞌats ja ojts chaa̱ꞌ̱yɨyɨ, yaṯs yꞌaa̱ṯs ja yjaa̱ḵidyimyꞌejtnɨdɨ, xjats ja tukɨꞌɨyɨ ojts tyøtskøjxnɨ. 7 Jøts ja
tømt wɨnaa̱g̱ɨn ñax̱kɨdaḵmøø jam maagyujpꞌagujkp, jøts ku ja maagyujp yøøñ, jaꞌats ja ojts ñɨꞌaa̱ꞌ̱mbajtnɨyɨ.
8 Jøts ja tømt ojts waanɨ ñax̱kɨdaḵmɨ ma̱ øñaa̱j̱x, jaꞌats janchꞌøyɨyɨɨꞌñ; wɨnaa̱g̱ɨn magøꞌpxy pyaj̱kpejty ja
tuꞌukpɨ tømt, wɨnaa̱g̱ɨnts tuguiꞌpxy, jøts wɨnaa̱g̱ɨn eeꞌpxmaj̱k. 9 Pønɨ pøn ja jaꞌ̱gyukɨn tmøøtꞌaj̱tp, wan
tjaꞌ̱gyukɨdɨ.

Tigøjxp ɨdøꞌøn ja Jesús ejxpajtɨn madyaꞌ̱aḵyøjxp ja yꞌɨxpøjkɨn tyaky
10Wɨnets ja nwɨndsønꞌaj̱tɨm Jesús ja pyabøjkpɨtøjk ñɨmejnɨyɨ wɨngon jøts ja tyiktøødøø:
―¿Jadits ku yø jaa̱ꞌ̱y jadeꞌen xamɨmadyaꞌ̱aḵy ejxpajtɨn madyaꞌ̱aḵy ku xyikꞌɨxpiky?
11 Jøts ja tꞌadsøøy:
―Meets Dios jaꞌayɨ mduknɨjaꞌ̱wɨyɨp ja kyutujk jap tsaj̱pjøtpy midi pøn tkanɨjaꞌ̱wɨpnɨm; jøts kaꞌ yø mɨbaa̱ṯ

tnɨjaw̱ɨdɨt. 12 Pønts tjagyajp ja jaꞌ̱gyukɨn, jaa̱ḵtyimyikmoꞌopts jaꞌ jøts yikxon tyimyjaꞌ̱gyukɨt; jøts pøn
kajaꞌ̱gyukɨp, jaa̱ḵtyimyikpøjkxɨpts jaꞌ pønɨ wɨneꞌen paa̱ḏɨn ja jap tjaa̱ḵjamøødɨ ja wyijyꞌaj̱tɨn. 13 Paty øts
yø jadeꞌen ndukmadowdɨ wenk madyaꞌ̱aḵyøjxp; yjadyimyꞌejxtɨpxɨ jadeꞌents yjaṯtɨ sam̱ tø tkidyimyꞌejxtɨ,
yjadyimyjamadoodɨp jadeꞌents yjaṯtɨ sam̱ ti tkidyimñɨmadowdɨ, uk sam̱ pøn ti tkidyimyadøyɨn. 14 Jadeꞌen
ɨdøꞌøn ɨxyam̱ tyimyjaṯɨ sam̱ wyaa̱ṉ̃ ja Isaías ja Dios kyugajpxy, ku ja yɨdeꞌen wyaa̱ṉ̃:
Mjadyimyjamadoꞌodɨp jøts kaꞌ xnɨmadoꞌodɨt;
mjadyimyjaꞌejxtɨp jøts jadeꞌen mjaṯtɨt sam̱ pøn ti tkidyimyꞌijxñɨm.
15Nɨsudsoꞌampy yø yjadeꞌembɨ jaa̱ꞌ̱y kyaꞌukmadoonɨdɨ ja yꞌanmɨjaꞌ̱wɨn,
tum kaꞌøy tnɨmadowdɨ,
jøts wɨmbeets kugoots yꞌejtnɨdɨ;
kaꞌap ja wyeen ttawɨnꞌejxtɨ,

nɨkaꞌap ja tyaṯsk ttamadowdɨ,
nɨkaꞌap ja kyubaj̱k yjaꞌ̱gyukɨdɨ,
jøts nɨ øts xkanɨmendɨ øyɨk øts ɨdøꞌøn nyiktsoꞌoktɨt.

16Xjats ja Jesús tjaa̱ḵnɨmaa̱y̱ ja pyabøjkpɨtøjk:
―Meetsts ɨdøꞌøn janchjotkujkꞌatyɨm, kumɨ mdaꞌejxtɨp ja mween jøts kumɨ mdamadoodɨp ja mdaṯsk.

17 Jøts janch øts ɨdøꞌøn nwaꞌ̱aṉ̃, jøts ku may ja jaa̱ꞌ̱y pøn jaty Dios kugajpxyꞌaj̱tɨdɨp, pøn jaty øyjaa̱ꞌ̱yꞌaj̱t-
tɨp, jadeꞌen tyimyjawempꞌejxwaṉdɨ pøn meets ɨxyam̱ mꞌijxpy, jøts nɨjuunɨts tø tkaꞌejxtɨ; yjadyimyja-
madoowaṉdɨ yaꞌ̱aṯ jadeꞌen midi meets ɨxyam̱ mmadøøpy, nɨjuunɨts ja tkamadowdɨ.

Ku ja Jesús tnɨgajpxy sudso døꞌøn yikjaꞌ̱gyukɨt ku jaa̱ꞌ̱y neppɨ ñijkxy
18 ’Ukpatmadowdɨm meets, jøts xjaꞌ̱gyukɨdɨt pønɨ sudsoꞌampy ɨdøꞌøn yaꞌ̱aṯ madyaꞌ̱aḵy tijy ku ja jaa̱ꞌ̱y

chøøꞌñ neppɨ. 19Pøn tjamadojɨdɨp ja Dios kyajpxy sa̱ ja ttanɨtanɨt ja yjaa̱ꞌ̱y jøts nɨkaꞌap tmøjpɨktaꞌ̱aḵtɨ, jaꞌats
ɨdøꞌøn jadeꞌen jaj̱tɨp sam̱ ja tømt midi nax̱kɨdaa̱j̱k jam tuuꞌam̱; jøts mɨkuꞌ ja jatyɨ ñɨmiñɨyɨ jøts ja pyøjkxɨyɨ ja
Dios kyajpxymidi ja tø tjaꞌukjaꞌ̱gyukɨ. 20 Jøts ja tømtmidi nax̱kɨdaa̱j̱k jam tsaa̱j̱otp, jadeꞌen ɨdøꞌøn ja ñamyayɨ
yjaty sam̱ jaduꞌuk ja jaa̱ꞌ̱y pøn tpatmadojɨdɨp ja Dios kyajpxy jøts ja jotkujkꞌatyɨm tkupøjkojtɨ, 21 jøts kumɨ
jadeꞌents yjaṯtɨ sam̱ ja ujts yꞌaa̱ṯs kyaꞌejtxɨyɨ, jøts ja nɨgɨdi jeky tmɨꞌettɨ; ku ja tkuꞌayoꞌombaa̱ḏɨdɨ ja Dios
kyajpxy uk yiktabawoptɨ paa̱ṯ, jøts ja jatyɨ tyimyꞌayojɨdɨ. 22 Jøts ja tømt midi yikwøj jam maagyujp agujkp,
jadeꞌen ɨdøꞌøn ja nꞌukpɨktaa̱j̱kɨn sam̱ ja jaa̱ꞌ̱y pøn tpatmadojɨdɨp ja Dios kyajpxy, jøts ja pɨktaꞌ̱aḵy jøts ja
jotkujkꞌaj̱tɨn jaꞌ neꞌegɨ yjotmayꞌaj̱ttɨp, jaꞌ ja wɨnꞌøøꞌnɨdɨp, jøts ja Dios yjaꞌ tyɨgøøñɨ jøts ja jaa̱ꞌ̱y ja yjanchjaꞌ̱wɨn
nɨkaꞌap tyikwɨngaxɨꞌɨky. 23 Ja tømt midi ojts ñax̱kɨdaꞌ̱aḵy jam øñax̱jotp, jadeꞌen ja nbɨktaa̱j̱kɨn sam̱ ja jaa̱ꞌ̱y
pøn tpatmadojɨdɨp ja Dios kyajpxy jøts yjaꞌ̱gyukɨdɨp, jøts yikwɨngaxøꞌøktɨp. Jadeꞌen ja wɨnaa̱g̱ɨndɨ sam̱ ja
tuꞌukpɨ tømt pyaj̱kpety magøꞌpxy, jøts wɨnaa̱g̱ɨn jadeꞌen sam̱ jaꞌ midi paj̱kpajtp tuguiꞌpxy uk eeꞌpxmaj̱k.

Ku ja ariin yiktamɨneejpɨ ja kaꞌøy ujts
24Jøts ja nwɨndsønꞌaj̱tɨm Jesús tjaa̱ḵtamɨmadyaa̱j̱ky jaduꞌuk jamadyaꞌ̱aḵy, jøts jamayjaa̱ꞌ̱y yɨdeꞌen tnɨmaa̱y̱:
―Jadeꞌen ɨdøꞌøn ja Dios kyutujk midi yjaa̱ꞌ̱y ja tyanɨtanaapy sam̱ tuꞌuk ja jaa̱ꞌ̱y twɨjyɨn ja ødyømt jam

kyam̱jotp, 25 jøts ku ja wyɨnaty ɨxjammyaa̱ṉɨdɨ nɨdukɨꞌɨyɨ, wɨnets ja kugam̱ myɨdsep ojts tyatøjkxɨyɨ ja kyam̱,
jøts ja ojts tꞌatswɨjy ja kaꞌøy ujts jam ariinjotp. 26Kuts ja ariin yøøñ ku ja yꞌuunɨyɨɨꞌñ, jøts ja kaꞌøy ujts jam
nayɨdeꞌen pyɨdsɨɨmy. 27Wɨnets ja tumbɨ tꞌatsnɨmaadyøø ja wyɨndsøn: “Wɨndsøn, pø janch tum ødyømts
mets ojts xijy xwɨjy jam mgam̱jotp, ¿maṯs yø kaꞌøy ujts tø chøøñ?” 28 Jøts ja wyɨndsøn ja ñɨmaa̱j̱yɨdøø: “Ja
taꞌajkɨbɨ ja tajotmaꞌ̱tpɨ net jadeꞌen tø yꞌadøꞌøtstɨ.” Xjats ja tumbɨ tyiktøwdɨ jøts ja wyaṉdøø: “¿Mdsøjkpy
jøts øøts ja kaꞌøy ujts nꞌatswejxkøxt?” 29Yɨdeꞌents ja ojts yꞌadsøyɨdɨ: “Kaꞌ, ku net ja kaꞌøy ujts yjayikwext,
nayɨdeꞌents ɨnet ja ariin yikwejxnɨt. 30Neꞌegɨ tyimyꞌøyꞌaṯp jøts jadeꞌen xmajtstuꞌuttɨt, wan jadeꞌen tyondɨ,
jaanɨm ku wyɨnaty tø tyimbyaa̱ṯy jøts yikwejxnɨt; wɨnets øts ja tumbɨ ngaxt jøts ja jawyeen twejxmujkøxtɨt
ja kaꞌøy ujts, yikxon tꞌadsuꞌumdɨt tukꞌøøxy jaty jøts ja jadeꞌen yiknɨtsaꞌ̱aṯ, jøts ja ariin yikpøkjøꞌøkt jap
abøjkꞌɨɨꞌñjøtpy.”

Ku ja Jesús tmadya̱kpa̱a̱ty ja morta̱s tømt
31Ñayɨ myadyaa̱j̱k ja nwɨndsønꞌaj̱tɨm Jesús jaduꞌuk ja madyaꞌ̱aḵy:
―Jadeꞌen ɨdøꞌøn ja Dios kyutujk midi yjaa̱ꞌ̱y ja tyanɨtanaapy sam̱ ja møj mortas̱ tømdɨn midi jaa̱ꞌ̱y wyɨjpy

kyam̱jøtpy. 32 Jøts kumɨ jaa̱ḵtyimchuuꞌkxñɨ ja ñɨdømt yøꞌ, kaꞌap jaduꞌuk jadeꞌen ujts midi yjamɨguꞌukꞌajtpy;
kuts yøñ, yikxon yjantyimyøñmøj tukmøj kipyɨn, janchmøj ɨdøꞌøn yøñ ti sa̱ øy ti joonmyendɨ kɨxy kɨdaꞌ̱aḵy,
jøts ja ñabyeꞌeñɨdɨ jam kipy awaj̱køjxp.

Ku ja Jesús tmadya̱kpa̱a̱ty ja levadurɨ
33Ñayɨ tyamɨmadyaa̱j̱k jaduꞌuk madyaꞌ̱aḵy:
―Jadeꞌen ɨdøꞌøn ja Dios kyutujk midi yjaa̱ꞌ̱y ja tyanɨtanaapy sam̱ ja levadurɨ midi tøꞌøxyøjk

tyamɨmøøꞌkxyɨp ja ariin way ku ja tø tkijpxy tɨgøøk ojk aꞌejxɨ, jøts ja jɨch yikxon yaaꞌkpiky.
Tigøjxp ku Jesús xumɨ jadeꞌen tyikꞌɨxpiky ja jaa̱ꞌ̱y ejxpajtɨn madyaꞌ̱aḵyøjxp

34 Ejxpajtɨn madyaꞌ̱aḵyøjxp ɨdøꞌøn ja nwɨndsønꞌaj̱tɨm ja yꞌɨxpøjkɨn tnɨgajpxy, jøts tum jadeꞌen ɨdøꞌøn ja
tnɨgajxpy pønɨ ti døꞌøn ja ñɨmadyaꞌ̱aḵwampy. 35 Jaꞌagøjxp ja jadeꞌen yjaj̱ty jøts kaꞌpxy wyɨmbɨdsøꞌømt sa̱
wyaa̱ṉ̃ ja Dios kyugajpxy ku ja yɨdeꞌen tjaadyaa̱ṉ̃:
Ejxpajtɨn madyaꞌ̱aḵy ø nyiktuꞌump ku ti ngaj̱pxwaꞌ̱aṉt;
jøts nnɨgaj̱pxp øts jaꞌ midi kaꞌ pøn tnɨgajpxñɨm, wɨneꞌen yam̱ kujk yꞌity kuuyɨp ja Dios tyikꞌøyɨyɨɨꞌñ ja

nax̱wiiꞌñɨt jøts ɨxyam̱baa̱ṯ.
Ku ja Jesús tnɨgajpxy sudso døꞌøn yikjaꞌ̱gyukɨt ku ja ariin yiktamɨneejpɨ ja kaꞌøy ujts

36Xjats ja nwɨndsønꞌaj̱tɨm Jesús ojts tmɨnawyaꞌkxyɨ ja jaa̱ꞌ̱y jøts ja tyøjkɨyɨɨꞌñ tøjkjøtpy, japts pyabøjkpɨtøjk
ja ojts ñɨmiñɨyɨ, jøts ja ñɨmaa̱j̱yɨyɨ:

―Tuknɨmadook øøts yikxon ja madyaꞌ̱aḵy ku tø xnɨmadyaꞌ̱aḵy ja kaꞌøy ujts midi yomp jam kam̱jotp.
37Wɨnets nwɨndsønꞌaj̱tɨm Jesús ja ñɨmaa̱j̱yɨdɨ:
―Ja tømt wøjpɨ, øts ɨdøꞌøn jaꞌ, 38 jøts ja kam̱, nax̱wiiꞌñɨt jaꞌ. Jøts ja ødyømt, ja jaa̱ꞌ̱dyɨ pøn Dios kyutujk

tpaduujnɨdɨp, jøts ja kaꞌøy ujts, ja jaa̱ꞌ̱yts jaꞌadɨ pøn ja mɨkuꞌ yjaꞌ tpaduujnɨdɨp, 39 jøts ja taꞌajkɨbɨ tajotmaꞌ̱aṯpɨ
midi tnepp ja kaꞌøy ujts, nay ja mɨkuꞌ ja køꞌøm. Jøts ku tpaa̱ṯy ja ariin wejxkꞌaa̱ṯs, ja døꞌøn jaꞌ ku nax̱wiiꞌñɨt
jaa̱ꞌ̱y yiktɨɨdyuꞌundɨt, jøts pøn tpøkmuktɨp ja pɨktaꞌ̱aḵy, ja aṉkɨlɨs jaꞌadɨ. 40 Nayɨdeꞌen ɨdøꞌøn yjaṯt ku
nax̱wiiꞌñɨt kyøxt sam̱ ja kaꞌøy ujts yikpøkmukyɨn, sam̱ ja yikpɨktaꞌ̱ag̱yɨn jap jønjøtpy jøts ja jap ñɨtøy. 41Ngaxp
øts ja nꞌaṉkɨlɨs jøts ja twaa̱m̱ujkøxtɨt pøn jaty ja myɨguꞌuk tyikpøktyundɨp, jøts pøn nayɨdeꞌen ttunkꞌaj̱ttɨp

ja pøktyunk, jøts ja ttukmajtstuꞌuttɨt øts ja ngutujk jøts kidi mɨbaa̱ṯ ttatøkɨdɨ. 42 Jap ja møj jøndøødyaj̱kjøtpy
tpɨktaꞌ̱aḵtɨt ma̱ ja yikxon tmɨjøꞌødɨt tmɨyaꞌ̱ax̱tɨt, tmɨwɨngɨdsetstɨt tmɨꞌagɨdsetstɨt ja jøøn. 43 Jøts pønts ja Dios
tpadundɨp pønɨ sa̱ ja wyaꞌ̱aṉ̃, jaꞌats ɨdøꞌøn jap ja møj kunuuꞌkxɨn tmøøtꞌaj̱ttɨp ma̱ ja Dios Teety ja kyutujk
ttanɨtanɨ ja yjaa̱ꞌ̱y. Pønɨ mmøøtꞌaj̱ttɨp ja jaꞌ̱gyukɨn, ¡jaꞌ̱gyukɨdɨts!

Ku ja Jesús tmadya̱kpa̱a̱ty ja meeñ midi ja̱a̱ꞌy yikyuꞌuch yꞌijtpy na̱xjøtpy
44 ’Nayɨdeꞌen ɨdøꞌøn jaDios kyutujk sam̱meeñyuꞌuchꞌityɨn ya̱ nax̱jøøjty kam̱jøøjty. Xjats jaa̱ꞌ̱y ja tpaa̱ṯy jøts

ja nay jap jadɨgojk tyuꞌuch; jøts kumɨ yjantyaxondakpy wɨnets ñijkxy jøts tꞌatstoꞌokixy tukɨꞌɨyɨ ja pyɨktaꞌ̱aḵy
ti jaty jam yjagyejpy, jøts ja naa̱j̱x tjuy ma̱ tø tꞌukyuꞌuch ja meeñ midi tø tpaa̱ṯy.

Ku ja Jesús tmadya̱kpa̱a̱ty ja tsa̱a̱ meeñ
45 ’Nayɨdeꞌen ɨdøꞌøn ja Dios kyutujk midi yjaa̱ꞌ̱y tyanɨtanaapy sam̱ tuꞌuk ajuubyɨ agaj̱pxpɨ, pøn tꞌɨxaapy

tum ja øybɨ tsaa̱̱ meeñ midi ja chow kawɨnmaañɨ, 46kuts ja tpaa̱ṯy tuꞌuk midi janch tsobaṯp, wɨnets ñijkxy
jøts tukɨꞌɨyɨ yꞌatsnawyɨdooꞌkixyɨ ti jaty jam yjagyejpy, jøts ja tjuy ja tsaa̱̱ meeñ.

Ku ja Jesús tmadya̱kpa̱a̱ty ja xuumy midiꞌ yiktaꞌa̱jkxma̱kp
47 ’Nayɨdeꞌen ɨdøꞌøn ja Dios kyutujk sam̱ tuꞌuk ja xuumy midi yiktaꞌaj̱kxmaḵp, kuts ja yiknøøwejtspety

jam mejyjotp, jøts ja tyikpɨdsimy køx kɨdaꞌ̱aḵ ja aj̱kx. 48 Jøts ku ja xuumy tø yꞌuch, wɨnets ja aj̱kxmaḵpɨ
ja twejtspɨdsømdɨ jøts ja tyiknøjkxtɨ jam nøøꞌadsayjotp, jøts jam yꞌɨxaꞌ̱aḵtɨ jøts ja jam twɨꞌejxtɨ ja aj̱kx;
kachjøtpy ja tpɨktaꞌ̱aḵtɨ midi janch tumꞌøy jøts ja kaꞌøy aj̱kx yikꞌɨxwɨjy. 49 Jadeꞌents ɨdøꞌøn yjaṯt ku nax̱wiiꞌñɨt
jaa̱ꞌ̱y kyøxt; nɨbɨdsømɨdɨp jaꞌ ja aṉkɨlɨs jøts ja abiky pyɨktaꞌ̱ag̱ɨdɨt pønɨ sa̱ pønjabøn yꞌøyɨ kyaꞌøyɨ, 50 jøts ja
kaꞌøybɨ yikpɨktaꞌ̱aḵtɨt jap møj jøndøødyaj̱kjøtpy ma̱ ja yikxon yjøꞌødɨt yaꞌ̱ax̱tɨt, wyɨngɨdsetstɨt yꞌagɨdsetstɨt.

Sa̱ ja Dios kyutujk nyiknɨgaxøꞌjkaꞌant
51Wɨnets ja nwɨndsønꞌaj̱tɨm Jesús ja yiktøøjɨdɨ:
―¿Mnɨmadoodɨp ɨdøꞌøn tukɨꞌɨyɨ?
Xjats ja wyaṉdøø:
―Nnɨmadøøpy øø nwɨndsønꞌaj̱tɨm yøꞌ.
52Wɨnets ja ñɨmaa̱j̱yɨdɨ:
―Ku tuꞌuk ja kaj̱pxwejpɨ tꞌuknɨꞌɨxpøkɨ sudso tnɨjaw̱ɨt ja Dios kyutujkmidi yjaa̱ꞌ̱y ja tyanɨtanaapy, jadeꞌents

ja pyɨdsimy sam̱ tuꞌuk ja wɨndsøn midi tjaj̱tp tyikwɨngaxøꞌkp ja yjotkujkꞌaj̱tɨn ku ja tnaṉkyꞌijxyɨ øy ti køx
kɨdaꞌ̱aḵ, wan tjemyɨ wan tkuꞌaa̱m̱yɨ.

Ku ja Jesús yja̱ꞌjty jadɨgojk Nazaretɨt kaj̱pjotp
53Xjats ku ja nwɨndsønꞌaj̱tɨm Jesús jadeꞌen tnɨmadyaḵꞌabaj̱tɨyɨɨꞌñ, wɨnets ja jam chøøꞌñ 54 jøts ja ojts yjaꞌ̱aṯy

jam kyøꞌøm etjotp ma̱ ja kyugaj̱pɨ. Jamts ja yikꞌɨxpøjktøjkøø tsap̱tøjkjotp midi jam wyɨnaty, jøts ja jaa̱ꞌ̱y
ñɨgyumaa̱p̱ yjanchjaj̱tøø, yɨdeꞌen ja wyaꞌ̱aṉdɨ:

―¿Ma̱ yø jaa̱ꞌ̱y jadeꞌen tø tjaty yøꞌøbɨ ɨxpøjkɨn? ¿Sudso yø jadeꞌen ttuñ mɨlag̱rɨꞌaj̱tɨn? 55Pø ja tsajtspɨts
yøꞌ yꞌuꞌnk, jøts ja María ttaa̱g̱ɨ. Kidi ja Jacobo yøꞌ yꞌaj̱chtɨ, jøts ja José møøt ja Simón, jøts Judas. 56Nayaṯs ja
yꞌuch kiixy yø chɨnaamyɨdɨ ma̱ adøm ya.̱ ¿Ti maṯs yø jadeꞌen tukɨꞌɨyɨ tø tjaty?

57Patyts ɨdøꞌøn ja jadeꞌen kaꞌ tmøjpɨktaꞌ̱aḵtɨ. Xjats ja nwɨndsønꞌaj̱tɨm Jesús ja ñɨmaa̱j̱yɨdɨ:
―Tum yiktsojkp ja Dios kyugajpxy øy ma,̱ kuts kyøꞌøm kaj̱pkɨjxy ku kyøꞌøm tøjkjøøjty, kaꞌabɨmts ja tɨɨy

yiktsøky.
58 Jøts ɨdøꞌøn ja jam kaꞌap jadɨneꞌen ttuuñ ja mɨlag̱rɨ, kumɨ kaꞌap ja tjanchjaw̱ɨdɨ.

14
Ku ja Juan Bautista ja oꞌjkɨn tpaa̱j̱ty

1Nayɨ wɨnet ets ja nwɨndsønꞌaj̱tɨm Jesús yiknɨmadøøy jam Galilea, ja Herodes ɨdøꞌøn ja tnɨmadoop pøn
jam wyɨnaty wɨndsønꞌaj̱tp, 2 jøts ja tnɨmaa̱y̱ pøn jaty ja wyɨnaty møøt tyuñ:

―Ja Juan Bautista net jaꞌ midi yꞌijty yiknøbajtp, jaꞌ ɨnet tø yjujkpyiky jadɨgojk. Paty yø jadeꞌen tmøøtꞌaty
ja møkꞌaj̱tɨn jøts yø jadeꞌen ttuꞌunt ja mɨlag̱rɨꞌaj̱tɨn.

3 Jøts kumɨ ja Herodes ja Juan wyɨnaty tø chumyɨ, jaꞌ ja wyɨnaty tø ñɨꞌaneꞌemyɨ jøts ja pujx kadeen ja
yiktagøwøønt yiktabakwøønt jap puxøjkjøtpy, jaꞌagøjxp ku ja ojts ttamɨgajpxy ja Herodías, pøn ja Herodes
ja yꞌuch Felipe ñɨdøꞌøxyꞌajtpy. 4Yɨdeꞌen ɨdøꞌøn ja Juan wyɨnaty tø tnɨmaañɨ ja Herodes:

―Kaꞌ pyaa̱ṯꞌatyɨ jøts yø jadeꞌen xtyimñɨdøꞌøxyꞌaṯt.
5 Jøts ɨdøꞌøn ja Herodes tyimyjayikꞌookwaꞌ̱aṉ̃ ja Juan, ja mayjaa̱ꞌ̱yts chøꞌjkɨp; kumɨ tyumnɨjaꞌ̱wɨdɨp jaꞌ jøts

ku ja Juan tum ja Dios yjaꞌ tkaj̱pxɨ. 6Kuts ja Herodes ja xyøøw ja yjumøjt txøduuñ, wɨnets ja Herodías ñøøx
pyɨdsɨɨmy ajtspɨ ma̱ ja mayjaa̱ꞌ̱y jam wyɨnatyɨ tø yikwaw̱dɨ yikwetstɨ mɨgaabyɨ mɨꞌukpɨ, jaꞌats ja Herodes
yjantyaxondaa̱j̱k, 7 jøts ja tnɨmaa̱y̱ møkꞌampy jøts ku ja tmoꞌot øy ti pønɨ ti ja køꞌøm yꞌamɨdoowampy. 8Xjats
ja kiixy, tø tyaa̱ḵ ja wyɨnaty jawyeen yꞌagaj̱pxɨyɨ ku ja tnɨmaa̱y̱ ja Herodes:

―Møøky øts platɨjotp ja Juan Bautista kyubaj̱k.
9Jaꞌats ja wɨndsønHerodes kyujotmaadyøjkɨyɨɨꞌñ; jøts kumɨ tøts ja wyɨnaty køꞌømmøkꞌampy ñimy jøts ku

ja tmoꞌot øy ti, tøts ja jaa̱ꞌ̱y ja wyɨnaty tmadowdɨ pøn jaty jam wyɨnaty mɨgaadyɨp mɨꞌuktɨp, xjats ɨdøꞌøn ja
ojts wyaꞌ̱aṉ̃ jøts yikmoꞌot. 10Ojts tyikutuky jøts ja Juan Bautista ja kyubaj̱k yꞌatsyikajtspoot jap puxøjkjøtpy;
11 jatyɨ døꞌøn ja ojts tyikmendɨ jap platɨjøtpy jøts ja kiixy ja yikømøøy, jøts tyaa̱ḵ ja tmøøy.

12Xjats ja Juan Bautista yjaa̱ꞌ̱y yjaꞌ̱aṯtɨ, jaꞌats ja ñɨneꞌkx ja ojts yiktsooꞌnxɨyɨ jøts ja yꞌatsyiknɨtaj̱t; kuts ja
tꞌukyiknax̱øjkɨdøø, wɨnets ja ñøjkxtøø jøts ja ojts tꞌatstukmadowdɨ ja nwɨndsønꞌaj̱tɨm Jesús.

Ku ja Jesús tyika̱a̱y ja nɨmagoxk milbɨ jaa̱ꞌ̱y

13Kuts ja tnɨjaꞌ̱wɨyɨɨꞌñ, jøts ja chøøꞌñ nadyuꞌuk jap baṟkɨjøtpy, jøts ja ñijkxy ma̱ jam nɨpøn kyaꞌity. Jatyɨts
ja jaa̱ꞌ̱y ja tnɨjaꞌ̱wɨdøø, wɨnets ja ojts choondɨ ma̱ jaty ja kaj̱p jam, jøts ja tpanøjkxtɨ tekyjøꞌøm. 14Kuts ja
Jesús pyɨdsɨɨmy jam baṟkɨjotp, jøts ja ojts tꞌixy jøts kudam jaa̱ꞌ̱y jam wyɨnaty janch namaydɨ, jøts ɨdøꞌøn
ja ojts tꞌayoꞌixy, may tyikmøkpɨjky ja pamaa̱ꞌ̱y midi ja jam yiktanɨmeen. 15Tsuuꞌjɨñɨpts wyɨnaty, wɨnets ja
pyabøjkpɨtøjk ja ojts ñɨmiñɨyɨ jøts ja ñɨmaa̱j̱yøø:

―Tøts ja et chuuꞌjɨñɨ, jøts kaꞌ ya̱ pøn chøønɨ. Kajxnɨ yø jaa̱ꞌ̱y, jøts wan tnøjkxnɨdɨ ma̱ jaty kaj̱p jøts jam
tjuꞌudyɨt kyaaky tyojkx.

16Xjats nwɨndsønꞌaj̱tɨm Jesús ja tnɨmaa̱y̱:
―Kaꞌ yø ñøjkxtɨt; yikaydɨ meets yøꞌ.
17 Jøts ja wyaṉdøø:
―Kaꞌap øøts ya̱ ti nmøødɨ, jaꞌayɨ tsap̱kaaky jap ja magoxkyɨ, jøts aj̱kx jamajtskyɨ.
18Wɨnets ja nwɨndsønꞌaj̱tɨm Jesús ja ñɨmaa̱j̱yɨdɨ:
―Ya̱ yikmendɨ.
19 Jøts ja ojts tnøjmɨ jøts yꞌɨxaꞌ̱aḵtɨt jam mɨyjotp. Xjats ja tnɨxaj̱ɨyɨɨꞌñ magoxk ja tsap̱kaaky jøts majtsk ja

aj̱kx, jøts ja ojts tkunuuꞌkxy jøts ja ttatujkɨyɨɨꞌñ, jøts ja tkømøøy ja pyabøjkpɨtøjk, jaꞌats ja ojts tyikwaꞌ̱kxtɨ
jøts ja tmøødyɨ ja mayjaa̱ꞌ̱y. 20Nɨdukɨꞌɨyɨ ja kyaydɨ kuꞌuxyɨ; jøts ja makmajtsk kach ujts wyɨndaa̱ṉ̃ ja agaꞌ̱aḵ
abuꞌxk. 21Nɨmagoxkmil ja jaa̱ꞌ̱y kyaydɨ tum yaa̱ꞌ̱dyøjk, jøts abiky ja tøꞌøxyøjktɨ møøt ja mutsk unaꞌ̱jktɨ, kaꞌap
ja yikmachowdɨ.

Ku ja Jesús yøꞌøy jam mejwyɨngøjxp
22Xjats ja nwɨndsønꞌaj̱tɨm Jesús nay jatyɨ tyiktøjkɨyɨɨꞌñ ja pyabøjkpɨtøjk jap baṟkɨjøtpy, jøts ja ñøjkxtɨt

jawyeen jam jaduktamaj̱ñ, yam̱ ja ɨxjam tyañɨm jøts ja tmɨnawyaꞌ̱kxɨt ja mayjaa̱ꞌ̱y. 23 Kuts ja tꞌukmɨ-
nawyaꞌ̱kxøø, xjats ja nadyuꞌuk pyatøjkɨyɨɨꞌñ tsap̱kaj̱pxpɨ jam kojpkøjxp. Jøts ku kyoodsɨñaa̱,̱ ɨxjam ɨdøꞌøn
ja wyɨnaty nadyuꞌuk, 24 jøts ja baṟkɨ ɨxjamnɨ ja mejkyujkꞌam̱ jagamnɨ ja wyɨnaty. Janch jadiꞌiñɨ ja jam
yikwɨbejpyøꞌøñɨ ku ja nøø tyojmjɨꞌɨky, jadeꞌenꞌampy ja poj myiñ midi ja ñøjkxtɨp. 25Xjats ku yjøpkyootsꞌaj̱ty,
wɨnets ja nwɨndsønꞌaj̱tɨm Jesús ja jamñɨmejnɨdøø, jadiꞌiñɨ ja yøꞌøy jamnøøwɨngøjxp. 26Kuts ja pyabøjkpɨtøjk
ja ojts jadeꞌen yꞌijxyɨyɨ jøts ku ja yøꞌøy jam nøøwɨngøjxp, xjats ja yjantyimchøꞌjkɨdøø, jøts nay ja tsøꞌøgɨ ja
møkꞌampy yikwaj̱nɨdøø:

―¡Ti mɨkuꞌ yø jadeꞌen!
27 Jøts ojts ja nwɨndsønꞌaj̱tɨm Jesús ja myɨgajpxyɨdɨ, jøts ja ñɨmaa̱j̱yɨdøø:
―¡Kidi mdsøꞌøgɨdɨ, yikmøjkɨdɨ mꞌaa̱w̱ mjoojt; øts ɨdøꞌøn wam̱p!
28Wɨnets ja Pedro wyaa̱ṉ̃, xjats ja tnɨmaa̱y̱:
―Wɨndsønꞌaj̱tɨm, pønɨ janch mets ɨdøꞌøn, yikyøꞌøky øts nøøwɨngɨjxy jøts øts xyiknøjkxt ma̱ mets ɨxjam.
29Xjats ja nwɨndsønꞌaj̱tɨm Jesús ja ñɨmaa̱j̱yøø:
―Men.
Wɨnets ja Pedro pyɨdsɨɨmy jam baṟkɨjotp, jøts ja yøꞌøchøøꞌñ nøøwɨngøjxp, jøts ja ñijkxy ma̱ ja nwɨnd-

sønꞌaj̱tɨm Jesús jam wyɨnaty. 30Kuts tjaꞌ̱wɨyɨɨꞌñ ja møk poj, jaꞌats chøꞌjkɨñøø; jøts enkyɨ køjk yjøptaḵꞌadøtsnɨ,
wɨnets møk chabag̱uejky jøts wyaa̱ṉ̃:

―¡Wɨndsønꞌaj̱tɨm, yikpɨdsømk øts!
31 Jøts ja nwɨndsønꞌaj̱tɨm Jesús nay jatyɨ tmaj̱ch kyøꞌkøjxp, jøts ja tnɨmaa̱y̱:
―¿Tyimwyɨniiꞌnxyɨp mets mjanchjaꞌ̱wɨn? ¿Tiku tø mnayjøpjaw̱ɨyɨ?
32Xjats ku ja tyøjkɨdøø jap baṟkɨjøtpy, jøts ja poj jatyɨ yꞌamøꞌjty. 33Wɨnets ja jaa̱ꞌ̱y ja wyɨnguxanaa̱j̱yɨ pøn

jaty jap wyɨnatyɨ jap baṟkɨjøtpy, yɨdeꞌen ja wyaꞌ̱aṉdɨ:
―Mets tam ɨdøꞌøn mjantyimdiosuꞌnk.
Ku ja Jesús tyiktsøøjky ja mayja̱a̱ꞌy jam Genesaret

34Xjats ja ttanaj̱xtøø ja mejy jøts ja naa̱j̱x ja tpaa̱ṯtøø yjaꞌ̱ttøø Genesaret. 35Xjats ku ja jaa̱ꞌ̱y tꞌejxkap̱tɨ ja
nwɨndsønꞌaj̱tɨm Jesús pøn jaty jamkugaj̱pꞌaj̱ttɨp, jaꞌats ja ayuujk tyikyøꞌødyøø, jøts tnɨjaꞌ̱wɨgyøjxtøø pøn jaty
jam tsɨnaadyɨp jaꞌabɨ et, jøts ja tyikmendøø nɨdukɨꞌɨyɨ pyamaa̱ꞌ̱y ma̱ ja nwɨndsønꞌaj̱tɨm Jesús wyɨnaty. 36Møk
ja ttanuuꞌkxaꞌ̱aḵtɨ øy ja jaꞌayɨ tyukpaa̱ḏɨdɨt ja wyet paꞌ̱; jøts pøn ja wet jadeꞌen yjøjxtøø, møkpøjkøjxtøø jaꞌ.

15
Ja kaꞌøy wɨnmaa̱ꞌ̱ñ ja jaa̱ꞌ̱y tyikpøkpyajtp

1Wɨnets ja fariseotøjk wɨnaa̱g̱ɨn tnɨmendøø ja nwɨndsønꞌaj̱tɨm Jesús, møøt ja kaj̱pxwejpɨtøjktɨ midi jam
wyɨnaty tø choondɨ Jerusaléngɨt kaj̱pkøjxp, jøts ja ojts yiktøwdɨ:

2 ―¿Tigøjxp ku yø mbabøjkpɨtøjk tkabadundɨ ja møjaa̱ꞌ̱ychɨnaa̱ꞌ̱yɨn? Kaꞌats ttundɨ ja wɨndsøꞌjkɨn ku
kyøbujtɨ ku kyawyaꞌ̱aṉdɨ.

3 Jøts ja nwɨndsønꞌaj̱tɨm Jesús ja ojts nayɨdeꞌen tyiktøøjɨmbity:
―¿Jøts tigøjxpts ku meets ja Dios Teety kyutujk xkamɨmadojɨyɨ, jøts jaꞌ mee myikmajadakpy ja

møjaa̱ꞌ̱ychɨnaa̱ꞌ̱yɨn? 4 Jøts yɨdeꞌents Dios wyaa̱ṉ̃: “Wɨndsøꞌøgɨ mdeety mdaa̱ḵ”, jøts “Pønɨ pøn tyeety tyaa̱ḵ
tkaꞌømyɨgaj̱pxp, wan tpaꞌøøky.” 5 Jøts kaꞌ meets jadeꞌen mwaꞌ̱aṉ̃, pø mnømpxɨ meets jøts wan jaa̱ꞌ̱y tnøjmɨ
ja tyeety tyaa̱ḵ: “Nɨwɨneꞌenɨn ngabudøkɨt, tø øts Dios ndamayꞌaj̱tkøjxnɨ ti jaty øts jap nmøøtꞌajtpy”;
6 jøts ku jadeꞌen pøn wyaꞌ̱aṉ̃, kaꞌats tyeety tyaa̱ḵ ja tꞌukpudøjkɨñɨ. Jadeꞌents meets ja Dios kyutujk

xkaꞌukmøjpɨktaa̱j̱knɨyɨ jøts meets ja mgostumbrɨ xyikmajadaḵnɨ. 7 ¡Meets wɨnꞌøøꞌmbɨdɨ! Yikxon yjawaa̱ṉ̃
ja Isaías ja Dios kyugajpxy jøts mdi meets msa̱ meets, ku ja nøky ja yɨdeꞌen tjaa̱y̱:
8Nugo aa̱w̱ nugo ayuujk, yøꞌ øts yø jaa̱ꞌ̱y xawɨndsøꞌjkɨdɨp,
pø ma̱ yø yꞌaa̱w̱ yjoojt yøꞌødɨ.
9 Jøts ti yø ñɨwyaꞌ̱aṉt øy øts yø wɨneꞌen xjawɨndsøꞌøgɨdɨ,
pø jaꞌaxɨ yꞌɨxpøjkɨnꞌaj̱tɨp pønɨ sa̱ jaa̱ꞌ̱y køꞌøm tyikutuky.

10Wɨnets ja tyax̱tsøøy ja mayjaa̱ꞌ̱y jøts ja tnɨmaa̱y̱:
―Ukmadowdɨ meets jøts xjaꞌ̱gyukɨdɨt: 11Kidi yøꞌøjɨp jaa̱ꞌ̱y yikpøkpyajtɨp midi tøjkɨp yꞌaa̱w̱jøtpy. Yøꞌ jaa̱ꞌ̱y

yikpøkpyajtɨp midi pɨdsømp yꞌaa̱w̱jøtpy.
12Xjats ja pyabøjkpɨtøjk ja ñɨmejnɨyɨ, jøts ja ñɨmaa̱j̱yøø:
―¿Tø xꞌixy yø fariseotøjk, ku jadeꞌen tø tmadowdɨ sa̱ tø xnøjmɨ jøts yikxon tø yjantyimyꞌam̱bøktɨ?
13 Jøts ja Jesús yɨdeꞌen yꞌadsojɨmbijty:
―Øy ja tyimyidi ɨxpøjkɨn, pønɨ kaꞌap ja tmɨnabyaa̱ḏyɨ ja Dios yjaꞌ møøt, wɨndɨgøøpy ja yꞌity. 14 Ɨxmaṯstɨ;

jadeꞌen yjaṯtɨ sam̱ ja wɨnap̱ jaa̱ꞌ̱y ttuuꞌwaw̱dɨ ja myɨwɨnap̱ jaa̱ꞌ̱dyɨ. Jøts ku ja wɨnap̱ jaa̱ꞌ̱y tjanchꞌuktuuꞌway ja
myɨwɨnap̱ jaa̱ꞌ̱y, kuts jut ja tpaa̱ṯtɨt namajtskts ja jap kyunax̱tɨt.

15Wɨnets ja Pedro wyaa̱ṉ̃, jøts ja tnɨmaa̱y̱ ja nwɨndsønꞌaj̱tɨm Jesús:
―Tukmadook øøts ti yø yjadeꞌembɨ madyaꞌ̱aḵy tyijpy.
16Xjats ja nwɨndsɨnꞌaj̱tɨm Jesús wyaa̱ṉ̃:
―¿Nɨ meets paa̱ṯ yø xkanɨmadoonɨ? 17 ¿Yøꞌ ɨdøꞌøn mgajaꞌ̱gyukɨdɨp, midi tøjkɨp aa̱w̱jøtpy jøts ja ñijkxy

jammaatsjotp, jøts pyɨdsimy ku nnawyɨyøꞌøyɨn? 18Midiꞌits yø aa̱w̱ yikpɨdsimpy, jam ɨdøꞌøn ja chøøñ am̱jotp;
yøꞌøts ɨdøꞌøn jaa̱ꞌ̱y yikpøkpyajtɨp. 19 Jam ja am̱jotp chøøñ ja kaꞌøwyɨnmaa̱ꞌ̱ñ ku jaa̱ꞌ̱y myɨguꞌuk tyikꞌøøky, ku
jaa̱ꞌ̱y ñɨyaa̱ꞌ̱y uk ñɨdøꞌøxy tpøjkxɨ, ku jaa̱ꞌ̱y kyawɨndɨy wɨnmaa̱ꞌ̱ñ tyiktuñ, ku jaa̱ꞌ̱y myeech, ku jaa̱ꞌ̱y tyaa̱y̱ɨ,
jøts ku jaa̱ꞌ̱y øy ti tumjɨwɨmbet tmadyaḵnaxy. 20Yø yjadeꞌembɨ wɨnmaa̱ꞌ̱ñ ɨdøꞌøn ja jaa̱ꞌ̱y yikpøkpyajtɨdɨp; jøts
kidi yøꞌøjɨp ku jaa̱ꞌ̱y tkatuñ jadeꞌen ja wɨndsøꞌjkɨn ku tkapujy ja kyøꞌ ku kyaawyaꞌ̱aṉ̃.

Ku ja Tiro tøꞌøxyøjk tjanchja̱ꞌwɨyɨɨꞌñ ja Jesús
21Xjats ja nwɨndsønꞌaj̱tɨm Jesús jam chooꞌnaa̱,̱ jøts ja ojts ñijkxy ma̱ ja jaa̱ꞌ̱y yꞌet jamdɨ, pøn kugaj̱pꞌaj̱ttɨp

Tiro jøts Sidón. 22 Jøts tuꞌuk ja tøꞌøxyøjk myiiñ midi tsoꞌomp cananea, midi jam wyɨnaty tsɨnaapy jaꞌabɨ
etjotp, jøts ja tnɨmiñ ja nwɨndsønꞌaj̱tɨm Jesús, yɨdeꞌen ja møkꞌampy tnɨmaa̱y̱:

―¡Wɨndsønꞌaj̱tɨm, metsxɨ rey David mꞌuꞌnkꞌaj̱tɨp mꞌap̱ꞌaj̱tɨp, ayoꞌejxk øts! Yø nøøx øts ɨdøꞌøn ja mɨkuꞌ tø
tyatøjkɨnɨyɨ, jøts yøꞌ møk yjanchyikꞌayojɨp.

23 Jøts ja nwɨndsønꞌaj̱tɨm Jesús kaꞌap ja tꞌadsøy nɨwɨneꞌenɨn jaꞌagøjxp ku ja tkamɨgugaj̱pɨ, wɨnets ja
pyabøjkpɨtøjk myendøø, jøts ja møktaꞌ̱aḵy wyaṉdøø, møktaꞌ̱aḵy yiknɨmaa̱y̱:

―Kajxnɨ, janch naꞌambɨm adøm yø xpayøꞌøyɨm.
24Wɨnets ja nwɨndsønꞌaj̱tɨm Jesús wyaa̱ṉ̃:
―Yøꞌøyɨ øts Dios Teety xanɨgajxp pøn ja Dios kyutujk kapaa̱j̱tɨpnɨm ya̱ Israelɨt nax̱jøøjty, ya̱ Israelɨt

kaj̱pjøøjty.
25 Jøts ja tøꞌøxyøjk myiiñ wɨngon jøts ja ojts wyɨnguxanɨyɨ, yɨdeꞌen ja wyaꞌ̱aṉ̃:
―¡Wɨndsønꞌaj̱tɨm, pudøjkɨk øts!
26 Jøts yɨdeꞌen nwɨndsønꞌaj̱tɨm Jesús ja tꞌadsøøy:
―Kaꞌ yꞌøyɨ ku uꞌnk unaꞌ̱jk yikpøjkxɨt ja chap̱kaaky jøts uk ja yikmoꞌot.
27 Jøts ja tøꞌøxyøjk wyaa̱ṉ̃:
―Nwɨndsønꞌaj̱tɨm, janch jadeꞌen ɨdøꞌøn ejx ɨxa mwaꞌ̱aṉ̃; ja ukts yjøøꞌkxmukøxtɨp ja kaaky abuꞌxk midi ja

wyɨndsøn yikaꞌ̱aḏɨp jap mesɨ patkiꞌpy.
28 Jøts ja nwɨndsønꞌaj̱tɨm Jesús ja ñɨmaa̱j̱yøø:
―¡Janch møj mjanchjaꞌ̱wɨn! Wan jadeꞌen tyiktuñ sam̱ ɨdøꞌøn xtsøkyꞌaty.
Jøts ja nay jatyɨ myøkpɨjky ja ñøøx.
Ku ja Jesús tyiktsøøjky ja mayja̱a̱ꞌy

29Xjats ja nwɨndsønꞌaj̱tɨm Jesús jam chøøꞌñ, jøts ja ñaj̱xy Galileɨt mejpyaꞌam̱; wɨnets ja pyatøjkɨyɨɨꞌñ ma̱
jam ja kojpk tuꞌuk jøts ja yꞌɨxaa̱j̱ky. 30Janch namay ja jaa̱ꞌ̱y jam yjaꞌ̱ttɨ ma̱ ja jamwyɨnaty, jadeꞌen ja tyikmendɨ
pøn tekmyaꞌ̱aṯ, pøn wɨnap̱, pøn uum, pøn kømaꞌ̱aṯ, jøts pøn tigati paꞌ̱am̱ pøjkɨdɨp. Jøts ja jam tyimwyɨngon
tpɨktaḵtøø ma̱ ja nwɨndsønꞌaj̱tɨm wyɨnaty, xjats ja tyikmøkpøjkɨjxy. 31 Janch ñɨgyumaa̱p̱ ɨdøꞌøn ja jaa̱ꞌ̱y ja
tyimyjaꞌ̱wɨdøø ku ja jadeꞌen tꞌejxtɨ yꞌawijy ja uum jaa̱ꞌ̱y, jøts ku kyøꞌ ja myøkpøktɨ pøn kømaꞌ̱aṯtɨ, jøts ku
yøꞌøyjøꞌøktɨ pøn tekmyaꞌ̱aṯtɨ, jøts jawɨnap̱ jaa̱ꞌ̱y wyɨnꞌejxwaꞌ̱kxtɨ. Xjats ja tjanchtukmøjaꞌ̱wɨdøø ja Dios Teety
pøn ja Israelɨt jaa̱ꞌ̱y Diosꞌaj̱tɨp.

Ku ja Jesús tyika̱a̱y ja ñɨmaktax̱k milbɨ jaa̱ꞌ̱y
32Wɨnets ja nwɨndsønꞌaj̱tɨm Jesús tyax̱tsøøy ja pyabøjkpɨtøjk jøts ja tnɨmaa̱y̱:
―Njanchꞌayoꞌijxpy øts yø jaa̱ꞌ̱y, tɨgøøk xøøw øts yø kujk xmøøtsɨnaañɨdɨ, jøts tø ja kyaaky kyøjxnɨdɨ. Kaꞌ

øts yø ayuu ngaxwaꞌ̱aṉdɨ jam tyøjkwɨndum, kuts yø jadiꞌiñɨ tuuꞌaj̱y yꞌukjotkøjxnɨdɨt.
33Xjats ja pyabøjkpɨtøjk ñɨmaa̱j̱yɨyɨ:
―¿Maṯs ya̱ jadɨneꞌen nbøjkɨn ja kaaky ja jɨɨꞌkxy jøts yø mayjaa̱ꞌ̱y jadɨneꞌen kyaꞌadyɨt, jøts nɨpønts ya?̱
34 Jøts ja ojts tyɨɨbyikyɨdɨ:
―¿Wɨnaa̱ḵ mdsap̱kaaky japtɨ?
Jøts ja wyaṉdøø:

―Wɨxujkyɨ, jøts ja aj̱kxunaꞌ̱jk waanɨ.
35Xjats ja wyaa̱ṉ̃ jøts ku ja jaa̱ꞌ̱y yꞌɨxaꞌ̱aḵtɨt, 36 jøts ja tnɨxaj̱ɨyɨɨꞌñ wɨxujk ja tsap̱kaaky møøt ja aj̱kx, jøts

ttamøjaꞌ̱wɨyɨɨꞌñ ja Dios Teety. Jøts ja ttatujkɨyɨɨꞌñ jøts ja ojts tmøꞌøy ja pyabøjkpɨtøjk, jaꞌats ja yikwaꞌ̱kxtɨ jøts
ja tmøødyɨ ja mayjaa̱ꞌ̱y. 37Nɨdukɨꞌɨyɨ ja jaa̱ꞌ̱y ojts kyaydɨ jøts nɨdukɨꞌɨyɨ kyujxɨdɨ. Yjaa̱ḵtyimbyøkmujktɨnɨm
jaꞌ ja kaakwyɨndaṉk ja wɨxujk kach. 38Nɨmaktax̱k mil ɨdøꞌøn ja jaa̱ꞌ̱y ojts kyaydɨ tum yaa̱ꞌ̱dyøjk, abiky ja
tøꞌøxyøjktɨ møøt ja mutskunaꞌ̱jktɨ, kaꞌap ja yikmachowdɨ. 39 Jøtsnɨm ja nwɨndsønꞌaj̱tɨm Jesús tmɨnawyaꞌ̱kxɨ
ja jaa̱ꞌ̱y, jøts ja ojts ttatøjkɨñɨ ja baṟkɨ jøts ja ñijkxy jam Magdala etjotp.

16
Ku ja fariseotøjk tꞌamɨdoodøø ja Jesús jøts ja ttukꞌejxtɨt ja myɨlag̱rɨꞌaj̱tɨn

1Kuts ɨdøꞌøn ja jam jadeꞌen ñijkxy, xjats ja fariseotøjk ja nɨmejnɨyøø møøt saduceotøjktɨ, jøts ja nugo
kyajpxyꞌejxwaꞌ̱aṉ̃ɨyɨ. Jaꞌ ja ojts tꞌamɨdowdɨ jøts ja myɨlag̱rɨꞌaj̱tɨn ja ttuꞌunt, jøts tyukꞌejxɨdɨt ja myøkꞌaj̱tɨn
jam tsaj̱pwemp, pønɨ janch ku døꞌøn ja yꞌukdiosuꞌngɨ. 2 Jøts ja yɨdeꞌen tꞌadsøøy:

―Ku ja et chuuꞌjɨ, pø mnømpxɨ meets: “Tøꞌkxwam̱p tam yø et, kumɨ tsaj̱pts yø tsaj̱p kyaxɨꞌɨky”; 3 jøts ku
yjøpyꞌaty jøts mnømɨdɨ: “Kaꞌ tam yø et yam̱ tyøꞌkxwaꞌ̱aṉ̃, kumɨ tsaj̱pts yø tsaj̱p kyaxɨꞌɨky jøts yoots møøt.”
¡Meetswɨnꞌøøꞌmbɨdɨ! ¿Sa̱ ja tsaj̱pwaꞌ̱aṯs xnɨjaw̱ɨdɨ ku ja jadeꞌen kyaxɨꞌɨky, jøtsmeets øts njaꞌ kaꞌ xnɨjaꞌ̱wɨyɨ ku
ja mjayiktukꞌejxtɨ? 4Yø tsaachkaꞌøyjaa̱ꞌ̱y øts ɨdøꞌøn jadeꞌen xꞌamɨdoodɨp jøts yiktukꞌejxtɨt ja mɨlag̱rɨ; jaꞌayɨts
jaduꞌuk yꞌukyiktukꞌejxnɨdɨt nayɨdeꞌen sa̱ ja Dios ttuuñ ja Jonás.

Xjats ja twɨnwaꞌ̱ktuujty, jøts ja tyuuꞌdøjkɨyɨɨꞌñ.
Ja fariseɨt jaa̱ꞌ̱y yꞌɨxpøjkɨn

5Kuts ja pyabøjkpɨtøjk ñaj̱xtøø jam nøø agøꞌøm jam jaduktamaj̱ñ, jøts ja tjaꞌ̱dyɨgøydɨ ja chap̱kaaky, kaꞌap
ja wyɨnaty tø tkondɨ. 6Wɨnets ja nwɨndsønꞌaj̱tɨm Jesús ja ñɨmaa̱j̱yɨdɨ:

―Ukmadowdɨm; øyɨm mnayꞌejxꞌetɨdɨt, ejxɨm yø fariseotøjk, ejxɨm yø saduceotøjk xkaa̱j̱yɨdɨ yø chap̱-
kaaky midi wenk levadurɨ møøt.

7 Jøts ja pabøjkpɨtøjk agøꞌømyɨ ñawyam̱bɨ ñax̱waꞌ̱jkɨdøø:
―Jaꞌagøjxp yø jadeꞌen wyaꞌ̱aṉ̃ ku ndsap̱kaaky tø ngakøꞌøñɨndɨ.
8Myadoow ja nwɨndsønꞌaj̱tɨm Jesús jaꞌ, jøts ja tnɨmaa̱y̱:
―¿Tigøjxp ku jadeꞌen mwaꞌ̱aṉdɨ jøts ku mdsap̱kaaky kyaꞌettɨ? ¡Nɨwɨneꞌenɨn meets ja janchjaꞌ̱wɨn

xkidyimyjagyepy! 9¿Kaꞌap meets ja xjaꞌ̱gyukɨ, jøts kaꞌ meets ja xjaꞌ̱myech ja tsap̱kaaky midi magoxk, midi
øts ojts nyikwaꞌkxy, jøts øts ja ojts nmoꞌodɨ ja ñɨmagoxk milbɨ jaa̱ꞌ̱y, jøts kaꞌ meets ja xjaꞌ̱myech wɨnaa̱ḵ
kach ojts xpøkmuktɨ ja abuꞌxk? 10 ¿Jøts nɨ jaꞌbaa̱ṯ xkajaꞌ̱myatstɨ ja wɨxujkpɨ tsap̱kaaky midi ndagumaa̱y̱ ja
maktax̱k milbɨ jaa̱ꞌ̱y, jøts wɨnaa̱ḵ kach ojts xjaa̱ḵpøkmuktɨ? 11¿Sudsoꞌampyts kaꞌ xjaꞌ̱gyukɨdɨ jøts ku øts kaꞌ
ndijy ja tyimchap̱kaaky midi wenk levadurɨ møøt, midi yjaꞌaj̱ttɨp ja fariseotøjk møøt ja saduceotøjktɨ?

12Xjaanɨmts ja tjaꞌ̱gyukɨdɨ jøts ku ja nwɨndsønꞌaj̱tɨm Jesús kidi tyimyjatsap̱kaagyɨp ja wyɨnaty tø tnɨgajpxy
midi wenk levadurɨ møøt, pø ja ɨxpøjkɨnxɨ ja wyɨnaty tø tijy jadeꞌen midi ñaṉkyꞌɨxpøjkɨdɨp ja fariseotøjktɨ
møøt ja saduceotøjktɨ.

Ku ja Pedro wya̱a̱ñ jøts ku ja Jesús yjaꞌajɨ yiknɨtsokp, ja Cristo
13Xjats ku ja nwɨndsønꞌaj̱tɨm Jesús yjaꞌ̱jty jam etjotp midi ja Cesarea de Filipɨt kaj̱p yꞌetɨp, jamts ja tyiktɨɨy

ja pyabøjkpɨtøjk, jøts ja tnɨmaa̱y̱:
―¿Sa̱ jaa̱ꞌ̱y wyaꞌ̱aṉdɨ, pønɨk øts?
14 Jøts ja wyaṉdɨ:
―Jadeꞌen wɨnaa̱g̱ɨn wyaꞌ̱aṉdɨ jøts ku mets Juan Bautista; jøts jaduꞌuk wyam̱ɨdɨ jøts ku mets mElías, jøts

pømbɨts wam̱ɨdɨp jøts ku mets mJeremías, uk pøngapøn Dios kyugajpxy.
15Wɨnets ja Jesús tyiktɨɨy:
―Jøts meets, ¿sa̱ mee mwaꞌ̱aṉ̃, pøn øts ɨdøꞌøn?
16Xjats ja Simón Pedro tꞌadsøøy:
―Ja yiknɨtsokpɨ mets, ja Cristo, ja Dios Uꞌnk.
17 Jøts nwɨndsønꞌaj̱tɨm Jesús ja tꞌadsøøy, jøts ja tnɨmaa̱y̱:
―Mets Simón ɨdøꞌøn janchjaa̱ḵxøñɨm, Jonás myaj̱nkuꞌnk, kaꞌ pøn jaa̱ꞌ̱yɨp mets yø jadeꞌen mdukꞌejxɨp, ja

Dios Teetyxɨ døꞌøn yø jadeꞌen mduknɨjaꞌ̱wɨyɨp pøn jap tsaj̱pjøtpy. 18Tɨɨy me mwɨnmay, møk me mwɨnmay,
patyts ɨdøꞌøn myikxømøꞌøy Pedro midi tyijpy tsaa̱.̱ Tøts mets nɨkøjxp øts yam̱ nyiktsoꞌondaꞌ̱aḵwaꞌ̱aṉ̃ ja
njaꞌ; jøts øts ja nyikmøjtaꞌ̱aḵt, nɨ oꞌjkɨn nɨti ja mɨbaa̱ṯ kyamɨmadaꞌ̱ag̱ɨt. 19Øts me nmøøpy ja kutujkꞌaj̱tɨn;
pønɨ pøn mets ya̱ ja pyøky maaꞌkxujkɨp, nayɨdeꞌen ja tsaj̱pjøtpy yikmaaꞌkxukt. Jøts pønɨ pøn mets ya̱
mgamaaꞌkxujkpy, nayɨdeꞌen ja tsaj̱pjøtpy kyayikmaaꞌkxukt.

20Xjats ja nwɨndsønꞌaj̱tɨm Jesús tnɨmaa̱y̱ møktaꞌ̱aḵy ja pyabøjkpɨtøjk, jøts ja kaꞌap pøn ttukmadoꞌodɨt ku
jaꞌ Cristo, ku ja yiknɨtsøꞌøky.

Ku ja Jesús tnɨgajpxy ja yꞌoꞌjkɨn
21Wɨnetyɨpts ja nwɨndsønꞌaj̱tɨm Jesús waꞌ̱aṯs tnɨgaj̱pxøjkɨyɨɨꞌñ, jøts ja ttukmadøy ja pyabøjkpɨtøjk jøts ku

ja ñøjkxt jam Jerusalén, jøts ku jamøjaa̱ꞌ̱dyøjk ja yikxon yikꞌayoꞌombaa̱ḏɨyɨtmøøt ja teetywɨndsøndøjktɨ jøts
ja kaj̱pxwejpɨtøjktɨ. Ojts ja ttukmadøy jøts ku ja yikꞌoogɨt, jujkpyøkpts ja jadɨgojk, jøts ja kyɨdɨgøøk xøøw
pyɨdsøꞌømt jadɨgojk ooꞌkpɨ jutjøtpy. 22Wɨnets ja Pedro ja ojts yiknijkxyɨ abiky, jøts ja møktaꞌ̱aḵy ñɨmaa̱j̱yɨ:

―¡Wɨndsønꞌaj̱tɨm, katsojknɨm Dios Teety jøts jadeꞌen mjaṯt! ¡Kaꞌap jadeꞌen mdyimyjaṯt mdyimgyubatt!
23Xjats ja nwɨndsønꞌaj̱tɨm Jesús tnɨwaꞌ̱kjɨmbijty ja Pedro, jøts ja tnɨmaa̱y̱:

―¡Mets mɨkuꞌ jɨwaꞌ̱aḵ, majtstutk øts!, nugo mets mjanchyikꞌaduktɨ. Kaꞌ mets jadeꞌen mwɨnmay sam̱ Dios

Teety wyɨnmayɨn, jadeꞌen me mwɨnmay sam̱ øy pøn nax̱wiiꞌñɨt jaa̱ꞌ̱y.
24Wɨnets ja nwɨndsønꞌaj̱tɨm Jesús tnɨmaa̱y̱ ja pyabøjkpɨtøjk:
―Pønɨ pøn tsojkɨn tmøøtꞌaj̱tp jøts øts njaꞌ jadeꞌen xpaduujnɨt, kaꞌ mɨbaa̱ṯ køꞌøm ñadyunkꞌaṯɨt, jaꞌayɨ

ku amumjoojt ñadyamɨyoxɨt ja ayoꞌon jøts ɨdøꞌøn jadeꞌen tpaduꞌunt. 25 Pønts kajadeꞌenduñɨm nayꞌejxɨp,
nɨwɨndem ja tkapaa̱ṯy ja nɨtsoꞌokꞌaj̱tɨn; jøts pøn ø xkuꞌayoꞌombaj̱tɨp, jaꞌ ɨdøꞌøn tpaa̱ṯp ja nɨtsoꞌokꞌaj̱tɨn. 26¿Ja
ti ja ñɨwyaꞌ̱aṉt øy ja jaa̱ꞌ̱y tjajaꞌbøjkixy ja nax̱wiiñꞌaj̱tɨn, jøts ja yꞌanmɨjaꞌ̱wɨn neꞌegɨ wyɨndɨgøy? Jabɨ kaꞌaxɨ
mɨbaa̱ṯ ja ñɨtsoꞌokꞌaj̱tɨn ja tkujuꞌuty. 27 Ja Dios Teety øts myøkꞌaj̱tɨn nmɨmejnɨp møøt ja aṉkɨlɨstøjktɨ, jøts
øts nwanduꞌundɨt sa̱ jaty nɨduꞌuk nɨduꞌuk pyaa̱ṯꞌatyɨ yiktuꞌundɨt. 28 Janch øts ɨdøꞌøn nwaꞌ̱aṉ̃, jøts ku ya̱ ja
wɨnaa̱g̱ɨndɨ pøn kaꞌooktɨp kunɨm ja jawyeen tyimyꞌukꞌejxtɨt ku ø nmɨmeꞌent ja Dios Teety kyutujk midi
yjaa̱ꞌ̱y ja tyanɨtanaapy.

17
Ku ja Jesús adsuꞌjky yꞌatstɨgaj̱ch, amuum chamam̱bøjkɨjxy

1Xjats ku kyɨdudujk xøøwꞌaj̱ty, wɨnets ja nwɨndsønꞌaj̱tɨm Jesús tmøødɨyɨɨꞌñ ja Pedro, jøts ja Juan møøt ja
yꞌaj̱ch Jacobo, jøts ja ojts ñøjkxtɨma̱ ja kojpk jam janch køjxp; 2 jamts ja ñaṉktyɨgaj̱tsɨ, wempam̱ ja tyimyꞌejxtɨ
ku wyeen yꞌaa̱w̱ ja jadeꞌen yjaj̱ty sam̱ xøøw yꞌañɨn, jøts ja wyet jadeꞌen pyoobɨyɨɨꞌñ sam̱ ja jaj̱ɨn. 3 Jøts ja
jotmøñ tꞌejxpaa̱ṯtɨ ja Moisés jøts ja Elías, ku nwɨndsønꞌaj̱tɨm Jesús ja tmøøtmadyaꞌ̱aḵy. 4Wɨnets ja Pedro
tnɨmaa̱y̱ ja nwɨndsønꞌaj̱tɨm Jesús:

―Wɨndsønꞌaj̱tɨm, ¡tyimyꞌøyꞌaj̱tp ku øø ndyimyam̱ꞌaty! Pønɨ mdsøjkpy jøts øøts ujtsꞌaa̱ḏyøjk tɨgøøk
nyikꞌøyɨt; tuꞌuk mets mjaꞌ, tuꞌuk Moisés yjaꞌ jøts tuꞌuk Elías yjaꞌ.

5 Nay ɨxamnɨm ja Pedro jadeꞌen wyaꞌ̱aṉ̃ ku ja yoots jam yjaꞌ̱jty janchyikwɨnꞌooꞌkpɨm, jøts ja tukɨꞌɨyɨ
tyikꞌadɨgøøy; jøts jap yootsjøtpy ja Dios Teety yꞌayuujk yikmadøøy ku yɨdeꞌen wyaꞌ̱aṉ̃:

―Nꞌuꞌnk øts ɨdøꞌøn yaꞌ̱aṯ, yøꞌ øts ɨdøꞌøn njaa̱ḵtajotkujkꞌajtpy. Mɨmadowdɨ pønɨ sa̱ wyaꞌ̱aṉ̃.
6Kuts ja jadeꞌen tmadowdɨ, xjats ja wɨndaꞌ̱aḵ ñax̱kɨdaḵtɨ, yikxon ja yjantyimchøꞌjkɨdøø. 7 Jøts nwɨnd-

sønꞌaj̱tɨm Jesús ja ñɨmejnɨdɨ, jøts ja tyojnɨdɨ, yɨdeꞌen ja ñɨmaa̱j̱yɨdɨ:
―Pɨdøꞌøktɨ; kidi mdsøꞌøgɨdɨ.
8Xjats ku ja yꞌejxjøꞌøktøø nɨma̱ ja pøn tkaꞌukꞌejxpaṯnɨdɨ, nadyuꞌuk ja nwɨndsønꞌaj̱tɨm Jesús jam.
9 Jøts ja kyɨdaḵnɨdɨ, ku kojpkøjxp choondɨ, jamts ja nwɨndsønꞌaj̱tɨm Jesús ja møktaꞌ̱aḵy yꞌanaꞌamɨdøø:
―Kidi yø pøn xamɨmadyaꞌ̱aḵtɨ midi tø xꞌejxtɨ, jaanɨm ku øts wyɨnaty tø njujkpyiky jadɨgojk.
10Wɨnets ja pyabøjkpɨtøjk ja tyɨɨbyøjkɨyɨ:
―¿Tigøjxpɨmts yø kaj̱pxwejpɨtøjk jadeꞌen wyaꞌ̱aṉdɨ jøts ku ja Elías jawyeen myeꞌent, jøts ɨxꞌoojknɨm ja

yiknɨtsokpɨ?
11Xjats ja nwɨndsønꞌaj̱tɨm Jesús ja ojts yɨdeꞌen tꞌadsøy:
―Janchmeꞌemp ɨdøꞌøn ja Elías, jøts ja tukɨꞌɨyɨ tyikꞌøyɨgyøxt. 12Øtsts wam̱p jøts meets nnøjmɨ jøts ku Elías

tø yꞌatsmengojmɨ, jøts nɨgɨdi tø tꞌejxkap̱tɨ, tø ja twandundɨ sam̱ yꞌanmɨjaꞌ̱wɨn tyimñektɨ. Nayɨdeꞌents øts yø
xyikꞌayoꞌombaa̱ṯtɨt.

13 Jaanɨmts ja pyabøjkpɨtøjk ja tjaꞌ̱gyukɨdøø, jøts kudam ja nwɨndsønꞌaj̱tɨm Jesús ja jaꞌ tyamɨmadyaꞌ̱ag̱yɨdɨ
ja Juan Bautista ku ja Elías tijy tø yꞌatsmengojmɨ.

Ku ja Jesús tyikmøkpɨjky tuꞌuk ja mixyuꞌnk pøn wyɨnaty ja mɨkuꞌ tø tyatøkɨyɨ
14Xjats ku ja ojts yjaꞌ̱aṯtɨ ma̱ jaa̱ꞌ̱y jamwyɨnatyɨ, jamts ja nwɨndsønꞌaj̱tɨm Jesús tuꞌuk ja jaa̱ꞌ̱y ñɨmejnɨyɨ jøts

ja ojts wyɨnguxanayꞌøyɨyɨ, yɨdeꞌen ja ñɨmaa̱j̱yɨ:
15 ―Me teety, ayoꞌejxɨk øts nꞌuꞌnk, adsuꞌjky adsuꞌjky møꞌødyɨ paꞌ̱am̱ yø pyaa̱ḏyɨyɨ jøts tsaachꞌijxyɨm

tyuñɨyɨ; atsnax̱kɨdaḵp mayꞌojk jam jønjotp, uk nøøjøtpy paa̱ṯ ñødøkɨ. 16 Ɨxyaṯs mets yø mbabøjkpɨtøjk yø
tø njadanɨmiñ, kaꞌats yø myayɨdɨ jøts yø tyikmøkpøktɨt.

17 Jøts ja nwɨndsønꞌaj̱tɨm Jesús yꞌadsøøy, jøts tnøjmɨ pøn jam wyɨnatyɨ:
―¡Mee kajanchjaꞌ̱wɨbɨdɨ, yø mbøky nugo myikmajadaḵtɨp! ¿Ma̱ wɨndemnɨm meets ngajpxy nꞌayuujk

xpabøjkɨt? ¿Jøts wɨndemnɨm meets yø yjadeꞌembɨ xuktatsoꞌokt ku øts yø ejtp njanchjanɨgaj̱pxꞌity? Meets,
yikmen yø pamaa̱ꞌ̱y.

18 Jøts ja nwɨndsønꞌaj̱tɨm Jesús ojts tkajxpɨdsimy ja mɨkuꞌ, ojts ja ttukmajtstuꞌuty ja mixy jøts ɨdøꞌøn ja
jadeꞌen jatyɨ tyimyøkpɨjky.

19Wɨnetnɨmts ja nwɨndsønꞌaj̱tɨm Jesús ja pyabøjkpɨtøjk myɨgaj̱pxɨ jɨbikyꞌampy, jøts ja ojts yiktɨɨyɨyɨ:
―¿Tigøjxp ku øøts yø mɨkuꞌ tø ngayikpɨdsimy?
20Xjats ja nwɨndsønꞌaj̱tɨm Jesús ja ñɨmaa̱j̱yɨdɨ:
―Jaꞌagøjxp ku mjanchjaꞌ̱wɨn kyamøkɨdɨ. Janch øts ɨdøꞌøn nwaꞌ̱aṉ̃ ku jeexyɨp ja mjanchjaꞌ̱wɨn ñɨyjadeꞌen

xmøøtꞌaṯtɨ sam̱mortas̱ paj̱kɨn, øyts meets yø kojpk xnøjmɨt: “Jɨwaꞌ̱aḵ ya̱ jøts mnøjkxt abikytsoo”; jɨwaꞌ̱aḵpts
ja kojpk. Kaꞌ mee ti mgamayɨt ku janchjaꞌ̱wɨn møk xjanchmøøtꞌaṯtɨt. 21 Yø yjadeꞌembɨ mɨkuꞌ ja yø iiy
pyɨdsimy ku Dios nꞌajotꞌaj̱tɨnt, ku nꞌamaa̱y̱ꞌaj̱tɨnt ngagugaa̱ꞌ̱yɨnt ngaguꞌuujkaꞌant.

Ku ja Jesús tnɨgajpxy jadɨgojk ja yꞌoꞌjkɨn
22Nay ɨxjamnɨm ɨdøꞌøn ja wyɨnaty wyɨdetɨnɨm ma̱ ja et txøøwɨ Galilea, ku ja nwɨndsønꞌaj̱tɨm Jesús ja ojts

tyukmadøyɨdɨ jøts ku mayjaa̱ꞌ̱y ja kyøyaḵɨt, 23 jøts ja yikꞌoogɨt, jujkpyøkpts ja jadɨgojk kyɨdɨgøøk xøøw. Jaꞌats
ja tyimchaachjotmayjaꞌ̱wɨdøø ku ja jadeꞌen tnɨjaꞌ̱wɨdøø.

Ku ja tsa̱ptøjk yikugubety

24Xjats ku ja nwɨndsønꞌaj̱tɨm Jesús tmøøtjaꞌ̱jty ja pyabøjkpɨtøjk jam Capernaumɨt kaj̱pkøjxp, jamts ja
jaa̱ꞌ̱dyɨ pøn yiktsap̱tøjkugubajttɨp, jaꞌats ɨdøꞌøn ojts tnɨnøjkxtɨ ja Pedro, jøts ja ojts tyiktøwdɨ:

―¿Kaꞌ meets yø myikꞌɨxpøjkpɨ tkugubety yø tsap̱tøjk?
25 Jøts ja Pedro yꞌadsøøy:
―Kyugubejtpyxɨ yøꞌ.
Xjats ku ja Pedro tyøjkɨyɨɨꞌñ tøjkjøtpy, japts ja nwɨndsønꞌaj̱tɨm Jesús ja jawyeen ñɨmaa̱j̱yɨ:
―¿Sa̱ me Simón mwɨnmay? ¿Pøn yjaw̱ɨ yø wɨndsøndøjk tyukugubajttɨp, ja kyøꞌømɨguꞌuk uk ja wenk

jaa̱ꞌ̱y?
26 Jøts ja Pedro yꞌadsøøy:
―Ja wenk jaa̱ꞌ̱y yø tyukugubajttɨp.
Jøts ja nwɨndsønꞌaj̱tɨm Jesús yꞌadsowɨmbijty:
―Aaa kaꞌats tam adøm ɨdøꞌøn xpaa̱ṯꞌaj̱tyɨm nyaj̱kɨnt ja tsap̱tøjk kugubajtɨn, pønɨ abiky jaa̱ꞌ̱y tyukuguba-

jttɨp. 27 Jøts nɨpøn ngayikꞌam̱bøjkɨn, nøjkx mejyꞌagøꞌøm jøts jam xjuutt ja aj̱kx, pønɨ midi ɨnet mɨjawyeen
mjuuꞌtpy, jaꞌ yꞌaa̱w̱jøtpyts ɨnet meeñ xpaa̱ṯt tuꞌuk. Pyaa̱ṯpts ɨnet jaꞌ jøts ja namajtsk ngugubajtɨnꞌaj̱tɨn; jaꞌats
myiknøjkxp jøts xꞌatsmoꞌot ja yikugubajtpɨ.

18
Pøn ɨdøꞌøn jawaanɨ møj ma̱ Dios ja yjaa̱ꞌ̱y ja kyutujk ttanɨtanɨ

1Ñɨñayɨ wɨnets ja nwɨndsønꞌaj̱tɨm Jesús pyabøjkpɨtøjk ñɨmejnɨyɨ, jøts ja ojts yiktɨɨyɨyɨ:
―¿Pømbɨ øø nɨduꞌugɨn ja tyimyꞌukmøjtøkɨp ku ja mgutujk xyiknax̱kɨdaꞌ̱aḵt?
2Wɨnets ja nwɨndsønꞌaj̱tɨm Jesús tyaa̱j̱xɨyɨɨꞌñ tuꞌuk mutsk mixyuꞌnk, jøts ja tyikwaꞌ̱kꞌøyɨyɨɨꞌñ jaꞌ yꞌagu-

jkꞌam̱dɨ, 3 jøts ja tnɨmaa̱y̱ ja pyabøjkpɨtøjk:
―Janch øts ɨdøꞌøn nwaꞌ̱aṉ̃, pønɨ kaꞌ meets ja mdsɨnaa̱ꞌ̱yɨn xyiktɨgach, pønɨ kaꞌ meets jadeꞌen mnabyɨk-

taꞌ̱ag̱yɨ sam̱ neꞌegɨ mutskunaꞌ̱jk yjaꞌ̱gyukɨndɨ, kaꞌ mee mɨbaa̱ṯ jadeꞌen myikupøkt jøts mdøkɨdɨt ma̱ Dios ja
kyutujk ttanɨtanɨ ja nax̱wiiꞌñɨt jaa̱ꞌ̱y. 4Patyts jaꞌ myøjtøkɨt jam ma̱ Dios ja kyutujk ttanɨtanɨ ja nax̱wiiꞌñɨt
jaa̱ꞌ̱y jaꞌ pøn yikꞌayowɨm jaa̱ꞌ̱yꞌaj̱tp, pøn jadeꞌen nabyɨktaa̱j̱kɨp sam̱ yaꞌ̱aṯ mutskuꞌngɨn. 5 Jøts øy pøn pønɨ
xukpøjkɨdɨp øts ja njaꞌ midi yikꞌayowɨm jaa̱ꞌ̱yꞌaj̱ttɨp sam̱ yaꞌ̱aṯ mutskuꞌngɨn, øts ɨdøꞌøn ja wyɨnaty køꞌøm
xkupøjkp.

Jaꞌ midi yikpøkpyajtp
6 ’Jøts pønɨ pøn tꞌukyikpøktyuꞌump øts ja njaꞌ pøn ø xjanchjaꞌ̱wɨdɨp, neꞌegɨ ja øyɨk yꞌijty jøts ja mejyjøtpy

yikuwɨbejpɨt, ku møj paa̱ṉdaa̱ḵ ja yꞌukyiktayukxotsɨt. 7 ¡Janch kawɨndøøp yø nax̱wiiꞌñɨt ku ja yꞌity midi jaa̱ꞌ̱y
tyikpøkpyajtp! Nøjkx nax̱pyɨm yø jadeꞌen, jøts ¡yjanchꞌayøøy jaꞌ pøn ja myɨguꞌuk yikpøktyundɨp!

8 ’Paty nayɨdeꞌen pønɨ myikpøkpyajttɨp mgøꞌ mdeky, jaꞌayɨ ku xtyimwyɨboottɨt jøts jagam xpɨktaꞌ̱aḵtɨt;
neꞌegɨ øyꞌaṯp ku køtukpaktukmdøkɨt japma̱ Dios jam, jøts kidi kaꞌpxy xmɨnijkxy jamgøꞌmdeky jap infierno.
9 Jøts pønɨ yø mween myikpøktyuujnɨp, nawyeenjuudɨts jøts abiky xpɨktaꞌ̱aḵt; neꞌegɨts øyꞌaṯp ku neꞌegɨ
wenduꞌuk mdøkɨt jap ma̱ ja Dios, jøts kidi yø mween kaꞌpxy xmɨdøkɨ ku myikuwɨbepɨt jap jønjøtpy midi
jap infierno.

Ku ja Jesús tmadya̱kpa̱a̱jty tuꞌuk ja borreek midi tɨgøøpy
10 ’Kidits øts ja nꞌuꞌnk nꞌunaꞌ̱jk xmɨjotmaꞌ̱jtɨdɨ. Janch øts ɨdøꞌøn nwaꞌ̱aṉ̃ jøts ku yꞌaṉkɨlɨs ja jap tsaj̱pjøtpytɨ

Dios Teety wyɨngujkpy. 11Pø jaꞌaxɨ tø nnɨmiñ jøts øts ja nyiknɨtsoꞌokꞌaṯtɨt pøn ja pyøky yikwɨndɨgøꞌøyɨñɨdɨp.
12 ’¿Sa̱ mee mꞌukwaꞌ̱aṉ̃? Ku jaa̱ꞌ̱y jam wyɨnaty tmøøtꞌaty nɨmagøꞌpxy ja borreegɨ, jøts kuts ja tuꞌuk

tyɨgøꞌøty, ¿ti kaꞌap ja tꞌatsꞌɨxaꞌ̱aṯ? Kuwaṉɨxɨ ja jam kojpkøjxp tyiktaꞌ̱aṉt ja ñɨmaktaꞌpxy myaktax̱ujkpɨ, jøts
ja tꞌatsꞌɨxaꞌ̱aṯ midi tø tyɨgøy. 13Kuts ja tpaa̱ṯt, neꞌegɨ tyaxondaꞌ̱aḵpts jaꞌ midi tø yꞌuktɨgøy jøts nɨkaꞌap ja
jadeꞌen neꞌegɨ yiktaxondaꞌ̱aḵtɨ ja ñɨmaktaꞌpxy myaktax̱ujkpɨ midi kadɨgøødyɨp. 14 Jadeꞌents meets ɨdøꞌøn ja
Dios Teety mjaw̱ɨyɨdɨ pøn jap tsaj̱pjøtpy, kaꞌap ja ttsøky jøts yꞌuꞌnk yꞌunaꞌ̱jk ja jadeꞌen tyɨgøꞌøty.

Sa̱ nmɨguꞌuktøjk nmaaꞌkxuujkɨnt
15 ’Pønɨ jam mmɨguꞌuk mgaꞌødyuñɨyɨ, nagyaj̱pxɨdɨts anadyuꞌuk jøts xukwɨnjaw̱ɨt ja pyøky. Pønɨ kyupi-

jkpyts, tøts ja mjaꞌ wyɨnaty myajadaꞌ̱aḵy jøts ja pyøky nayɨdeꞌen tkaguꞌayoꞌombaa̱ḏɨt. 16Kuts mgagupøkɨt ku
kaꞌ mmadoowaꞌ̱aṉɨt, wɨnets tuꞌuk majtsk jaa̱ꞌ̱y xwaa̱ḏsoꞌot jøts ja tꞌejxtɨt tnɨjaw̱ɨdɨt pønɨ sa̱ jam pøn wyaꞌ̱aṉ̃.
17Kuts ja kyayikmøjpɨktaḵmɨdɨt, wɨnets xukmadoꞌot ja mayjaa̱ꞌ̱y pøn tjanchjaꞌ̱wɨdɨp ja Dios; jøts ku nɨ jaꞌbaa̱ṯ
kyayikmøjpɨktaḵmɨdɨt, wɨnets ja jadeꞌen xpɨktaꞌ̱aḵtɨt sam̱ ja jaa̱ꞌ̱y pøn Dios tkajanchjaꞌ̱wɨdɨp, uk jadeꞌen sam̱
yikugubajtpɨtøjk yikwaꞌ̱aṉdɨ yiktejtɨ.

18 ’Janch meets ɨdøꞌøn nnøjmɨ, pønɨ pøn meets ya̱ ja pyøky maaꞌkxuujkɨp, nayɨdeꞌen ja tsaj̱pjøtpy
yikmaaꞌkxukt. Jøts pønɨ pøn mets ya̱ mgamaaꞌkxujkpy, nayɨdeꞌen ja tsaj̱pjøtpy kyayikmaaꞌkxukt.

19 ’Nayɨ ndukmadoodɨp ɨxyam̱, pønɨ pøn tuꞌukmajtsk nagyaj̱pxɨdɨp, jøts tꞌamɨdoowaꞌ̱aṉdɨ tpøktsoowaꞌ̱aṉdɨ
tigati ja Dios Teety, moꞌojɨdɨpts jaꞌ. 20Pønɨ ma̱ tuꞌuk majtsk ñamyukyɨdɨ ja jaa̱ꞌ̱y øts køjxp, jamts øts ja møøt
nꞌity.

21Xjats ja Pedro ojts tnɨnijkxy ja nwɨndsønꞌaj̱tɨm Jesús, jøts ja ttɨɨbyɨjky:
―Wɨndsønꞌaj̱tɨm, ¿wɨnaa̱ḵ ojkɨn øts ja nmɨguꞌuk nmaaꞌkxt ku øts ja xkaꞌødyuꞌunt kawɨnaa̱ḵ ojk? ¿Øy ku

wɨxujk ojkɨn?
22 Jøts ja nwɨndsønꞌaj̱tɨm Jesús yꞌadsøøy:
―Kaꞌaxɨ me nnøjmɨ jøts ku jaꞌayɨ wɨxujk ojk. Nømpxɨ øts yam̱ nwaꞌ̱aṉ̃ jøts kawɨnaa̱ḵ ojk pønɨ wɨnaa̱ḵ ojk

meets ja jaa̱ꞌ̱y mmɨdundɨgøyɨdɨ.

Ku ja Jesús tmadya̱kpa̱a̱jty ja tumbɨ pøn tkamaaꞌkxujkp ja myɨguꞌuk

23 ’Jadeꞌen ɨdøꞌøn ja Dios kyutujk sam̱ tuꞌuk ja wɨndsønɨn pøn ja tyumbɨtøjk ojts tyojpayøꞌøy. 24 Ɨxam ɨdøꞌøn
wyɨnaty tnɨbøkɨnɨm, ku ja ojts yiktanɨway tuꞌuk ja tyumbɨ midi ja wyɨnaty kawɨneꞌen mɨyojꞌaj̱tɨyɨp. 25Kumɨ
kaꞌats ja tyumbɨ myeeñ ti ja tyagubatp ja yoj, wɨnets ja wɨndsøn wyaa̱ṉ̃ jøts wan tyiknɨtooktɨ møøt yꞌuꞌnk
ñɨdøꞌøxy, jøts pønɨ ti jaty jampyɨktaꞌ̱aḵyꞌaj̱ttɨp. Jøts pønɨwɨneꞌen ja choobaa̱ṯtɨ, jaꞌats ja yoj kyudøkɨp. 26Xjats
ja tumbɨ tmɨnuuꞌkxaa̱j̱ky ja wyɨndsøn, ojts ja twɨnguxanɨ, yɨdeꞌen ja tnɨmaa̱y̱: “Wɨndsøn, mɨdudaꞌ̱aḵyꞌaj̱tk
øts, ngubatp øts ja tukɨꞌɨyɨ.” 27Xjats ja wɨndsøn ja ojts yꞌayoꞌijxyɨ, jøts ja yoj ja tyamaaꞌkxuujkɨyɨ jøts ja
yikꞌawaꞌ̱aṯspɨdsøøjmɨyɨ. 28Kuuyɨ ja tumbɨ jaꞌayɨ pyɨdsɨɨmy, jøts ja ojts tuꞌuk tmɨnabyaa̱ḏyɨyɨ ja myɨguꞌuk ja
myøøtumbɨ, jaꞌ jamɨyojꞌaj̱tɨyɨp tuꞌuk pesɨmajtsk pesɨ. Yukpaj̱kijxpy ja ojts tyimyach jøts ja jadiꞌiñɨ tyukpanɨ,
yɨdeꞌen jamøkꞌampy tnøjmɨ: “¡Peꞌtpy xkubatt ja yoj, yaḵ putyɨ!” 29Wɨnets jamyɨguꞌuk ñagyuxendyaa̱j̱køø jaꞌ
wyɨndum jøts ja ojts myɨnuuꞌkxaꞌ̱ag̱yɨyɨ: “Mɨdudaꞌ̱aḵyꞌaj̱tk øts, ngubatp øts ja tukɨꞌɨyɨ.” 30 Jøts ja yjaduꞌukpɨ,
kaꞌap ja tkupɨjky, ojts ja ñijkxy jøts ja ojts tpɨktaꞌ̱aḵy ja myɨguꞌuk jap puxøjkjøtpy kunɨm ja tyimgyubatt ja
yoj. 31Kuts ja yjaduꞌukpɨ ja jadeꞌen tꞌejxtøø, tyimyꞌayojɨdɨ jaꞌ jøts ja ojts tꞌatstukmadowdɨ ja wyɨndsøn sa̱
jaty ja wyɨnaty tø tꞌejxtɨ. 32Wɨnets ja wɨndsøn ja tyumbɨ tnaṉkwyaḏsojøø midi ɨdøꞌøn jadeꞌen adøtsp, jøts ja
tnɨmaa̱y̱: “¡Mets mɨkuꞌ, burrɨ! Tø mets ja myoj ndameeꞌkxy ku me tø xmɨnuuꞌkxaꞌ̱aḵy. 33Nayɨdeꞌen me ndijy
jeexyɨp ja mmɨguꞌuk xꞌayoꞌijxy sa̱ me tø nꞌayoꞌijxyɨn.” 34Yikxon ja wɨndsøn yjantyimyꞌam̱bɨjky, jøts ja tkejxy
ayoobɨ kunɨm ja myɨgubajtkøxɨt.

35 Jøts ja nwɨndsønꞌaj̱tɨm Jesús yɨdeꞌen myadyaḵꞌabaj̱tɨyɨɨꞌñ:
―Nayɨdeꞌen meets ja Dios Teety mdunɨyɨt pønɨ kaꞌ amumjoojt xmaaꞌkxuktɨ ja mmɨguꞌuk.

19
Ku ja Jesús kya̱jpxwijy sudso ja amajtskꞌa̱jtɨn ñaxy

1Ku ja nwɨndsønꞌaj̱tɨm Jesús jadeꞌen wyɨnaty tø wyaꞌ̱aṉ̃, xjats ja chøøꞌñ Galilea etjotp, jøts ja ñijkxy jam
Judeꞌɨt etjotp midi tam̱p nøøbukøꞌøm Jordán. 2May jaa̱ꞌ̱y ja pawɨdejtɨyɨp, jøts ja jam may tyiktsøøjky ja
pamaa̱ꞌ̱y.

3 Wɨnets ja fariseotøjk wɨnaa̱g̱ɨn tnɨmendɨ ja nwɨndsønꞌaj̱tɨm Jesús jøts ja tkajpxyꞌejxwaꞌ̱aṉdɨ, ojts ja
tyiktøwdɨ:

―¿Kutuky yø jadeꞌen jøts øy pøn tmajtstuꞌutt ñɨdøꞌøxy ku ja yiin waan tyundɨgøy?
4 Jøts ja tꞌadsøøy:
―¿Kaꞌanɨm meets ja Dios kyajpxy xꞌejxɨ? Pø patyxɨ ja yaa̱ꞌ̱y ja tøꞌøxy tyikꞌøyɨyɨɨꞌñ pøn xyiktsoꞌon-

daa̱j̱kɨndɨp. 5Nayɨ nøøm jaꞌ: “Jaꞌagøjxp ja yaa̱ꞌ̱dyøjk ja tyeety ja tyaa̱ḵ tmajtstuꞌutt, jøts ja ñɨdøꞌøxy ja møøt
tuꞌugyɨ jaꞌayɨ chøønɨt.” 6Tuꞌugyɨ ja ñamyayɨ tyimbyaa̱ṯy øy ja jaa̱ꞌ̱y yjanamajtskɨdɨ, paty kaꞌap pyaa̱ṯꞌatyɨ
jøts jaa̱ꞌ̱y ja tnaṉkñawyaꞌ̱kxɨt midi Dios tø ttanɨbɨktaa̱g̱ɨ tuꞌuk yaa̱ꞌ̱y jøts tuꞌuk tøꞌøxy.

7Xjats ja ttɨɨbyøjktɨ:
―¿Jøts tigøjxpts ja Moisés tyaj̱ky ja tɨyꞌaj̱tɨn ja tøꞌøxyøjk jøts øy ja yikmajtstuꞌutt?
8 Jøts ja nwɨndsønꞌaj̱tɨm Jesús ja tꞌadsøøy:
―Meets jadeꞌen ja mgawɨndɨyꞌaj̱tɨn myikmajadakpy ku ja Moisés ojts tyikutuky jøts øy xmɨnawyaꞌ̱kxɨdɨt

ja mnɨdøꞌøxy; kaꞌapts yø yꞌijty jadeꞌen tsoꞌondaꞌ̱ag̱yɨp. 9Øts wam̱p, pønɨ pøn tmɨnawyaꞌ̱kxɨp ja ñɨdøꞌøxy
aꞌøyꞌampy, ku ja wenk yaa̱ꞌ̱dyøjk ja wyɨnaty tjagamøøtꞌaty, jøts ja tmøøtꞌamajtskɨgyojmɨ ja wenk tøꞌøxyøjk,
jaꞌ ɨdøꞌøn pøktyump; nayɨ pøky ja nayɨdeꞌen pøn tmøøtꞌamajtskɨyɨp ja tøꞌøxyøjk midi tø yikmajtstuꞌuty.

10Xjats ja pyabøjkpɨtøjk ja ñɨmaa̱j̱yɨyøø:
―Pønɨ jadeꞌendam yaa̱ꞌ̱dyøjk tmøøtsøønɨ ja ñɨdøꞌøxy, neꞌegɨ øy tamts jaꞌ ku nguidyimyꞌamajtskaꞌant.
11 Jøts ja nwɨndsønꞌaj̱tɨm Jesús ja ñɨmaa̱j̱yɨdøø:
―Pø janch jadeꞌen, kaꞌapts nɨdukɨꞌɨyɨ tkupøktɨ. Kaꞌap yaꞌ̱aṯ wɨnmaa̱ꞌ̱ñ pøn nugo ajaw̱ɨ tjaꞌ̱gyukɨ, jaꞌayɨ

døꞌøn tkupøjktɨp pøn Dios møøjyɨdɨp. 12 Ja mayjøøjp ja wɨnmaa̱ꞌ̱ñ jøts jaa̱ꞌ̱y kyaꞌamajtskɨdɨ: ku wɨnaa̱g̱ɨn
kaꞌpxy kyamendɨ nax̱wiiñ, wɨnaa̱g̱ɨnts køꞌøm ñadyuñɨdɨ ku ñayꞌisaḇikyɨdɨ jøts kaꞌ yꞌamajtskɨdɨt, jøts ja
wɨnaa̱g̱ɨn pøn tkaguꞌamajtskɨp ja Dios kyutujk. Pønɨ pøn jadeꞌen ttunwam̱p, wants jadeꞌen ttuñ.

Ku ja Jesús tkunuuꞌkxy ja mutskuna̱ꞌjk
13Wɨnets ja nwɨndsønꞌaj̱tɨm Jesús yiktanɨmiiñ mutsk mixyunaꞌ̱jktɨ jøts ja tkønɨxaj̱t jøts ja tkuꞌamɨdowɨt;

jøts ja pyabøjkpɨtøjk yɨdeꞌen ja tnɨmaa̱y̱ ja jaa̱ꞌ̱y pøn twaa̱m̱endɨp ja mutskunaꞌ̱jk jøts kyatøkɨdɨt ja
mutskunaꞌ̱jk. 14Yɨdeꞌents ja nwɨndsønꞌaj̱tɨm Jesús wyaa̱ṉ̃:

―Majtstuꞌuttɨ, wan øts yø mutskunaꞌ̱jk xnɨmendɨ, kidi meets yø xkayiknaj̱xnɨ; yøꞌ døꞌøn Dios jaꞌaj̱tɨdɨp
pøn jadeꞌendɨ sam̱ yø mutskunaꞌ̱jkɨndɨ, jaꞌats tpaa̱ṯtɨp ja Dios kyutujk.

15 Jøts ja ojts tkunuuꞌkxy ja mutskunaꞌ̱jk, jøts ja jam ojts choꞌonɨ.
Ja kumeeñ ja̱a̱ꞌy

16Tuꞌuk ɨdøꞌøn unaꞌ̱jk jaa̱ꞌ̱y, jaꞌats ojts tꞌatsꞌixy ja nwɨndsønꞌaj̱tɨm Jesús, jøts ja tꞌatsnɨmaa̱y̱:
―Mets øyjaa̱ꞌ̱y yikꞌɨxpøjkpɨ, ¿ti øyꞌaj̱tɨn ø nduꞌump jøts øts ja nꞌanmɨjaꞌ̱wɨn ja jujkyꞌaj̱tɨn tpaa̱ṯt

xemɨkøjxp?
17Xjats ja nwɨndsønꞌaj̱tɨm Jesús ja tnɨmaa̱y̱:
―¿Tiku ø xnøjmɨ jøts ku ø nꞌøyɨ? Tuꞌugyɨ jaꞌ midi øy, jøts ja Dios ɨdøꞌøn jaꞌ. Pønɨ mbaa̱ṯwampyts ja

jujkyꞌaj̱tɨn xemɨkøjxp, paduujnɨts ja Dios kyutujk.
18 Jøts ja unaꞌ̱jk jaa̱ꞌ̱y wyaa̱ṉ̃:
―¿Midiꞌibɨ?

Jøts ja nwɨndsønꞌaj̱tɨm Jesús tnɨmaa̱y̱:
―Kidi myikjaa̱ꞌ̱yꞌøøky; kidi mmɨguꞌuk ñɨdøꞌøxy xpøjkxɨ; kidi mmeech; kidi pøn xwɨndaa̱y̱ꞌaty;

19wɨndsøꞌøgɨ mdeety mdaa̱ḵ; jøts tsok mmɨguꞌuk sam̱ køꞌøm mnachøkyɨn.
20 Jøts ja unaꞌ̱jk jaa̱ꞌ̱y yɨdeꞌen tnɨmaa̱y̱ ja nwɨndsønꞌaj̱tɨm:
―Tø øts yø jadeꞌen njatunguixy, jaayɨm øts yø jadeꞌen mbaduñ ku nmutskꞌaty. ¿Tits øts ɨdøꞌøn

njaa̱ḵtuꞌump?
21 Jøts ja nwɨndsønꞌaj̱tɨm Jesús ja ñɨmaa̱j̱yøø:
―Pønɨ øy yikxonmjaa̱ꞌ̱yꞌaṯwaꞌ̱aṉ̃, nøjkx xꞌatstoꞌokjøꞌøkixy ti jaty jammjagyejpy jøts xmoꞌot ja ñɨmeeñ ja

ayoobɨ jaa̱ꞌ̱y, wɨnets xpaa̱ṯt ja øyꞌaj̱tɨn ja xondaa̱j̱kɨn jap tsaj̱pjøtpy; ku jadeꞌen xꞌuktuꞌunt, wɨnets mmeꞌent
jøts ø xpawɨdett.

22Xjats ku ja jadeꞌen tmadøøy, jøts ja yjotmadyøjkɨyɨɨꞌñ, kumɨ jantyimgyumeeñ, kumɨ jantyimgyubɨk-
taꞌ̱aḵy ɨdøꞌøn jaꞌ.

23Wɨnets ja nwɨndsønꞌaj̱tɨm Jesús tnɨmaa̱y̱ ja pyabøjkpɨtøjk:
―Øts yam̱ tyimwyam̱p jøts kumøkyꞌadukyɨ jøts kumeeñ jaa̱ꞌ̱y tpaa̱j̱ttɨt ja Dios kyutujkmidi jap tsaj̱pjøtpy.

24 Jøts jaa̱ḵtyimwyam̱p øts jøts ku ja kumeeñ jaa̱ꞌ̱y janch apenɨ ñax̱tɨ ma̱ Dios ja kyutujk ttanɨtanɨ tukɨꞌɨyɨ, pø
neꞌegɨ tsojk ñax̱t ja møj jɨyujk jap xuꞌunjutjøtpy.

25 Kuuyɨ ja pyabøjkpɨtøjk ja jadeꞌen tmadoodøø, janch ñɨgyumaa̱p̱ ja tyimyjaꞌ̱wɨdøø, jøts ja xem yam̱
ñayiktøøjɨdøø:

―¿Pønɨmts ɨdøꞌøn nɨtsoꞌokꞌaṯp?
26Xjats ja nwɨndsønꞌaj̱tɨm Jesús ja ojts yꞌijxyɨdɨ, jøts ja ñɨmaa̱j̱yøø:
―Kaꞌap yø øy pøn jaa̱ꞌ̱y køꞌøm ñaṉkñɨtsoꞌogɨyɨt, ja Dios jaꞌayɨ myøøtꞌajtpy ja møkꞌaj̱tɨn sudso xyiknɨtsoo-

jkɨnt, nɨti Dios tkatsepjaw̱ɨ.
27Xjats ja Pedro tyiktɨɨy:
―Wɨndsønꞌaj̱tɨm, tø øø tukɨꞌɨyɨ nꞌɨxmaj̱tskixy ti jaty øøts yꞌity njagyejpy, jøts øø tø ndsøøñ jøts me

myikpawɨdity. ¿Tits øøts ɨdøꞌøn nbaa̱ṯp, ti øøts ɨdøꞌøn nbøkp?
28 Jøts ja nwɨndsønꞌaj̱tɨm Jesús ja tꞌadsøøy:
―Janch øts ɨdøꞌøn nwaꞌ̱aṉ̃, ku yjaꞌ̱aṯt ja xøøw ja jumøjt ku tukɨꞌɨyɨ yjemyɨgyøxt jadɨgojk, ku ø nꞌɨxaꞌ̱aḵt

ngutujktaa̱j̱kjøtpy ku øts ja møkꞌaj̱tɨn nmɨꞌɨxaꞌ̱aḵt, jøts meets wɨneꞌenɨn meets ɨxa xpawɨdity, xnayɨmøøtꞌɨx-
aꞌ̱aḵp meets nayɨdeꞌen nɨmakmajtsk jap kutujktaa̱j̱kjøtpy, jøts xɨɨdyuꞌundɨt ja Israelɨt jaa̱ꞌ̱y nɨdukɨꞌɨyɨ. 29 Jøts
nayɨdeꞌen pøn jaty tø tmajtstutkøxtɨ ja tyøjk, ja myɨguꞌuktøjk, chøꞌ yꞌuch, tyeety tyaa̱ḵ, yꞌuꞌnk ñɨdøꞌøxy,
uk ñaa̱j̱x kyam̱ tmajtstuꞌuttɨbaa̱ṯ øts ngutujkøjxp, yikmoꞌodɨpts ja jɨnaxy jɨnaxy øy ti, jøts pyaa̱ṯtɨp jaꞌ ja
jujkyꞌaj̱tɨn midi xemɨkøjxp. 30 Jøts may ja wyɨndɨgøꞌødyɨt pøn ɨxyam̱ namyøjpɨktaa̱j̱kɨdɨp køꞌøm; jøts pøn
ɨxyam̱ neꞌegɨ wɨndɨgøyꞌejttɨp, jaꞌats neꞌegɨ nøjkx møjtøkɨdɨp.

20
Ku ja Jesús tmadya̱kpa̱a̱jty ja tumbɨtøjk

1 ’Jadeꞌenɨn ɨdøꞌøn ja Dios kyutujk midi yjaa̱ꞌ̱y tyanɨtanaapy sam̱ tuꞌuk jaa̱ꞌ̱y kyugam̱ꞌatyɨn jøts ja chøøñ
jøpyɨ jøpyɨ tumbɨ ɨxaabyɨ jøts ja yꞌuvɨtsaꞌ̱am̱ pyɨdøꞌøkt. 2Ojts ja tyikwɨnꞌøyɨdɨ møøt ja tumbɨtøjk, øy ja
tmɨjuꞌuty tuꞌuk puxmeeñ tukxøøw, jøts ja ojts tkexy tumbɨ jam kyam̱jotp. 3 Jøts ɨdøꞌøn ja ojts choꞌongojmɨ,
ja xøøw wyɨnaty tukꞌajopuꞌnk, jøts ja jap maa̱y̱jøtpy ojts tjaa̱ḵꞌixy ja jaa̱ꞌ̱y pøn awaṯsɨdɨp. 4 Yɨdeꞌen ja
tnɨmaa̱y̱: “Nøjkx mee nayɨdeꞌen mduñ jap kam̱jøtpy, jøts nmɨjuꞌudyɨt nayɨdeꞌen sam̱ pyaa̱ṯꞌatyɨ.” Wɨnets
ja ojts ñøjkxtɨ. 5Xjats ja wɨndsøn choꞌongojmɨ ku ja xøøw kyukɨyɨɨꞌñ, nayɨdeꞌen wɨnakxyøøw nay ja tumbɨ
døꞌøn ja yꞌatsꞌejxkojmɨp. 6 Jøts ku ja xøøw jawaanɨ kyajajxnɨ, xjats ja ojts choꞌongojmɨ tumbɨ ɨxaabyɨ, jøts
ja ojts ñijkxy nay jap maa̱y̱jøtpy, jøts ja ojts tjaa̱ḵpaa̱ṯy ja jaa̱ꞌ̱y pøn wyɨnaty awaṯsɨdɨp, yɨdeꞌen ja tnɨmaa̱y̱:
“¿Tiku meets ya̱ nugo mxɨnaxy, ti kidi mee mdunwaꞌ̱aṉ̃?” 7Yɨdeꞌents ja yꞌadsoodøø: “Kumɨ kaꞌap øø pøn
xyiktunkpaa̱ṯwaꞌ̱aṉ̃.” Xjats ɨdøꞌøn ja tnɨmaa̱y̱: “Nayɨ nøjkxts mdundɨ øts ngam̱jøtpy, jøts nmɨjuꞌudyɨt.”
8Xjats ku yꞌuxꞌaj̱ty, wɨnets ja wɨndsøn tnɨmaa̱y̱ ja tyumbɨ midi yiktump: “Yaa̱j̱xɨ yø tumbɨtøjk jøts xmoꞌot
myɨjuuꞌñ yøꞌ jawyenɨdɨp pøn ɨxꞌoojk tø tyøkɨdɨ tumbɨ, jøts ja ɨxꞌoojk xmɨjuꞌuty pøn jawyeen tø tyøkɨdɨ
tumbɨ.” 9 Wɨnets ja myendøø pøn wyɨnaty ɨxꞌoojk tø tyøkɨdɨ tumbɨ ku ja xøøw jawaanɨ kyajajxnɨ, jøts
ja myɨjuuꞌñ ja ojts kaꞌpxy tꞌaxaj̱ɨdɨ tuꞌuk puxmeeñ nɨduꞌuk nɨduꞌuk. 10 Xjats ku yjaꞌ ja tyajaꞌ̱jtɨdøø pøn
wyɨnaty jawyeen tø tyøkɨdɨ tumbɨ, jadeꞌen ja wyɨnmaydɨ yikmɨjuꞌudyɨp ja tijy jawaanɨ tsowɨ; nayɨdeꞌen
myɨjuuꞌñ ja ojts tꞌaxaj̱ɨdɨ tuꞌuk puxmeeñ nɨduꞌukjaty. 11 Ku ja jadeꞌen ojts tꞌaxaj̱ɨdɨ ja myɨjuuꞌñ, xjats ja
tmɨꞌam̱bøjktøø ja wyɨndsøn, 12yɨdeꞌen ja tnɨmaadyøø: “Pøn neꞌegɨ oojk tø yjaꞌ̱aṯtɨ, jaꞌayɨ tø tyundɨ tukꞌhorɨ;
jøts neꞌegɨ nayɨdeꞌen tø xmɨjuy sam̱ øø tø xmɨjuyɨn, jøts tøts øøts yikxon nduñ jøts øøts yikxon tukxɨnaxy
tø nnɨꞌañ.” 13 Jøts ja wɨndsøn yꞌadsøøy, yɨdeꞌen ja wɨnaa̱g̱ɨn yiknɨmaadyøø: “Kaꞌ me mɨguꞌuk yam̱ sa̱
nduñ. ¿Ti kidi tø nnagyajpxyɨn jøts ku nmɨjuꞌuty tuꞌuk puxmeeñ? 14Axaj̱ɨ yø mmɨjuuꞌñ jøts mnøjkxnɨt.
Nayɨdeꞌen øts yø nmɨjuuwyaꞌ̱aṉ̃ pøn oojk tø tyøkɨdɨ tumbɨ sam̱ mee tø myikmɨjuyɨn. 15 ¿Pøn øts yø ndejɨn
jadeꞌen xkaduktuꞌump pønɨ sa̱ øts nmeeñ køꞌøm nyiktunkpaa̱ṯwaꞌ̱aṉ̃? ¿Uk yøꞌ ɨdøꞌøn mꞌamaꞌ̱aṯꞌajtpy ku
nꞌøyjaa̱ꞌ̱yꞌaty?”

16 Jøts ja Jesús jadɨgojk yɨdeꞌen wyaꞌ̱aṉ̃:
―Jadeꞌents ɨdøꞌøn ejx øts ja nwaꞌ̱aṉ̃, pøn taṉdɨp ɨxꞌoojk, jaꞌats neꞌegɨ jawyenɨdɨp, jøts pøn jawyenɨdɨp,

jaꞌats taꞌ̱aṉdɨp ɨxꞌoojk. Kumɨ may jaꞌadɨ pøn yiktukmadoodɨp jøts myeꞌendɨt, nɨwaanɨts jaꞌadɨ pøn
yikꞌaꞌejxɨdɨp jøts tyaꞌ̱aṉdɨt. Nayɨdeꞌents ja Dios Teety ttuꞌunt ja nax̱wiiꞌñɨt jaa̱ꞌ̱y.

Ku ja Jesús tnɨgajxpy jadɨgojk ja yꞌoꞌjkɨn

17Xjats ku ja nwɨndsønꞌaj̱tɨm Jesús jam wyɨnaty tuuꞌam̱nɨ midi Jerusalén nøjkxp, wɨnets ja abiky tjɨwaa̱y̱
ja pyabøjkpɨtøjk midi nɨmakmajtsktɨ, jøts ja tnɨmaa̱y̱:

18―Ɨxya̱ tø nbejtyɨndɨ Jerusalénma̱ øts nyikøyaḵt, jøts øts ja teetywɨndsøndøjk, jøts øts ja kaj̱pxwejpɨtøjk
nyiktagɨdøkɨt pøn ø xyikꞌooktɨp. 19 Jaꞌats ø xkøyaḵtɨp jøts øts ja xagɨdøkɨdɨt pøn kaꞌisraelɨt jaa̱ꞌ̱dyɨ, jaꞌats ø
xnɨxeꞌektɨp xjaxeꞌektɨp, jaꞌanɨm ø xwɨnwoptɨp xjɨpwoptɨp jøts øts ja xyikruspattɨt; kidɨgøøk xøøwts øts ja
oꞌjkɨn nmɨmadaꞌ̱aḵt jøts ø njujkpyøkt jadɨgojk.

Ku ja tøꞌøxyøjk tꞌamɨdøøy ja mayꞌaj̱tɨn midi tyaa̱ḵꞌaj̱tp ja Jacobo møøt ja Juan
20Wɨnets ja Zebedeo yꞌunaꞌ̱jk jam myendøø møøt ja tyaa̱ḵ ma̱ ja nwɨndsønꞌaj̱tɨm Jesús jam wyɨnaty. Ja

Juan ɨdøꞌøn jaꞌ møøt ja Jacobo, jaꞌats ɨdøꞌøn ja tyaa̱ḵ jam ojts twɨnguxanɨ ja nwɨndsønꞌaj̱tɨm Jesús, jøts ja
tꞌamɨdoowaꞌ̱aṉ̃ tuꞌuk ja mayꞌaj̱t. 21 Jøts nwɨndsønꞌaj̱tɨm Jesús ja ojts yiktɨɨyɨyɨ:

―¿Ti døꞌøn mdsøjkpy?
Jøts ja tꞌadsøøy, yɨdeꞌen ja tnɨmaa̱y̱:
―Tun mayꞌaj̱t, jøts øts nꞌuꞌnk xyikꞌɨxaj̱kɨt adsow aduuk ku mgutujk xyiknax̱kɨdaꞌ̱aḵt, tuꞌuk agaꞌ̱ñ jøts

jaduꞌuk anaj̱y, jøts jadeꞌen ja kutujk tmɨdaꞌ̱aṉdɨt.
22 Jøts ja nwɨndsønꞌaj̱tɨm Jesús ja yꞌadsoojɨdøø:
―Kaꞌ mee xnɨjaw̱ɨdɨ pønɨ ti mee mꞌamɨdoodɨp. ¿Mgupøkp meets ja ayoꞌon midi ø nbaa̱ṯp?
Jøts ja wyaṉdɨ:
―Ngupøkp øøts jaꞌ.
23Xjats ja tnɨmaa̱y̱:
―Janch tɨɨgyajpxy. Mgupøkp meets jaꞌ sa̱ jaty ø njaṯt ngubatt; jøts kuts øts ɨdøꞌøn xmøøtsɨnaawyaꞌ̱aṉdɨ

tuꞌuk agaꞌ̱ñ jøts jaduꞌuk anaj̱y, kaꞌøtsɨp ja xpaa̱ṯꞌaj̱tɨp jøts meets jadeꞌen nyikꞌɨxaꞌ̱aḵt, jaꞌ ja yikmoꞌodɨp pønɨ
pøn ja Dios Teety køꞌøm jadeꞌen tø tyanɨbɨktaa̱g̱ɨyɨdɨ.

24 Xjats ku ja jadeꞌen tmadowdɨ ja yjanɨmaj̱kpɨdɨ, jøts ja tjantyimyɨꞌam̱bøjktøø ja ñamajtskpɨdɨ midi
tukjaa̱ꞌ̱dyɨ. 25 Jøts nwɨndsønꞌaj̱tɨm Jesús ja ojts yjayaj̱xnɨyɨdɨ nɨdukɨꞌɨyɨ, jøts ja ojts ñɨɨꞌmxyɨdɨ:

―Jadeꞌen sam̱ xꞌejxtɨn xnɨjaw̱ɨdɨ, ja jaa̱ꞌ̱y pøn tnɨtanaadyɨp ja naa̱j̱x ja kaj̱p, øy ja sag̱asa̱ yꞌadøtsnɨdɨ pønɨ sa̱
ja køꞌøm ttsoktɨ; kuts jam pøngapøn møk yjaa̱ḵyikutujknɨ, tuꞌugyɨts yjaꞌ ja tyikmøjɨ. 26-27 Jøts kaꞌ meets mjaꞌ
jadeꞌendɨ, neꞌegɨ yɨdeꞌen meets mjaꞌ. Pønɨ pøn namyøjpɨktaꞌ̱aḵwaj̱nɨp, jaꞌ ɨdøꞌøn paa̱ṯꞌaj̱tɨp jøts ja tukɨꞌɨyɨ
ttuꞌunt pønɨ ti myɨguꞌuk ejtxɨdɨp kaꞌejtxɨdɨp, jaꞌ ɨdøꞌøn ja twɨndsøꞌøgɨp, 28 jadeꞌen sam̱ ø nduñɨn, kajaꞌajɨpxɨ
ø tø nnɨmiñ jøts øts jawyeen nyikwɨndsøꞌøgɨt, pø jaꞌaxɨ ø tø nnɨmiñ jøts øts ja wɨndsøꞌjkɨn nyaḵt, jøts øts
køꞌøm ngudanɨt ja pojkpɨtumbɨ jaa̱ꞌ̱y pyøktyɨ, jøts ja may ñɨtsoꞌokꞌaṯtɨt.

Ku ja Jesús tyikwɨnꞌejxwaꞌkxy ja wɨnap̱ jaa̱ꞌ̱y
29Xjats ku ja jam wyɨnaty choꞌonɨdɨ jam Jericó, jøts nwɨndsønꞌaj̱tɨm Jesús may ja jaa̱ꞌ̱y ja ojts pyadsøøñɨyɨ.

30 Jamts wyɨnaty namajtsk wɨnap̱ jaa̱ꞌ̱y chøønɨdɨ tuuꞌam̱, jøts ku ja tmadowdɨ ku ja nwɨndsønꞌaj̱tɨm Jesús jam
wyɨnaty ñaxy, jøts ja møktaꞌ̱aḵy tnɨmaadyøø:

―¡Wɨndsønꞌaj̱tɨm, rey David yꞌuꞌnk yꞌap̱, ayoꞌejxk øøts!
31 Jøts ja mayjaa̱ꞌ̱y ja ojts yꞌøjyɨdɨ, ojts yiknøjmɨdɨ jøts yꞌamoꞌondɨt, jøts ja tjaa̱ḵtyimyikjɨnaj̱xtøø jawaanɨ

møk:
―¡Wɨndsønꞌaj̱tɨm, rey David yꞌuꞌnk yꞌap̱, ayoꞌejxk øøts!
32Wɨnets ja nwɨndsønꞌaj̱tɨm Jesús wyaꞌ̱kꞌøyɨyɨɨꞌñ, jøts ja tyaa̱j̱xɨyɨɨꞌñ ja wɨnap̱ jaa̱ꞌ̱dyɨ jøts ja ttɨɨbyɨjky,

yɨdeꞌen tnɨmaa̱y̱:
―¿Ti døꞌøn mdsojktɨp, ti ø nduꞌump?
33 Jøts ja ojts yꞌadsowdɨ:
―Wɨndsønꞌaj̱tɨm, jawɨnꞌejxwam̱p øøts.
34Wɨnets ja nwɨndsønꞌaj̱tɨm Jesús ja jaa̱ꞌ̱y ojts tꞌayoꞌixy jøts ja ojts twɨnguxaj̱ɨ. Jøts ja wɨnap̱ jaa̱ꞌ̱y nay jatyɨ

wyɨnꞌejxwaꞌ̱kxtøø, jøts ja ojts tpadsoondɨ ja nwɨndsønꞌaj̱tɨm Jesús.
21

Ku ja Jesús kya̱jptøjkɨyɨɨꞌñ Jerusalén
1Kuts jam Jerusalén wyɨnaty yjaꞌ̱aṯwaṉɨdɨ, jøts ja kaj̱p ojts tpaa̱ṯtɨ midi txøøwꞌaj̱tp Betfagé, midi jam

tmɨwɨngonꞌaj̱tp ja kojpk midi yiktejp Olivos, wɨnets ja nwɨndsønꞌaj̱tɨm Jesús tkejxy namajtsk ja pyabøjkpɨ,
2yɨdeꞌen ja tnɨmaa̱y̱:

―Nøjkxtɨ ɨxe kaj̱pjøøjty ɨxe wɨngon. Jamts ɨnet buurɨ tuꞌuk xpaa̱ṯtɨt kuwɨɨñ møøt yꞌuꞌnk. Jaꞌats ɨnet
mɨgajɨdɨp jøts ya̱ xyikmeꞌendɨt. 3 Jøts ku pøn sa̱ wyaꞌ̱aṉt, jadeꞌen xnøjmɨdɨt jøts ku ø ndsøky, jøts ku ø tsojk
ngøyaj̱kojmɨt.

4 Jadeꞌenꞌampy ɨdøꞌøn ja jadeꞌen yjaj̱ty, jøts tyimyjadeꞌen yjaṯt sa̱ wyaa̱ṉ̃ ja Dios kyugajpxy ku ja yɨdeꞌen
tjaa̱y̱ ja nøky:
5Nøjmɨdɨ ja Israelɨt kaj̱p:
“Ejx yø mwɨndsøn mnɨmiñɨyɨ mnɨjaꞌ̱aḏyɨyɨ,
am̱yujy tsaachyujy, takuꞌxnɨ byuurɨꞌuꞌnk.”

6 Xjats ja pyabøjkpɨ ojts choondɨ jøts ja ojts ñøjkxtɨ, ojts ja jadeꞌen ttundɨ sa̱ nwɨndsønꞌaj̱tɨm Jesús
ja wyɨnaty tø yꞌaneꞌemyɨdɨ. 7 Ojts ja twetstɨ ja buur møøt yꞌuꞌnk, jøts ja ojts wyet ttajɨbaꞌandɨ jøts
nwɨndsønꞌaj̱tɨm Jesús ja ojts ttawaaꞌtspety. 8Jøts ja jaa̱ꞌ̱dyɨ janch namay jaꞌadɨ, jøts ja ojts tyaꞌaptɨ ja wyet jam

tuuꞌam̱; pømbɨ twɨdøjtɨ ja ujtsꞌaa̱y̱ jøts ja ojts tpɨktaꞌ̱aḵtɨ jam tuuꞌam̱. 9 Jøts ja jaa̱ꞌ̱y møk wyam̱bɨnax̱waꞌ̱ktøø
pøn jawyeen yøꞌødyɨp, jøts nayɨdeꞌen pøn ɨxꞌoojk payøꞌødyɨp:

―¡Dios Teety tsaj̱pjotpɨt! ¡Kunuuꞌkx yø rey David yꞌap̱ yꞌuꞌnk pønme tø xkexy! ¡Kuuyɨ Dios Teety jaduꞌuk
yjaa̱ḵꞌøyɨ!

10Xjats ku ja nwɨndsønꞌaj̱tɨm Jesús kyaj̱ptøjkɨyɨɨꞌñ jam Jerusalén jøts ja kaj̱p kyajotkukɨdɨ, may ojts ja jaa̱ꞌ̱y
wyaꞌ̱aṉdɨ:

―¿Pøn yø jadeꞌen?
11 Jøts ja jaa̱ꞌ̱y wyaṉdøø:
―Ja Jesús yøꞌ ja Dios kyugajpxy, pøn kyugaj̱pꞌaj̱tp Nazaret jam Galileꞌɨt etjotp.
Ku ja Jesús twojpɨdsømguixy ja tooꞌkpɨtøjk jam tsap̱tøjkjotp

12 Jøtsnɨm ja nwɨndsønꞌaj̱tɨm Jesús tyøjkɨyɨɨꞌñ møj tsap̱tøjkwimpy, jøts ja ojts tkajxpɨdsømguixy pøn jaty
jap wyɨnaty tooꞌktɨp yaj̱ktɨp, juudyɨp kaj̱pxtɨp jap tsap̱tøjkwimpy. Ojts ttejtsap̱waj̱kixy ja mesɨ midi ja jaa̱ꞌ̱y
yiktundɨp pøn ja myɨguꞌukmyeeñ tkugojnɨdɨp, jøts nayɨdeꞌen chɨnaabyajt ja yiktejɨmbejtøø ja paḵtooꞌkpɨdɨ;
13 jøts ja tnɨmaa̱y̱:

―Yɨdeꞌen jap nøkyɨjxpy wyaꞌ̱aṉ̃, jøts ku ajotꞌaj̱taa̱j̱k ja chap̱tøjk wyaꞌ̱aṉt, jøts jadeꞌents meets yø tø
xpɨktaḵnɨ sam̱ maaꞌtspɨtøjk chɨnaadyøjktɨ.

14Jøts ja nwɨndsønꞌaj̱tɨm Jesús jam tsap̱tøjkjotp wɨnaa̱g̱ɨn ñɨmejnɨyɨ ja jaa̱ꞌ̱dyɨ pønwɨnap̱tɨ pøn pakmaꞌ̱aṯtɨ,
jøts ja ojts tyikmøkpøjkixy. 15Kuts ja teetywɨndsøndøjk jøts ja kaj̱pxwejpɨtøjk ojts tꞌejxtɨ ku ja jadeꞌen ttuñ
mɨlag̱rɨ, jøts ku ja ojts tmadowdɨ ku jamutskunaꞌ̱jk jap tsap̱tøjkjøtpymøkwyaꞌ̱aṉdɨ: “¡Dioskujuyɨp rey David
yꞌap̱ yꞌuꞌnk!”, jøts ja yjantyimyꞌam̱bøjktøø 16 jøts ja ojts tnøjmɨdɨ ja nwɨndsønꞌaj̱tɨm Jesús:

―¿Madøøpy yøꞌ ku yø ɨxa jadeꞌen wyaꞌ̱aṉdɨ?
Jøts ja nwɨndsønꞌaj̱tɨm Jesús ja tꞌadsøøy:
―Nmadøøpy øts yøꞌ. ¿Ti kaꞌanɨm meets ja Dios kyajpxy xꞌejxɨ ku yø tø tjanɨgajpxy? Yɨdeꞌenxɨ ja wyaꞌ̱aṉ̃:

Tø ndanɨbɨktaa̱g̱ɨ jøts øts mutskunaꞌ̱jk xjanchjaw̱ɨdɨt xjanchkunuuꞌkxyjaw̱ɨdɨt.
17Xjats ja Jesús tmajtstuujty, jøts ja ojts chøøñ jam Jerusalén jøts ja ñijkxy Betania, jamts ja ojts myaꞌ̱ay̱.
Ku ja Jesús ojts tꞌayoꞌonmɨgajpxy ja iigɨ tsaꞌ̱am̱guipy midi ja tyøøm kaꞌejtp

18Xjats ku yjøpyꞌaj̱ty, jøts ja wyɨmbejtkojmɨ ñøjkxkojmɨ jam kaj̱pjotp, wɨnets yuu ja ojts pyaa̱ḏyɨyɨ. 19Xjats
ja tꞌejxpaa̱j̱ty tuꞌuk iigɨ kipy jam tuuꞌbaꞌam̱, jøts ja ojts tnɨnijkxy, ojts ja kipy tjawɨꞌixy jøts ja nɨ tuꞌuk tyøøm
tkapaj̱tøø, nugo janchtumꞌaa̱y̱ jaꞌ. Wɨnets ja nwɨndsønꞌaj̱tɨm Jesús ojts tnøjmɨ ja iigɨ kipy:

―¡Nɨjuunɨ mgaꞌuktøømɨñɨt!
Jadeꞌen ja ojts wyaꞌ̱aṉ̃, jøts ja iigɨ kipy jatyɨ tyimdyɨɨjch. 20 Xjats ku ja pyabøjkpɨtøjk ja ojts jadeꞌen

tꞌejxtɨ, jøts ja jantyimyñɨgyumaa̱p̱ tjantyimyjaꞌ̱wɨdøø, wɨnets ja tyiktøødøø ja nwɨndsønꞌaj̱tɨm Jesús jøts ja
tnɨmaadyøø:

―¿Sudso yø iigɨ kipy tsojk tø tyimdyɨꞌɨch?
21 Jøts ja nwɨndsønꞌaj̱tɨm Jesús ja tꞌadsøøy:
―Janch øts ɨdøꞌøn nwaꞌ̱aṉ̃, pønɨ mjanchmøøtꞌaj̱ttɨp ja janchjaꞌ̱wɨn, jøts ku køꞌøm kaꞌ xwɨnmaꞌadyɨt

majtskꞌaa̱w̱ majtskjoojt, kidi yøꞌøyɨpts mee mjaṯp sam̱ øts yø iigɨ kipy ɨxa tø nduñɨn, yø kojpk paa̱ṯ
mee xnøjmɨt: “Jɨwaꞌ̱aḵ ya̱ jøts mnøjkxt mejyjotp”, jantyimyjaṯpts ɨdøꞌøn ja jadeꞌen. 22 Jøts ku øy ti
xꞌamɨdoꞌodɨt xpøktsoꞌodɨt ajotꞌaj̱tɨngøjxp, pønɨ amumjoojt ja janchjaꞌ̱wɨn xmøøtꞌaṯtɨ, myikmoꞌodɨpts jaꞌ
pønɨ ti mꞌamɨdoodɨp.

Ja Jesús myøkꞌa̱jtɨn
23 Jøts ja nwɨndsønꞌaj̱tɨm Jesús tyøjkɨyɨɨꞌñ tsap̱tøjkjøtpy, ɨxap ja wyɨnaty yikꞌɨxpiky ku wɨnaa̱g̱ɨn jap

myendøø ja teetywɨndsøndøjktɨ jøts ja møjaa̱ꞌ̱dyøjktɨ, jøts ja ojts tyɨɨbyikyɨyɨ, yɨdeꞌen ja ñɨmaa̱j̱yøø:
―¿Pøn yø yjadeꞌembɨ mdanɨgutujkꞌaj̱tɨp jøts yø jadeꞌen xuꞌunt? ¿Pøn yø kutujk jadeꞌen tø mmøꞌøyɨ?
24 Jøts ja nwɨndsønꞌaj̱tɨm Jesús tꞌadsøøy:
―Nayɨdeꞌenmeets yam̱ nyiktøøwam̱ɨ; jøts pønɨmꞌadsowɨmbejtɨp ɨnet, wɨnetsmeets ja ndukmadoꞌot pønɨ

pøn øts yø jadeꞌen xanɨgutujkꞌaj̱tp ku øts yø jadeꞌen nduñ. 25¿Pøn ojts Juan Bautista tyanɨgutukyɨyɨ jøts ja
ya̱ yiknøbatt? ¿Dios, uk jaa̱ꞌ̱y?

Jøts ja xem yam̱ køꞌømyɨ tkajpxyꞌaj̱tpɨnax̱waꞌ̱ktøø, yɨdeꞌen ja ñawyaꞌ̱aṉ̃ɨdɨ:
―Ku net yø njanɨmaꞌ̱ay̱ɨn jøts ku Dios ja tnɨꞌaneꞌemy, yɨdeꞌents ɨnet yø xꞌadsoꞌowɨn: “Jøts ¿tigøjxp ku ja

ojts xkajanchjaw̱ɨdɨ?” 26 Jøts ku net njanɨmaꞌ̱am̱yaꞌan jøts ku nugo jaa̱ꞌ̱y ja ojts kyexyɨ yiknøbatpɨ, wɨnets yø
mayjaa̱ꞌ̱y xnɨbɨdøꞌjkaꞌandɨt; kumɨ nɨdukɨꞌɨyɨ yø jadeꞌen tnɨjaꞌ̱wɨdɨp jøts ku ja Juan tum jaꞌ tkajpxy midi Dios
yjaꞌajɨp.

27 Jøts ja ojts nugo tꞌuknɨmaañɨdɨ ja nwɨndsønꞌaj̱tɨm Jesús:
―Kaꞌap øø nnɨjaw̱ɨ.
Wɨnets ja ojts ñɨɨꞌmxyɨdɨ:
―Nɨ øts meets ɨnet ja ngadukmadoꞌot pønɨ pøn øts yø jadeꞌen xanɨgutujkꞌaj̱tp ku øts yø jadeꞌen nduñ.
Ku ja Jesús tmadya̱kpa̱a̱jty namajtsk ja ja̱a̱ꞌy tukmɨgaꞌaxpɨ

28Xjats ja tjaa̱ḵnɨmaa̱y̱:
―¿Sa̱ meets ɨdøꞌøn xꞌukjaꞌ̱gyukɨ yaꞌ̱aṯpɨ ayuujk? Tuꞌuk ɨdøꞌøn jaa̱ꞌ̱y, jamts namajtsk myaj̱nk; jøts ja tuꞌuk

tnɨmaa̱y̱: “Mets uꞌnk, ɨxyam̱ mnøjkxt tumbɨ jøts ø xꞌatstujkɨt ja nꞌuvɨ tsaꞌ̱am̱.” 29 Jøts ja myaj̱nk ojts yɨdeꞌen
yꞌadsøyɨyɨ: “¡Kaꞌ nnøjkxwaꞌ̱aṉ̃!” Wɨnmaadyɨgaj̱ts ja jadɨgojk xjats ja ñijkxy tumbɨ. 30 Jøts ja uꞌnkteety ojts ja

tnɨnijkxy ja yjaduꞌukpɨ maj̱nk, jøts ja ojts nayɨdeꞌen tnøjmɨ, jøts ja ojts yɨdeꞌen yꞌadsojɨyɨ: “Øyɨp teety, øy ø
nnøjkxt.” Jøts ja nɨgɨdi yꞌuknøjkxnɨ. 31¿Pømbɨts ja tpaduun jadeꞌen sa̱ ja møjaa̱ꞌ̱y tjatsøky?

Jøts ja wyaṉdøø:
―Jaꞌ midi ja jawyeen yꞌuknɨmaa̱y̱.
Xjats ja nwɨndsønꞌaj̱tɨm Jesús wyaa̱ṉ̃:
―Janch øts ɨdøꞌøn nwaꞌ̱aṉ̃, jøts ku ja neꞌegɨ jawyeen ja Dios kyutujk ttatøjkɨyɨdɨt jaꞌadɨ pøn pøktyunꞌe-

jtkunaj̱xtɨp, jøts nɨgɨdi meets. 32Kumɨ jaꞌ meets ja Juan Bautista tø mdanɨmiñɨyɨ jøts ja mdukꞌɨxpikyɨdɨ sa̱
mdsøønɨdɨt mdanɨdɨt sa̱ mjujkyꞌaṯtɨt, jøts kaꞌats ja tø xmɨbøktɨ; neꞌegɨ jaꞌ ja ojts tjanchjawɨdɨ ja jaa̱ꞌ̱dyɨ pøn
pøktyunꞌejtkunaj̱xtɨp. Jøts kuts meets øy ja ojts jadeꞌen xjaꞌejxtɨ, kaꞌ meets ja ojts xjanchjaw̱ɨdɨ, jøts kaꞌ
mdsɨnaa̱ꞌ̱yɨn xyiktɨgaj̱tstøø.

Ku ja Jesús tmadya̱kpa̱a̱jty ja kaꞌødyumbɨ
33 ’Ukmadowdɨm jaduꞌuk yaꞌ̱aṯ madyaꞌ̱aḵy: Tuꞌuk ja jaa̱ꞌ̱y midi ja kam̱ kajaꞌampy tjagyajp, jaꞌats ojts tniꞌipy

ja uvɨ kipy jam kyam̱jotp, jøts ja ojts tnaguemy; jøts ja ojts tyikꞌøyɨ tuꞌuk ja abøjkꞌɨɨꞌñ ma̱ ja uvɨ nøø
yikꞌamøøꞌkxɨt, jøts tuꞌuk ja neꞌey janch køjxp ma̱ ja kam̱ yikꞌejxꞌett.

’Xjats ja ojts wɨnaa̱g̱ɨn ja tyumbɨ tmøꞌøy ajuudyujk ja kyam̱, jøts ja ojts tkømøꞌøy jøts ja chøøꞌñ wɨdejtpɨ.
34Xjats ku tpaa̱j̱ty ja uvɨ tujkꞌaa̱ṯs, wɨnets ja ojts tkexy wɨnaa̱g̱ɨn ja tyumbɨ, jøts ja ttanɨguexy ja yjaduꞌukpɨ
tumbɨdɨ midi ja wyɨnaty tyukꞌajuudyujkpy ja kyam̱, jøts ja yikꞌamɨdoꞌodɨt ja pɨktaꞌ̱aḵy midi ja paa̱ṯꞌaj̱tɨyɨp.
35Kaꞌap ja ñømdøø, ojts ja tmaj̱tstɨ ja tumbɨ midi yikajxtɨp, pømbɨ yikwojp yiktseꞌjk, pømbɨ oꞌjk jøts pømbɨ
yikwɨngaꞌ̱jts yikjøpkaꞌ̱jts. 36 Jøts ja kugam̱ ojts tjaa̱ḵajxkojmɨ ja tyumbɨ jawaanɨ namay, nɨgɨdi jadeꞌen sam̱ ja
yjawyeembɨdɨ; nayɨdeꞌents ja kam̱ ejxꞌejtpɨ ja ojts tyungojmɨyɨdɨ.

37 ’Jøtsnɨm ja ojts tkexy ja kyøꞌømꞌuꞌnk, yɨdeꞌen ɨdøꞌøn ja yꞌukwɨnmay: “Yikwɨndsøꞌøgɨp øts nꞌuꞌnk.”
38 Jøts kuts ja ojts jaꞌayɨ yikꞌixy, wɨnets ja kam̱ ejxꞌejtpɨ ñawyaj̱nɨdøø: “Yøꞌ yø kam̱ yøꞌ yø pɨktaꞌ̱aḵy
tmɨdaṉwaṉgøjxp, yøꞌ yø tmaa̱ḇyøkwam̱p; wan tyimyikpaꞌøꞌjkyɨndɨ jøts adøm yø nmɨdaa̱ṉgøjxɨnt.” 39Xjats
ɨdøꞌøn ja tmaj̱tstøø, jøts ojts tyikpɨdsømdɨ jam kam̱jotp, jøts ja ojts tyikꞌooktɨ.

40Wɨnets ja nwɨndsønꞌaj̱tɨm Jesús ttɨɨbyɨjky, jøts ja wyaa̱ṉ̃:
―Ku myeꞌent ja kugam̱, ¿saṯs ja tumbɨtøjk yiktuꞌundɨt midi kam̱ꞌejxꞌejtɨp?
41 Jøts ja teetywɨndsøndøjk jøts ja møjaa̱ꞌ̱dyøjk wyaṉdøø:
―Nɨwɨneꞌen ja tkidyimyꞌayoꞌext yø yjadeꞌembɨ kaꞌøy jaa̱ꞌ̱dyɨ, yikpaꞌookp jaꞌ, jøts ja tꞌayaj̱knax̱t jadɨgojk

ja ñaa̱j̱x, jøts ja abiktyumbɨ ja tmoꞌot pøn ja moꞌojɨyɨp ja pyɨktaꞌ̱aḵy pønɨ wɨneꞌenɨn ja pyaa̱ṯꞌatyɨ.
42Wɨnets ja nwɨndsønꞌaj̱tɨm Jesús ja ñɨmaa̱j̱yɨdøø:
―¿Nɨwɨndinɨm meets Dios kyajpxy xkaꞌejxɨ? Yɨdeꞌenxɨ ja wyaꞌ̱aṉ̃:

Ja tsaa̱̱ midi ja pojtspɨ kyaꞌukꞌaꞌejxɨdøø,
jaꞌats neꞌegɨ ɨxyam̱ tø yꞌukyikpɨktaḵnɨ jam pøch kyubaj̱kp jøts ja tꞌamaj̱tsmujkixy ja pøch.
Ja Dios Teety ɨdøꞌøn yø jadeꞌen tø ttuñ,
øy yø ñɨgyumaa̱p̱ njajaꞌ̱wandɨ.
43 Jadeꞌents ja Dios kyajpxy wyaꞌ̱aṉ̃, paty mee nnøjmɨ jøts ku kaꞌ myikmoꞌodɨt jøts xatøjkɨdɨt ja Dios kyutujk,
jaꞌ ja neꞌegɨ yikmoꞌodɨp pøn tyikwɨngaxøꞌjkɨdɨp ja Dios yjaꞌ midi ja yjaꞌajtpy. 44 Jøts ja tsaa̱̱ ku jam pøn
yꞌuknax̱kɨdaꞌ̱aḵt, wɨndɨgøꞌøpy ja ayoobɨ; jøts ku ja tsaa̱̱ pøn yꞌuktanax̱kɨdaḵpatɨt; yikpuꞌxkɨyɨp jaꞌ.

45Kuts ja teetywɨndsɨndøjk jøts ja fariseotøjk jadeꞌen tmadoodøø ja madyaꞌ̱aḵy midi ja nwɨndsønꞌaj̱tɨm
Jesús ja tamɨmadyaa̱j̱kɨdɨp, ojts ja tjaꞌ̱gyukɨdɨ jøts ku jaꞌ yiknɨmadyaꞌ̱aḵtɨ. 46Wɨnets ja tjadyimyjamaṯswaṉdøø,
ja mayjaa̱ꞌ̱yts chøꞌjkɨdɨp pøn tnɨjaꞌ̱wɨdɨp jøts ku ja nwɨndsønꞌaj̱tɨm Jesús ja Dios Teety yjaꞌ tkaj̱pxɨ.

22
Ku ja Jesús tmadya̱kpa̱a̱jty sa̱m tuꞌuk wɨndsøn tyikꞌamajtskɨ ja myaj̱nk

1 Xjats ja nwɨndsønꞌaj̱tɨm Jesús ojts jadɨgojk ttamɨmadyaḵtøjkɨgyojmɨ jaduꞌuk madyaꞌ̱aḵy, yɨdeꞌen ja
wyaa̱ṉ̃:

2―Jadeꞌen ja Dios kyutujk midi yjaa̱ꞌ̱y ja tyanɨtanaapy sam̱ tuꞌuk wɨndsøn pøn xødump jøts myaj̱nk ja
tyikꞌamajtskɨ, 3 jøts ja tyumbɨ ja ttanɨguexy pøn jaty ja yikaawyampy yikꞌuukwampy jøts ja tꞌatswaꞌ̱aḏɨt,
kaꞌats ja jaa̱ꞌ̱y ja pyadsooꞌnɨdøø. 4 Jøts ja ojts abiktyumbɨ tjadanɨgajxkojmɨ, yɨdeꞌen ja tꞌuknɨmaa̱y̱: “Nøjkx
ja xꞌatstukmadowdɨ pøn jaty ø nwaa̱w̱ampy, jøts ku ja kaaky jɨɨꞌkxy ya̱ abaa̱ḏɨ yꞌejtnɨ. Tø øts ndsakaa̱̱
nyikꞌøøky jøts tyimdyumjaneꞌkxpɨ tyimdyumjayeekpyɨ, abaa̱ḏɨ aꞌejxɨ yꞌejtnɨ, wan tmenɨdɨ tøꞌøxñɨgaabyɨ
tøꞌøxñɨꞌukpɨdɨ.” 5 Kidyimyøjpɨktaḵtɨ jaꞌ pøn ɨdøꞌøn jayikwaa̱ḏsoodɨp mɨgaabyɨ mɨꞌukpɨ. Pømbɨ nøjkxnɨ
kyam̱jotp, jøts pømbɨ tyunk tnɨyøꞌøyɨnɨ ma̱ jaty pøngapøn myeembyiky, 6 jøts pømbɨ axaj̱ɨ tyikjaꞌ̱jttøø
ja wɨndsøn tyumbɨ jøts ja tjemdunɨdɨ tedunɨdɨ, yikꞌooꞌktɨbaa̱ṯ jaꞌ. 7 Wɨnets ja wɨndsøn yikxon yjanty-
imyꞌam̱bɨjky, jøts ja ojts tkexy syoldaḏɨtøjk jøts ja tyikpaꞌooktɨt ja jaa̱ꞌ̱y pøn tyimyikjaa̱ꞌ̱yꞌooꞌknɨdɨp, jøts ja
tnɨtsaa̱j̱yɨdɨt ja kyaj̱p. 8Wɨnets ja tnɨmaa̱y̱ tyumbɨtøjk: “Tum ja abaa̱ḏɨ yꞌejtnɨ jøts xøøw yiktuꞌunt, kaꞌadamts
yø yjadeꞌembɨ jaa̱ꞌ̱y pyaa̱ṯꞌatyɨdɨ jøts yø nyikmɨgaꞌ̱ay̱ɨn nyikmɨꞌuujkɨn. 9Nøjkxtɨts jam ma̱ jaa̱ꞌ̱y ñaxy tyøkɨ,
jøts ja nɨdukɨꞌɨyɨ xwaꞌ̱aḏɨt tøꞌøxñɨgaabyɨ tøꞌøxñɨꞌukpɨ pønɨ pøn jaty jammbaṯtɨp.” 10 Jøts ja tumbɨ choꞌondøø
ñøjkxtøø jam tuuꞌam̱, jøts ja ojts twaa̱m̱uktɨ pøn jaty ja jam pyaṯtøø, jam øyjaa̱ꞌ̱byɨ kaꞌøyjaa̱ꞌ̱byɨ; jøts ja
mayjaa̱ꞌ̱y jadeꞌen tyikꞌujtstøø ja tøjkjoojt.

11 ’Xjats ja wɨndsøn jam tyøjkɨyɨɨꞌñ jøts ja tꞌejxwaꞌ̱aṉ̃ pøn jaty tø yjaꞌ̱aṯtɨ mɨgaabyɨ mɨꞌukpɨ, wɨnets ja
jap tꞌejxpaa̱j̱ty tuꞌuk ja yaa̱ꞌ̱dyøjk, jøts ku ja kaꞌap jadeꞌen xyøxyɨ sam̱ ɨdøꞌøn pyaa̱ṯꞌatyɨdɨ ñaxyoxɨdɨt ja
tøꞌøxñɨgaabyɨdɨ ja tøꞌøxñɨꞌukpɨdɨ. 12 Jøts ja tnɨmaa̱y̱: “¿Sudso mets ya̱ tø mdøkɨ, jøts kaꞌats jadeꞌen mxøxyɨ

sam̱ ɨdøꞌøn pyaa̱ṯꞌatyɨ ku tøꞌøxñɨgaaky ku tøꞌøxñɨꞌukk ñaxy?” Jøts ja nɨsa̱ kidyimwyaꞌ̱aṉ̃, amøñɨ ja yꞌity.
13Wɨnets ja wɨndsøn ja tnɨmaa̱y̱ pøn jaty jam wɨngɨɨdyɨp wɨmbøjktɨp, yɨdeꞌen ja tnɨmaa̱y̱: “Ɨxe køwøøndɨ
pakwøøndɨ jøts xwɨbojpɨdsøꞌømdɨt, wan tnijkxy agugootstujpy ma̱ yjøꞌøt ma̱ yaꞌ̱ax̱t, ma̱ wyɨngɨdsetst
yꞌagɨdsetst.” 14Kumɨ may ja yjayikwaa̱ḏsowdɨ øy pøn, jøts waanɨts jaꞌadɨ pøn yikꞌaꞌejxɨdɨp.

Ku yikajpxyꞌaty ja kugubajt
15 Jøts ja fariseotøjk jam ojts choondɨ, jøts ja ojts tkajpxyꞌejxwaꞌ̱aṉdɨ, jaꞌats ja tyikpøkyꞌaṯtɨp jøts ja

ttanɨꞌøønɨdɨt pønɨ sa̱ yjadyimyꞌukwaꞌ̱aṉ̃. 16Xjats ja jadeꞌen wɨnaa̱g̱ɨn tkajxtøø ja yjaa̱ꞌ̱y møøt ja Herodes
yjaa̱ꞌ̱myɨ, jøts ja tꞌatstuknɨmaawyaꞌ̱aṉdɨ ja nwɨndsønꞌaj̱tɨm Jesús:

―Wɨndsøn, tø øø nnɨjaw̱ɨ jøts ku tɨy mgajpxy, jøts ku tɨy janch ja Dios yjaꞌ xnɨgaj̱pxɨyɨ, kaꞌ xmøjpɨktaꞌ̱aḵy
øy jaa̱ꞌ̱y sa̱ yjawaꞌ̱aṉdɨ kumɨ kaꞌ mets pøn xkupiky xkagupiky. 17 Tukmadookts øøts sa̱ me mꞌukwaꞌ̱aṉ̃:
¿Nmoꞌop øøts kugubajt ja møj wɨndsøn midi jam Roma tsɨnaapy? ¿Nmoꞌop øøts u kaꞌ?

18Yjaꞌ̱wɨyɨɨꞌñts ja nwɨndsønꞌaj̱tɨm Jesús jaꞌ jøts ku ja kyaꞌødyunwaꞌ̱aṉ̃ɨyɨ, jøts ja tnɨmaa̱y̱:
―Meets wɨnꞌøømbɨdɨ, ¿tiku øts jadeꞌen xkajpxyꞌejxtɨ? 19Tukꞌejxtɨk øts ja meeñ midi myiktundɨp ku ja

kugubajt xyaḵtɨ.
Jøts ja ojts tꞌatskondɨ tuꞌuk ja pujxmeeñ. 20Ku ja ojts tꞌukꞌixy ja nwɨndsønꞌaj̱tɨm Jesús, jøts ja tyiktɨɨy:
―¿Pøn yøꞌ wyeen yꞌaa̱w̱, jøts pøn yøꞌ xyøøw ɨxa kyøxjaꞌ̱ay̱ɨ?
21 Jøts ja tꞌadsoodøø:
―Ja nwɨndsøn.
Wɨnets ja ñɨmaa̱j̱yɨdɨ ja nwɨndsønꞌaj̱tɨm Jesús:
―Yøꞌøts meets yø wɨndsøn mmoꞌop midi yø yjaꞌajtpy, jøts Dios yø xmoꞌodɨt midi Dios yjaꞌajtpy.
22Xjats ku ja jadeꞌen tmadoodøø, ñɨgyumaa̱p̱ ɨdøꞌøn ja tyimyjaj̱tøø; jøts ja ojts jadeꞌeñɨ tmajtstuꞌuttɨ jøts

ja chooꞌnɨdɨ.
Ku ja ja̱a̱ꞌy tyiktøwdɨ pønɨ janch ɨdøꞌøn jaꞌ ku ooꞌkpɨ jadɨgojk yjujkpyøktɨt

23 Jøts nay jaꞌabɨ xøøw ja saduceotøjk ojts tꞌatsꞌejxtɨ ja nwɨndsønꞌaj̱tɨm Jesús. Jadeꞌen ɨdøꞌøn jaꞌ ja
wyɨnmaa̱ꞌ̱ñ tjagyaptɨ jøts ku ooꞌkpɨ kaꞌ yꞌukjujkpyøjknɨdɨt; paty ja yɨdeꞌen tnɨmaadyøø ja nwɨndsønꞌaj̱tɨm
Jesús:

24―Wɨndsøn, yɨdeꞌen ja Moisés wyaa̱ṉ̃: kuk pøn tkuꞌookt ñɨdøꞌøxy jøts ku kaꞌ tyiktañ nɨ tuꞌuk yꞌuꞌnk,
pønɨ jamts yꞌaj̱ch uk yꞌuch, jaꞌats ja kuꞌøktyøꞌøxy tmøøtꞌamajtskɨp jøts ja tyikaꞌaxt, jøts ja myɨguꞌuk
kyagudɨgøꞌøty midi tø yꞌøøky. 25 Jats øøts yꞌity nmɨguꞌuk tuꞌuk midi jaa̱ꞌ̱yꞌaj̱ttɨp nɨwɨxujk yaa̱ꞌ̱y. Jøts ja
jagyoop yꞌamajtskɨyɨɨꞌñ, oꞌjkts jaꞌ. Jøts kumɨ kaꞌ yꞌuꞌnk yꞌunaꞌ̱jk tyiktaa̱ṉ̃, jøts ja yꞌuch ojts tmɨdañ ja
kyap̱, ja kuꞌøktyøꞌøxy. 26 Jøts nayɨdeꞌen yjaj̱ty ja myɨmajtskpɨ, jøts ja myɨdɨgøøkpɨ nayɨdeꞌen, tumjadeꞌen
ñaj̱xkøjxtɨ nɨwɨxujk. 27 Jøts ku ja jadeꞌen yꞌooꞌkøjxtøø, jøts ja tøꞌøxyøjk yjaa̱ḵtyimyꞌøꞌjky. 28 Jøts kuts ja
jadɨgojk pyɨdsøꞌømdɨt jujkyꞌaj̱tpɨ, ¿midiꞌibɨts ja tnɨdøꞌøxyꞌaṯp, pø tøxɨ ja tꞌatsnɨdøꞌøxyꞌaj̱tkøxtɨ?

29 Jøts ja ojts yɨdeꞌen yꞌadsøyɨdɨ ja nwɨndsønꞌaj̱tɨm Jesús:
―Kajaa mdɨgøydɨ, jaꞌagøjxp ku kaꞌ xnɨjaꞌ̱wɨyɨdɨ ja Dios kyajpxy, nɨ ja myøkꞌaj̱tɨn xkanɨjaꞌ̱wɨyɨdɨ. 30Kuts

jadɨgojk ja ooꞌkpɨ yjujkpyøktɨt nɨpøn kyaꞌukꞌamajtskɨñɨt, kaꞌ pøn yꞌuꞌnk ñøøx tkøyaḵt jøts ja yꞌamajtskɨt,
jadeꞌents ja chɨnaañɨdɨt sam̱ aṉkɨlɨstɨ midi jap tsaj̱pjøtpy. 31 Jøts ku ja ooꞌkpɨ yjujkpyøktɨ, ¿kaꞌanɨm meets ja
nøky xꞌixy sa̱ Dios køꞌøm tø wyaꞌ̱aṉ̃? Nøømxɨ jaꞌ: 32“Tum øts xDiosꞌaj̱ttɨp ja Abraham, ja Isaac, jøts ja Jacob.”
Kidi ooꞌkpɨpts ja ñɨDiosꞌajtpy, pø jaꞌaxɨ ja ñɨDiosꞌajtpy jøts ja tyikjujkyꞌaṯt øy pøn.

33Ku ja jaa̱ꞌ̱y jadeꞌen tmadoodøø, jøts ja ñɨgyumaa̱p̱ tjaꞌ̱wɨdøø ku ja jadeꞌen yikꞌɨxpikyɨdɨ.
Ja møj kutujk midi ja Dios ñɨꞌaneꞌempy

34 Wɨnets ja fariseotøjk ojts tnɨmadowdɨ jøts ku ja nwɨndsønꞌaj̱tɨm Jesús wyɨnaty tø tyikꞌamøñ ja
saduceotøjktɨ, jøts ja ñamyujkɨdøø; 35 jamts tuꞌuk kaj̱pxwejpɨ tmøødɨdɨ, jaꞌats ja tjaꞌukajpxyꞌejxwaa̱ṉ ja
nwɨndsønꞌaj̱tɨm Jesús. Jøts ja tyiktɨɨy:

36―Wɨndsøn, ¿midiꞌibɨ kutujk jawaanɨ møj midi ja Dios kyutujk myøøtꞌajpty?
37 Jøts nwɨndsønꞌaj̱tɨm Jesús tꞌadsøøy:
―“Wɨndsøꞌøgɨ ja Dios amumjoojt, jadeꞌen xtsokt maḇaa̱ṯ myajadaꞌ̱aḵy mꞌanmɨjaꞌ̱wɨn, maḇaa̱ṯ mya-

jadaꞌ̱aḵy mꞌaa̱w̱ mjoojt.” 38Yøꞌ ɨdøꞌøn møj jøts yøꞌ ɨdøꞌøn jawyenɨp. 39 Jøts ñɨñayjadeꞌen ja myɨmajtskpɨ,
yɨdeꞌen ja wyaꞌ̱aṉ̃: “Jadeꞌen mmɨguꞌuk xtsokt sam̱ køꞌøm mnachøkyɨn.” 40Yøꞌøbɨ kutujk majtsk møj midi
ja Moisés tø tjaꞌ̱ay̱ jap kyutujkjøtpy, jøts midi ñɨgaj̱pxtɨp ja Dios kyugajpxy ku yikꞌɨxpøktɨ.

¿Janch ɨdøꞌøn ku ja David tꞌap̱ꞌaty ja Cristo?
41Nay ɨxamnɨm ja fariseotøjk wyɨnaty amukɨ yꞌetɨnɨm, 42 jøts ja nwɨndsønꞌaj̱tɨm Jesús ttɨɨbyɨjky:
―¿Sa̱ mee mwɨnmay, pøn yø Cristo? ¿Pøn yøꞌ yꞌuꞌnk?
Jøts ja tnɨmaadyøø:
―Ja rey David yøꞌ yꞌap̱.
43Wɨnets ja nwɨndsønꞌaj̱tɨm Jesús ja tnɨmaa̱y̱:
―¿Jøts sudsomts ja rey David ja Espíritu Santo yikwaj̱nøø jøts ja ojts tijy wɨndsøn? Tiku ja David yɨdeꞌen

wyaa̱ṉ̃:
44Nømp ja nwɨndsønꞌaj̱tɨm ja Dios Teety ñɨmaa̱j̱yøø:
“Putsɨnaaky øts nꞌagaꞌ̱ñꞌampy,
kunɨm øts yø nmɨmajadaḵøxt pøn
jaty mmɨdsepꞌaj̱tɨp.”

45¿Sudso ja Cristo ja yiknɨtsokpɨ, sudso ja David ja yꞌap̱ꞌatyɨ, jøts yɨdeꞌents ja David køꞌøm wyaꞌ̱aṉ̃ jøts ku ja
twɨndsønɨ?

46 Jøts nɨpøn nɨsa̱ kidyimwyaꞌ̱aṉ̃, jøts jaꞌabɨ xøøw ttamajtstuttøø, jøts kaꞌap pøn yꞌuktɨɨbyøjknɨyɨ tigati.
23

Ku ja Jesús ttamɨgajpxy sa̱ yꞌadøꞌøtstɨ ja fariseotøjktɨ møøt ja kaj̱pxwejpɨtøjktɨ
1Xjats ja nwɨndsønꞌaj̱tɨm Jesús tnɨmaa̱y̱ ja mayjaa̱ꞌ̱y jøts ja pyabøjkpɨtøjk:
2―Yø kaj̱pxwejpɨtøjktɨ jøts yø fariseotøjktɨ, jadeꞌen yø wyaꞌ̱aṉdɨ jøts ku yø tyimbyaa̱ṯꞌatyɨdɨ, yøꞌ ɨdøꞌøn

ja tyimñɨgaj̱pxtɨp waꞌ̱aṯs, yøꞌ ɨdøꞌøn ja tyimñɨjaꞌ̱wɨdɨp ja Moisés kyutujk. 3 Jadeꞌents meets yø xpaduꞌunt,
tundɨ døꞌøn jadeꞌen tukɨꞌɨyɨ pønɨ sa̱ mnɨɨꞌmxyɨdɨ; kidits nayɨdeꞌen mꞌadøꞌøtstɨ sam̱ yø yꞌadøꞌøtstɨ, kumɨ
jadeꞌenꞌaj̱ttɨp yøꞌ, wenk yø jaayɨ yꞌukwaꞌ̱aṉdɨ jøts wenk yꞌadøtskojmɨdɨ. 4Nugo tukmajadaꞌ̱aḵ myajadaꞌ̱aḵtɨ
midi janch kamaabyɨm, jøts jaꞌats ja jaa̱ꞌ̱y tyukpadunwaṉdɨp; jøts nɨwɨneꞌenɨn ja køꞌøm jadeꞌen tkatun-
waꞌ̱aṉdɨ. 5 Jadeꞌenꞌampy jadeꞌen yꞌadøꞌøtstɨ jøts ja kaj̱p yꞌejxɨdɨt, jøts ja mayjaa̱ꞌ̱y yꞌejxɨdɨt. Wyet nɨkɨjxy
tkøxjaꞌ̱aḏɨ wan jaty ja Dios kyutujk, jøts yikꞌagaj̱pxtɨt ku ja tjantyimbyadundɨ, jøts nayɨdeꞌen ñachojkmɨyɨdɨ
jøts wyet tum yøñ tnajtskudɨɨyɨ tmɨwɨdettɨt, kaꞌap jadeꞌen tyiktundɨ sam̱ o pøn jaa̱ꞌ̱y. 6 Jaꞌ chojktɨp jøts tum
jam tyimyꞌɨxaꞌ̱aḵtɨt ma̱ ja wɨndsøn tsɨnaabyajt jam ku xøøw ku ti tyuñɨ tsap̱tøjkjøtpy, 7 jøts jadeꞌen ttsoktɨ
jøts ja jaa̱ꞌ̱y nøøꞌaj̱y tuuꞌaj̱y wyɨndsøꞌøgɨyɨdɨt kyaj̱pxpooꞌkxɨyɨdɨt, jøts ja tyimyiktejtɨt ku ja kyaj̱pxwejtɨ.

8 ’Jøts meetsts kidim jadeꞌen jaa̱ꞌ̱y xnɨmaañɨdɨ jøts jadeꞌen myiknøjmɨdɨt jøts ku mee mgaj̱pxwijy,
pø tuꞌugyɨxɨ mee tum jadeꞌen mnayꞌuchꞌaṯɨdɨt mnayꞌaj̱chꞌaṯɨdɨt, jøts tuꞌugyɨts ja mgaj̱pxwejpɨdɨ midi
mgaj̱pxwejɨdɨp, ja Cristo jaꞌ, ja yiknɨtsokpɨ. 9 Jøts kidi pøn xejtɨ teety ya̱ nax̱wiiñ nax̱kɨjxy, tuꞌugyɨxɨ meets
mdeety jaꞌ pøn jap tsaj̱pjøtpy. 10 Jøts nɨkaꞌ mnawyɨndsøndejɨdɨt, pø tuꞌugyɨxɨ jaꞌ pøn mwɨndsønꞌaj̱tɨp, ja
Cristo, ja yiknɨtsokpɨ. 11Pøn ja myɨguꞌuk twɨndsøꞌjkɨp, jaꞌ ɨdøꞌøn møj, jaꞌ ɨdøꞌøn nmɨgubaj̱kꞌaj̱tɨdɨp. 12Pøn
ja namyøjpɨktaꞌ̱aḵwaj̱nɨyɨp køꞌøm, yikꞌamutskɨ ja nøjkx yjaty, jøts pønts nabyɨktaa̱j̱kɨp yikꞌayowɨm, jaꞌats
ɨdøꞌøn nøjkx møjtøjkɨp.

13 ’¡Ti jadeꞌen mnadyatuujnɨdɨp meets kaj̱pxwejpɨtøjktɨ meets fariseotøjktɨ, wɨneꞌenɨn wɨnꞌøøꞌndsøønɨdɨ!
Meets ja mꞌagaj̱pxujkpy jøts mmɨguꞌuk xkaduktatøkɨwyaꞌ̱aṉdɨ ja Dios kyutujk. Jøts kaꞌats køꞌøm mdøkɨdɨ,
jøts nɨkaꞌ xyiktøkɨwyam̱ɨdɨ pøn ja tsojkɨn tjajagyajp.

14 ’¡Mjanchꞌayøøy meets kaj̱pxwejpɨtøjktɨ, meets fariseotøjktɨ, wɨneꞌenɨn xnɨdunkꞌaṯtɨ ja wɨnꞌøøꞌnk!, ku ja
kuꞌøktyøꞌøxy ja tyøjk ja pyɨktaꞌ̱aḵy xpøjkxɨdɨ jøts ñadyijyɨ xkayiknɨgaxøꞌøktɨ, ñadyijyɨ ja tsap̱kajxpy janch
yøñ xkaj̱pxtɨ, yøꞌ meets yikxon myiktagubatp.

15 ’¡Ti jadeꞌen mnadyatuujnɨdɨp meets kaj̱pxwejpɨtøjktɨ, meets fariseotøjktɨ, wɨneꞌenɨn ja mmɨguꞌuk
xwɨnꞌøøndɨ! Mjantyimyɨjotɨgøødyɨp meets, jøts ja jaa̱ꞌ̱y xukupøktɨt ja mdsɨnaa̱ꞌ̱yɨndɨ sa̱ mee mꞌadøꞌøtstɨ,
jøts kuts ja jaa̱ꞌ̱y jadeꞌen tø xundɨ, neꞌegɨ jawaanɨ kaꞌøy meets ja jaa̱ꞌ̱y xjaa̱ḵtyimdyuñ, jadeꞌen ja tpaṯnɨ sa̱ ja
øy øy tyimñøjkxt jap infierno, jøts nɨgɨdi meets jadeꞌen mdyimyjaṯt.

16 ’¡Mjanchꞌayøøy meets tuuꞌ nɨwaa̱ḇɨdɨ, jadeꞌents xundɨ sam̱ wɨnap̱jaa̱ꞌ̱yɨndɨ!, ku mee mwaꞌ̱aṉ̃: “Ku pøn
wyaṉdaꞌ̱aḵy jøts tyiktestigɨꞌaty ja tsap̱tøjk, jadeꞌents ja yikpɨktaꞌ̱aḵy sam̱ pøn kyawaṉdaꞌ̱ag̱yɨn; jøts pønts
waṉdaḵp jøts tyiktestigɨꞌaty ja oorɨ midi ja tsap̱tøjk yjaꞌajtpy, jaꞌats ɨdøꞌøn tɨy janchwaṉdaḵp.” 17 ¡Meets
moꞌotpɨdɨ, jadeꞌen xundɨ sam̱ wɨnap̱ jaa̱ꞌ̱yɨndɨ! ¿Midiꞌibɨ døꞌøn jawaanɨ jaa̱ḵtyimyøj: ja oorɨ, uk ja tsap̱tøjk
midi tyikunuuꞌkxy jaj̱tp ja oorɨ ku ja yikaj̱pxpaa̱ṯy? 18 Jøts nayɨdeꞌen mwam̱ɨdɨ: “Ku pøn wyaṉdaꞌ̱aḵy jøts
tyiktestigɨꞌaty ja altaj̱r, kaꞌap ja wyaṉdaꞌ̱ag̱yɨ; kuts pøn wyaṉdaꞌ̱aḵy jøts tyiktestigɨꞌaty ja lɨmunsɨ midi
yikyojxp jam altaj̱rkøjxp, jaꞌats ɨdøꞌøn tɨy janch waṉdaꞌ̱aḵy.” 19 ¡Mee moꞌotpɨdɨ, mee wɨmbeets kugoots
ejtpɨdɨ! ¿Midiꞌibɨ jawaanɨ jaa̱ḵtyimyøj: ja yojxɨn, uk ja altaj̱r midi tyikunuuꞌkxyjaj̱tp ti jaty jam yikyojxp?
20 Jøts pønts tyiktestigɨꞌaj̱tp ja altaj̱r ku wyaṉdaꞌ̱aḵy, kidi jaꞌayɨp ja nugo yiktestigɨꞌajtpy, nayɨdeꞌen ja
tyestigɨꞌaty ti jaty jam altaj̱rkøjxp; 21 jøts pøn tyiktestigɨꞌaj̱tp ja tsap̱tøjk, kidi jaꞌayɨp ja nugo yiktestigɨꞌajtpy
ku ja wyaṉdaꞌ̱aḵy, nayɨdeꞌen Dios ja tyiktestigɨꞌaty pøn ja chap̱tøjkꞌajtpy. 22Nayɨdeꞌen pøn waṉdaḵp jøts
tyiktestigɨꞌaty ja tsaj̱p, ja Dios ɨdøꞌøn chɨnaadyaa̱j̱k ja yiktestigɨꞌaj̱tɨp, jøts ja Dios køꞌøm midi jap tsɨnaapy.

23 ’¡Mjanchꞌayøøy meets kaj̱pxwejpɨtøjktɨ, meets fariseotøjktɨ, ku ja wɨnꞌøøꞌnk xunkꞌaṯtɨ! Køx kɨ-
daꞌ̱aḵ meets xjanchkugubatkixy, jøts kaꞌap neꞌegɨ xpaduꞌunxɨdɨ midi ja Dios kyutujk jawaanɨ neꞌegɨ
yjanɨꞌaneꞌempy ku ja ttsøky ja ødyɨɨdyuꞌunɨn, ja paꞌayoꞌejxk jøts ja janchjaꞌ̱wɨn. Yaꞌ̱aṯpɨ meets ɨdøꞌøn neꞌegɨ
jawaanɨ mjapaa̱ṯꞌaj̱tɨp mbaduꞌump. 24 ¡Meets wɨnap̱ tuuꞌwaa̱ḇɨdɨ, ku ti xꞌuuktɨ tum axity ja xyiknax̱tɨ jøts ja
uux jam kyatøkɨ, jøts nɨkaꞌats xjaw̱ɨdɨ ja møjpɨ jɨyujk ku ja amuum xjøøndɨ!

25 ’¡Ti jadeꞌen mnadyatuujnɨdɨp meets kaj̱pxwejpɨtøjktɨ jøts meets fariseotøjktɨ ku xunkꞌaṯtɨ ja wɨnꞌøøꞌnk!
Jaꞌayɨ mee mjanchkamɨjotkukɨp sudso ja texy ja tas̱ nɨkɨjxyɨ nadyijyɨ waꞌ̱aṯs yꞌett, jøts kaꞌap ja xunkꞌaṯtɨ
pønɨ saḏam ja yjøtpy. Nɨ xkajaꞌ̱gyukɨdɨ kudam mꞌam̱p mjotp tum ja axøøkpɨ yigaappɨ xjamøøtꞌaṯtɨ, ku jaa̱ꞌ̱y
nugo xwɨnꞌøøndɨ xwɨmaatstɨ. 26Meets fariseo wɨnap̱tɨ: jawyeen yø mgaꞌøyꞌaj̱tɨn xmajtstuꞌuttɨt, jøts jadeꞌen
ja mꞌanmɨjaꞌ̱wɨn ttanɨwaꞌ̱aṯsꞌaṯtɨt ejxɨm nꞌukꞌejxɨnt tas̱ɨ nyikwaa̱j̱tsɨn, jadeꞌen nɨkɨjxy jadeꞌen jøtpyɨ.

27 ’¡Mjanchꞌayøøy meets kaj̱pxwejpɨtøjktɨ jøts meets fariseotøjktɨ, meets wɨnꞌøøꞌmbɨdɨ!, jadeꞌen mee
mgaxɨꞌɨky sam̱ ja ooꞌkpɨ nɨpotsɨn midi tø yikpoobɨ jøts ja janch tsuj nɨkɨjxy kyaxɨꞌɨky, jøts ku jap jøtpy ujts
abøkɨ ooꞌkpɨ paj̱k jap, jøts tum ja axøøk ja jap myøøt. 28 Jadeꞌenxɨ meets ɨdøꞌøn; wemp am̱ ñadyijyɨ xukꞌejxtɨ
ja jaa̱ꞌ̱y jøts ku mee mꞌøyjaa̱ꞌ̱yɨ. Midiꞌits jap mꞌaa̱w̱ɨdɨp mjoojtɨdɨp, tum ja taa̱y̱ꞌaj̱tk, tum ja kyaꞌøybɨ jap
mwɨnmaa̱ꞌ̱ñꞌaj̱ttɨp.

29 ’¡Mjanchꞌayøøy meets kaj̱pxwejpɨtøjktɨ jøts meets fariseotøjktɨ, meets wɨnꞌøøꞌmbɨdɨ! Meetsxɨ ja Dios
kyugajpxy ja ñɨpots myikꞌøꞌyɨdɨp ku ja yꞌooktɨ, jøts ja xyoꞌom yikꞌøyɨdɨ wyɨngɨꞌjy pøn tø yꞌatsꞌøyjaa̱ꞌ̱yꞌaṯtɨ,
30 jøts mjanchꞌuknømdɨ: “Kuk adøm jeexyɨp nꞌukjaꞌaj̱tyɨndɨ, kaꞌap adøm ja møjaa̱ꞌ̱dyøjk jeexyɨp tø

nbudøjkɨndɨ ku ja tø tyikꞌooktɨ ja Dios kyugajpxtyɨ.” 31Yøꞌøyɨts meets køꞌøm mnadyanɨꞌøøꞌnɨyɨp jøts ku ja
xeetyꞌap̱ɨdɨ pøn ja Dios kyugajpxy tø tyikꞌooktɨ. 32 ¡Yikꞌabaa̱ḏɨdɨts ɨnet midi ja mdeetyꞌap̱tøjk tø ttunjøpɨdɨ!

33 ’¡Meets wɨnꞌøøꞌmbɨdɨ! ¡Meets kawɨndɨyjaa̱ꞌ̱dyɨ! ¿Sudso meets xijy ja ayoꞌon mꞌuknɨwaa̱j̱tsnɨyɨdɨt midi
jap ayodaa̱j̱kjøtpy mbaa̱ṯtɨp? 34Yøꞌøgøjpx øts kugajpxy ngaxt møøt ja wijyjaa̱ꞌ̱dyɨ møøt ja yikꞌɨxpøjkpɨdɨ.
Jøts myikꞌookpts meets ja wɨnaa̱g̱ɨn jøts ja xyikruspattɨt, jøts pømbɨ yiktseekp yikwopp jap tsap̱tøjkjotp,
jøts pømbɨ yikꞌɨxaꞌ̱ap̱ yikpawɨdetp kaj̱p kaj̱p. 35 Jadeꞌents meets ja pøky mdajaꞌ̱aḏɨt, jøts ja xkubattɨt ku
ja øyjaa̱ꞌ̱y kawɨneꞌen tø xyikꞌooꞌknɨdɨ, Abel ñɨkøjxp choꞌondaꞌ̱aḵy pøn øy pøn yikxon jaa̱ꞌ̱yꞌaj̱tp, kunɨm ja
Zacarías ttamɨgugøxɨ pøn ja Berequías myaj̱nkꞌajtpy, pøn mee myikꞌoꞌjk jap tsap̱tøjkjøtpy ma̱ ja altaj̱r yꞌity.
36 Janch øts ɨdøꞌøn nwaꞌ̱aṉ̃, ku jadeꞌen yiktuñ yøꞌøbɨ pøky, yø yaꞌ̱aṯpɨ jaa̱ꞌ̱y yø tajaꞌ̱aḏɨdɨp jøts yø yiktagubattɨt
pøn jaty ja ɨxyam̱ tsɨnaadyɨp.

Ku ja Jesús tꞌayoꞌijxy ja Jerusaléngɨt kaj̱p
37 ’¡Jerusaléngɨt kaj̱p, Jerusaléngɨt kaj̱p, meetsxɨ myikꞌøøꞌkpy ja Dios kyugajpxy, jøts xwɨngaꞌ̱aṯstɨ

xjøpkaꞌ̱aṯstɨ pøn ja Dios kyajpxy tyikyøꞌøyɨdɨp, pøn ja Dios mjadanɨgajxɨdɨp! ¡Tø meets njapeemukwaꞌ̱aṉ̃
njakonmukwaꞌ̱aṉ̃ kawɨnaa̱ḵ ojk, sam̱ tsikunaꞌ̱jk ja tyaa̱ḵ ñɨmuꞌuxyɨ, kaꞌats meets ja jadeꞌen tø xkupiky!
38Ejxtɨts ɨnet ja tsap̱tøjk ku ja abaḵ tyanɨ; 39øts ɨdøꞌøn wam̱p jøts ku meets xkaꞌukꞌejxnɨt tsojk, jøts ku meets
jaanɨm xꞌejxtɨt pønɨ juunɨ ja tiempɨ yjaꞌ̱aṯy ku mnøꞌømdɨt: “Ejxɨk Dios ja kyunuuꞌkxyuꞌnk ñadyaguguexyɨ
midi mmɨmeꞌenxɨyɨp ja kyutujk.”

24
Ku ja Jesús tnɨgajpxy jøts ku ja tsap̱tøjk kyɨdaꞌ̱aṯt

1Xjats ja nwɨndsønꞌaj̱tɨm Jesús pyɨdsɨɨmy jam tsap̱tøjkjotp, jøts ɨxam jawyɨnaty ñaj̱xnɨ ku ja pyabøjkpɨtøjk
ja jamwɨngon ñɨmejnɨyøø, jøts ja tyukmadoobɨnax̱waꞌ̱jkøø sa̱ jaty ja tsap̱tøjk jam tꞌijxy ku ja janch tsuj janch
øy. 2 Jøts nwɨndsønꞌaj̱tɨm Jesús ja tꞌadsøøy:

―¿Mꞌejxtɨp ɨxa jadeꞌen tukɨꞌɨyɨ? Øts wam̱p jøts ku ya̱ nɨtuꞌugɨn ja tsaa̱̱ kyataꞌ̱aṉt nɨkɨɨbyety, kujaꞌ̱jɨgyøxp
yø tukɨꞌɨyɨ.

Ja ejxa̱ꞌa̱n midi yikꞌejxp ku wyɨnaty yiktɨɨdyunwaṉɨdɨ ja nax̱wiiꞌñɨt jaa̱ꞌ̱y
3Wɨnets ja ojts ñøjkxtɨ jam kojpkøjxp midi yiktejp Olivos; jøts ku ja nwɨndsønꞌaj̱tɨm Jesús ɨxam wyɨnaty

tø yꞌɨxaꞌ̱aḵy, wɨnets ja pyabøjkpɨtøjk ja ojts ñɨnijkxyɨyɨ, jøts ja ojts ñɨmaa̱j̱yɨdɨ amaaꞌtsk:
―Jaꞌ øø ndsøjkpy jøts øøts xukmadoꞌot wɨndem ɨdøꞌøn ja jadeꞌen yjaṯt. ¿Ti ejxpajt ti ejxaꞌ̱aṉ øø nꞌejxp

jøts ku wyɨnaty mmenwaꞌ̱aṉ̃, jøts ku wyɨnaty yjaꞌ̱aṯwaꞌ̱aṉ̃ ja tɨɨdyuꞌunɨn xøøw?
4 Jøts nwɨndsønꞌaj̱tɨm Jesús ja ñɨmaa̱j̱yɨdøø:
―Øyɨm mnayꞌejxꞌetɨdɨt jøts kidi øy pøn nugo mwɨnꞌɨɨñɨdɨ. 5 Kumɨ may ja jaa̱ꞌ̱y myeꞌendɨt jøts ja

jadeꞌen ñadyejɨdɨt jøts ku ja yꞌøtsɨ, yɨdeꞌen ja wyaꞌ̱aṉdɨt: “Øts ɨdøꞌøn Cristo ja yiknɨtsokpɨ”; jøts mayts
ja jadeꞌen twɨnꞌøøndɨt ja jaa̱ꞌ̱y. 6 Jøts mmadoꞌop meets jøts ku jaa̱ꞌ̱y tnɨgaj̱pxtɨt ja tsep, uk tnɨgaj̱pxtɨt
sa̱ jaty ja tsep yjaa̱ḵtunɨt, sa̱ jaty ja ayoꞌon yikpaa̱ṯt; kidits mdsøꞌøgɨdɨ, jaṯp ɨdøꞌøn ja jadeꞌen; kaꞌanɨmts
wyɨnaty tmɨbaa̱ṯꞌaty jøts ja nax̱wiiꞌñɨt jaa̱ꞌ̱y yiktɨɨdyuꞌundɨt. 7Kumɨ tseptuꞌundɨp ja jaa̱ꞌ̱y pøn kɨꞌabikñaa̱j̱x
kɨꞌabikyaj̱ptɨ jøts ñañɨbɨdøꞌøgɨdɨt xem yam̱, jøts ja wɨndsøndøjk nayɨdeꞌen cheptuꞌundɨt ja xem ja yam̱ pøn
jaty ja kaj̱p ja naa̱j̱x tnɨtanaadyɨp nax̱wiiñ; etp yuu xøøw, jøts paꞌ̱am̱ køx kɨdaꞌ̱aḵ jøts ujx ñax̱t maawyeen.
8Tsoꞌondaḵpnɨm ja ayoꞌon wyɨnaty jadeꞌen midi yikxon yikꞌejxpnɨm.

9 ’Wɨnets meets myikøyaḵt jøts myikjemduꞌundɨt myikteduꞌundɨt, jøts jaa̱ꞌ̱y yikꞌoogɨdɨt, jøts nɨpøn
mgatsokɨdɨt o mag̱aj̱p, jaꞌagøjxp ku mee xjanchjaw̱ɨ. 10Wɨnet ets ja jaa̱ꞌ̱y may ja yjanchjaꞌ̱wɨn tꞌɨxmaṯstɨt,
yjaꞌ̱dyɨgøøgyøxnɨdɨp ja Dios yjaꞌ jaꞌamɨ jøts ja myɨguꞌuktøjk tkøyaj̱knɨdɨt. 11 May ja wɨndaa̱y̱ꞌaj̱tpɨ pyɨd-
søꞌømdɨt, ñadyijyɨwyaꞌ̱aṉdɨt jøts ku Dios yjaꞌ ja tnɨgaj̱pxɨdɨ, jøts may ja myɨguꞌuk twɨnꞌøøndɨt. 12Kawɨneꞌen
ñax̱t ja kaꞌødyuꞌunɨn jøts ja kaꞌøwyɨnmaa̱ꞌ̱ñ, may ja jaa̱ꞌ̱y xem yam̱ kawɨnꞌijxyɨm ñayjaw̱ɨyɨdɨt. 13 Jøts pøn
tmɨdanaapy jøts pøn tuꞌugyɨ wɨnmaapy, jaꞌats ɨdøꞌøn nøjkx nɨtsoꞌokꞌaj̱tp ja yꞌanmɨjaꞌ̱wɨn. 14 Jøts yaꞌ̱aṯ øy
maḏsoo yikaj̱pxwaꞌ̱kxt wɨneꞌenɨn nax̱wiiꞌñɨt yꞌity, yaꞌ̱aṯ Dios yꞌøgyajpxy yꞌømyadyaꞌ̱aḵy, jøts naa̱j̱x kaj̱p ja
møj ja mutsk tnɨjaw̱ɨdɨt; jats ɨdøꞌøn tmɨbaa̱ṯꞌaṯt jøts nax̱wiiꞌñɨt jaa̱ꞌ̱y yiktɨɨdyuꞌundɨt.

15 ’Ja Daniel, pøn ja Dios kyugajpxyꞌajtpy, jaꞌ yɨdeꞌen tnajtsjaꞌ̱wɨyɨɨꞌñ jøts tnɨgajpxy ti yikpøkpyajtp, ti
mɨdundɨgøøpy; jøts kuts xꞌejxtɨt jøts ku jaꞌbaa̱ṯ jap yikꞌejxnɨ yikpaṯnɨ ma̱ ja tsaachjagunuukxy chap̱tøjk
jap, japts ja mgaꞌukmaaꞌkxnɨyɨdɨt. Pønɨ pøn yaꞌ̱aṯpɨ nøky kaj̱pxp, wan tjaꞌ̱gyukɨ. 16Wants ja tkaꞌaktɨ pønɨ
pøn tsɨnaadyɨp jam Judea jøts kyaknøjkxtɨt jam kojpkøjxp. 17 Jøts pønɨ jam wyɨnaty pøngapøn tø pyety
tyøjkøjxp jaꞌabɨ xøøw, kaꞌats tꞌuknɨwɨnaj̱knɨt ok ɨdøꞌøn ti tjaa̱ḵꞌatsjuutt jap tyøjkjøtpy; 18 jøts pønɨ jam
wyɨnaty pøngapøn wyɨdity kyam̱jotp, wan kaꞌ tꞌukwɨmbejtnɨ, nɨ wyet nɨ ñaa̱m̱y tkaꞌatswetst. 19 ¡Ayoꞌijxyɨm
ja tøꞌøxyøjk yjanchjaṯtɨt pøn jaty mutsk jam wyɨnaty tnɨkøjxpꞌaj̱ttɨp, pøn jaty myaxuꞌnk jam wyɨnaty tø
tyikaxøꞌøktɨ! 20Amɨdowdɨ pøktsowdɨ Dios jøts kidi ja et mgaꞌaktɨ ku ja et yꞌam̱xuxy chaachxuxy, jøts kidi
wyɨnaty yjaty ku pooꞌkxɨn xøøw; 21møk ja ayoꞌon yikꞌext sam̱ kaꞌ wɨndi yjatyɨn wɨneꞌen ɨxyam̱ kujk ñaxy
ku ñax̱wiiꞌñɨt choꞌondaa̱j̱ky. Jøts ku ja ñax̱t nɨ kyaꞌukyikꞌejxnɨt jaduꞌuk nayɨdeꞌen. 22 Jøts ku Dios tyikjakt ja
ayoꞌon jøts jeky yꞌett, kaꞌ pøn ñɨtsoojkɨn tpaa̱ṯt; jøts kaꞌapts jadeꞌen ttuꞌunt, jaꞌagøjxp ku ttsøky ja jaa̱ꞌ̱y jøts
tpaꞌayøy pøn ja køꞌøm tø twɨꞌixy.

23 ’Jøts ku wɨnet pøn mnøøꞌmxɨdɨt: “Ejxtɨ, ɨxya̱ ja Cristo midi yiknɨtsokp”, uk ñøꞌømdɨt “Ejxtɨ, ɨxem jaꞌ”,
kidi xmɨbøktɨ. 24May ja wɨndaa̱y̱ꞌaj̱tpɨ myeꞌendɨt jøts myikwɨnꞌøøndɨt, ñadyijyɨ ja ñadyejɨdɨt Cristo midi
yiknɨtsokp, uk ñadyijyɨ ja ñabyɨktaꞌ̱ag̱ɨt jadeꞌen sam̱ ja jaa̱ꞌ̱y pøn Dios yjaꞌ tkaj̱pxɨdɨp; jøts tnaṉkyꞌejxɨdɨt ja
ejxaꞌ̱aṉ ja ejxpajt, ñadyijyɨ ttuꞌundɨt ja mɨlag̱rɨ jøts ja jaa̱ꞌ̱y ttawɨnꞌøøndɨt, jaꞌbaa̱ṯ ja twɨnꞌøønwaꞌ̱aṉdɨt pøn ja

Dios køꞌøm tø wyɨꞌijxyɨdɨ. 25Patkɨꞌjyɨ meets yø ɨxyam̱ ndukmadøy, 26kuxɨpmyiknøjmɨdɨt: “Ejxtɨ, ɨxem ja abaḵ
etjotp”, kidits jam mnøjkxtɨ; uk mjayiknøjmɨdɨts; “Ejxtɨ, ɨxyaj̱p tam ja tøjkjøtpy”, kidits meets ja xmɨbiky.
27Ku ø nmeꞌent, jadeꞌen ø nmeꞌent sam̱ wyɨdsukyɨn ku ja kyaxɨꞌɨky jam xøbɨdsimy, nayɨdeꞌents ja nay jatyɨ
kyaxøꞌkmɨ xøjexy jam tsaj̱pwemp. 28Nɨdukɨꞌɨyɨ meets ja xnɨjaw̱ɨt ku nmeꞌent.

Sa̱ myeꞌent ja Dios ja myøjkudanaabyɨ ja yiknɨtsokpɨ
29 ’Kuuyɨ ja ayoꞌon jadeꞌen yꞌuknax̱t, wɨnets ja xøøw yꞌookt, wɨnets ja poꞌ kaꞌ yꞌukꞌaṉɨt, jøts ja maa̱ḏsaꞌ̱

kyaꞌ̱aḏɨt. Ku ja tsaj̱p yꞌadøtspøjkøxnɨt, tukɨꞌɨyɨ tum jadeꞌen yjaṯtɨt ti jaty jam ejtp tsaj̱pwemp. 30Wɨnetnɨmts
ja xꞌejxtɨt jam tsaj̱pwemp midi øts jawyeen naṉkyꞌejxɨp, jøts ja nax̱wiiꞌñɨt jaa̱ꞌ̱y nɨꞌijtyɨ yaꞌ̱ax̱tɨt, jøts tꞌejxtɨt
jøts ku ø nmɨmeꞌent yootsjøtpy ja nmøkꞌaj̱tɨn jøts ja kunuuꞌkxɨn. 31Wɨnets ja puxujx yikmadoꞌot møkꞌampy
jøts ø ndanɨgaxtɨt ja aṉkɨlɨstøjk, jaꞌats twaa̱m̱ukøjxp pøn jaty ø njaꞌajtpy wɨneꞌen nax̱wiiꞌñɨt jaa̱ꞌ̱y amuum
tukꞌojkyɨ tuktsaj̱pꞌagɨdaꞌ̱aḵy.

32 ’Øy xꞌukjaꞌ̱gyukɨdɨt yø madyaꞌ̱aḵy ku yø iigɨ kipy yiknɨmadyaꞌ̱aḵy: Ku ja yꞌawaj̱ yꞌaxeeñ uꞌnknɨm, jøts
pyɨdsimy ja yꞌaa̱y̱, jadeꞌents meets ja xnɨjaw̱ɨ ku ja yꞌaṉdaꞌ̱aḵwaṉɨ. 33Nayɨdeꞌents ɨdøꞌøn ja nbɨktaa̱j̱kɨ ku
ja ayoꞌon jadeꞌen xꞌejxtɨt, jadeꞌents meets ja xnɨjaw̱ɨt jøts ku wyɨngøñ juunɨ ja tɨɨdyuꞌunɨn ñax̱kɨdaꞌ̱aḵt,
tyimyꞌɨxaanɨ døꞌøn ja wyɨnaty jøts ja jadeꞌen yjaṯt. 34 Jadeꞌen øts ɨdøꞌøn nwaꞌ̱aṉ̃, jøts ku ja jaayɨ jadeꞌen yjaṯt
nam̱gaꞌanɨm yꞌooꞌkøxtɨ pøn jaty ja jujkyꞌaj̱ttɨp ɨxyam̱. 35Naj̱xp yꞌity yø naa̱j̱x tsaj̱p, øy yø juunɨ kyudɨgøꞌøty,
jøts øts nꞌayuujk nɨjuunɨ yø kyakixy kyanaxy kunɨm jadeꞌen tyimyjaṯt.

36 ’Kaꞌats pøn tnɨjaw̱ɨ pønɨ ti xøøw pønɨ ti jumøjt ja jadeꞌen yjaṯt, nɨ ja aṉkɨlɨstøjk ja tkanɨjaw̱ɨdɨ pøn jap
tsaj̱pjøtpytɨ, jøts nɨ øts ja køꞌøm nganɨjaw̱ɨ. Tuꞌugyɨ ja Dios Teety ja tnɨjaw̱ɨ.

37 ’Nayɨdeꞌen sam̱ ja Noé yjaj̱ty, nayɨdeꞌents jadɨgojk yjaṯt ku ø nmeꞌent. 38 Ku døꞌøn jekyɨp, ku ja
ayoꞌonduu wyɨnaty kaꞌanɨm myiñ, jøts ja jaa̱ꞌ̱y wyɨnaty yikxon yjanchkaydɨ yjanchꞌuuktɨ jotkujk, pømbɨ
amajtskɨp, pømbɨ yꞌuꞌnk ñøøx jam tnɨꞌadsoꞌowɨp jøts yaa̱ꞌ̱byøkt, jaabaa̱ṯ jadeꞌen yjaa̱ḵtyimyꞌadøꞌøtstɨ ku ja
Noé tyøjkɨyɨɨꞌñ jap møj baṟkɨjøtpy; 39 jøts nɨgɨdiyɨ ja tyimyꞌejxtøø ku ja møktuu ku ayoꞌonduu myiiñ, jøts
ja nøøgom ja ojts yiktsoꞌonguixyɨdɨ. Nayɨdeꞌents ɨdøꞌøn nøjkx yjaty ku ø nmemɨt, kaꞌap pøn xjøpꞌejxtɨt.
40Wɨnaa̱g̱ɨn jaa̱ꞌ̱y jamwyɨnaty namajtsk tyundɨ jamkam̱jotp; tuꞌukts ja ñɨtsoꞌokꞌaṯt jøts jaduꞌukwyɨndɨgøꞌøty.
41 Jøts wɨnaa̱g̱ɨn tøꞌøxyøjk jam wyɨnaty namajtsk yjøtstɨ; tuꞌukts ja ñayɨdeꞌen ñɨtsoꞌokꞌaṯt jøts jaduꞌuk
wyɨndɨgøꞌøty.

42 ’Nayjøpꞌejxɨdɨts meets, kumɨ kaꞌ xnɨjaw̱ɨdɨ pønɨ juunɨ ø nmeꞌent. 43 Ukmadowdam yaꞌ̱aṯ, ku nꞌuk-
madyaa̱j̱kɨnt ku pøn kudøjkwyɨnaty tꞌuknɨjaw̱ɨ juunɨ yjaꞌ̱aṯt jamaaꞌtspɨ ku koots, ¿ti jats ja jujky kyadsunax̱t,
ti jaa ja tmajtstuꞌutt ja tyøjk jøts wan ja maaꞌtspɨ tyikꞌawaṯsnɨdɨ? 44 Paty ɨdøꞌøn nnøjmɨdɨ, jøts jøpꞌijxy
xyikꞌettɨt yam̱ meets ja xkagumay ku øts jotmøñ nmeꞌent.

Ja ødyumbɨ ejxꞌejtpɨ
45 ’Pømbɨ tumbɨ døꞌøn wijy, jaꞌats ɨdøꞌøn ja tyimyɨdaꞌ̱am̱p pøn jaty ja wɨndsøn jam yiktsɨnaapy tyøjkjotp,

jøts ja abaa̱ḏɨ tmoꞌot kyaaky yjɨɨꞌkxy. 46¿Kidi jaꞌajɨp nekɨm pøn ja wyɨndsøn paa̱j̱tɨp, jøts ku ja ɨxam kaꞌpxy
tpaduñ sa̱ ja tø yikꞌaneꞌemy ku jawyɨndsøn yjaꞌ̱aṯy? 47Janch øts ɨdøꞌøn nwaꞌ̱aṉ̃, jaꞌabɨ tumbɨ døꞌøn jawɨndsøn
pyɨktaꞌ̱aḵp jøts ja ttukꞌejxꞌett tukɨꞌɨyɨ pønɨ ti jaty ja jam yjagyejpy. 48Kuts ja tumbɨ kyaꞌøyꞌaṯt, ku nɨchøky
wyɨnmaꞌaty jøts ku wyɨndsøn kaꞌ chojkjaꞌ̱aṯy, 49 jøts ja tjemdumbɨnax̱waꞌ̱jkɨ ttedumbɨnax̱waꞌ̱jkɨ ja wyɨndsøn
tyumbɨ, uk myuꞌugyɨ kyuꞌuxyɨ møøt ja amuꞌukyjaa̱ꞌ̱dyɨ, 50 jøts kuts ja wyɨndsøn wyɨmbett agumonɨ yam̱
ja tkajøpꞌijxy jaꞌabɨ xøøw; 51 jøts ja yikxon tyagubatɨt, nayɨdeꞌen yiktuꞌunt sam̱ ja jaa̱ꞌ̱dyɨ pøn ja wɨnꞌøøꞌnk
ttunkꞌaj̱ttɨp. Jøts yaꞌ̱ax̱t yjøꞌøt tmɨwɨngɨdsetst tmɨꞌagɨdsetst ja ayoꞌon.

25
Ku ja Jesús tmadya̱kpa̱a̱jty nɨmaj̱k ja kiixyeꞌ unaꞌ̱jk

1 ’Jøts ja Dios kyutujk jadeꞌen yjaṯt midi yjaa̱ꞌ̱y ja tyanɨtanaapy sam̱ nɨmaj̱k ja kiixyeꞌ unaꞌ̱jkɨndɨ, midi ja yjaj̱
ojts tꞌukondɨ jøts ja tmɨnøjkxtɨ ma̱ ja jaa̱ꞌ̱y jam yꞌamajtskɨwyaꞌ̱aṉdɨ, jøts ja jemyaa̱ꞌ̱y twɨndsøꞌøgɨwyaꞌ̱aṉdɨ.
2 Nɨmagoxk kaꞌ ti møj tjaw̱ɨdɨ, jøts ja nɨmagoxk janchwijy ja yjaa̱ꞌ̱yꞌaṯtɨ. 3 Pønts kaꞌ ti møj tjaw̱ɨdɨ ku
ja tkondɨ yjaj̱, nɨkaꞌap ñøø ja ojts tkojnɨdɨ, kaꞌap ja te midi ja tyuktaꞌutstɨp jadɨgojk ku ja kyøxt ja
yjaj̱; 4 pønts wijtyɨ ojts ja abiky tkondɨ ja nøø midi ja yjaj̱ tyuktatøødyɨp, jøts abiky jaꞌ midi ja jaj̱ jap
yjaa̱ḵmøøtꞌajtpy. 5 Jøts kumɨ kaꞌap ja jemyaa̱ꞌ̱y chojkjaꞌ̱tnɨ, xjats ja nɨdukɨꞌɨyɨ maa̱ꞌ̱yꞌøøgyɨ pyaa̱j̱tnɨyɨdøø,
jøts ja ojts yjadyimyꞌukmaꞌooꞌkøjxnɨdɨ. 6 Xjats tsuuꞌm et tmadoodøø ja ayuujk kuk yjaw̱ɨ wyaꞌ̱aṉ̃ møk:
“¡Ɨxa myiñ ja jemyaa̱ꞌ̱y; pɨdsømdɨ jøts xjøpkubaa̱ḏɨdɨt!” 7 Jøts ja kiixyeꞌ unaꞌ̱jk pyɨdøꞌkøjxtøø, jøts ja yjaj̱ ja
tꞌaꞌejxɨdøø. 8 Jøts ja ñɨmagoxkpɨ midi kaꞌap øy ti tmøjaw̱ɨdɨ, jaꞌats ja yjanɨmagoxkpɨ tnɨmaadyøø midi wijtyɨ
midi wɨnmaadyɨp: “Møøky øøts yø mjaj̱nøø waanɨ, ooꞌknɨp øøts yø njaj̱.” 9 Jøts ja ñɨmagoxkpɨ yꞌadsoodøø:
“Kaꞌ øøts yø nyaky, ku øøts ɨnet yø nyaḵt kaꞌ øøts ɨnet njaꞌ tpaa̱ṯt, jøts nɨ meets ɨnet mjaꞌ yø tkapaṯmɨt.
Jam neꞌegɨ mnɨnøjkxtɨt ma̱ tyøøgyɨ jøts jam mnadyanɨjuyɨdɨt.” 10 Ɨxam ja wyɨnaty tø tyimñøjkxtɨ jøts ja
tꞌatsjuuwyaꞌ̱aṉdɨ ja jaj̱nøø, ku ja jemyaa̱ꞌ̱y yjaꞌ̱jty. Jadeꞌents ja tyøjkɨdɨ pøn aꞌejxɨ nayjagyajpɨdɨp, jøts ja ojts
tmøøtøkɨdɨ ja jemyaa̱ꞌ̱y ma̱ ja jap yꞌamajtskɨwyaꞌ̱aṉ̃, jøts ja tøjkꞌaa̱w̱ yꞌadujknaa̱.̱ 11 Jøts ja yjanɨmagoxkpɨ
kiixyeꞌ oojknɨm yjaꞌukjaꞌ̱tnɨdøø, jøts ja yjaꞌukwaṉɨdɨ: “¡Yikꞌawaꞌ̱aṯs wɨndsøn yø tøjk!” 12 Jøts ja ojts yɨdeꞌen
yikꞌadsowdɨ: “Kaꞌaxɨ mee nnɨjaw̱ɨ pønɨ mbøn meets.”

13 Jøts ɨdøꞌøn ja nwɨndsønꞌaj̱tɨm Jesús ja pyabøjkpɨtøjk yɨdeꞌen tnɨmaa̱y̱:
―Jøpꞌijxy mnaṉkyꞌetɨdɨt, kidi nugo mdyimyaa̱ṉøjkxtɨ, kumɨ kaꞌ xnɨjaw̱ɨdɨ pønɨ juunɨ øts ja tɨɨdyuꞌunɨn

nmɨmeꞌent.
Ku ja Jesús tmadya̱kpa̱a̱jty ja tumbɨktøjk pøn ja wyɨndsøn ja myeeñ tyanɨpikyɨ



MATEO 25:14 32 MATEO 26:4
14 ’Nayɨdeꞌen ɨdøꞌøn Dios kyutujk midi yjaa̱ꞌ̱y ja tyanɨtanaapy, sam̱ tuꞌuk jaa̱ꞌ̱y wyɨnaty choonwaṉɨ, jøts ja

ñøjkxwaṉɨ abikñaa̱j̱x abikyaj̱p, wɨnets ja ojts twaa̱ḏsøy pøn jaty ja jam yiktumpy jøts ja ttanɨpɨjky ja myeeñ.
15 ’Tuꞌuk tmøøymagoxkmil, jøts jaduꞌukmajtskmil, jøts jaduꞌuk tukmil, jadeꞌen ja ojts tmøꞌøy sa̱ pønjabøn

jawijyꞌaj̱tɨn tmøødɨ. Jøts ja chøøꞌññijkxywɨdejtpɨ abikyꞌet. 16Ja tumbɨ pøn jameeñyikmøøymagoxkmil, ojts
ja ttaꞌajuy ttaꞌagajpxy jøts ja tyikꞌuꞌnkjaj̱ty ja nayɨdɨnøꞌøn. 17Nayɨdeꞌen jaduꞌuk ja meeñ ojts tyiktunkpaṯmɨ
pøn yikmøøy majtsk mil, jøts jaa ja nayɨdeꞌen tyikꞌuꞌnkjaj̱ty majtsk mil. 18Pønts ja meeñ yikmøøy tukmil,
myɨdsoꞌon jaꞌ jøts ja ayuꞌuch etjotp tuꞌuk ja jut tyikꞌøꞌyɨyɨɨꞌñ, japts ja meeñ ja tnɨtaj̱y.

19 ’Xjats kyɨmjekñɨm ja tumbɨtøjk wyɨndsøn wyɨmbijty, xjats ja tyikwɨngukɨdɨ ja meeñ. 20 Jawyeen yjaꞌ̱jty
pøn ja meeñ wyɨnaty tø yikmøꞌøy magoxk mil, jøts ja tjaa̱ḵmøøy jamagoxk mil ja wyɨndsøn midi ja wyɨnaty
tø tyikꞌuꞌngɨ, yɨdeꞌen ja tnɨmaa̱y̱: “Magoxk milxɨ, wɨndsøn, ojts xyaky ja meeñ, ɨxyaṯs jamagoxk mil midi
tø nyikꞌuꞌngɨ.” 21Xjats ja wɨndsøn ja ojts yꞌadsøyɨ: “Øyꞌaj̱tp, øy ɨdøꞌøn mduñ jøts øy ɨdøꞌøn mjaa̱ꞌ̱yꞌaty;
nayɨdeꞌen sam̱ øy tø xꞌejxꞌity yø meeñ øy yø kyamaḇaa̱ḏɨ, ndanɨpøkp ɨnet ja myayjaw̱ɨbɨ. Jøts ya̱ men,
nax̱, jøts jawaanɨ may xpøkt ja nꞌøyꞌaj̱tɨn.” 22 Jøts jaduꞌuk yjaꞌ̱tmɨ pøn ja meeñ yikmøøy majtsk mil, jøts ja
wyaa̱ṉ̃: “Wɨndsøn, ɨxya̱ ja meeñ majtsk mil midi øts ojts xmøꞌøy, jøts ɨxya̱ ja majtsk mil midi tø nyikꞌuꞌngɨ.”
23 Jøts ja wyɨndsøn ja yꞌadsojɨ: “Øyꞌaj̱tp, øy ɨdøꞌøn mduñ jøts øy ɨdøꞌøn mjaa̱ꞌ̱yꞌaty; nayɨdeꞌents sa̱ tø
xꞌejxꞌity yø meeñ øy yø kyamaḇaa̱ḏɨ, njaa̱ḵmoꞌopts nayɨdeꞌen jawaanɨ may. Men, tøkɨ ndøjkjøøjty, paa̱ṯ
ja mꞌøyꞌaj̱tɨn.” 24 Jøts ku yjaꞌ̱jty ja tumbɨ pøn ja meeñ wyɨnaty tø yikmøꞌøy tukmil, yɨdeꞌen ja tnɨmaa̱y̱
ja wyɨndsøn: “Wɨndsøn, nnɨjaꞌ̱wɨpxɨ øts ku mets kaꞌ ti jadiꞌiñɨ xnajtsjaw̱ɨ, jaꞌbaa̱ṯ me xpayøꞌøy øy mets
ja xjagajaꞌajɨ, myikpɨdøꞌøkwambyaa̱ṯ mets ja pɨktaꞌ̱aḵy øy me mjaganiꞌipy. 25 Paty ø ndsøꞌøgɨ, paty øts
ojts nꞌatsyuꞌuch ja meeñ jap nax̱jøtpy. Ɨxyaṯs jaꞌ, pø mjaꞌaj̱tpxɨ yøꞌ.” 26 Jøts ja wyɨndsøn ja ojts yɨdeꞌen
yꞌadsøyɨyɨ: “Tsaachnuuxjaa̱ꞌ̱y mets kaꞌødyumbɨ, pønɨ mnɨjaꞌ̱wɨp tam ku øts jadeꞌen njaa̱ꞌ̱yꞌaty, ku øts
nbøkmuky midi ø ngapɨktakpy, ku øts ja xijy nyikpɨdøꞌøkt paa̱ṯ midi ø kaꞌ nniꞌipy, 27 jøts ¿ti kuts øts ja
nmeeñ tø xkaꞌanuuꞌkxyaj̱kɨ, jøts ja meengyojpk ja jeexyɨp tø nbaa̱ṯy møøt ja meeñuꞌnk ku tø njaꞌ̱aṯy?”
28Wɨnets ja wɨndsøn tnɨmaa̱y̱ ja jaa̱ꞌ̱y pøn jaty jam wyɨnaty jamꞌaj̱ttɨp: “Pøjkxɨdɨ yø meeñ midi tukmil, jøts
ja xmoꞌodɨt pøn ja yjaꞌ maj̱k mil. 29Pøn ja yjaꞌ jam, jaa̱ḵtyimyikmoꞌopts jaꞌ, jøts ja mayꞌampy tjagyapt; pønts
nɨti tkamøøtꞌaj̱tp, jøts ku jap yiiꞌnɨm tjaa̱ḵjamøødɨ, jaꞌbaa̱ṯs ja yjaa̱ḵtyimyikpøjkxɨt. 30Yø yjadeꞌembɨ tumbɨ
midi nɨti kawam̱p, ɨxep wɨbejpɨdsømdɨ agugootstujpy, japts yaꞌ̱ax̱t yjøꞌøt tmɨwɨngɨdsetst tmɨꞌagɨdsetst ja
ayoꞌon.”

Ku ja na̱xwiiꞌñɨt jaa̱ꞌ̱y yiktɨɨdyuꞌundɨt
31 ’Ku ø nmeꞌent wɨndsønꞌaj̱tpɨ, nɨꞌawɨdity nɨdukɨꞌɨyɨ ja aṉkɨlɨstøjk nmøøtmeꞌent, jøts ø nꞌɨxaꞌ̱aḵt jam

kunuuꞌkxy kyutujktaa̱j̱k jøpꞌam̱. 32 Jøts ja nax̱wiiꞌñɨt jaa̱ꞌ̱y nɨdukɨꞌɨyɨ ñamyukɨdɨt øts nwɨngujkp, jøts øts
ja nwejtswaꞌ̱kxtɨt jadeꞌen sam̱ ja jɨyujkꞌejxpɨ ja byorreek tꞌawojpakyɨn møøt ja chiibɨ. 33Agaꞌ̱ñꞌampy øts
ja borreek nbɨktaꞌ̱aḵt jøts anaj̱yꞌampy ja chiibɨ ndejɨnt. 34 Jøts wɨnets ø nnøjmɨt ja nꞌagaꞌ̱ñꞌambyɨttɨ: “Ya̱
mendɨ pøn tø tpaa̱j̱tɨdɨ ja Dios Teety kyunuuꞌkxɨn; kupøjkɨdɨ ja Dios kyutujk midi yjaa̱ꞌ̱y ja tyanɨtanaapy,
jaayɨp yø myiktanɨbɨktaa̱j̱knɨyɨdɨ ku Dios ja nax̱wiiꞌñɨt tyikꞌøyɨyɨɨꞌñ. 35Tø nyuꞌøøky nxøꞌøøky, meetsts ojts
xyikay; tø øts adøødsɨ nꞌity, jøts meets ojts xyikꞌuuky; jøts ku øts ojts njaꞌ̱aṯy ndsøøñ øy mag̱aj̱p, meets
ojts xmøꞌøy njaꞌ̱aṯaa̱j̱k. 36Ku øts nwet ojts xkaꞌejtxɨ, meets ja ojts xmøꞌøy; jøts ku øts ojts nbikyɨ, meets ojts
xꞌatskaj̱pxjotꞌamøkɨ; ku øts ojts nyiktsumy, jap meets ojts xkugaj̱pxɨ.” 37 Jøts pønts wyɨnaty tø yikupøktɨ
jøts øts ja xnøjmɨdɨt: “Wɨndsønꞌaj̱tɨm, ¿wɨndiixɨk me nꞌijxy jøts ku me myuꞌøøky, jøts øø nyaky kaaky? ¿Uk
wɨndits me myikꞌijxy mdøødsɨ, jøts øø nyaky ja nøø? 38¿Uk wɨndits øø nꞌijxy jøts ku memjaꞌ̱aṯy mdsøøñ ma̱
jaty kaj̱p, jøts øø nyaky ja jaꞌ̱taa̱j̱k, uk wɨndits øts ja wet naa̱m̱y nyaky? ¿Juunɨ øøts ja tø nꞌukꞌixy jøts ku ja
mgaꞌejtxɨyɨ? 39¿Uk wɨndits me mꞌukyikꞌijxy jøts ku membikyɨ, uk wɨndi øø nꞌukꞌijxy ku memyiktsumy, jøts
øø nꞌatskuꞌejxɨ jap puxøjkjøtpy?” 40 Jøts yɨdeꞌen ø nꞌadsoꞌot: “Janch øts ɨdøꞌøn nwaꞌ̱aṉ̃, øy yiinɨ wyaanɨ midi
tø xuujnɨdɨ, midi øts tø xmøøjyɨdɨ ja nmɨguꞌuk pøn kaꞌejtxɨdɨp ja pudøjkɨn, øts ɨdøꞌøn ja jadeꞌen ñamyayɨ tø
xundɨ.”

41 ’Wɨnets øts ja nnøjmɨdɨt ja nꞌanaj̱yꞌambyɨttɨ: “Jɨwaꞌ̱aḵtɨ, kidi øts ya̱ xwɨnꞌejxtɨ meets kawɨndɨɨdyumbɨdɨ;
nøjkxtɨ japma̱ ja jøøn jap nɨjuunɨ kyaꞌøøky, midi ja mɨkuꞌ yiktajøpꞌejxtɨp møøt ja mɨkuꞌaṉkɨlɨstøjktɨ. 42Tøxɨ ø
nyuꞌøøky, jøts meets ojts kaꞌ xmøꞌøy ja ngaaky; ojts ø ndøødsɨ, jøts meets ojts kaꞌ xyikꞌuuky; 43ojts ø njaꞌ̱aṯy
ndsøøñ ma̱ jaty kaj̱p, jøts mee kaꞌ xyikjaꞌ̱taa̱j̱ky. Ku øts nwet ojts kyaꞌity, jøts meets ja nwet ojts kaꞌ xmøꞌøy;
kaꞌ meets ojts xkuꞌejxɨ ku øts ojts nbikyɨ, ku øts ojts nyiktsumy.” 44 Jøts øts ja xnøjmɨdɨt: “Wɨndsønꞌaj̱tɨm,
¿wɨndixɨkme nꞌijxy jøts kumetswyɨnaty yuu xøøwmyikꞌookwaꞌ̱aṉɨyɨ, uk tøødsɨ wyɨnatymyikꞌookwaꞌ̱aṉɨyɨ,
uk ku me mjaꞌ̱aṯy mdsøøñ øy mag̱aj̱p, uk ku mwet mnaa̱m̱y kyaꞌityxɨ, uk mbikyɨ mꞌañɨ, uk myiktsumy
myiktɨy, jøts øøts ɨdøꞌøn nɨti pudøjkɨn nguidyimdyuñ?” 45 Jøts øts ja yɨdeꞌen nꞌadsoꞌodɨt: “Janch øts ɨdøꞌøn
nwaꞌ̱aṉ̃, øy yiinɨ wyaanɨ jøts ku kaꞌ tø xuujnɨdɨ nɨti pudøjkɨn pøn ja ayoꞌon tyanaxpy, nɨ øts køjxp ja tø
xkatuujnɨdɨ.” 46Wɨnets ja jatyɨ ñøjkxtɨt ayoobɨ xemɨkøjxp, jøts pøn wyɨnaty yikupøktɨ jøts ja ñøjkxmɨdɨt
tsɨnaabyɨ xemɨkøjxp ma̱ ja tpaa̱j̱tɨdɨt ja Dios kyunuuꞌkxɨn jøts ja tsɨnaa̱ꞌ̱yɨn øy yikxon.

26
Ku ja Jesús yikajpxyꞌaty sudso ja yikma̱tst

1Ku ja nwɨndsønꞌaj̱tɨm Jesús jadeꞌen yꞌukwaṉꞌabaj̱tɨyɨɨꞌñ, jøts ja tnɨmaa̱y̱ ja pyabøjkpɨtøjk:
2―Mnɨjaꞌ̱wɨdɨpxɨ jøts ku ja pas̱kɨ xøøw jamajtsk xøøwnɨ; jadeꞌents ø nyikøyaḵt jøts øts jaa̱ꞌ̱y xyikruspattɨt.
3Jøts ñɨñayjatyɨ ñamyujkɨdøø ja teetywɨndsøndøjktɨ, ja kaj̱pxwejpɨtøjktɨ, jøts ja israelɨtmøjaa̱ꞌ̱dyøjktɨ, jam

ja tøjkwemp ñamyujkɨdøø ma̱ ja Caifás jam kyutujktaa̱j̱k midi ja teetywɨndsøndøjk wyɨndsønꞌaj̱ttɨp. 4 Jam

ja ojts tkajpxyꞌaṯtɨ jøts ja ttanɨbɨktaa̱j̱kɨdøø sudso ja yiknɨdaa̱y̱ɨt ja nwɨndsønꞌaj̱tɨm Jesús jøts ja tyimyaṯstɨt,
jøts ja tyimyikꞌooktɨt. 5 Jøts yɨdeꞌen ɨdøꞌøn ja wyaṉdøø:

―Kaꞌ yꞌøyɨt ku xøjøøjty jadeꞌen nduꞌunɨndɨt, jøts jaa̱ꞌ̱y kidi xem yam̱ nañɨbɨdɨꞌɨgyɨdɨ.
Ku ja Jesús yiktagutajmjɨꞌɨky ja paꞌ̱aḵxuuꞌkpɨ

6 Jøts ja nwɨndsønꞌaj̱tɨm Jesús jam ja wyɨnaty Betania, jam Simón tyøjkwɨndum pøn ja møj puꞌuts paꞌ̱am̱
pøjkɨp; 7 jøts tøꞌøxyøjk ja jam ñɨmejnɨ pøn tꞌukoon tukmøj abøjkꞌɨɨꞌñuꞌnk ja aceitemidi paꞌ̱aḵxuuꞌkp, ujtskonɨ
ja tmɨmiiñ jøts jaꞌabɨmidi ɨdøꞌøn janch tsowɨ. Xjats ku ja nwɨndsønꞌaj̱tɨm Jesús jamwyɨnaty tø twɨnguꞌɨxaa̱g̱ɨ
ja mesɨ, wɨnets ja tøꞌøxyøjk tpɨktaa̱j̱ky ja aceite midi paꞌ̱aḵxuuꞌkp jam nwɨndsønꞌaj̱tɨm Jesús kyubaj̱køjxp.
8 Jøts ku ja pyabøjkpɨtøjk jadeꞌen ojts tꞌejxtɨ, jøts ja yjantyimyꞌam̱bøjktøø jøts ñømbɨnax̱waꞌ̱ktøø:

―¿Jøts tigøjxp ku yø jadeꞌen nugo wyɨndɨgøy? 9 Tøxɨk yø jeexyɨp yiktøøky jøts maamyeeñ jeexyɨp
yikpøjkp, jøts ayoobɨ jaa̱ꞌ̱y ja jeexyɨp yiktabudøkɨdɨ.

10Tyimyadoow ja nwɨndsønꞌaj̱tɨm Jesús jaꞌ, jøts ja tnɨmaa̱y̱ ja pyabøjkpɨtøjk:
―¿Tigøjxp ku yø tøꞌøxyøjk jadeꞌen jotkøjxpɨm xnøjmɨdɨ? Pø yøꞌøxɨ døꞌøn øyꞌaj̱tp ku øts yø jadeꞌen tø

xuñ. 11 Jaa̱ḵmɨbaa̱ṯ yø ayoobɨ jaa̱ꞌ̱dyɨ, kaꞌaxɨ yø ma̱ ñøjkxtɨ, ejtpyɨm yø xmøøtꞌejtkunax̱tɨt; øtsts kaꞌ, kaꞌ mee
xumɨ ya̱ nwɨndsɨnaagyunax̱t. 12Yøꞌ midiꞌibɨ yø tøꞌøxyøjk tø ttuñ, ku øts nneꞌkx aceite yø tø xpɨktaa̱j̱kɨyɨ midi
paꞌ̱aḵxuuꞌkp, jaꞌagøjxp yø jadeꞌen tø ttuñ kuts ja nꞌoꞌjkɨn wyɨngonɨ. 13 Janch øts ɨdøꞌøn nwaꞌ̱aṉ̃, ømyaḏsoꞌaṯt
pønɨ ma̱ yikaj̱pxwaꞌkxy yaꞌ̱aṯ øgyajpxy yaꞌ̱aṯ ømyadyaꞌ̱aḵy midi tnɨgaj̱pxp sa̱ nɨtsoꞌokꞌaj̱tɨn yikpaa̱ṯy, jøts
yiktukmɨdøy ja nax̱wiiꞌñɨt jaa̱ꞌ̱y, yikaj̱pxpɨm yikmadyaꞌ̱aḵpɨm yøꞌ midi yø tøꞌøxyøjk yam̱ tø ttuñ.

Ku ja Judas ñayꞌawa̱jnɨyɨ jøts ja tkøyaḵt ja Jesús
14Xjats nɨduꞌugɨn ja ñɨmakmajtskpɨ pabøjkpɨtøjktɨ, pøn txøøwꞌaj̱tp Judas Iscariote, jaꞌ ojts tnɨnijkxy ja

teetywɨndsøndøjktɨ, jøts ja ojts tmɨnagyajpxyɨ, 15yɨdeꞌen ja tnɨmaa̱y̱:
―¿Wɨneꞌen ø xmɨjuꞌudyɨt jøts øts ja nwɨndsønꞌaj̱tɨm Jesús ngøyaḵt?
Xjats ja ojts tmɨjuydɨ eeꞌpxmaj̱k, jadeꞌen ja meeñ ja ojts tmoꞌodɨ tum puxplaṯɨ. 16 Jøts jaayɨp ja Judas ja

twɨnmaa̱ꞌ̱ñꞌaj̱tnɨ juunɨ ja tjadyimyꞌukøyaḵt ja nwɨndsønꞌaj̱tɨm Jesús.
Ku nwɨndsønꞌaj̱tɨm yjaa̱ḵꞌukꞌaꞌuxꞌaj̱tnɨ møøt ja pyabøjkpɨtøjk

17Xjats ku ja xøøwmɨdukxøøw tyuujnøø, ku kaꞌ pyaa̱ṯꞌatyɨ jøts ja tsap̱kaaky yikaꞌaty levadurɨ møøt, jaꞌabɨ
xøøwts ɨdøꞌøn ku ja nwɨndsønꞌaj̱tɨm Jesús ja pyabøjkpɨtøjk ñɨmejnɨyɨ wɨngon jøts ja ojts tyɨɨbyikyɨyɨ, yɨdeꞌen
ja wyaṉdøø:

―¿Ma̱ xtsøky nyiknaj̱xɨnt ja pas̱kɨ aꞌux jøts øøts ja nꞌaꞌejxɨt?
18 Jøts ja tnɨmaa̱y̱:
―Nøjkxtɨ jam kaj̱pjotp ma̱ chøønɨ ja jaa̱ꞌ̱y, tø xnɨjaw̱ɨdɨ pønɨ pøn, jaꞌats mnøjmɨdɨp: “Yɨdeꞌen ja wɨndsøn

wyaꞌ̱aṉ̃: Wɨngomp øts ja nꞌoꞌjkɨn, jøts mets mdøjkjøtpy øts ja pas̱kɨ aꞌux nyiknax̱waꞌ̱aṉ̃ møøt øts ja
nbabøjkpɨtøjk.”

19 Jøts ja ojts jadeꞌen tpadundɨ sa̱ ja nwɨndsønꞌaj̱tɨm Jesús ja wyɨnaty tø yꞌaneꞌemyɨdɨ, ojts ja tyikꞌøyɨdɨ ja
pas̱kɨ kaaky jøts ja yikꞌaꞌuxꞌaṯt.

20Xjats ku kyoodsɨyɨɨꞌñ, wɨnets ja nwɨndsønꞌaj̱tɨm Jesús tmøøtꞌɨxaa̱j̱ky nɨmakmajtsk ja pyabøjkpɨtøjk ma̱
ja mesɨ jam wyɨnaty; 21 jøts ɨxam wyɨnaty tyimgyaydɨ ku tnɨmaa̱y̱ ja pyabøjkpɨtøjk:

―Janch øts ɨdøꞌøn nwaꞌ̱aṉ̃ jøts ku mee nɨduꞌugɨn amaaꞌtskꞌampy xkøyaḵwaꞌ̱aṉ̃.
22 Jøts ja yjotmadyøjkɨdøø, jøts xem yam̱ wyaṉdøjkɨdøø:
―¿Øts me wɨndsønꞌaj̱tɨm ndejɨnt xejp?
23 Jøts nwɨndsønꞌaj̱tɨm Jesús ja ojts yɨdeꞌen yꞌadsøyɨdɨ:
―Pøn ø møøt tø ngay tø njɨɨꞌkxy, jaꞌats øts ɨdøꞌøn xkøyaḵwam̱p. 24 Janch jaj̱tp øts ɨnet ɨxyam̱ jadeꞌen sam̱

ja Dios kyajpxy wyaꞌ̱aṉ̃. ¡Yjanch ayøøy ja jaa̱ꞌ̱yuꞌnk pøn xꞌukøyaj̱kꞌooꞌkp! Neꞌegɨ tyimdyøøbɨk jeexyɨp ku
jeexyɨp kyɨdyimgyeꞌexy.

25Wɨnets ja Judas ojts kyajpxy, pøn ɨdøꞌøn wyɨnaty køyaḵwaj̱nɨp, jøts ja wyaa̱ṉ̃:
―Wɨndsøn, ¿ti wan ja ndejɨn yꞌøtsɨ?
Jøts nwɨndsønꞌaj̱tɨm Jesús ja tꞌadsøøy:
―Paty mets.
26Ɨxamwyɨnaty kyaydɨ, jøts ja nwɨndsønꞌaj̱tɨm Jesús tnɨxaj̱ɨyɨɨꞌñ tuꞌuk ja tsap̱kaaky, jøts ja ttukmøjaꞌ̱wɨyɨɨꞌñ

ttukunuuꞌkxyjaꞌ̱wɨyɨɨꞌñ ja Dios Teety, jøts ja ojts tꞌadujkpaky, wɨnets ja tmøøy ja pyabøjkpɨtøjk, yɨdeꞌen ja
wyaa̱ṉ̃:

―Kaydɨ yaꞌ̱aṯ; yøꞌ øts ɨdøꞌøn ñamyayɨ nneꞌkxꞌajtpy.
27Wɨnets ja tnɨxaj̱ɨgyojmɨ tuꞌuk ja uujkꞌɨɨꞌñ, jøts ja ojts ttukmøjaw̱ɨ ttukunuuꞌkxyjaw̱ɨ ja Dios Teety, jøts ja

ojts tmøꞌøy ja pyabøjkpɨtøjk, jøts ja tꞌukwaꞌ̱kxtɨt, yɨdeꞌen ja tnɨmaa̱y̱:
―Uuktɨ yaꞌ̱aṯ nɨdukɨꞌɨyɨ, 28 øts ɨdøꞌøn yøꞌ ñamyayɨ nnɨꞌjpy midi yam̱ jadɨgojk tnaṉkñamyɨꞌøbyøjkɨp ja

jaa̱ꞌ̱y møøt Dios, midi ø nyikwɨdsump nyikwɨdajxpy jaꞌagøjxp jøts pojkpɨtumbɨ jaa̱ꞌ̱y yikpojkpɨmaaꞌkxtɨt,
jøts ja Dios Teety ja wyaṉdaꞌ̱aḵy jadeꞌen tyikꞌadukt. 29 Janch øts ɨdøꞌøn nwaꞌ̱aṉ̃ jøts ku øts yaꞌ̱aṯ uvɨ nøø kaꞌ
tsojk nꞌukꞌuknɨt, jaanɨm jadɨgojk nꞌuujkɨndɨt jotkujk ku Dios Teety ja kyutujk tyiknax̱kɨdaꞌ̱aḵt midi yjaa̱ꞌ̱y ja
tyanɨtanaapy.

Ku Jesús ja ojts køꞌøm tnɨgajpxy jøts ku Pedro ja kyuꞌøønɨyɨt
30Xjats ku ja tꞌøøgøjxtøø ja ɨy midi ja Dios yjaꞌajpty, wɨnets ja ñøjkxtøø jam kojpkøjxp midi yiktejp Olivos.

31 Jamts ja nwɨndsønꞌaj̱tɨm Jesús ja ojts ñɨɨꞌmxyɨdɨ:

―Kuwaṉɨ meets ɨnet xmajtstutkøxt yaꞌ̱aṯpɨ koots; pø yɨdeꞌenxɨ jap nøkyɨjxpy wyaꞌ̱aṉ̃: “Nyikꞌookp øts ja

borreegɨ ejxpɨ, wan ja byorreek jadiꞌiñɨ tyøꞌøwyaꞌkxy.” 32Kuts øts ja oꞌjkɨn nꞌukmɨmajadaꞌ̱aḵt ku øts jadɨgojk
njujkpyøkt jøts ø nbɨdsøꞌømt jap ooꞌkpɨ jutjøtpy, wɨnets ø nnøjkxt jawyeen jam Galilea, nam̱gaꞌanɨm meets
jam wyɨnaty mnijkxy.

33Xjats ja Pedro ja ojts yꞌadsøyɨyɨ:
―Øy me nɨdukɨꞌɨyɨ jaa̱ꞌ̱y mjajaꞌ̱dyɨgøøgyixyɨ, øts nɨwɨndem ø ngajaꞌ̱dyɨgøy.
34Wɨnets nwɨndsønꞌaj̱tɨm Jesús ja yɨdeꞌen tnɨmaa̱y̱:
―Janch øts ɨdøꞌøn nwaꞌ̱aṉ̃, jøts ku yam̱ koots ɨnet ku kaꞌap tsap̱nɨꞌaa̱w̱ yꞌayaj̱xjɨꞌɨkñɨm, tɨgøøk ojk mets

wyɨnaty tø xkuꞌɨɨñ jøts ku me xkaꞌijxyꞌaty.
35 Jøts ja Pedro tjaa̱ḵtyimñɨmaa̱y̱ ja nwɨndsønꞌaj̱tɨm:
―Nɨjuunɨ øts jadeꞌen ngaꞌadɨꞌɨch, njadyimyjaꞌøøky me møøt.
Jøts ja yjaduꞌukpɨmɨdɨ, nayɨdeꞌen ja wyam̱ɨdɨ.
Ku ja Jesús tꞌajotꞌa̱jty ja Dios Teety jam Getsemaní

36 Jøts ɨdøꞌøn ja nwɨndsønꞌaj̱tɨm Jesús tmøøtjaꞌ̱jty ja pyabøjkpɨtøjk ma̱ ja et jam txøøwɨ Getsemaní, jamts
ja tnɨmaa̱y̱:

―Ya̱ awejxtɨ, wan øts ja Dios Teety tꞌatsꞌajotꞌaty.
37 Jøts ja tmøødɨyɨɨꞌñ ja Pedro møøt namajtsk ja Zebedeo yꞌunaꞌ̱jk, jøts ja jotmay yjanchtatøjkɨnɨyɨ. 38Xjats

ja tnɨmaa̱y̱ ja pyabøjkpɨ midi ja yꞌukwaa̱w̱ nɨdɨgøøk:
―Janch køjxp øts njoojt jadiꞌiñɨ, oꞌjkɨnꞌampy ø tø njotmaadyøkɨ. Awejxtɨts ya,̱ kidim mmaꞌooꞌknɨdɨ,

møøtwijyꞌejtɨk øts.
39Wɨnets ja nwɨndsønꞌaj̱tɨm Jesús jawaanɨ yjaa̱ḵnajtsyøꞌøyɨyɨɨꞌñ, jøts ja ojts jadiꞌiñɨ ñagyuxendyaꞌ̱ag̱ɨyɨ,

jøts ja ojts tꞌajotꞌaty ja Dios Teety, yɨdeꞌen ja wyaa̱ṉ̃:
―Dios Teety, øyɨk jadeꞌen xjanchkayikjaṯt, jøts øts kidi jadɨneꞌen ayoꞌon ndyimbyaa̱ṯy; øy ɨdøꞌøn

kidyimyjadeꞌenɨ sam̱ ø ndyimyjatsøkyɨn, jadeꞌen øts ɨdøꞌøn ngupøkt pønɨ sa̱ me xamɨdsøky.
40Xjats ja wyɨmbijty nay jamma̱ ja pyabøjkpɨ jam wyɨnaty nɨdɨgøøk tø tꞌukyiktañ, kuts ja tpaa̱j̱ty tødamɨk

ja myaꞌooꞌknɨdɨ; wɨnets ja ojts tnøjmɨ ja Pedro:
―¿Nɨwɨneꞌenɨn mee tø mguidyimyajadaꞌ̱aḵy jøts meets jeexyɨp xmøøtwijyꞌity? 41Wejtɨ kajtɨ, ajotꞌaj̱ttɨ ja

Dios Teety, nayꞌejxꞌetɨdɨ jøts kidi mmɨmajadaꞌ̱ag̱ɨdɨ ja ayoꞌon midi wɨngomp. Janch øts ɨdøꞌøn nwaꞌ̱aṉ̃ ku ja
wɨnmaa̱ꞌ̱ñ yjanchjaꞌødyunwaꞌ̱aṉ̃, ja neꞌkxts jaayɨ ja kaꞌøybɨ tumbɨ amutskꞌejxɨyɨp.

42Xjats ojts ñøjkxkojmɨ nay jam jadɨgojk, wɨnets ojts yɨdeꞌen tꞌajotꞌaty ja Dios Teety:
―Dios Teety, pønɨ kaꞌap jadeꞌen xyikjaty jøts øts ja ayoꞌon xkadukpaa̱ṯt, wants ɨdøꞌøn jadeꞌen tjaty pønɨ

sa̱ me køꞌøm xamɨdsøky.
43Xjats jam yjaa̱ḵwɨmbijty jøts ja pyabøjkpɨtøjk jadɨgojk tpaṯkojmaa̱,̱ janchmaa̱ḏɨp ja jam, wɨmbeets ja

tsuu ja yikꞌejtnɨyɨdɨ. 44 Jøts ja nay jam tnɨkejky, jøts mɨdɨgøøk ojk ñijkxy Dios Teety ajotꞌaj̱tpɨ, nayɨdeꞌen
wyaṉgojmaa̱.̱ 45Wɨnetnɨmts ojts ñijkxy ma̱ ja pyabøjkpɨtøjk jam wyɨnaty, jøts ja tnɨmaa̱y̱:

―Tøts ɨnet, maa̱ṉɨdɨ pooꞌkxnɨdɨ, wan jadeꞌen tjaty. Tø døꞌøn tyimbyaa̱ṯy jøts ku ø nyikøyaḵt jøts ø
nyiktagɨdøkɨt ja pojkpɨtumbɨ jaa̱ꞌ̱dyɨ. 46Pɨdøꞌøktɨ, wan tjaa̱ꞌ̱myɨndɨ; ɨxa wyɨngøñ pøn ø xkøyaḵwam̱p.

Ku ja Jesús yikma̱jch
47Nay ɨxamnɨm ja nwɨndsønꞌaj̱tɨm Jesús wyɨnaty jadeꞌen wyaꞌ̱aṉ̃ ku yjaꞌ̱jty ja Judas, pøn ja yꞌukpabøjkpɨꞌa-

jtpy jøts ja møøt tyikaꞌpxy nɨmakmajtsk ja pyabøjkpɨtøjk, jaꞌats ɨdøꞌøn jam tmøøtmeen ja mayjaa̱ꞌ̱y tum
tsujx møøt jøts tum kipkyap̱ɨdɨ. Ja teetywɨndsøndøjk, ja israelɨt møjaa̱ꞌ̱dyøjk, jaꞌ døꞌøn ja kajxɨdɨp. 48 Jøts ja
Judas, pøn ja nwɨndsønꞌaj̱tɨm tkøyaj̱kp, yɨdeꞌen ja wyɨnaty ja tɨyꞌaj̱tɨn tø tyaky, yɨdeꞌen ja wyɨnaty tø wyaꞌ̱aṉ̃:

―Pønɨ pøn øts ɨnet ndsuꞌkxpy, jaꞌ ɨdøꞌøn ja wyɨnaty; jøts jaꞌ ɨdøꞌøn mmaṯstɨp.
49Xjats ja myiiñ jøts ja nwɨndsønꞌaj̱tɨm Jesús yiknɨmiñ, yɨdeꞌen ja tnɨmaa̱y̱:
―¡Øts wɨndsøn memp!
Jøts ja ojts ttsuꞌkxy. 50 Jøts ja nwɨndsønꞌaj̱tɨm Jesús ja ojts yɨdeꞌen yꞌadsøyɨyɨ:
―¿Ti mɨguꞌuk mnɨmimpy? ¿Ti mdsøjkpy?
Wɨnets ja jaa̱ꞌ̱y ja wɨngon ñɨmejnɨyøø jøts yiknɨxaj̱ɨyɨɨꞌñ ja nwɨndsønꞌaj̱tɨm Jesús, ojts yikmaj̱tsnɨ.
51Wɨnets tuꞌuk ja nwɨndsønꞌaj̱tɨm Jesús myɨguꞌuk tjuꞌjty tuꞌuk ja tsujx, jøts ja ojts ttaxɨkpoꞌotuꞌuty tuꞌuk

ja teetywɨndsøn tyumbɨ. 52Wɨnets ja nwɨndsønꞌaj̱tɨm Jesús ja tnɨmaa̱y̱:
―Øødyuñ yø mdsujx nay jap xtyimbyɨktaꞌ̱aḵt ma̱ yø tø xjuuty. Pønɨ pøn ttatseptump ja tsujx, nay jaꞌats

ja tyaꞌookp. 53 ¿Kaꞌ xnɨjaw̱ɨ jøts ku øts jotmøñ nꞌamɨdoꞌot ja Dios Teety, jøts øts ja xanɨgaxt ɨxyam̱yɨ naxy
nɨmakmajtsk piky ja aṉkɨlɨstøjk midi tseptundɨp? 54Kuts ja jadeꞌen yjaṯt, ¿ti jats jadeꞌen yꞌadukt ja Dios
kyajpxy? Pø yɨdeꞌenxɨ ja wyaꞌ̱aṉ̃ jøts ku tyimyjadeꞌen yjaṯt sa̱ døꞌøn yam̱ yjaṯwaꞌ̱aṉ̃ɨn.

55Xjats ja nwɨndsønꞌaj̱tɨm Jesús tnɨmaa̱y̱ ja mayjaa̱ꞌ̱y:
―¡Ja tsujx, ja kipy, ja tsaa̱̱ meets yam̱ xꞌuktanɨmenɨp, tø øts yjaw̱ɨ nmaaꞌtsnɨ! Ejtp meets jam yꞌijty jabom

jabom nmøøtꞌɨxaḵunaxy, jøts mee nyikꞌɨxpiky jam tsap̱tøjkjotp, ¿tikuts øts jamyɨ xkamaj̱tstøø? 56 Jaꞌagøjxp
yaꞌ̱aṯ jadeꞌen yjaty jøts kaꞌpxy pyɨdsøꞌømt sa̱ jaty ja Dios kyugajpxy wyaṉdøø, ku ja tnɨgaj̱pxɨdɨ ja Dios
kyajxpy.

Wɨnets ja nwɨndsønꞌaj̱tɨm Jesús pyabøjkpɨtøjk ojts kyaakøxtɨ jøts ja nadyuꞌuk yꞌukyikmajtstutnaa̱.̱
Ku ja Jesús yikwa̱a̱nijkxy jam kutujkta̱a̱jkjotp

57 Jøts ja jaa̱ꞌ̱dyɨ pøn ja maj̱tsɨyɨ, jam ja tyiknøjkxtɨ Caifás wyɨndum, ja teetywɨndsøndøjk myøjwɨndsøndɨ
ma̱wyɨnaty tø ñamyukyɨdɨ ja kaj̱pxwejpɨtøjktɨmøøt jamøjaa̱ꞌ̱dyøjktɨ. 58Jøts ja Pedro ja ojts pyanijkxyɨ, jagam

ja pyayøꞌøyɨ jøts ja ojts tpajaꞌ̱aṯy jap møj wɨndsøn tyøkꞌaguiꞌpy, jøts ja jap tyøjkɨyɨɨꞌñ jøts ja tmøøtꞌɨxaa̱j̱ky ja
ejxꞌejtpɨtøjktɨ, jøts ja tꞌejxwaꞌ̱aṉ̃ sa̱ døꞌøn ja yjadeꞌembɨ yjadyimyꞌukugøxɨt.

59Jøts ja teetywɨndsøndøjktɨ, jøts jamøjaa̱ꞌ̱dyøjktɨ, jøts nɨdukɨꞌɨyɨ ja kutujk adsɨnaabyɨdɨ, jaꞌ ja yjadyimyꞌɨx-
aadyɨp ti ja yjadyimyꞌuktanɨꞌøønɨdɨp ja nwɨndsønꞌaj̱tɨm Jesús, øy ja yjagajadeꞌenɨ jøts ja ttaguwaṉɨwyaꞌ̱aṉdɨ
ja oꞌjkɨn. 60 Jaꞌats kyapaṯtɨp sudso tyɨɨdyøkɨt, may ja jaa̱ꞌ̱y yjamendøø, jøts ja tjadyimñɨꞌøøꞌndaa̱g̱ɨdɨ ja
nwɨndsønꞌaj̱tɨm. Xjats yjaꞌ̱tɨnɨm namajtsk ja nɨꞌøøꞌndaa̱j̱kɨbɨdɨ midi ñadyijyɨ tsaachꞌaꞌejxnax̱tɨp, 61 jøts ja
yɨdeꞌen wyaṉdøø:

―Yø jaa̱ꞌ̱y yɨdeꞌen waa̱ṉ: “Ɨxe øts yø Dios chap̱tøjk nyikɨday, jøts øts yø kyɨdɨgøøk xøøw nyikꞌøyɨgyojmɨt.”
62Wɨnets ja teetywɨndsøndøjk myøjwɨndsøn wyaꞌ̱kukɨyɨɨꞌñ, jøts ja nwɨndsønꞌaj̱tɨm Jesús yikꞌamɨdøøy:
―¿Nɨwɨneꞌenɨn yø xkaꞌadsowɨmbetwaꞌ̱aṉ̃? ¿Ti døꞌøn yøꞌ ɨxa jadeꞌen myiktanɨꞌøønɨ?
63 Jøts ja Jesús kaꞌap ja ojts tꞌadsøy. Xjats ja wyɨndsøn ojts ñɨɨꞌmxyɨ:
―Tukꞌejx Dios, jøts xnɨgaj̱pxt tɨy janch. Tukmadook øøts pønɨ mets ɨdøꞌøn mjanchCristo pøn ja Dios

Teety yꞌuꞌnkꞌajtpy.
64 Jøts ja nwɨndsønꞌaj̱tɨm Jesús ja tnɨmaa̱y̱:
―Øts jaꞌ, sam̱ ɨxa tø mwaꞌ̱aṉ̃ɨn. Jøts nayɨ ndukmadoodɨp ɨxyam̱ jøts ku ø xꞌejxtɨt ku nꞌɨxaꞌ̱aḵt jam Dios

Teety kyutujktaa̱j̱k jøpꞌam̱.
65Wɨnets ja teetywɨndsøndøjk myøjwɨndsøn ttakøꞌjtsɨyɨɨꞌñ ja wyet, jøts ja wyaa̱ṉ̃:
―Tø yaꞌ̱aṯ jaa̱ꞌ̱y tmɨgaj̱pxɨgøy ja Dios; ¿ti ejxpɨ ti nɨjaꞌ̱wɨbɨ jaa̱ḵtsojkɨyɨp? Tøxɨ xmadojɨdɨ ja yꞌayuujk jøts

ku kyaꞌøgyajpxy; 66¿sa̱ mee mꞌukwaꞌ̱aṉ̃?
Xjats ja wyaṉdøø:
―Tajaꞌ̱jtɨp pøky yøꞌ, wan tꞌøøky.
67Wɨnets ja ojts twɨngutsujɨdɨ, jøts twojptøø jøts ttseeꞌktøø, pømbɨ ja kojxɨyɨpwempꞌam̱, 68 jøts ja yiknøjmɨ:
―Pø metsxɨ mCristo, ¡uknajtsjaw̱ɨts pøn tø mgøxyɨ!
Ku ja Pedro tkuꞌɨɨñ jøts ku ja kaꞌ tꞌijxyꞌaty ja Jesús

69 Ɨxap ɨdøꞌøn ja Pedro chøønɨ tøjkwimpy, jøts ja tuꞌuk tøꞌøxyøjk ñɨmejnɨ midi jam tump, jøts ja ojts
ñɨɨꞌmxyɨyɨ:

―¿Kidi metsɨp yꞌijty mmøøtwɨdijtpy yø Jesús midi Galileɨt etjotp tsooꞌmp?
70Kaꞌats ja Pedro ja tkupiky ma̱ ja mayjaa̱ꞌ̱y jam wyɨnaty, yɨdeꞌen ja wyaa̱ṉ̃:
―Kaꞌ nnɨjaw̱ɨ pø ti mets jadeꞌen mgajpxpy.
71 Ɨxap ja Pedro wyɨnaty pyɨdsømwaṉɨ ma̱ ja tøjkꞌaa̱w̱, ku ja ojts jaduꞌuk ja tøꞌøxyøjk yꞌijxyɨ, jøts ja ojts

ttukmadøy pøn jam wyɨnatyɨ:
―Yø jaa̱ꞌ̱yxɨ tmøøtwɨdejtp yø Jesús pøn Nazaret kugaj̱pɨp.
72 Jøts ja Pedro jadɨgojk tkagupøjkojmɨ, yɨdeꞌen ja tyimwyaa̱ṉ̃:
―Kaꞌ øts yø jaa̱ꞌ̱y nꞌijxyɨ.
73Xjats ku jawaanɨ yꞌijty, jøts ja Pedro ja jaa̱ꞌ̱y ñɨmejnøø pøn jaty jam wyɨnatyɨ, jøts ja ojts ñɨɨꞌmxyɨyɨ:
―Janch nayɨdeꞌendam mets, nayɨ Jesús tam me mjanchmɨguꞌukꞌajtpy, køꞌømts yø mꞌaa̱w̱ mꞌayuujk

myiknɨgaxɨꞌɨgyɨ.
74Jøts ja Pedro janchwenk ja køꞌøm ñawyaꞌ̱aṉ̃ɨ ñadyijyɨ, kaꞌap ja tyimgyupiky, tyukꞌejx ja Dios jaꞌ, tɨy janch

ja tyimwyaꞌ̱aṉ̃ ku ja tkaꞌijxyɨ:
―Nguidyimyꞌijxyꞌajtpy øts yø jaa̱ꞌ̱y.
Wɨnets ojts nay jatyɨ yꞌayaꞌ̱ax̱y tuꞌuk tsap̱nɨꞌaa̱w̱. 75Xjats ja Pedro ja tjaꞌ̱myejchnɨm ku ja nwɨndsønꞌaj̱tɨm

Jesús ja wyɨnaty tø ñɨɨꞌmxyɨyɨ: “Yam̱ ja tsap̱nɨꞌaa̱w̱ kyaꞌayaꞌ̱ax̱ñɨm, tø mets wyɨnaty tɨgøøk ojk mwaṉɨ jøts
ku me xkaꞌijxyꞌaty.” Jøts ja Pedro jam pyɨdsɨɨmy, jøts ja nugo yꞌukꞌam̱yaa̱x̱nɨ yꞌuktsaachyaa̱x̱nɨ.

27
Ku ja Jesús yiktagɨdøjkɨyɨɨꞌñ ja Pilato

1Xjats ku yjøpyꞌaj̱ty, jøts ja teetywɨndsøndøjk møøt ja israelɨt møjaa̱ꞌ̱dyøjktɨ ojts ja tkajpxyꞌaṯtɨ, jøts ja
tuꞌugyɨ tnɨwɨnmaa̱ꞌ̱yɨdøø jøts ja tyikꞌooktɨt ja nwɨndsønꞌaj̱tɨm Jesús. 2Xjats ja køwɨɨñ tyiknøjkxtɨ jøts ja
yiktagødøkɨyɨɨꞌñ ja Poncio Pilato, pøn jam wyɨnaty wɨndsønꞌaj̱tp.

Ku ja Judas yꞌøꞌjky
3 Jøts ku ja Judas ojts tꞌixy, pøn tkøyaj̱kp ja nwɨndsønꞌaj̱tɨm, jøts ku ja nwɨndsønꞌaj̱tɨm Jesús tø

yiktaguwaa̱ꞌ̱nɨñɨ ja oꞌjkɨn, jaꞌats ja ojts jadɨgojk tsaachkuwɨnmayɨ jøts ja tyikwɨmbijty jameeñ eeꞌpxmaj̱k tum
plaṯɨ, jadeꞌen ja tkømøøy jadɨgojk ja teetywɨndsøndøjk jøts ja israelɨt møjaa̱ꞌ̱dyøjktɨ, 4yɨdeꞌen ja tnɨmaa̱y̱:

―Tø njantyimdyundɨgøy, møk ø tø njantyimdyundɨgøy ku øts yø tø ngøyaky jøts yø yꞌookt, jøts nɨti
tundɨgøꞌøyɨn yø tkamøøtꞌaty.

Jøts ja ojts yɨdeꞌen yikꞌadsøy:
―Jøts, ¿ti øøts ja ndungɨ? ¡Mgøꞌømwɨnmaa̱ꞌ̱ñxɨ mets yøꞌ!
5Wɨnets ja Judas tnajtswøjɨyɨɨꞌñ ja meeñ jap tsap̱tøjkjøtpy, jøts ja chøøꞌñ jøts ja ñijkxy nayuktsuujmɨbɨ.
6 Jøts ja teetywɨndsøndøjk tkonjøꞌktøø ja meeñ jøts ja wyaṉdøø:
―Kaꞌap yø kyutujkyɨ jøts yø meeñ jap ngugoꞌonaꞌandɨt jap lɨmunsɨ abøjkꞌɨɨꞌñjøtpy, kumɨ jaa̱ꞌ̱y chow yøꞌ.
7 Jøts ja nay jatyɨ tkajpxyꞌaj̱ttøø, tyiktunkpaa̱ṯwaꞌ̱aṉdɨ ja meeñ jøts ja ttajuꞌudyɨt naa̱j̱x jøts yꞌøyɨt jaduꞌuk

kam̱ɨ saṉtɨ ma̱ ñax̱økɨdɨt ja jaa̱ꞌ̱y pøn tsoꞌondɨp abikyaj̱p. Campo del Alfarero, jaꞌ ja naa̱j̱x xyøøw. 8Jaꞌagøjxpts
ɨxyam̱baa̱ṯ ja naa̱j̱x yiktijy Nɨꞌjpkyam̱. 9 Jadeꞌents ja Jeremías ja yꞌayuujk tyɨɨy ku ja Dios ja wyɨnaty yɨdeꞌen

jekyɨp yikwaꞌ̱aṉ̃ɨyɨ: “Jøts ja tnɨxaj̱ɨdøø ja meeñ eeꞌpxmaj̱k tum plaṯɨ (jaꞌ ñɨmeeñ midi ja Israelɨt jaa̱ꞌ̱y ja
wyɨnaty tø pyɨktaa̱j̱kxɨyɨ), 10 jøts ja ttajuudyøø ja naa̱j̱x, jadeꞌents øts ja Dios Teety xnɨmaa̱y̱.”

Ku ja Jesús twɨnguwaꞌ̱jkɨyɨɨꞌñ ja Pilato
11 Jøts ɨdøꞌøn ja nwɨndsønꞌaj̱tɨm Jesús ja jaa̱ꞌ̱y yiknøjkxɨyɨ jam øyikutujkpɨ wyɨngujkp, jøts ja yɨdeꞌen

tyɨɨbyøjkɨyɨ:
―¿Mets ɨdøꞌøn israelɨt jaa̱ꞌ̱y mjanchnɨwɨndsønꞌajtpy?
Jøts ja nwɨndsønꞌaj̱tɨm Jesús yɨdeꞌen tnɨmaa̱y̱:
―Janch jadeꞌen ɨdøꞌøn jaꞌ, sam̱ ɨxa tø mwaꞌ̱aṉ̃ɨn.
12 Jøts ku ja teetywɨndsøndøjk kyaj̱pxjøꞌktøø møøt ja møjaa̱ꞌ̱dyøjktɨ, jantyimyꞌøøꞌndɨp ɨdøꞌøn jaꞌ, jøts ja

nwɨndsønꞌaj̱tɨm Jesús ja tkidyimyꞌadsøy. 13Wɨnets ja Pilato ja ñɨmaa̱j̱yøø:
―¿Kaꞌap yø xmadøy sa̱ jaty ɨxa myiknɨꞌøønɨ?
14 Jøts ja nwɨndsønꞌaj̱tɨm Jesús kaꞌap yꞌadsøy; jaꞌats ja yikutujkpɨ ñɨgyumaa̱p̱ yjaꞌ̱wɨyɨɨꞌñ jøts kaꞌap ja

yꞌuktaa̱ḇyaṯnɨ.
Ku ja Jesús ñɨdujkɨyɨɨꞌñ jøts ja yꞌookt

15 Jadeꞌents ɨdøꞌøn ja yikutujkpɨ txumɨkostrumbrɨꞌaty ku xøøw tyuñɨ, jøts ja tuꞌuk tyikꞌawaꞌ̱aṯspɨdsimy ja
tsumyjaa̱ꞌ̱y, ja mayjaa̱ꞌ̱y ja køꞌøm twɨꞌejxtɨp, pønɨ pøn ja chojktɨp jaꞌats ja yikꞌawaꞌ̱aṯspɨdsømdɨp. 16 Jamts
ɨdøꞌøn tuꞌuk ja tsumyjaa̱ꞌ̱y wyɨnaty, Barrabás ja xyøøw. Tyimyjanɨjaw̱ɨ jaꞌ ku ja møj tundɨgøøbyɨ; 17 jøts ku ja
jaa̱ꞌ̱y ñamyujkøjxɨdøø, wɨnets ja Pilato yiktɨɨy:

―¿Pømbɨ mdsojktɨp jøts ø nyikꞌawaꞌ̱aṯspɨdsøꞌømt: yø Barrabás, uk yø Jesús, midi yiktejp Cristo?
18Tøts ja wyɨnaty tnɨjaw̱ɨ ja yikutujkpɨ jøts ku ja jaꞌagøjxp tkøyaḵtɨ ku ja nawyɨnax̱ɨ tjaw̱ɨdɨ.
19Ɨxam ja Pilato wyɨnaty chøønɨ kyutujktaa̱j̱kjotp, ku ja ñɨdøꞌøxy ñɨmaa̱j̱yøø: “Ti yø øyjaa̱ꞌ̱y tø xanɨbøjkɨñɨ;

majtstuꞌut, janch wenk ø ngumaa̱y̱ tsuꞌuuy yøꞌøgøjxp.”
20 Jøts ja teetywɨndsøndøjktɨ møøt ja møjaa̱ꞌ̱dyøjktɨ ojts ja ttukmɨbøktɨ ja mayjaa̱ꞌ̱y jøts ja tꞌamɨdoꞌodɨt

jøts wan tꞌawaꞌ̱aṯspɨdsimy ja Barrabás, jøts yꞌookt ja nwɨndsønꞌaj̱tɨm Jesús. 21Xjats ja yikutujkpɨ ja jadɨgojk
ñɨmaa̱j̱yɨdøø, jøts ja ojts tyiktɨɨy:

―¿Pømbɨ mee ndsøjkpy jøts ø nyikꞌawaꞌ̱aṯspɨdsøꞌømt?
Jøts ja mayjaa̱ꞌ̱y ñømdøø:
―Wan yø Barrabás tꞌawaꞌ̱aṯspɨdsimy.
22 Jøts ja Pilato tjaa̱ḵtyiktɨɨy:
―¿Jøts sa̱ øts yø nduꞌunt yø Jesús midi yiktejp Cristo?
Jøts ja ojts nɨdukɨꞌɨyɨ yꞌadsowdɨ:
―¡Yikruspat!
23Wɨnets ja Pilato ja ñɨmaa̱j̱yɨdøø:
―¿Ti tundɨgøꞌøyɨn yø tø ttuñ?
Jøts ja jadɨgojk jawaanɨ møk wyaṉdøø:
―¡Yikruspat!
24Xjats ku ja Pilato ojts tꞌixy jøts ku nɨsudsoꞌampy kyaꞌøyɨ, neꞌegɨ jɨnaxy ja jaa̱ꞌ̱y tseenɨmoꞌtsnɨ yꞌadøtsnɨdɨ,

wɨnets ja nøø ja ojts tꞌatsnaṉkyɨꞌɨyɨ, jøts ja kyøbujy jam mayjaa̱ꞌ̱y wyɨngujkp, yɨdeꞌen ja wyaa̱ṉ̃:
―Kidi øtsɨp wam̱p jøts yø yꞌookt, kaꞌ øts yø nbøkyꞌixy. Meets yø mnɨjaꞌ̱wɨp pønɨ sa̱ yø xunwaꞌ̱aṉdɨ.
25Xjats ja jaa̱ꞌ̱y nɨdukɨꞌɨyɨ yꞌadsoodøø:
―¡Nɨdukɨꞌɨyɨ øøts yø xpaa̱ṯꞌaty ja yꞌoꞌjkɨn, nayɨdeꞌen ja møj ja mutsk, uꞌnk unaꞌ̱jk, pøn yø kapaa̱ḏɨp!
26Xjats ja Pilato tyikꞌawaꞌ̱aṯspɨdsɨɨmy ja Barrabás; jøts ja ojts tnɨꞌaneꞌemy jøts ja nwɨndsønꞌaj̱tɨm Jesús

yikwopt, jøts ja ojts tkøyaky jøts wan tyikruspattɨ.
27 Jøts nay jaꞌ ja syoldaḏɨ tyiknøjkxtøø ja nwɨndsønꞌaj̱tɨm Jesús jam kutujktaa̱j̱k agøꞌøm, jøts ja jam ojts

twaa̱m̱ujkøxtɨ nɨdukɨꞌɨyɨ ja soldaḏɨ, jøts ja ojts tnabejkɨdɨ ja nwɨndsønꞌaj̱tɨm Jesús. 28 Jøts ja wyet ja ojts
tjajnɨdɨ, jøts ja tsaj̱pts wet ja ttanɨjandøø, 29 jøts koronɨ ja ojts ttagujandɨ tum kujp awiity jaꞌ, jøts ja kipy ja
ttagøkaj̱pɨdøø yꞌagaꞌ̱ngyøjøꞌøm. Wɨnets ja twɨnguxanaadyøø jøts ja ojts tjanchaxeꞌektɨ, yɨdeꞌen ja tnøjmɨdɨ:

―¡Dios kunuuꞌkxɨp yaꞌ̱aṯ israelɨt jaa̱ꞌ̱y wyɨndsøn!
30 Jøts ja tnɨtsujɨdɨ, jøts ja jamyɨ tnɨxaj̱ɨdɨ ja kipy jøts ja ttaguwojpjøꞌøktɨ. 31 Xjats ku ja jadeꞌen

tꞌuktaguyaj̱tøø, tꞌuknɨxektøø tꞌuktaxektøø, wɨnets ja ttanɨjanduttøø ja tsaj̱pts wet jøts tpɨktaa̱j̱kɨdɨ jadɨgojk
ja kyøꞌøm wet. Jøts ja tyiknøjkxtɨ jøts ja kyɨruspatt.

Ku ja Jesús kyɨruspejty
32Tyimyꞌɨxam wyɨnaty tø choondɨ ku ojts tpaa̱ṯtɨ tuꞌuk jaa̱ꞌ̱y pøn kugaj̱pꞌaj̱tp Cirene, Simónꞌaj̱tp jaꞌ; jaꞌats

ja ojts ttaguwaṉɨdɨ jøts ja ttsøøjmɨt ja nwɨndsønꞌaj̱tɨm Jesús kyɨrus.
33 Jøts ɨdøꞌøn ja jadeꞌen yjaꞌ̱ttøø ma̱ ja et txøøwɨ Gólgota, midi yɨdeꞌen ayuujk pɨdsøømp: Ooꞌkpɨ Kyubaj̱k

Paj̱k. 34 Jamts ja tmøødyɨ ja vino adaamuky møøt ja ujts taꞌ̱am̱ nøø; kuts ja tjaꞌ̱gyaj̱py xjats ja nɨkaꞌap tꞌuujky.
35 Kuts ja wyɨnaty tø tyikruspajtnɨdɨ, wɨnets ja soldaḏɨ tnɨguyaj̱tɨdøø ja nwɨndsønꞌaj̱tɨm Jesús wyet,

jøts ja ojts twejtswaꞌ̱kxtɨ. Jadeꞌents ja Dios kyugajpxy tyimdyɨy ja yꞌayuujk ku ja wyaa̱ṉ̃: “Tø øts nwet
ja xwejtswaꞌ̱kxɨdɨ, tø ja tnɨguyaṯtɨ jøts ja tꞌejxtɨ pøn uktajaꞌ̱aṯɨp.” 36 Wɨnets ja jamyɨ yꞌɨxaḵtøø jøts ja
tꞌejxꞌetwaꞌ̱aṉdɨ. 37 Jøts ja jam yꞌagubaj̱kp ojts tkøxjaj̱yɨdɨ ja letrɨ midi wam̱p jøts ti tyukuꞌoꞌjkɨdɨp. Yɨdeꞌen ja
wyaꞌ̱aṉ̃: “Yaꞌ̱aṯ ɨdøꞌøn txøøwꞌaj̱tp Jesús, israelɨt jaa̱ꞌ̱y wyɨndsøndɨ.”

38Namajtsk møj maaꞌtspɨ ja ojts tmøøtkruspety, tuꞌuk yꞌagaꞌ̱ngyøjøꞌøm jøts tuꞌuk yꞌanaj̱kyøjøꞌøm. 39 Jøts
ku jam pøn ñaxy tum wenk ja myɨgajpxyɨ, tum kubaj̱kwɨbejttɨp jaꞌ, 40 jøts ja wyaꞌ̱aṉdɨ:

―Metsxɨ xijy tsap̱tøjk myikɨdaa̱p̱y jøts jadɨgojk xyikꞌøyɨ kyɨdɨgøøkxøøwyɨ, wants mgaꞌukꞌøøky. Pønɨ

mjanchDiosuꞌnk tam mets, wɨnaḵ jam kruskøjxp.
41Nayɨdeꞌen ja tyaxejkmɨyɨ ja teetywɨndsøndøjktɨ ja kaj̱pxwejpɨtøjktɨ, ja fariseotøjktɨ, jøts jamøjaa̱ꞌ̱dyøjktɨ,

yɨdeꞌen ja agøꞌømyɨ ñawyaꞌ̱aṉ̃ɨdɨ:
42 ―Tø wyenkpɨ tyiktsøꞌøky, kaꞌats tjaty jøts køꞌøm ñaṉkchoꞌogɨt. Pønɨ janchts ku ja Israelɨt jaa̱ꞌ̱y

tjanchwɨndsønɨdɨ, wan jam tꞌukwɨnaky kruskøjxp, jaanɨmts ɨdøꞌøn njanchjaꞌ̱want. 43Pø Diosxɨ yꞌajoojtɨp;
wants ɨnet ɨdøꞌøn tꞌukpɨdøkɨyɨ jøts kyayikꞌoogɨt, pønɨ janch ku ja yjanchøkyɨ; tøxɨ yø køꞌøm wyaꞌ̱aṉ̃ jøts ku
yø Dios Uꞌngɨ.

44 Ja maaꞌtspɨbaa̱ṯ ja nayɨdeꞌen yjanchkaꞌukꞌømyɨgaj̱pxmɨyɨ midi ja jam wyɨnaty møøt tø kyɨruspety.
Ku ja Jesús yꞌøꞌjky

45Wɨnets ja et kyoodsɨyɨɨꞌñ kujkxyøøw, jøts møj wɨnakxyøøwnɨm yjaj̱taa̱j̱ky jadɨgojk. 46 Jøts nay jatyɨ ja
nwɨndsønꞌaj̱tɨm Jesús møk wyaꞌ̱aṉ̃:

―Elí, Elí, ¿lama sabactani? ―midi yɨdeꞌen tyijpy: Dios Teety, Dios Teety, ¿tigøjxp ku øts jadeꞌen tø
xnaṉktyuñɨ?

47Ojts ja wɨnaa̱g̱ɨn tmadowdɨ pøn jaty jam wyɨnatyɨ, jøts ja ñømdøø:
―Ja Elías yø jaa̱ꞌ̱y wyaa̱ḏsøøpy, ja Dios kyugajpxy.
48Wɨnets ja jatyɨ nɨduꞌuk putyɨ tꞌatskøøñ tuꞌuk ja tanøxeꞌjts, jøts ja ojts ttabadijy ja vino taꞌ̱am̱, wɨnets ja

kipy jøpꞌam̱ tkøxkøøñ, jøts ja ojts ttaꞌagonjɨꞌɨky jøts ja txeetst. 49Yɨdeꞌents abiky wyam̱ɨdøø:
―Majtstuꞌut; wan tꞌukꞌijxyɨm pønɨ janch nɨmejnɨp ɨnet ja Elías jøts ja oꞌjkɨn kyadukpaa̱ḏɨt.
50 Jøts ja nwɨndsønꞌaj̱tɨm Jesús jadɨgojk ojts møk ja yꞌayuujk pyɨdsimy, jøtsnɨm ja yꞌoꞌjky. 51Wɨnets ja møj

tsap̱tøjk awejtstuk nay jatyɨ tyakøꞌøtsɨyɨɨꞌñ, kubaj̱kp ja kyøꞌøtsꞌaw̱ɨyɨɨꞌñ jøts ja okꞌam̱ kyøꞌøtskɨdaa̱j̱ky. Jøts ja
ujx ñaj̱xy jøts ja tsaa̱̱ kyuꞌkxꞌaw̱ɨgyɨjxy, 52ojts ja ooꞌkpɨ nɨpots may yꞌawaꞌ̱ac̱h; jujkpyøjktɨbaa̱ṯ ja ooꞌkpɨdɨ pøn
wyɨnaty ja Dios tø tjanchjaw̱ɨdɨ ku ja yjujkyꞌaj̱ttøø. 53 Jøts ja pyɨdsømdɨ jap yjutjøtpy ku ja nwɨndsønꞌaj̱tɨm
Jesús wyɨnaty tø yjujkpyiky jadɨgojk, jøts ja kyaj̱ptøjkɨdøø jam Jerusalén midi ja Dios kyunuuꞌkxkyaj̱pꞌajtpy,
ma̱ mayjaa̱ꞌ̱y ja ojts yꞌijxyɨdɨ.

54Xjats ku døꞌøn ja capitán pøn jaty ja jamwyɨnatymøøt tꞌejxꞌity ja nwɨndsønꞌaj̱tɨm Jesús, ku ja ojts tꞌejxtɨ
jøts ku ja ujx ñaxy jøts tukɨꞌɨyɨ sa̱ jaty ojts yjaty, jøts ja yjadyimchøꞌjkɨdøø, yɨdeꞌen ja wyaṉdøø:

―Janch jaꞌ tam yø jaa̱ꞌ̱y tø yꞌity, ja Dios Uꞌnk.
55 Jøts ja maadyøꞌøxyøjk jam wyɨnaty aꞌejxujktɨp jagam, tum jaꞌ pøn jam wyɨnaty Galilea tø tpadsoondɨ ja

nwɨndsønꞌaj̱tɨm Jesús, jøts pøn jaty ja wyɨnaty tø pyudøkɨyɨ. 56 Ja María Magdalena døꞌøn jam, jøts jaduꞌuk
ja María pøn ja Jacobo tyaa̱g̱ɨp møøt ja José, jøts ja Zebedeo ñɨdøꞌøxy.

Ku ja Jesús ja ñɨneꞌkx yikpɨktaa̱j̱ky jap ooꞌkpɨ tsaa̱̱ jutjøtpy
57Xjats ku ja et yjooꞌxnɨ jøts kyoodsɨwyaṉɨ, wɨnets myiiñ tuꞌuk kumeeñ jaa̱ꞌ̱y pøn txøøwꞌaj̱tp José, jam ja

kyugaj̱pɨ Arimatea, jøts nayɨ tø døꞌøn jawyɨnaty tpabøjkɨ ja nwɨndsønꞌaj̱tɨm Jesús yjaꞌ. 58Jaꞌats ojts tꞌatsꞌixy ja
Pilato jøts ja tꞌamɨdøøy ja nwɨndsønꞌaj̱tɨm Jesús ñɨneꞌkx. Jøts ja Pilato ja ojts tyikutuky jøts wan tyikømøꞌøy.
59Wɨnets ja José ja tꞌaxaj̱øø, jøts ja waꞌ̱aṯs wet ja ttaꞌabijty, 60 jøts ja tꞌatspɨktaa̱j̱ky jam ooꞌkpɨ jutjotp midi ja
wyɨnaty tø tyimyikjemyꞌøyɨnɨm. Køꞌøm jap yꞌuktøkɨwyaꞌ̱aṉ̃ ma̱ ja tsaa̱̱ jut jam. Xjats ku ja møj tsaa̱̱ ja tuꞌuk
tꞌuktaꞌagɨɨñaa̱̱ ma̱ ja yiknɨdøkɨ, jøts ja ojts ñøjkxnɨ. 61Nay ɨxam ɨdøꞌøn ja wyɨnatymɨdɨ ja María Magdalena
møøt jaduꞌuk ja María, jam ja wyɨnaty chøønɨdɨ jam ooꞌkpɨ jut agøꞌøm.

Ja solda̱dɨtøjk pøn jam yꞌejxꞌejttɨp ja ooꞌkpɨ jut
62 Xjats ku kyɨmjabomꞌaj̱ty ku wyɨnaty tukɨꞌɨyɨ tø yikꞌaꞌejxɨgyøxnɨ, tum abaa̱ḏɨ yꞌejtnɨ ti jaty tsojkɨp

ku pooꞌkxɨn xøøw, wɨnets ja teetywɨndsøndøjk møøt ja fariseotøjk ojts tꞌatsꞌejxtɨ ja Pilato, 63 jøts ja
tꞌatsnɨmaadyɨ:

―Wɨndsøn, jaꞌ øøts yam̱ tø njaꞌ̱myech ku yɨdeꞌen wyaa̱ṉ̃ ja wɨndaa̱y̱ꞌaj̱tpɨ jaa̱ꞌ̱y, ku ja wyɨnaty jaa̱ḵ ja
yjujkꞌaty, ku ja tijy kyɨdɨgøøk xøøw yjujkpyøkt jadɨgojk, jadeꞌen pyɨdsøꞌømt jadɨgojk jap ooꞌkpɨ jutjøtpy.
64Paty jadeꞌen tɨgøøk xøøw xjadyimñaṉkyꞌejxꞌetɨt ja ooꞌkpɨ jut, jøts ja pyabøjkpɨtøjk kidi myendɨ koots jøts
ja kidi tmaatstɨ ja ooꞌkpɨ ñɨneꞌkx ku ja tnøjmɨdɨt ja jaa̱ꞌ̱y: “Tø ja tmɨmajadaꞌ̱aḵy ja oꞌjkɨn, tø ja yjujkpyiky
jadɨgojk.” Kuts jadeꞌen tyaa̱y̱ꞌaṯtɨt, yøꞌøts neꞌegɨ janchkaꞌukmaañɨp, neꞌegɨ kaꞌap ja jawyeembɨ taa̱y̱.

65Wɨnets ja Pilato ja ñɨmaa̱j̱yɨdøø:
―Ɨxyaḏɨ yømdsoldaḏɨ kaꞌpxynɨwɨneꞌenɨn yø yꞌejxꞌettɨ. Nøjkxtɨmeets jøts yikxon xyikꞌadujkøxtɨtmaḇaa̱ṯ

meets jam køꞌøm xꞌixy.
66Wɨnets ja ñøjkxtøø jøts ja ojts yikxon tyikꞌadujkøxtɨ ja ooꞌkpɨ jut, ojts ja tꞌaxotstɨ ja tsaa̱̱ midi tyaꞌagɨɨdyɨp

jøts ja tꞌadsaadyøø, ojts ja seeyɨ tpɨktaꞌ̱aḵtɨ jøts ja jam tyiktaṉdøø ja soldaḏɨtøjk pøn jam ejxꞌejttɨp.
28

Ku ja Jesús yjujkpyɨjky jadɨgojk
1Xjats ku wyɨnaty tø ñaxy ja pooꞌkxɨn xøøw, jøts wyɨnaty kyujaj̱taꞌ̱aḵy kyudøøꞌkxaꞌ̱aḵy myɨdukxøøw

ja yjaduꞌukpɨ samaa̱ṉ, wɨnets ja María Magdalena møøt jaduꞌuk ja María tnɨnøjkxtɨ ja ooꞌkpɨ jut jøts ja
tꞌatsꞌejxwaꞌ̱aṉdɨ. 2 Jøts jotmøñ myiiñ ja ujx janch møk, ja nwɨndsønꞌaj̱tɨmdamɨk ja yꞌaṉkɨlɨs jam wyɨnaty
kɨdaḵp tsaj̱pwemp, jøts ku ja ojts yjaꞌ̱aṯy ma̱ ja ooꞌkpɨ jut jam, jøts ja tjɨgɨɨy ja tsaa̱̱ midi ja tø yiktaꞌagɨꞌɨy,
jøts ja ttaꞌɨxaḵpejty. 3 Jadeꞌen ja yjaj̱y tyɨɨꞌkxy sam̱ wɨdsukɨn, jøts ja wyet jadeꞌen pyoobɨ sam̱ tsap̱ꞌøøꞌpkyɨn.
4Xjats ku ja soldaḏɨ jadeꞌen tꞌejxtøø, jøts tsøꞌøgɨ ja yjanchyikmɨbejpnɨyɨdɨ, jøts jadeꞌen tyaṉdøø sam̱ ja jaa̱ꞌ̱y
øøgyɨndɨ. 5Wɨnets ja aṉkɨlɨs tnɨmaa̱y̱ ja tøꞌøxyøjktɨ:

―Kidimdsøꞌøgɨdɨ. Nnɨjaꞌ̱wɨp øts jøts ku ja nwɨndsønꞌaj̱tɨm Jesús xꞌɨxaꞌ̱aḏɨ pøn kruskøjxp oꞌjk. 6Kaꞌap ja ya̱

ukpønɨ, tø ja yjujkpyiky, tø ja tmɨmajadaꞌ̱aḵy ja oꞌjkɨn, tø ja jadeꞌen yjaty sam̱ ja ojts køꞌøm tnɨgajpxyɨn. Men
xꞌejxtɨ ma̱ ojts yikpɨktaꞌ̱aḵy. 7Tsojk nøjkxtɨ, jøts xꞌatstukmadoꞌodɨt ja pyabøjkpɨtøjk jøts ku ja tø yjujkpyiky
jadɨgojk, jøts ku ja jawyeen ñøjkxt jam Galilea jøtsnɨm mee mnøjkxt; jamts ja xꞌejxtɨt. Yøꞌøyɨ døꞌøn ja
ndukmadoowaṉdɨp.

8 Xjats ja tøꞌøxyøjk jam putyɨ choꞌondøø ma̱ ja ooꞌkpɨ jut jam, jadeꞌen ja chøꞌøgɨdɨ jøts jadeꞌen ja
yjanchxondaꞌ̱aḵtɨ; jøts ja ojts tsojk tyiknøjkxtɨ ja kajpxy ja ayuujk ma̱ ja nwɨndsønꞌaj̱tɨm Jesús pyabøjkpɨtøjk
jam. 9 Ɨxam ja wyɨnaty jadeꞌen ñax̱tɨ ku ja nwɨndsønꞌaj̱tɨm Jesús wyaꞌ̱kaxɨꞌjky jøts ja ojts kyaj̱pxpøøꞌkxyɨdɨ.
Wɨnets ja wɨngon twɨngunøjkxɨdøø jøts ja twɨnguxanaayꞌøyɨdɨ, nagyumaj̱tsɨdɨ jaꞌ tyekyøjxp, 10 jøts ja yɨdeꞌen
ñɨmaa̱j̱yɨdɨ:

―Kidi mdsøꞌøgɨdɨ. Nøjkx øts ja nmɨguꞌuktøjk xꞌatstukmadojɨdɨ pøn jaty ø nbabøjkpɨꞌaj̱tɨp jøts ñøjkxtɨt
jam Galilea, jam øts ja xpaa̱ṯtɨt xꞌejxtɨt.

Ku ja solda̱dɨ tꞌatstukmadowdɨ ja teetywɨndsøndøjk sa̱ ja jut yꞌaw̱aj̱ch
11 Ɨxamnɨm ja tøꞌøxyøjk wyɨnaty yøꞌødyɨ, jøts ja soldaḏɨ wɨnaa̱g̱ɨn ñøjkxtøø jam kaj̱pjotp pøn ejxꞌejttɨp,

jøts ja tꞌatstukmadoodøø ja teetywɨndsøndøjk ti jaty wyɨnaty tø tyuñɨ. 12 Wɨnets ja teetywɨndsøndøjk
ojts tnɨnøjkxtɨ ja møjaa̱ꞌ̱dyøjk jøts ja tkajpxyꞌaj̱ttɨ kyijpxy kyajpxy; ojts yikxon ja maamyeeñ tmoꞌodɨ ja
soldaḏɨtøjk, 13 jøts ja tnɨmaadyøø:

―Jadeꞌen mee mwaꞌ̱aṉt jøts ku koots, ɨxap mee wyɨnaty mmaꞌ̱ay̱, ku ja Jesús pyabøjkpɨtøjk ojts yjaꞌ̱aṯtɨ
jøts ja ojts tꞌatsmaatstɨ ja ooꞌkpɨ ñɨneꞌkx. 14 Jøts øy ja wɨndsøn ja wyɨnaty tjanɨjaw̱ɨ, øøts ja møøt nnagyaj̱pxɨt
jøts ja kaꞌ sa̱ wyaꞌ̱aṉt, jøts mee kaꞌ ti pøky mdajaꞌ̱aḏɨt.

15Xjats ja soldaḏɨtøjk tꞌaxaj̱ɨdøø ja meeñ, jøts ja ojts jadeꞌen tpadundɨ sa̱ jaty ja wyɨnaty tø yikꞌanaꞌamdɨ.
Jøts jadeꞌen ɨxyam̱baa̱ṯ tnɨmadyaꞌ̱aḵtɨ ja israelɨt jaa̱ꞌ̱dyɨ.

Ku ja Jesús ttaguwa̱ꞌa̱nɨyɨɨꞌñ ja tunk ja pyabøjkpɨtøjk
16 Jøts jadeꞌen ñøjkxtøø ja ñɨmaktuꞌukpɨ jaa̱ꞌ̱dyɨ jam Galilea, ja nwɨndsønꞌaj̱tɨm pyabøjkpɨtøjk. Jaꞌ̱ttøø ja

jam kojpkøjxp midi ja wyɨnaty tø tyukmadøyɨdɨ. 17 Jøts ku ja tꞌejxpaṯtøø ja nwɨndsønꞌaj̱tɨm Jesús, jøts ojts
ja ñagyuxendyaꞌ̱ag̱yɨdɨ, øy ja jam wɨnaa̱g̱ɨndɨ køꞌøm pøn ja tkamɨbøjktɨp. 18Wɨnets ja nwɨndsønꞌaj̱tɨm Jesús
wɨngon wyɨngunøjkxɨyɨdɨ jøts ja ñɨmaa̱j̱yɨdɨ yɨdeꞌen:

―Tø øts møkꞌaj̱tɨn nyikmøøy jøts øts ja nyiktuꞌunt wan tsaj̱pjøtpyɨ jøts wan tnax̱wiiñɨ. 19Nɨnøjkxtɨts ja
jaa̱ꞌ̱y øymaṉaa̱j̱x øymag̱aj̱p jøts ø xukpabøjkpɨꞌaṯtɨt; myiknøbattɨpts jaꞌ Dios Teety køjxp, Dios yꞌUꞌnk køjxp,
jøts Dios yꞌEspíritu Santo køjxp, 20 jøts yikꞌɨxpøktɨ jøts tpaduꞌundɨt tukɨꞌɨyɨ ti jaty mee tø ndanɨꞌaneꞌemy. Jøts
nɨmadowdɨ jøts ku meets ejtp nmøøtꞌity øy juunɨ xøøw, kunɨm ø nmeꞌent jadɨgojk. Jadeꞌen ɨdøꞌøn ja yꞌejxɨ.

JA ØGYAJPXY JA ØMYADYA̱ꞌA̱KY MIDI JA MARCOS YJA̱A̱Y
Ku Juan Bautista kyaꞌama̱a̱y aba̱k etjotp

1Yɨdeꞌen yiknɨmadyaḵꞌokwaa̱ṉ̃ ja øgyajpxy ja ømyadyaꞌ̱aḵy midi ja nwɨndsønꞌaj̱tɨm Jesucristo yjaꞌajtpy,
ja Dios Uꞌnk. 2Yɨdeꞌen ja yꞌejxɨ tyɨyɨ tø døꞌøn ja Dios wyɨnaty køꞌøm tnɨmaañɨ ja kyugajpxy Isaías, jøts ja
yɨdeꞌen tjaadyaꞌ̱aṉt ja ayuujk ku ja Dios Teety ja yꞌuꞌnk yɨdeꞌen tnɨmaa̱y̱:
Ngajxjawyeenɨp øts, uꞌnk, ngugajpxy tuꞌuk pøn nøjkxp jawyeen kugajpxyꞌaj̱tpɨ,
jaꞌats ja nax̱wiiꞌñɨt jaa̱ꞌ̱y tnøjmɨp, jøts wan ja tyiktøwdɨ tyiktuudaꞌ̱aḵtɨ ja wyɨnmaa̱ꞌ̱ñ, jøts mets ja mꞌɨxpøjkɨn

jadeꞌen yikupøkt.
3Pø patyxɨ ja kugajpxy ñijkxy jawyeen abaḵ etjotp jøts myɨguꞌuk ja tnøjmɨt møkꞌampy:
“Awejxɨdɨ Dios yꞌɨxpøjkɨn, yiktøwdɨ yiktuudaꞌ̱aḵtɨ mwɨnmaa̱ꞌ̱ñ yikxon.”
4 Ja Juandam ɨdøꞌøn jam jadeꞌen memp abaḵ etjotp jøts jaa̱ꞌ̱y ja tyiknøbety, yɨdeꞌen ja wyaꞌ̱aṉ̃ jøts ku ja
jaa̱ꞌ̱y tukɨꞌɨyɨ tjaꞌ̱dyɨgøøgyøxtɨ ja kyaꞌøyjaa̱ꞌ̱yꞌaj̱tɨn jøts wan tnøbajtkøxtɨ, kuts ɨdøꞌøn ja jadeꞌen ttuꞌundɨt
wɨnets ja yikpojkpɨmaaꞌkxtɨt. 5Mayjaa̱ꞌ̱y ɨdøꞌøn ja jam nɨmejnɨyɨp jøts ja pyatmadøyɨ, mendɨp ja jaa̱ꞌ̱y jam
pøn tsɨnaadyɨp Judeꞌɨt etjotp, jøts nayɨdeꞌen pøn kugaj̱pꞌaj̱tmɨdɨp Jerusalén; jadeꞌen Juan ja mayjaa̱ꞌ̱y jam
ñɨmiñɨyɨ møj nøøjotp midi txøøwꞌaj̱tp Jordán, jøts ja jam ñøbattɨ ku pyøky ja tkaj̱pxnax̱køxtɨ.

6Kameeyɨ pøjk wyetꞌajtpy ɨdøꞌøn ja Juan wyɨnaty, jøts poꞌaḵ ja tsumꞌaty; jaꞌ ja tø ñadyatsumyɨ jøts møj
muꞌ ja jam tnɨdsøønɨ møøt ja jɨyujk paꞌ̱aḵ, jaꞌ ja jam yjɨɨꞌkxpy. 7Yɨdeꞌen ɨdøꞌøn kyaꞌamay mayjaa̱ꞌ̱y agujkp:

―Ja øts ja jaa̱ꞌ̱y tuꞌuk ɨxꞌoojk xpamiñ pøn møktaꞌ̱aḵy yikutukp jaꞌagøjxp ku kutujk ja tmɨmiñ møkꞌampy,
kaꞌap øts ja nmɨꞌabaa̱ṯy jadeꞌen sa̱ yikutuky, nɨjuunɨ øts ja møøt nganamyɨbaa̱ṯꞌaṯɨyɨt. 8Paty meets ɨxyam̱ tɨy
janch ndyimdyukmadøy, jøts ku øts jaꞌayɨ tø nnɨmiñ jøts meets nøø nduktanøbatt; jøts ku døꞌøn ja yjaꞌ̱aṯt
pøn øts ɨdøꞌøn ndijpy ɨxꞌoojk memp, jawaanɨ øy ja tyunk ja ttuꞌunt kumɨ Espíritu Santo ja tyuktatøkɨp ja
jaa̱ꞌ̱y.

Ku ja Jesús ñøbejty
9Xjats ja Jesús wɨnet et chøøꞌñ Nazaret, jam kaj̱pkøjxp midi wyɨnaty Galileꞌɨt jaa̱ꞌ̱y yꞌetjotp, jøts ja ñijkxy

nøbajtpɨ møj nøøjotp midi txøøwꞌaj̱tp Jordán, ma̱ Juan ja yiknøbajtɨ. 10Xjats ku ja pyɨdsɨɨmy møj nøøjotp,
wɨnets ja ojts tꞌixy ja tsaj̱p jøts ku ja yꞌawaꞌ̱ac̱h, jøts Espíritu Santo ja jadeꞌen ñɨgɨdaꞌ̱ag̱yɨ sam̱ ja tsap̱aḵ. 11Xjats
yikmadøøy ja Dios Teety yꞌayuujk jap tsaj̱pjøtpy, yɨdeꞌen ja wyaꞌ̱aṉ̃:

―Øts me nꞌuꞌnkꞌajtpy; njanchøjkpy mets jøts njanchtajotkujkꞌajtpy mets.
Ku ja Jesús mɨkuꞌ øjts yjotꞌijxyɨ

12Wɨnets ja Espíritu Santo yiknøjkxøø jam abaḵ etjotp, 13 jøts ja Jesús jam wɨxijkxyøøw chɨnaa̱y̱. Xjats ja
mɨkuꞌ ja yikpojkpɨtunwaꞌ̱aṉ̃ɨ, jøts ja nɨjuunɨ tkamɨmadøøy. Jam ɨdøꞌøn ja chɨnaa̱y̱ ma̱ ja may awaꞌ̱aṉ̃ jɨyujk
jam chøønɨdɨ, xjats ja aṉkɨlɨs ja pyudøjkøø.

Ku ja Jesús tpadøjkɨyɨɨꞌñ ja tyunk
14 Jøts ku ja Juan wyɨnaty tø yikpɨktaḵnɨ jap puxøjkjøtpy, wɨnets ja Jesús chøøꞌñ jøts ja ñijkxy Galileꞌɨt

etjotp, ma̱ ja tnɨgaꞌamaa̱y̱ ja øgyajpxy ja ømyadyaꞌ̱aḵy, midi ñɨgajpxpy sa̱ Dios ja yjaa̱ꞌ̱y ttanɨtanɨt ja kyutujk.
15Yɨdeꞌen ja wyaa̱ṉ̃:

―Tønɨm ɨnet ja xøøw ja et yjaꞌ̱aṯy, wɨngomp ɨxyam̱ ja Dios kyutujk midi ya̱ tuꞌump. Yiktɨgaṯstɨ ja
mdsɨnaa̱ꞌ̱yɨndɨ, jaꞌ̱dyɨgøøgyøxtɨ tukɨꞌɨyɨ ja mgaꞌøyjaa̱ꞌ̱yꞌaj̱tɨndɨ, jøts janchjaw̱ɨdɨ ja øgyajpxy ja ømyadyaꞌ̱aḵy.

Ku ja Jesús twa̱a̱dsøøy nɨmaktax̱k ja aj̱kxmaḵpɨ
16 Jam ɨdøꞌøn mejpyaꞌam̱ midi txøøwꞌaj̱tp Galilea, jam ja Jesús wyɨnaty ñaxy ku ja tꞌejxpaa̱j̱ty namajtsk ja

jaa̱ꞌ̱y, ja Simón jamwyɨnatymøøt ja yꞌuchAndrés. A̱jkxmaḵtɨp ɨdøꞌøn ja tyunkꞌaj̱ttɨp, xyuumy ja jamwyɨnaty
ñøøwejtspajttɨp midi ja tyaꞌaj̱kxmaḵtɨp. 17Xjats Jesús ja tnɨmaa̱y̱:

―Madaꞌ̱aḵtɨ, møøt wɨdettɨk øts jøts nduknɨjaw̱ɨdɨt sudso jaa̱ꞌ̱y ja nɨtsoꞌokꞌaj̱tɨn tpaa̱ṯy.
18Ku ja jadeꞌen yiknɨmaydɨ, wɨnets ja jatyɨ tmajtstuttøø ja xyuumymidi ja wyɨnaty tyaꞌaj̱kxmaḵtɨp, jøts ja

tpadsooꞌndøø.
19 Jawaanɨ ja Jesús ojts yøꞌøy xjats ja ojts tꞌejxpaa̱ṯy ja Jacobo, pøn ja Zebedeo wyɨnaty myaj̱nkꞌajtpy. Jaꞌ

jam wyɨnaty baṟkɨjotp tꞌadaj̱kyɨdɨp ja xyuumy møøt ja yꞌuch Juan. 20Xjats ja tyaa̱j̱xɨyɨɨꞌñ, wyaa̱ḏsoow jaꞌ;
wɨnets ja tyeety ja tunk ja ttukmɨdaṉdøø jam baṟkɨjotp møøt ja tyumbɨ, jøts ja Jesús ja tmøøtnøjkxtɨ.

Tuꞌuk ja ya̱a̱ꞌdyøjk pøn ja mɨkuꞌ wyɨnaty tø tyatøkɨyɨ
21Xjats ja ojts yjaꞌ̱aṯtɨ Capernaum, jammøj kaj̱pkøjxp; jøts ku pooꞌkxɨn xøøw tpaa̱j̱ty, wɨnet ja Jesús ñijkxy

yikꞌɨxpøjkpɨ jam israelɨt jaa̱ꞌ̱y chap̱tøjkjotp. 22Xjats ja jaa̱ꞌ̱y ja jam ñɨgyumaa̱p̱ tjaw̱ɨdɨ, ku Jesús ja jadeꞌen
yikꞌɨxpikyɨdɨ sam̱ ja jaa̱ꞌ̱y pøn ja møk kutujk tmøøtꞌaj̱tp, kaꞌap ja jadeꞌen yikꞌɨxpikyɨdɨ sam̱ ja kaj̱pxwejpɨtøjk
pøn yikꞌɨxpøjktɨp jap israelɨt jaa̱ꞌ̱y chap̱tøjkjøtpy. 23 Japts wyɨnaty tuꞌuk ja jaa̱ꞌ̱y tsap̱tøjkjøtpy pøn wyɨnaty ja
mɨkuꞌ tø tyatøkɨyɨ, jaꞌ møk yɨdeꞌen waa̱ṉ:

24 ―¿Mets Jesús, Nazaretɨt jaa̱ꞌ̱y, tiku øø tø xnɨmiñ, sa̱ øø xunwaꞌ̱aṉ̃? ¿Jaꞌ mets tø xnɨmiñ jøts øø
xyikudɨgøøgyøxt? Waꞌ̱aṯs me nꞌejxkapy pønɨ pøn mets. Kaꞌaxɨ me mbøkmyøødɨ, Dios jaa̱ꞌ̱yxɨ mets.

25Xjats ja Jesús møk twɨngugaj̱pxɨyɨɨꞌñ ja mɨkuꞌ, jøts ja tnɨmaa̱y̱:
―¡Amøñɨ, kidi nugo mgajpxy, tsojk majtstuꞌut yø jaa̱ꞌ̱y!

26Xjats ja mɨkuꞌ møkꞌampy tyikmɨbejpɨjky ja jaa̱ꞌ̱y, jøts ja møk chabaa̱y̱, wɨnets ja pyɨdsɨɨmy. 27Xjats ja
mayjaa̱ꞌ̱y janchnɨgyumaa̱p̱ tjaꞌ̱wɨdøø, jøts ja xem yam̱ ñadyɨɨbyikyɨdɨ køꞌøm, yɨdeꞌen ja ñawyaꞌ̱aṉ̃ɨdɨ:

―¿Ti wenk ɨxpøjkɨn yaꞌ̱aṯ? ¿Ti tunk yø jadeꞌen tyumpy? ¡Janch møk kutujk tmøødɨ, mɨmadojɨp paa̱ṯ ja
mɨkuꞌ yøꞌ ku yø tꞌaneꞌemy!

28Xjats ja jaa̱ꞌ̱y ja tnɨmadoogøxtɨ pønɨ nɨwɨneꞌen ja jam wyɨnaty chøønɨdɨ Galileꞌɨt etjotp. Nɨdukɨꞌɨyɨ ja
tnɨjaꞌ̱wɨgyøjxtøø ku ja Jesús jadeꞌen tꞌødyuñ ja jaa̱ꞌ̱y.

Ku ja Jesús tyikmøkpɨjky ja Simón Pedro tyaa̱ḵmøꞌjt
29Xjats ku ja Jesús pyɨdsɨɨmy jam tsap̱tøjkjotp, wɨnets ja tmøøtnijkxy ja Jacobo møøt ja Juan jam Simón

tyøjkwɨndum, ma̱ ja wyɨnaty tmøøtsøønɨ ja yꞌuch Andrés. 30 Jamts pamaa̱ꞌ̱y ja wyɨnaty tmøødɨdɨ, tyaa̱ḵmøꞌjt
ja Simón wyɨnaty pøjkɨp, møwaꞌ̱aṉ̃ jømbaꞌ̱am̱ ja yjanchpikyɨ; jøts ja Jesús ja ttukmadowdɨ ku ja jadeꞌen
pyikyɨ. 31Xjats ja Jesús twɨngumeꞌenɨyɨɨꞌñ ja pamaa̱ꞌ̱y, jøts ja ojts twejtsjɨꞌɨky; jaꞌayɨ ja jadeꞌen ttuuñ, wɨnets
ja pyaꞌ̱am̱ jatyɨ ñɨwaa̱j̱tsøø; kuts ja jadeꞌen yjaj̱ty, xjats ja tøꞌøxyøjk ja yikaa̱j̱yɨdɨ nayjatyɨ ku ja chøøjky.

Ku ja Jesús tyikmøkpɨjky ja maabyamaa̱ꞌ̱y
32Waanɨ yꞌijty ku ja xøøw yjejxy jøts ku kyoodsɨñaa̱,̱ wɨnet ja Jesús yiktanɨmiiñ ja mayjaa̱ꞌ̱y pøn wyɨnaty

pøjkɨdɨp, jøts ja jaa̱ꞌ̱y pøn wyɨnaty tmøøtꞌaj̱ttɨp ja mɨkuꞌ; 33nɨdukɨꞌɨyɨ ja kaj̱p jaa̱ꞌ̱y myendøø tøkꞌagøꞌøm ma̱
ja Jesús jam wyɨnaty. 34Xjats ja may tyiktsøøjky ja pamaa̱ꞌ̱y pøn wyɨnaty tigati pøjkɨdɨp, ojts ja tyiktsokixy
jøts ja mɨkuꞌ ja tyikpɨdsømgɨjxy midi ja jaa̱ꞌ̱y wyɨnaty myøøtꞌaj̱ttɨp; jøts kaꞌap ja mɨkuꞌ ja tyikajpxy, kumɨ
ñɨjaꞌ̱wɨp jaꞌ paty ja jadeꞌen ttuñ jøts ja kyadamɨgaj̱pxɨyɨt jøts ku ja Dios Uꞌngɨ.

Ku ja Jesús kyaꞌama̱a̱y
35 Xjats ku yjøpkyootsꞌaj̱ty, jaa̱ḵmøñɨm ja et wyɨnaty, wɨnets ja Jesús myaa̱ḇɨdɨꞌjky jøts ja chøøꞌñ jam

kaj̱pjotp, Dios Teety ja wyɨnaty yꞌajotꞌaṯwampy, paty ja ñijkxy abaḵ etjotp. 36Xjats ja Simón chooꞌndøø
ɨxaabyɨ møøt ja myɨguꞌuk, jøts ja tpaa̱ṯwaꞌ̱aṉdɨ ja Jesús, 37xjats ku ja tpaṯtøø wɨnets ja tnɨmaadyøø:

―Mdumꞌɨxaa̱j̱yɨp jaa̱ꞌ̱y ɨxyam̱.
38Wɨnets ja ñɨmaa̱j̱yɨdøø:
―Wan tjaa̱ꞌ̱myɨndɨ abikyaj̱p midi wɨngon taṉdɨp, jøts øts jam nayɨdeꞌen nnɨgaꞌamaꞌaty ja øgyajpxy ja

ømyadyaꞌ̱aḵy; kumɨ jaꞌ ø tø nnɨmiñ jøts øts jadeꞌen nduꞌunt.
39Xjats ja Jesús jadeꞌen tꞌayøꞌøy ja kaj̱pmidi jamwyɨnaty Galileꞌɨt etjotp, jøts ja kyaꞌamay jam tsap̱tøjkjotp,

jøts ja nayɨdeꞌen tyikpɨdsimy ja mɨkuꞌ midi ja jaa̱ꞌ̱y wyɨnaty wɨnaa̱g̱ɨn myøøtꞌaj̱ttɨp.
Ku ja Jesús tyiktsøøjky ja ja̱a̱ꞌy pyuꞌuts

40Xjats Jesús ja jaa̱ꞌ̱y tuꞌuk ñɨmejnøø pøn wyɨnaty axøøꞌkpɨm putsp, jøts ja wyɨnguxanaa̱j̱yɨ, yɨdeꞌen ja
wyaa̱ṉ̃:

―Møøtꞌajtpy mets ja møkꞌaj̱tɨn jøts ø xyiktsoꞌokt, yiktsokts øts mdsojkꞌaj̱tɨngøjxp.
41Xjats ja Jesús ja yꞌayoꞌejxɨ, jøts ja tnɨxaj̱ɨyɨɨꞌñ, yɨdeꞌen ja tnɨmaa̱y̱:
―Ndsøkyꞌajtpy øts jøts mdsoꞌokt, tsoknɨ.
42 Jaꞌayɨ ja jadeꞌen wyaa̱ṉ̃, xjats ja jaa̱ꞌ̱y ja pyuꞌuts jatyɨ ñɨwaa̱j̱tsɨyøø jøts ja myøkpɨjky, møk møjaa̱w̱ ja

ñayjaꞌ̱wɨyøø. 43Wɨnets ja Jesús ja pyagajxøø, yikxon ja yꞌukyikꞌaneꞌemy, yɨdeꞌen ja tnɨmaa̱y̱:
44―Madow, kidi jaa̱ꞌ̱y xukmadøy, kaꞌap pøn sa̱ xnøjmɨt, nøjkx jam teety wyɨndum jøts ja xukꞌext ku tø

mdsøꞌøky, jøts nay jam ɨdøꞌøn mdamɨyoxp ja Dios ja jɨyujk sa̱ Moisés jekyɨp tyikutuky, jadeꞌen ja jaa̱ꞌ̱y
tnɨjaw̱ɨdɨt jøts ku me tø mjanchøꞌøky.

45Xjats ja jaa̱ꞌ̱y ñijkxy, jøts ja tukɨꞌɨyɨ ttamɨmadyaḵɨjxy ja mayjaa̱ꞌ̱y sudso puꞌuts ja wyɨnaty tø ñɨwaꞌ̱ac̱hɨyɨ.
Paty ja Jesús øyma̱ kyaꞌukaj̱ptøjkɨnɨ, jagam ja wyɨdityma̱ ja et janch abaḵ; jamts ja øymag̱ama̱ pøn ñɨdsøøñɨ
jøts ja yiknɨnijkxy.

2
Ku ja Jesús tyikpɨdɨꞌjky ja køxujxpɨ pakxujxpɨ

1Ku wyɨnaty kawɨnaa̱ḵ xøøw tø ñaj̱xnɨ, xjats Jesús jadɨgojk kyaj̱ptøjkɨyɨɨꞌñ jam Capernaum; jøts jaa̱ꞌ̱y
ja tnɨjaꞌ̱wɨdøø ku ja wyɨnaty tø yjaꞌ̱aṯy jam tøjkjotp. 2Xjats ja mayjaa̱ꞌ̱y jatyɨ ñamyujkɨdøø, yikxon ja tøjk
yjanchꞌujch, kaꞌap ja yꞌuknɨbaa̱j̱tɨnɨ; jøts ja Jesús jam tnɨgaꞌamay ja øgyajpxy ja ømyadyaꞌ̱aḵy. 3Wɨnets ja
jaa̱ꞌ̱y yjaꞌ̱ttøø nɨmaktax̱k pøn tkɨyjaꞌ̱ttøø tuꞌuk ja pamaa̱ꞌ̱y pøn wyɨnaty køxujxp pakxujxp. 4Xjats ja Jesús ja
tjpaa̱ṯwaꞌ̱aṉdɨ, jøts kumɨ nɨma̱ kyaꞌawaꞌ̱aḏsɨ kumɨ tø ja mayjaa̱ꞌ̱y wyɨnaty tꞌawaꞌ̱ktaꞌ̱tsnɨdɨ ja tøjkꞌaa̱w̱, wɨnets
ja tnɨtaj̱tuttøø ja tøjk jøts jut ja tyikꞌawaṯstøø. Japts pamaa̱ꞌ̱y ja tyikwɨnaj̱ktøø møøt ja myaa̱ḇajt jap Jesús
wyɨndujpy. 5Xjats ku ja Jesús ojts tꞌixy ja jaa̱ꞌ̱y pøn tyikmendøø ja pamaa̱ꞌ̱y jøts ku ja amuum yjanchjaw̱ɨyɨ,
wɨnets ja pamaa̱ꞌ̱y ja tnɨmaa̱y̱:

―Nbojkpɨmeeꞌkxpy mets uꞌnk.
6Jamtswyɨnaty ja kaj̱pxwejpɨtøjk chøønɨdɨ pønwyɨnaty ttukꞌɨxpøjktɨp jaMoisés kyutujk jam tsap̱tøjkjotp,

jaꞌats yɨdeꞌen wɨnmaadyøø: 7 “¿Ti yø jaa̱ꞌ̱y jadeꞌen kyuwaꞌ̱aṉɨp, sa̱ yjaty? ¿Tiku yø jadeꞌen wyaꞌ̱aṉ̃? ¡Kaꞌap
ɨdøꞌøn jadeꞌen yꞌøyɨ! ¿Pøn ja pøky ya̱ tꞌukmaaꞌkxp, kidi Diosɨp tuꞌugyɨ tmaaꞌkxp ja pøky?” 8Xjats ja Jesús
ñɨjaꞌ̱wɨp ja waꞌ̱aṯs ku ja jaa̱ꞌ̱y jadeꞌen wyɨnaty wyɨnmaydɨ, wɨnets ja tnɨmaa̱y̱:

―¿Tiku jadeꞌennɨchøkymwɨnmaydɨ? 9¿Ja ti neꞌegɨ jawaanɨ jaj̱tnɨ, kuts yø paꞌ̱am̱jaa̱ꞌ̱y nnøjmɨt: “Meeꞌkxpy
øts yømbøky”, uk ku nnøjmɨt: “Waꞌ̱kukɨ, pøkmuknɨ yømmaa̱ḇajt jøts nøjkxnɨmdɨgam̱”? 10Ɨxyam̱nɨmmeets
ɨnet xꞌukꞌext maḇaa̱ṯ øts ɨdøꞌøn ja møkꞌaj̱tɨn nmøøtꞌaty ya̱ nax̱wiiñ jøts ø nmaaꞌkxt ja pøky.

Xjats ja tnɨmaa̱y̱ ja køxujxpɨ pakxujxpɨ:

11―Pɨdøknɨ, waꞌ̱kukɨñɨ, wejtsjøꞌøk yø mmaa̱ḇajt jøts mnøjkxnɨt mdɨgam̱.
12Xjats ja pamaa̱ꞌ̱y jatyɨ pyɨdɨꞌjky; ojts ja myaa̱ḇajt ja twejtsjɨꞌɨky, jøts ja jam choꞌonɨ mayjaa̱ꞌ̱yjotp. Paty ja

jaa̱ꞌ̱y nɨdukɨꞌɨyɨ ñɨgyumaa̱p̱ tjaꞌ̱wɨdøø ku ja pamaa̱ꞌ̱y jadeꞌen myøkpɨjky, xjats ja Dios ja ttamøjaꞌ̱wɨdøø, jøts
ja wyaṉdøø:

―Nɨma̱ nɨwɨndinɨm jadeꞌen ngaꞌijxyɨndɨ.
Ku ja Jesús tpawa̱a̱y ja Leví

13 Waanɨ yꞌijty, wɨnets jadɨgojk chøøꞌñ ja Jesús jøts ja ñijkxy jam mejyꞌagøꞌøm; jamts jaa̱ꞌ̱y ja yikxon
yjanchnɨmiñɨ, jøts ja jam tyikꞌɨxpiky. 14Xjats ku døꞌøn ja ojts ñijkxy, wɨnets ja tꞌejxpaa̱j̱ty ja Leví, ja Alfeo
yꞌuꞌnk, jam ja wyɨnaty chøønɨ ma̱ ja ttukugubety ja jaa̱ꞌ̱y ja pyɨktaꞌ̱aḵy, xjats ja Jesús wyaa̱ṉ̃ jøts ja Leví
yiknɨmaa̱y̱:

―Wan tjaa̱ꞌ̱myɨm jøts øts nꞌɨxpøjkɨn xpabøjkɨt.
Wɨnets ja Leví jatyɨ tyanaagyukɨyɨɨꞌñ, jøts ja Jesús ja tpanijkxy.
15Xjats ja Jesús yikwaa̱y̱ mɨgaabyɨ Leví tyøjkwɨndum, wɨnets ja yikugubajtpɨ yjaꞌ̱tmɨdøø, møøt jaduꞌukpɨ

jaa̱ꞌ̱y pøn kyabadundɨp jamyɨguꞌuk chɨnaa̱ꞌ̱yɨn, jøts ja tuꞌugyɨ twɨnguwaꞌjtsɨdøø ja kaabyajtmøøt ja Jesús jøts
ja pyabøjkpɨtøjk; janch namay ja jaa̱ꞌ̱y jam wyɨnatyɨ pøn ja Jesús pawɨdejtɨyɨp. 16Xjats ku ja kaj̱pxwejpɨtøjk
jøts ja fariseotøjk jadeꞌen tꞌejxtøø jøts ku ja Jesús jam wyɨnaty tmøøtkay tum ja kaꞌøyjaa̱ꞌ̱dyɨ, wɨnets ja
tnɨmaadyøø ja pyabøjkpɨdɨ:

―¿Jadits ku yø mwɨndsøn tmøøtkay yø yikugubajtpɨdɨ jøts yø kaꞌøyjaa̱ꞌ̱dyɨ?
17Xjats ku Jesús ja jadeꞌen tmadøøy, wɨnets ja wyaa̱ṉ̃:
―Kaꞌap øts nyiktanɨguexy jøts nbudøkɨt pønɨ pøn janch waꞌ̱aṯs ñayjaꞌ̱wɨnɨyɨp, jaꞌagøjxp ku ja pyøky

kapøkyjaw̱ɨdɨ. Jaꞌayɨ ja nbudøkɨp pønɨ pøn ñadyapøkyjaꞌ̱wɨyɨdɨp ja pyøky. Nayɨdeꞌen øts ɨdøꞌøn njaty sam̱
ja tsøyɨbɨ kyanijkxy ma̱ ja pamaa̱ꞌ̱y kyaꞌity. Jamyɨ ja jaꞌayɨ ñijkxy ma̱ ja paꞌ̱am̱jaa̱ꞌ̱y jam.

Ku ja Jesús yiktɨɨbyɨjky tigøjxp ku ja kyaꞌayuuꞌaṯtɨ
18Tukꞌojk ɨdøꞌøn yjaj̱ty, ɨxam ɨdøꞌøn Juan Bautista pyabøjkpɨtøjk wyɨnaty yꞌamaa̱y̱ꞌaṯtɨ møøt ja fariseotøjk,

ayuuꞌaj̱ttɨp ja jam wyɨnaty, Dios ɨdøꞌøn ja jadeꞌen wyɨndsøꞌjkɨdɨp, wɨnets ja jaa̱ꞌ̱y wɨnaa̱g̱ɨn tnɨmendøø ja
Jesús ma̱ ja wyɨnaty jøts ja ttɨɨbyøktɨ, yɨdeꞌen ja tnɨmaadyøø:

―¿Jadits ku Juan pyabøjkpɨtøjk yꞌamaa̱y̱ꞌaṯtɨ jøts ja fariseotøjk nayɨdeꞌendɨ, kaꞌaxɨ ja kyaydɨ, jøts sudso
mets yø mbabøjkpɨtøjk nayɨdeꞌen kyaꞌamaa̱y̱ꞌaṯtɨ, sudso meets yjaw̱ɨ am̱gujk jotkujk mgaydɨ? Kaꞌap meets
yjaw̱ɨ ti xkumay.

19 Jadeꞌen ja wyaṉdøø, xjats ja Jesús yɨdeꞌen yꞌadsøøy:
―¿Wɨnaa̱ḵ ojkɨmtsmeets jadeꞌen tø xꞌuktanɨꞌixy, wɨnaa̱ḵ ojkmeets jadeꞌen tø xꞌuknɨjaw̱ɨ ku tøꞌøxñɨgaabyɨ

tøꞌøxñɨꞌukpɨ tø yꞌukꞌayuuꞌaṯtɨ ku ja jemyaa̱ꞌ̱y jam tø yjaꞌ̱tnɨ? Kaꞌaxɨ jadeꞌen pøn yꞌayuuꞌaty, kaꞌap jadeꞌen pøn
tø tꞌamaa̱y̱ꞌaty. 20 Jaanɨm ɨdøꞌøn tɨy yjanchꞌamaa̱y̱ꞌaṯtɨ pønɨ ku ja wyɨnaty tø yiktawɨnwaa̱ḏutnɨdɨ ja jemyaa̱ꞌ̱y,
jam̱ ja jadeꞌen kyaydɨ am̱gujk jotkujk jøts ja jemyaa̱ꞌ̱y jamyɨdsep ja oꞌjkɨn jatyɨ tyukꞌanøjkxɨyɨ. ¿Pønts jadeꞌen
kidi yjotmayꞌøøky? ¿Sudso døꞌøn jotkujk ngaa̱ꞌ̱yɨnt nꞌuujkɨnt? Pø nayɨdeꞌenxɨ øts ɨdøꞌøn yø nbabøjkpɨtøjk
yam̱ xjaw̱ɨdɨ ku njaa̱ḵyam̱ꞌaty.

21 ’Kaꞌaxɨ pøn wyetpach ttaꞌagɨyɨ jemwyet midi tyimyjemñɨm; ku ja jadeꞌen yiktuꞌunt, jøts kumɨ mujkpɨ
ja jemwyet, jøts ja tjaa̱ḵtyimgyøøꞌtsnɨ ja wetpach, jaa̱ḵtyimyɨwenɨp ja kyøøtsꞌaj̱tɨn jaꞌ. 22 Jøts nayɨdeꞌen kaꞌ
yꞌøyɨ jøts yikpɨktaꞌ̱aḵt ja vino jap poꞌdukjøtpy midi nam̱ɨɨꞌkxñɨm; ku ja jadeꞌen nduꞌunɨnt, takøøꞌtsɨpts ja
poꞌ jøts jadeꞌen nugo wyɨndɨgøy, wɨndɨgøøpy ja poꞌ jøts nayɨdeꞌen ja vino. Paty ja vino midi nam̱ɨɨꞌkxñɨm
ndaꞌadaꞌamyɨn ja jembyoꞌaḵ, jøts jadeꞌen nɨmidi kyawɨndɨgøꞌøty.

Ku ja Jesús pyabøjkpɨtøjk pooꞌkxɨn xøøw et yꞌariindøjtøø
23Tukꞌojk ɨdøꞌøn yjaj̱ty ku pooꞌkxɨn xøøwwyɨnaty tø tpaa̱ṯy, wɨnet et ja Jesús ja pyabøjkpɨtøjk tmøøtnaj̱xy

jam kam̱jotp ma̱ ariingam̱ jamwyɨnaty; jam ɨdøꞌøn ja wyɨnaty ñax̱tɨ ku ja pyabøjkpɨtøjk ttøjpɨnax̱waꞌ̱ktøø ja
ariindøøm. 24Xjats ku ja fariseotøjk ja ojts jadeꞌen yꞌijxyɨdɨ jøts ku ja jadeꞌen yꞌadøꞌøtstɨ, wɨnet ja Jesús jatyɨ
yiknɨmaa̱y̱:

―¡Ejx yø mbabøjkpɨtøjk! ¿Tiku yø jadeꞌen yꞌadøꞌøtstɨ, tiku ariin yø ttøjtɨ, kumɨ kaꞌap jadeꞌen kyutukyɨ
jøts yø jadeꞌen yꞌadøꞌøtstɨt ku pooꞌkxɨn xøøw?

25Wɨnets ja Jesús yꞌadsøøy, jøts ja wyaa̱ṉ̃:
―Nugomeets mjanchkajpxy. Tømeets ja nøky xjaꞌixy midi wam̱p jøts ku ja David yɨdeꞌen yꞌadɨɨjch møøt

ja myɨguꞌuk ku yuu ja pyaa̱j̱tɨdøø, ku ja wyɨnaty nɨti kyaꞌijtxyɨdɨ. 26Wɨnets ja ñøjkxtøø jap tsap̱tøjkjøtpy ma̱
ja Abiatar jap wyɨnaty tyeetywɨndsønꞌaty, japts ja tꞌamɨdøøy ja tsap̱kaakymidi ja Dios yjaꞌajtpy jap wyɨnaty.
Jaꞌats ja ojts tkaydɨ midi kaꞌap kyutukyɨ jøts nugo jaa̱ꞌ̱y ja tkaꞌadyɨt. ¿Jøts tiku døꞌøn ja jadeꞌen yꞌadɨɨjch
pønɨ kaꞌadam ja jadeꞌen kyutukyɨ? ¿Tiku myɨguꞌuk ja nayɨdeꞌen ttukaa̱y̱ ja tsap̱kaaky, pønɨ jadeꞌendam ja
kyutukyɨ jøts ja jaꞌayɨ tkaꞌadyɨt pøn teetyꞌaj̱ttɨp?

27Nayɨ waa̱ṉ ja Jesús yɨdeꞌen:
―Jaꞌagøjxp ja pooꞌkxɨn xøøw yikpɨktaa̱j̱ky jøts ja jaa̱ꞌ̱y yikpudøkɨt, kidi jaꞌajɨp pooꞌkxɨn xøøw yiktanɨbɨk-

taa̱j̱kɨyɨɨꞌñ jøts jaa̱ꞌ̱y nɨti kyɨdyimdyuꞌundɨt. 28Ngudanaapy øts ja nax̱wiiꞌñɨt jaa̱ꞌ̱y, jøts øts wam̱p ti paa̱ṯꞌaj̱tɨp
kapaa̱ṯꞌaj̱tɨp yiktuꞌunt ku pooꞌkxɨn xøøw.

3
Ja ja̱a̱ꞌy pøn wyɨnaty ja kyøꞌ jadiꞌiñɨ tøøtsnɨp

1Xjats ja Jesús jadɨgojk tyøjkɨyɨɨꞌñ jam tsap̱tøjkjotpma̱ yaa̱ꞌ̱dyøjk ja tuꞌuk tpaa̱j̱ty, midi wyɨnaty tuktamaj̱ñ

køxujxp. 2 Jøts ja Jesús jam aꞌejxuky yꞌity, jaꞌ ja jaa̱ꞌ̱y yꞌejxwaṉdɨp pønɨ yꞌukyiktsøkpy ɨdøꞌøn ja jaa̱ꞌ̱y ku
pooꞌkxɨn xøøw, wɨnets ja jatyɨ tnɨꞌøønɨdɨt. 3Xjats ja Jesús tnɨmaa̱y̱ ja yaa̱ꞌ̱dyøjk pøn ja kyøꞌ wyɨnaty xujxp:

―Pɨdøꞌøk jøts ɨxe nøjkx mdanɨ kukꞌaj̱y.
4Xjats ja Jesús ttɨɨbyɨjky ja jaa̱ꞌ̱y pøn ja jam wyɨnaty aꞌejxujkɨyɨdɨp, yɨdeꞌen ja tnɨmaa̱y̱:
―¿Midiꞌibɨ ɨxyam̱ kutuky, ku jaa̱ꞌ̱y nꞌødyuꞌunɨnt, uk ku jaa̱ꞌ̱y ngaꞌødyuꞌunɨnt? ¿nyiknɨtsoojkɨmp ja jaa̱ꞌ̱y,

uk nyikꞌooꞌkɨmp ku pooꞌkxɨn xøøw, midiꞌibɨ øy?
Xjats ja jaa̱ꞌ̱y amøñɨ yꞌettɨ, nɨpøn sa̱ kyawaꞌ̱aṉ̃. 5Wɨnets ja Jesús ja twɨnꞌejxjɨꞌjky am̱bøjkɨnꞌampy, jøts

ñɨyjotmayꞌooꞌknɨ døꞌøn ja Jesús yꞌejxjɨꞌjky, jaꞌagøjxp ku ja jaa̱ꞌ̱y nɨwɨneꞌen tkajaꞌ̱gyukɨdɨ. Jøts ja tnɨmaa̱y̱
ja jaa̱ꞌ̱y midi wyɨnaty køxujxp:

―Xaj̱tøw.
Xjats ja xyaj̱tɨɨy, jøts ja kyøꞌ ja møk tyaa̱ṉ̃, ojts ja chøꞌøky. 6Wɨnets yøꞌøpyɨdsømdøø ja fariseotøjktɨ, jøts

tmɨnagyaj̱pxɨdɨ ja Herodes myɨguꞌuk, jaꞌ ja kyajpxyꞌaj̱ttøø sudso tꞌukyikꞌooktɨt ja Jesús.
Ja mayja̱a̱ꞌy pøn jam wyɨnatyɨ mejyꞌagøꞌøm

7Xjats ja Jesús chøøꞌñ, jøts ja pyabøjkpɨtøjk ja ojts tmøøtnijkxy jam mejyꞌagøꞌøm, wɨnets mayjaa̱ꞌ̱y ja
pyanøjkxɨdøø pøn jam wyɨnaty Galilea kugaj̱pꞌaj̱ttɨp. 8 Xjats ku mayjaa̱ꞌ̱y ja ojts tnɨmadowdɨ jøts ku ja
Jesús jadeꞌen tjanchꞌødyuñ ja jaa̱ꞌ̱y, wɨnets jam øy pøn jaa̱ꞌ̱y myendøø, pømbɨ tsooꞌndɨp jam Judeꞌɨt etjotp,
pømbɨ Jerusaléngɨt kaj̱pjotp, pømbɨ Idumeꞌɨt etjotp, pømbɨ tsooꞌndɨpwɨngonma̱ jamøj nøømidi txøøwꞌaj̱tp
Jordán, pømbɨ tsooꞌndɨp jam Tiro etjotp, jøts pømbɨ tsooꞌndɨp jam Sidón etjotp, jadeꞌen ja mayjaa̱ꞌ̱y ja jam
ñɨmejnɨyøø. 9 Jaꞌagøjxp ja Jesús ojts tꞌaneꞌemy ja pyabøjkpɨtøjk jøts ja jam tyikꞌawejxtɨt tuꞌuk ja baṟkɨ, jøts
mayjaa̱ꞌ̱y ja kyaꞌadejmukɨyɨt. 10Kumɨ tø jawyɨnaty kawɨnaa̱ḵ tyiktsøꞌøky ja jaa̱ꞌ̱y, tum jam ja pamaa̱ꞌ̱ywyɨnaty
tø ñax̱kɨdaꞌ̱aḵtɨ jaꞌ ñɨkøjxp jøts ja choꞌoktɨ. 11 Jøts ku ja Jesús maamyɨkuꞌ yꞌejxpaa̱ḏyɨyɨ midi ja mayjaa̱ꞌ̱y jam
myøøtꞌaj̱ttɨp yꞌam̱ yjotp, jatyɨ ja wyɨnguxanɨyɨ jøts ja ñɨɨꞌmxyɨ:

―Dios Uꞌnk mets.
12Xjats ja møk tnøjmɨ jøts ja kaꞌap ttukmadoꞌodɨt ja mayjaa̱ꞌ̱y jøts ku ja Dios Uꞌngɨ.
Ku ja Jesús twɨwijch ja jaa̱ꞌ̱y nɨmakmajtsk pøn ja wyɨnaty kyudanaabyɨꞌaṯwampy

13 Xjats ja Jesús pyatøjkɨyɨɨꞌñ kojpkøjxp, ma̱ ja jaa̱ꞌ̱y ja twaa̱ḏsøøy pønɨ pøn ɨdøꞌøn ja køꞌøm chøjkpy,
wɨnets ja jam ñɨmejnɨyøø ja jaa̱ꞌ̱y pøn ja wyɨnaty tø twaa̱ḏsøy. 14 Jøts ja nɨmakmajtsk twɨwijch pøn ja ejtp
myøøtwɨdetwampy, jøts pøn tnɨgaꞌamaꞌadyɨp ja øgyajpxy ja ømyadyaꞌ̱aḵy; 15 xjats ja tkutujkmøøy jøts ja
tyiktsoꞌoktɨt ja pamaa̱ꞌ̱y, jøts ja mɨkuꞌ ja tyikpɨdsøꞌømdɨt midi ja jaa̱ꞌ̱y wɨnaa̱g̱ɨn myøøtꞌaj̱ttɨp. Jadeꞌen tyaj̱ky
ja kutujk. 16Nɨmakmajtsk ɨdøꞌøn ja jaa̱ꞌ̱y jam wyɨnatyɨ: jam ja Simón wyɨnaty pøn nayɨdeꞌen yiktejp Pedro;
17 jøts nay jam ja Jacobowyɨnatyɨmøøt ja yꞌuch Juan, ja Zebedeo yꞌunaꞌ̱jkmidi xøbajtøø Boanerges, jaꞌ ɨdøꞌøn
tyijpy midi møk møk ja jaa̱ꞌ̱y myɨgaj̱pxtɨp ejxɨm ja anaaw pyɨjy, kaꞌap ɨdøꞌøn chøꞌøgɨdɨ; 18Nay jam ja jaa̱ꞌ̱y
wyɨnatyɨ midi txøøwꞌaj̱ttɨp Andrés, Felipe, Bartolomé, Mateo, Tomás, Jacobo ja Alfeo yꞌuꞌnk, Tadeo, jøts ja
Simón midi tsooꞌmp canaangɨt jaa̱ꞌ̱y yꞌetjotp, 19 jøts nay jam ja Judas Iscariote wyɨnatymɨ midi tkøyaj̱k ja
Jesús.

Ku ja Jesús yiknɨmaa̱y̱ jøts ku mɨkuꞌ myøkꞌaj̱tɨn ja tyiktuujnɨ
Xjats ku ja Jesús wyɨmbijty kojpkøjxp, wɨnets pyabøjkpɨtøjk ja tmøøtøjkɨyɨɨꞌñ tøjkjøtpy, 20 jøts ja jaa̱ꞌ̱y

yikxon ñamyujkɨdɨ jadɨgojk, nɨgɨdibaa̱ṯ ja Jesús yꞌukaañɨdɨ møøt ja pyabøjkpɨtøjk. 21 Xjats ku ja Jesús
myɨguꞌuk ñɨmadojɨyøø jøts ku ja jam wyɨnaty, wɨnets ja ñɨmejnɨ jøts ja yiktsoonwaꞌ̱aṉ̃ɨ kumɨ jadeꞌen ja
wyɨnaty wyɨnmaydɨ jøts ku myøꞌøty ja Jesús.

22Nayɨ tø ja kaj̱pxwejpɨtøjk wyɨnaty myeemɨdɨ jam pøn tsooꞌndɨp Jerusalén, xjats ja wyaꞌ̱aṉdɨ:
―Mɨkuꞌ wɨndsøn yø jaa̱ꞌ̱y myøøtꞌajtpy, ja Beelzebú, jaꞌ yø tyamøj paty yø myayɨ jøts yø tyikpɨdsimy

myɨmɨkuꞌ midi yø jaa̱ꞌ̱y jaduꞌuk myøøtꞌaj̱ttɨp.
23Xjats ja Jesús twaa̱ḏsøøy ja jaa̱ꞌ̱y, jøts ja ttukwɨnjaw̱ɨwyaꞌ̱aṉ̃ tuꞌuk ja madyaꞌ̱aḵy, paty ja wyaꞌ̱aṉ̃:
―¿Sudso ndejɨnt mɨkuꞌ køꞌøm ñaṉkpyɨdsømɨyɨt aguwaṉɨkøjxp? 24 Jøts nayɨdeꞌen ku tuꞌuk kaj̱p

ñawyaꞌkxyɨ, jøts ja tsep ttundɨ agøꞌømyɨ, kaꞌap ja kaj̱p jeky yꞌity, jatyɨ ja jaa̱ꞌ̱y jadiꞌiñɨ ñaṉkyixyɨdɨ; 25nayɨdeꞌen
yjaty ku jaa̱ꞌ̱y ñachiigyɨdɨ nɨꞌuꞌnk nɨꞌunaꞌ̱jk, kaꞌap ja jeky chøønɨdɨ. 26 Jøts ku mɨkuꞌ køꞌøm ñañɨbɨdøꞌøgɨyɨt, tø
døꞌøn ja wyɨnaty kyawɨndɨy, ñaṉkyudɨgøjyɨp ɨdøꞌøn ja wyɨnaty køꞌøm.

27 ’Nɨpøn mɨdsep jap jadiꞌiñɨ kyatøkɨ jap jotmøk jaa̱ꞌ̱y tyøkjøtpy, kunɨm ja tkøwøøndɨt tpakwøøndɨt;
wɨnetnɨmts ja tpøkøjxɨdɨt ja pyɨktaꞌ̱aḵy. ¿Ti sudso øts yø jaa̱ꞌ̱y jeexyɨp ja mɨkuꞌ ndukmajtstuꞌuty kuk øts
ja mɨkuꞌ wɨndsøn jawyeen tø ngamɨmadaꞌ̱aḵy?

28 ’Janch meets ɨdøꞌøn nnøjmɨ, jøts ku ja jaa̱ꞌ̱y ja pyøky tukɨꞌɨyɨ yikmeeꞌkxy, tukɨꞌɨyɨ yikmaaꞌkxkixy
ja kaꞌøñɨgajpxy ja kaꞌøñɨmadyaꞌ̱aḵy; 29 jaꞌ nɨjuunɨ kyayikpojkpɨmaaꞌkxp pønɨ pøn tkaꞌøñɨgaj̱pxp tkaꞌøñɨ-
madyaḵp ja Espíritu Santo, ejtp ja pyøky ja tmɨꞌity.

30 Jaꞌagøjxp ja Jesús jadeꞌen wyaa̱ṉ̃ ku ja wyɨnaty jadeꞌen tø yiktijy jøts ku mɨkuꞌ ja tmøødɨ, jøts Espíritu
Santo tkamøøtꞌaty.

Ja Jesús tya̱a̱k jøts ja yꞌuch
31 Waanɨ yꞌijty, xjats ja Jesús yꞌuch yjaꞌ̱ttøø møøt ja tyaa̱ḵ, jøts ja jap tøkꞌagiꞌpy wyaꞌ̱kꞌøyɨdɨ, japts ja

tnaṉkwyaa̱ḏsojɨdøø ja Jesús. 32Wɨnets Jesús ja jaa̱ꞌ̱y ñɨmaa̱j̱yøø pøn ja jap wyɨnaty wɨngon wɨndsɨnaa̱j̱yɨp,
yɨdeꞌen ja wyaṉdøø:

―Ɨxap ja mdaa̱ḵ yꞌawijxy tøkꞌagiꞌpy møøt ja mꞌuch, mets myikꞌɨxaapy.

33Xjats ja tnɨmaa̱y̱:
―¿Pøn øts ɨdøꞌøn xuktaa̱ḵꞌaj̱ttɨp, jøts pøn øts ɨdøꞌøn xukꞌuchꞌaj̱ttɨp?
34Wɨnets ja twɨnꞌejxjɨꞌjky ja mayjaa̱ꞌ̱y, jøts ja tnɨmaa̱y̱:
―Yøꞌ øts ɨdøꞌøn ndaa̱ḵꞌajtpy, jøts yøꞌ øts ɨdøꞌøn nꞌuchꞌajtpy pøn øts ya̱ wɨngon xwɨndsɨnaadyɨp. 35 Jaꞌ øts

ɨdøꞌøn nꞌuchɨp, jøts jaꞌ øts ɨdøꞌøn ndaa̱g̱ɨp pønɨ pøn tpadundɨp sa̱ ja Dios chojkɨn.
4

Ku ja Jesús tmadya̱kpa̱a̱ty ja ja̱a̱ꞌy midi nøjkx neppɨ
1Xjats ja Jesús jadɨgojk yikꞌɨxpøjktøjkɨyɨɨꞌñ jam mejpyaꞌam̱ ma̱ ja jaa̱ꞌ̱y ja ojts ñɨmiñɨyɨ mayꞌampy, jøts ja

jam ñañɨmukpajtɨdøø. Ku døꞌøn ja jadeꞌen janch namaydɨ, wɨnets ja Jesús tyøjkɨyɨɨꞌñ jam baṟkɨjotp midi
wyɨnaty nøøjotp, jamts ja yꞌɨxaa̱j̱ky jøts ja mayjaa̱ꞌ̱y jam nøø adsayjotp tyaṉdøø. 2 Jamts ja tyikꞌɨxpɨjky
jadeꞌen, may ja ejxpajtɨn madyaꞌ̱aḵy ja jam tnɨgajpxy, yɨdeꞌen ɨdøꞌøn ja tnɨmaa̱y̱ ja mayjaa̱ꞌ̱y ku ja jam
yikꞌɨxpɨjky:

3―Øyɨm ɨdøꞌøn xmadoꞌodɨt: Tuꞌuk ɨdøꞌøn jaa̱ꞌ̱y chøøꞌñ ariin wøjpɨ. 4 Jøts ku døꞌøn ja ojts twøjwɨdity ja
tyømt, wɨnet ja tømtwaanɨ ñax̱kɨdaa̱j̱ky jam tuuꞌbaꞌam̱, jaꞌats ja joon jamñɨmeen jøts jawaꞌ̱aṯs tpeemujkijxy.
5Nayɨdeꞌen ja tømt jam waanɨ ñax̱kɨdaḵmøø tsaa̱j̱otp ma̱ ja naa̱j̱x øy kyaꞌity; xjats ja ariindømt jam janch
tsojk myujxy, kumɨ kaꞌap ja naa̱j̱x wyɨnaty myajpxyɨ. 6 Jøts ku ja xøøꞌaṉ myiiñ, wɨnets ja tyɨɨjch, jaꞌagøjxp
ɨdøꞌøn ja jadeꞌen yjaj̱ty ku yꞌaa̱ṯs ajaw̱ɨ kyaꞌity. 7 Nayɨ nax̱kɨdaa̱j̱k ja tømt jam kujp agujkp; jamts ja
yjanchnɨꞌaa̱ꞌ̱mbejty ku ja kujp yikxon yondøø jøts ja jadeꞌen kyatøømɨyɨɨꞌñ. 8Nayɨ nax̱kɨdaa̱j̱k ja tømt jam
øñax̱jotp. Ojts ja yikxon yøñ, yikxon ja jam yjanchtøømɨyɨɨꞌñ midiꞌibɨ eeꞌpxmaj̱k ja pyaj̱kwɨmbejt tuꞌukpɨ
tømt, midiꞌibɨ tugiꞌpxy paj̱kɨyɨɨꞌñ, jøts midiꞌibɨ magøꞌpxy, jadeꞌen ja ariindømt pyaj̱kpejty.

9Xjats ku ja Jesús jadeꞌen myadyaḵɨjxy, wɨnets ja tnɨmaa̱y̱ ja mayjaa̱ꞌ̱y:
―¡Pønɨ pøn jaꞌ̱gyukɨwyampy, wan tjaꞌ̱gyukɨ!
Tigøjxp ɨdøꞌøn ja Jesús ejxpajtɨn madyaꞌ̱aḵyøjxp ja yꞌɨxpøjkɨn tyaky

10Xjats ku ja mayjaa̱ꞌ̱y chooꞌndɨ, jøts ja Jesús jam tyaa̱ṉ̃, wɨnets ja tyiktøødɨ ja namakmajtsk pyabøjkpɨtøjk,
jøts nay ja pyabøjkpɨtøjk pøn ja jamwyɨnatymyøøtꞌajtpy, jaꞌ ja ñɨjaw̱ɨwyaṉdɨp ti døꞌøn jamadyaꞌ̱aḵy jadeꞌen
tyijpy, sudso ja yikjaꞌ̱gyukɨ. 11Xjats Jesús ja ñɨmaa̱j̱yɨdøø:

―Meets nugo myiktukmadoop jaꞌ midi kaꞌap yꞌijty yiknɨjaw̱ɨ pønɨ sa̱ ja Dios kyutujk yꞌejxɨ tyɨyɨ midi ja
tyanɨtanaapy ja yjaa̱ꞌ̱y; jøts pøn øts ngutujk xkababøjkɨdɨp kaꞌap ja jadeꞌen tɨy yiktukmadowdɨ, ejxpajtɨn
madyaꞌ̱aḵyøjxp ja yiktukmadowdɨ; 12 jøts ja jadeꞌen kyawɨnmaa̱ꞌ̱nbyaa̱ṯtɨt ku ja ti tjanɨwɨnmayɨdɨ, kaꞌap ja
tmadoogukɨdɨt pønɨ sa̱ jaty ja yjayiknøjmɨdɨ, paty ɨdøꞌøn ja jadeꞌen yjaṯtɨ ku øts ja køꞌøm xkajanchjaw̱ɨdɨ,
køꞌøm ɨdøꞌøn ñadyuñɨdɨ paty ja pyøky kyayikmaaꞌkxtɨt.

Ku ja Jesús tnɨgajpxy sudso døꞌøn yikjaꞌ̱gyukɨt ku jaa̱ꞌ̱y neppɨ ñijkxy
13Wɨnetnɨmts ja wyaa̱ṉ̃:
―¿Kaꞌap xjaꞌ̱gyukɨdɨ yø ejxpajtɨn madyaꞌ̱aḵy, sudsomts meets ja xjanchjaꞌ̱gyukɨgyøxt jaduꞌuk ja ejxpajtɨn

madyaꞌ̱aḵy? 14Pøn ja ariindømt twøjp, jadeꞌen ɨdøꞌøn ja nꞌukpɨktaa̱j̱kɨnt ejxɨm ja jaa̱ꞌ̱y midi ja øgyajpxy ja
ømyadyaꞌ̱aḵy tkaj̱pxwaꞌ̱kxp. 15 Jøts wɨnaa̱g̱ɨn jaa̱ꞌ̱y jadeꞌendɨ ejxɨm ja tømt midi nax̱kɨdaa̱j̱k jam tuuꞌbaꞌam̱:
yꞌamɨdoodujktɨp jaꞌ ja øgyajpxy ja ømyadyaꞌ̱aḵy, jøts ku ja jadeꞌen tmadowdɨ, wɨnets ja mɨkuꞌ ja jatyɨ
ñɨmiñɨdɨ jøts ja pyøjkxyɨdɨ ja øgyajpxy ja ømyadyaꞌ̱aḵymidi ja wyɨnaty tø yꞌukjotøkɨyɨdɨ. 16Nayɨdeꞌen ja jaa̱ꞌ̱y
wɨnaa̱g̱ɨn nꞌukpɨktaa̱j̱kmaꞌant ejxɨm ja tømt midi nax̱kɨdaa̱j̱k jam tsaa̱j̱otp: pyatmadoodɨp jaꞌ ja øgyajpxy
ja ømyadyaꞌ̱aḵy ñɨxyondaḵnɨ, jøts kumɨ kaꞌap ja tmɨmøkꞌettɨ, 17 jadeꞌen ja yjaṯtɨ ejxɨm ja ariin yꞌaa̱ṯs ajaw̱ɨ
kyaꞌityɨn; kaꞌap ja jeky tmɨꞌettɨ jaꞌagøjxp ku ja tkuꞌayoꞌombaa̱ḏɨdɨ ja øgyajpxy ja ømyadyaꞌ̱aḵy, wɨnets ja
tmajtstuꞌuttɨ, kaꞌap ja tuꞌugyɨ tpadundɨ. 18Nayɨdeꞌen jaa̱ꞌ̱y wɨnaa̱g̱ɨn yjaṯtɨ ejxɨm ja tømtmidi jamyikwøj kujp
agujkp: yjapatmadoodɨp jaꞌ ja øgyajpxy ja ømyadyaꞌ̱aḵy, 19 jøts jaꞌ ja neꞌegɨ tyajotɨgøødyɨp ja pyɨktaꞌ̱aḵtyɨ ja
jujkyꞌaj̱tɨndɨ midi ya̱ nax̱wiiñ, jaꞌ møjtøjkɨdɨp jøts ja tyikudɨgøy ja øgyajpxy ja ømyadyaꞌ̱aḵy, jøts ja jaa̱ꞌ̱y
tkayikwɨngaxøꞌøktɨt ja Dios kyajpxy. 20 Ja jaa̱ꞌ̱y nayɨdeꞌen wɨnaa̱g̱ɨndɨ pøn tpatmadoodɨp ja øgyajpxy ja
ømyadyaꞌ̱aḵy jøts ja yjotøkɨyɨdɨ, wɨnets ja tyikwɨngaxøꞌøktɨ jadeꞌen ejxɨm ja tømtmidi yikwøjp jamøñax̱jotp.
Wɨnaa̱g̱ɨn ja jaa̱ꞌ̱y jadeꞌendɨ ejxɨm ja tømt midi tyøøm tyikwɨmbejtp may, midiꞌibɨ eeꞌpxmaj̱k paj̱kɨyɨɨꞌñ,
midiꞌibɨ tugiꞌpxy jøts midiꞌibɨ magøꞌpxy.

Nɨti jadiꞌiñɨ kyatañ, kuwaṉ̃ɨm ja tyimyiknɨjaw̱ɨ
21Nayɨdeꞌen pyabøjkpɨtøjk ja tnɨmaa̱y̱:
―¿Ti jaꞌ ndejɨnt jaj̱ wyaꞌ̱aṉ̃ jøts ja yiknɨjupt jap kajuun patkiꞌpy, uk jøts ja yikpɨktaꞌ̱aḵt jap maa̱ḇajt

patkiꞌpy? Kaꞌap ja jadeꞌen pøn tyiktuñ, køjxp ja yikpɨktaꞌ̱aḵy, jamts ja yjaj̱y. 22Ti yjaw̱ɨ kaꞌukyikpaṯp ku
ti yjayuꞌuchꞌity, ti tunk uk ti wɨnmaa̱ꞌ̱ñ yjaw̱ɨ kaꞌukyiknɨjaꞌ̱wɨp ku ti yikꞌamaaꞌtskꞌaty. 23 Jamxɨ mdaṯsktɨ,
tamadowdɨ yikxon.

24Nayɨdeꞌen pyabøjkpɨtøjk ja tnɨmaa̱y̱:
―Øyɨm xpatmadoꞌodɨt yø ɨxpøjkɨn midi myiktukmadoodɨp. Nayɨdeꞌen meets ja wijyꞌaj̱tɨn myikmoꞌot

pønɨ sa̱ meets ja jaa̱ꞌ̱y xuknɨwejɨ ja Dios yꞌɨxpøjkɨn; jøts mjaa̱ḵtyimñɨjaw̱ɨp meets ja jawaanɨ pø xmadoopxɨ
meets yam̱ køꞌøm. 25 Jaa̱ḵtyimyikmøøpy ja wijyꞌaj̱tɨn jaꞌ pøn jaꞌ̱gyukɨp; jøts pøn kajaꞌ̱gyukɨp, jaa̱ḵty-
imyikpøkøjxɨp tukɨꞌɨyɨ jaꞌ ja wyijyꞌaj̱tɨn.

Ku yiknɨmadyaa̱j̱ky ja tømt midi mujxp jøts midi yomp
26Nayɨdeꞌen pyabøjkpɨtøjk ja tnɨmaa̱y̱:

―Jadeꞌen ɨdøꞌøn ja Dios kyutujkmidi ja tyanɨtanaapy ja yjaa̱ꞌ̱y, jadeꞌen ɨdøꞌøn ja nꞌukpɨktaa̱j̱kɨnt sa̱ ja jaa̱ꞌ̱y

yjatyɨn ku tyømt ja twøjy nax̱jotp; 27myaꞌ̱ay̱ ja koots pyɨdɨꞌɨky ja jøpy, naj̱xpts ɨdøꞌøn ja xøøw tsuu jadeꞌen,
mujxp ja tømt jap, yomp ɨdøꞌøn ja jap, jøts ja jaa̱ꞌ̱y kaꞌap tnɨjaw̱ɨ tigøjxp ɨdøꞌøn ja jadeꞌen yjaty. 28 Jøts kumɨ ja
naa̱j̱x ɨdøꞌøn ja jadeꞌen ñamyayɨ køꞌøm naṉktyøømbɨdsøjmɨyɨp; ku jawyeen pyɨdsimy ja ariindeky, jøtsnɨm
ja kyojkɨ, jøtsnɨm ja tyøømbajtnɨ; 29kuts ja myɨjay, wɨnets ja jaa̱ꞌ̱y choondɨ jøts ja twejxwaꞌ̱aṉdɨ, kumɨ tø ja
ariin wejxkꞌaa̱ṯs tpaa̱ṯy.

Ku ja Jesús tmadya̱kpa̱a̱ty ja morta̱s tømt
30Nayɨdeꞌen ja Jesús tnɨmaa̱y̱ ja pyabøjkpɨtøjk:
―¿Ti ja Dios kyutujk møøt ndamɨꞌejxɨꞌɨnt midi ja tyanɨtanaapy ja yjaa̱ꞌ̱y, ti ɨxpøjkɨn ti madyaꞌ̱aḵy ja

ndamɨmadoꞌowɨnt? 31 Jadeꞌen ɨdøꞌøn ja nꞌukpɨktaa̱j̱kɨnt ejxɨm ja mortas̱ tømt midi yikwøjp jam nax̱jotp.
Kaꞌap jaduꞌuk ujtspaj̱k te ya̱ nax̱wiiñ midi janch mutsk sa̱ ja møj mortas̱ tøømdɨn; 32 jøts ku ja yikwɨjy, janch
yikxon ja yøñ, wyɨnaj̱xkɨjxpy ja tukɨꞌɨyɨ ja ujts midi yikjagyajp jap kemyjøtpy, yikxon ja janch møj yꞌawaj̱ɨ
yꞌaxeeñɨ, japts ja joon patkiꞌpy yꞌaptsoꞌoktɨ.

Tigøjxp ku Jesús xumɨ jadeꞌen tyikꞌɨxpiky ja jaa̱ꞌ̱y ejxpajtɨn madyaꞌ̱aḵyøjxp
33May ja Jesús ja jaa̱ꞌ̱y jadeꞌen ejxpajtɨn madyaꞌ̱aḵyøjxp tyikꞌɨxpɨjky ku ja tnaṉkyꞌɨxpøjkøø ja øgyajpxy

ja ømyadyaꞌ̱aḵy, jadeꞌeñɨ paa̱ṯ ja yꞌijty tmadyaꞌ̱aḵy maḇaa̱ṯ ja køꞌøm tnajtsjaw̱ɨ ja jaa̱ꞌ̱y tnɨmadowdɨ. 34 Jøts
ejtp ɨdøꞌøn ja Jesús jadeꞌen tyikꞌɨxpɨjky ja jaa̱ꞌ̱y ejxpajtɨn madyaꞌ̱aḵyøjxp, jøts tyukmadøøpy pyabøjkpɨtøjk
ja waꞌ̱aṯs pønɨ ti døꞌøn ja jadeꞌen tyijpy.

Ku ja Jesús tyikna̱jxy ja møk poj, jøts ku ja tyikꞌamøkɨyɨɨꞌñ ja mejy
35Xjats ku kyoodsɨyɨɨꞌñ ja et nay jaꞌabɨ xøøw, wɨnets ja tnɨmaa̱y̱ pyabøjkpɨtøjk:
―¡Wan tjaa̱ꞌ̱myɨndɨ jaduktamaj̱ñꞌampy jam nøøbaꞌam̱!
36Xjats ja jadeꞌen tmɨnawyaꞌ̱kxɨdøø ja mayjaa̱ꞌ̱y, jøts ja jap baṟkɨjøtpy tyiktsooꞌndøø ja Jesús may̱ɨm ja jap

wyɨnaty, ojts abikbyaṟkɨ ja pyadsøøñɨdɨ, jaꞌ ja ojts tmøøtnøjkxtɨ. 37Xjats ja poj jam janch møk myiiñ, jøts
ja nøø møkꞌampy yꞌadøtspɨnax̱waꞌ̱jky, yikxon ja yjanchtojmjɨꞌjky jøts ja kom nøø tyøjkɨyɨɨꞌñ jam baṟkɨjotp,
ujtsnɨp ja wyɨnaty. 38 Jamts ja Jesús wyɨnaty myaꞌ̱ay̱ baṟkɨ ɨxꞌam̱, tø ja jam wyɨnaty ñagyukøyɨyɨ; wɨnets
pyabøjkpɨtøjk ja ojts yuxyɨ, jøts ja ojts ñɨɨꞌmxyɨ:

―¡Wɨndsøn! ¿Kidi mdsøꞌøgɨ ku nnøjøøꞌkxɨn uk ku nꞌooꞌkɨn?
39Xjats ja Jesús pyɨdɨꞌjky jøts ja møk twɨngugaj̱pxɨyɨɨꞌñ ja poj; jøts yɨdeꞌen ja mejy tnɨmaa̱y̱:
―¡Mɨmadook øts et, kidi mꞌadɨꞌɨch!
Wɨnets ja mejy jatyɨ yꞌamøkɨyɨɨꞌñ jøts ja tuꞌugyɨ tyaa̱ṉ̃.
40Xjats ja tnɨmaa̱y̱ pyabøjkpɨtøjk:
―¿Jadits ku mdsøꞌøgɨdɨ, tigøjxp ku ø xkajanchjaw̱ɨdɨ?
41Wɨnets ja yjanchøꞌjkɨdøø, yɨdeꞌen ja køꞌøm ñawyaj̱nɨdøø:
―¡Pønɨmts ɨdøꞌøn yaꞌ̱aṯ ndejɨnt, sudso poj sudso mejy yø myɨmadøyɨ!

5
Ja Gadarɨt jaa̱ꞌ̱y pøn wyɨnaty ja mɨkuꞌ tø tyatøkɨyɨ

1 Xjats ja ttayøꞌøñaj̱xtøø ja nøø, jøts ja yjaꞌ̱ttøø jam nøøbaꞌam̱ ma̱ døꞌøn ja naa̱j̱x wyɨnaty txøøwꞌaty
Gadara. 2Xjats ku ja Jesús yøꞌøpyɨdsɨɨmy jam baṟkɨjotp, wɨnets jaa̱ꞌ̱y ja tuꞌuk ñɨmejnøø midi jam wyɨnaty
tsooꞌmp jam kam̱ɨ saṉtɨjotp ma̱ ja ooꞌkpɨ ñax̱økɨdɨ, mɨkuꞌ ja wyɨnaty myøøtꞌajtpy. 3 Jam ɨdøꞌøn ja
wyɨnaty tyimchɨnaadyaḵnɨ ma̱ ja ooꞌkpɨ ñax̱økɨdɨ, jøts kaꞌap ɨdøꞌøn ja pøn pujx kadeen yꞌuktagɨxojtsɨnɨyɨ
yꞌuktabakxojtsɨnɨyɨ. 4Kumɨ tø ja wyɨnaty kawɨnaa̱ḵ ojk jadeꞌen yjayiktuñ, xjats ja jatyɨ ttapotɨ, jadiꞌiñɨ ja
puꞌxk tanukɨ, ejtp ɨdøꞌøn ja jadeꞌen txumɨtuñ jøts ja jadeꞌen nɨpøn kyamayɨ. 5Ejtp ɨdøꞌøn ja xyumɨwɨdity
xɨnaxy tsunaxy, jam ja kojpkøjxp jam ja kam̱ɨ saṉtɨjotp muum chabaa̱w̱ɨdity, jøts tsaa̱̱ ja jam køꞌøm
yjanchnadyuktatsaachɨyɨ. 6Xjats ku ja jagamyɨ tꞌejxpaa̱j̱ty ja Jesús, wɨnets ja ojts putyɨ tnɨnijkxy jøts ja
twɨnguxanaa̱y̱, 7yɨdeꞌen ja møkꞌampy tnɨmaa̱y̱:

―¿Jesús, Dios Uꞌnk, ti ø xanɨmemp, sa̱ ø xunwaꞌ̱aṉ̃? Njanchmɨnuuꞌkxakpy tun mayꞌaj̱t Dios køjxpɨt, kidi
ø xyikꞌayoꞌombaa̱ṯy.

8 Jaꞌ ɨdøꞌøn ja jadeꞌen kyuwaꞌ̱aṉɨyɨɨꞌñ kumɨ yɨdeꞌen Jesús ja wyɨnaty tø ñɨɨꞌmxyɨ:
―¡Mɨkuꞌ, majtstuꞌut yø jaa̱ꞌ̱y!
9Xjats ja Jesús wyaṉgojmøø:
―¿Ti me mxøøw?
Wɨnets ja mɨkuꞌ yꞌadsøøy jam jaa̱ꞌ̱y yꞌam̱ yjotp, jøts ja wyaa̱ṉ̃:
―Legión øø nxøøw, jaꞌagøjxp ku øø nnamayɨ.
10 Yikxon ɨdøꞌøn ja tjanchmɨnuuꞌkxaꞌ̱jky ja Jesús, jøts ɨdøꞌøn kyayikajxpɨdsøꞌømt jam nax̱jotp ma̱ ja

wyɨnaty chøønɨ. 11 Jøts kumɨ jamdam magyuch wyɨnaty tyimyjøøꞌkxwɨdejtmɨdɨ jam kojpk wɨngon, 12xjats
ja mɨkuꞌ ñuuꞌkxaḵtøø, jøts ja wyaṉdøø:

―Tanɨgajxk øøts yø kuch; wan øøts jam ttøkɨ.
13Xjats ja Jesús tyaj̱ky ja tɨyꞌaj̱tɨn, yikjaj̱t ɨdøꞌøn ja jadeꞌen, wɨnets ja mɨkuꞌ tmajtstuttøø ja jaa̱ꞌ̱y, jøts kuch

ja tnɨmaj̱tskojmɨdɨ, jaꞌ ja tyatøjkɨdøø. Namajtsk milɨn ɨdøꞌøn ja kuch jam wyɨnaty tyanɨdɨ, jaꞌats køꞌøm
ñaṉktyejmɨdøø jap jaa̱ꞌ̱ jutjøtpy jøts ja nøøjøtpy tyimñax̱kɨdaḵtøø, japts ja ñøøjøøꞌkxkøxtøø.

14 Xjats ja jaa̱ꞌ̱y ojts kyakøxtɨ pøn jam wyɨnaty kuchꞌejxtɨp, jøts ja tꞌatsnɨmadyaꞌ̱aḵwaꞌ̱aṉdɨ jam møj
kaj̱pjotp, jøts nayɨdeꞌen jam kam̱jotp. Wɨnets ja jaa̱ꞌ̱y myendøø, jøts ja tꞌejxwaꞌ̱aṉdɨ tnɨjaw̱ɨwyaꞌ̱aṉdɨ ti døꞌøn

wyɨnaty tø tyuñɨ. 15 Ja Jesús ɨdøꞌøn ja ñɨmendøø, wɨnets ja ojts tꞌejxtɨ ja jaa̱ꞌ̱y pøn wyɨnaty tꞌukmøøtꞌaj̱tp ja
mɨkuꞌ jøts ku ja jam chɨnaañɨ wet xøøw, tø ja yikxon wyejnɨ kyajnɨ; wɨnets ja jaa̱ꞌ̱y yjanchøꞌjkɨdøø. 16Pøn
ja jaa̱ꞌ̱y wyɨnaty tø twɨnꞌejxtɨ, jaꞌats ja tnɨmadyaḵtøø sa̱ jaty ja wyɨnaty tø yjaty tø kyubety ja jaa̱ꞌ̱y pøn
tmøøtꞌaj̱tp ja mɨkuꞌ, jøts maagyuch ja nayɨdeꞌen tnɨmadyaḵtøø ku ja wyɨnaty tø yꞌooꞌkøjxnɨdɨ. 17Wɨnets ja
tmɨnuuꞌkxaḵaktøø ja Jesús jøts wan ja jam tyimbyɨdsimy etjotp midi ja ñax̱ꞌaj̱ttɨp.

18Xjats ku ja Jesús tyøjkɨyɨɨꞌñ jam baṟkɨjotp, wɨnets ja jaa̱ꞌ̱y ja ñɨmaa̱j̱yøø midi ja mɨkuꞌ wyɨnaty jekyɨp
tꞌukmøøtꞌaj̱tp jøts ku ja pyadsoonwaꞌ̱aṉ̃ɨyɨ. 19Xjats Jesús kaꞌap tkupɨjky, yɨdeꞌen ja tnɨmaa̱y̱:

―Nøjkx mdøjkwɨndum, nɨnøjkx mmɨguꞌuk jøts xukmadoꞌot ku Dios tø mjanchpudøkɨyɨ, tamɨmadyaꞌ̱aḵ
sudso Dios tø mꞌayoꞌijxyɨ.

20Xjats ja jaa̱ꞌ̱y ojts ñijkxy, jøts ja tnɨmadyaḵwɨdejtøjkɨyɨɨꞌñ kaj̱p kaj̱p jam Decápolis etjotp sa̱ Jesús ja
wyɨnaty tø yjanchpudøkɨyɨ; wɨnets jaa̱ꞌ̱y ja ñɨgyumaa̱p̱ tjanchjaꞌ̱wɨdøø.

Ja Jairo ñøøx, jøts ja tøꞌøxyøjk pøn ja nwɨndsønꞌaj̱tɨm Jesús wyet ojts ttojnɨ
21Xjats ku ja Jesús wyɨmbijty jap baṟkɨjøtpy, ku ja ojts ñijkxy jam nøøbaꞌam̱, wɨnets mayjaa̱ꞌ̱y ja jam

ñɨmejnøø, jøts ja Jesús jamyɨ tyaa̱ṉ̃. 22Tø døꞌøn ja jamwyɨnaty tyañ ku jaa̱ꞌ̱y jam tuꞌuk yjaꞌ̱jtymidi yikꞌɨxpøjkp
jam tsap̱tøjkjotp. Jairo, jaꞌ ja xyøøwꞌajtpy. Xjats ku ja tꞌejxpaa̱j̱ty ja Jesús, wɨnets ja ñagyuxendyaa̱j̱køø jam
Jesús wyɨndum 23 jøts ja tjanchmɨnuuꞌkxaa̱j̱ky, yɨdeꞌen ja tnɨmaa̱y̱:

―Jotkøjxnɨp øts nꞌuꞌnk xjap; men mgøꞌ xanɨxaj̱y, jøts myøkpøkt jøts yjujkyꞌaṯt.
24 Xjats ja Jesús ojts tpanijkxy ja jaa̱ꞌ̱y; namay ja ñøjkxtɨ, may jaa̱ꞌ̱y ja janchpadsooꞌnøø, yikxon ja

yjanchyikꞌatejmujky. 25Jamts ja tøꞌøxyøjk wyɨnaty tuꞌuk jammayjaa̱ꞌ̱yjotpmidi wyɨnaty pøjkɨp, myakmajtsk
jumøjtɨp tax̱naxyɨ ja wyɨnaty tø pyaa̱j̱tnɨyɨ, jadeꞌen jumøjt ja wyɨnaty kujk tmɨꞌity ja paꞌ̱am̱. 26Yikxon ja
wyɨnaty tø tkuꞌayowɨ ja pyaꞌ̱am̱ ku tsøyɨbɨ ja may tjayiktuñ, tø myeeñuꞌnk ja wyɨnaty tyikꞌooꞌkøjxnɨ pønɨ
wɨneꞌen ja jam wyɨnaty tmøødɨ, jøts nɨwɨneꞌen ja wyɨnaty tø tkadamøkpiky, neꞌegɨ ja paꞌ̱am̱ yjɨnax̱ꞌadøtsnɨ.
27Xjats ku ja ojts tmadøy jøts ku yiknɨmadyaꞌ̱aḵy ja Jesús, wɨnets ja tpamiiñ jap mayjaa̱ꞌ̱yjotp, jøts ja ttojnɨ ja
wyet. 28Kumɨ yɨdeꞌen ɨdøꞌøn ja ñawyaꞌ̱aṉ̃ɨyɨ: “Jaꞌayɨ øts wyet ɨnet yø ndojnɨt, tsoꞌokp øts ɨnet jatyɨ.” 29Xjats
ku døꞌøn ja jadeꞌen ttuuñ, wɨnets ja tax̱naxyɨ jatyɨ yꞌamøkɨyɨɨꞌñ; tyimyjaꞌ̱wɨyɨɨꞌñ ja køꞌøm jøts ku ja wyɨnaty
tø chøꞌøky ku pyaꞌ̱am̱ ja wyɨnaty tø ñaxy. 30Xjats ja Jesús tjaꞌ̱wɨyɨɨꞌñ, jøts kudam ja wyɨnaty tø tyiktsøꞌøky
tuꞌuk ja jaa̱ꞌ̱y ku ja myøkꞌaj̱tɨn ja wyɨnaty tø tyikꞌawaꞌ̱aṉ̃; xjats ja tꞌejxwɨmbijty ja mayjaa̱ꞌ̱y, jøts ja ojts tyiktɨy
yɨdeꞌen:

―¿Pøn øts nwet tø xojnɨ?
31Wɨnets ja pyabøjkpɨtøjk yꞌadsojɨ:
―Jabɨ kawɨneꞌents ja jaa̱ꞌ̱y mjanchꞌatejmukyɨ, jøts mjanchꞌukwaꞌ̱aṉ̃: “¿Pøn ø xomp?”
32Ejxwɨdejtp ɨdøꞌøn ja Jesús, jaꞌ ja tyimyꞌejxwampy pøn ɨdøꞌøn ja wyɨnaty tø yjatyimyꞌuktøñɨ. 33Wɨnets

ja tøꞌøxyøjk tsøꞌøgɨ yjanchyikmɨbejpnɨyɨ, ñɨjaꞌ̱wɨpts jaꞌ jøts ku ja wyɨnaty ja tyax̱naxyɨ tø ñaxy, xjats ja ojts
twɨnguxanaayꞌøyɨ ja Jesús, tyamɨmadyaḵøjx ja tukɨꞌɨyɨ pønɨ sa̱ jaty ja yꞌejxɨ tyɨyɨ. 34Wɨnets ja Jesús tnɨmaa̱y̱
ja tøꞌøxyøjk:

―Jaꞌagøjxp uꞌnk tø mdsøꞌøky ku ø tø xjanchjaw̱ɨ. Nøjkxnɨ, Dios mgunuuꞌkxɨp, jøts kidi paꞌ̱am̱
mꞌukpaa̱j̱tnɨyɨ.

35 Ɨxamnɨm ja Jesús jadeꞌen wyɨnaty wyaꞌ̱aṉ̃, ku jaa̱ꞌ̱y jam yjaꞌ̱ttøø midi wyɨnaty tsoꞌondɨp jam møjaa̱ꞌ̱y
tyøjkwɨndum, ja møjaa̱ꞌ̱y midi wyɨnaty tump jam tsap̱tøjkjotp, xjats ja yiknɨmaa̱y̱:

―Tø ja mnøøx yꞌooꞌknɨ. ¿Tiku yø wɨndsøn nugo xyikjotkøjxꞌadɨꞌɨch?
36Myadøøpy ɨdøꞌøn Jesús jaꞌ ku ja møjaa̱ꞌ̱y jadeꞌen yiknøjmɨ, xjats ja tnɨmaa̱y̱:
―Kidi mdsøꞌøgɨ; jaꞌayɨ amumjoojt xjanchjaw̱ɨt.
37 Jøts ja ojts ñøjkxtɨ, kaꞌap ja Jesús tkupɨjky ja mayjaa̱ꞌ̱y jøts ja myøøtwɨdetɨyɨt, Pedro ja nugo myøøtꞌaj̱t,

møøt ja Jacobo, jøts ja Juan midi ja Jacobo yꞌuchꞌajtpy. 38Xjats ku ja jam yjaꞌ̱ttøø ma̱ ja jaa̱ꞌ̱y jam wyɨnaty
chøønɨ pøn tump tsap̱tøjkjotp, wɨnets ja ojts tꞌixy jøts ku ja jaa̱ꞌ̱y nugo xem yam̱ yꞌadøtsnɨdɨ, pømbɨ jap
waanɨ yax̱p, jøts pømbɨ jap janch møk yax̱p. 39Xjats ja Jesús tyøjkɨyɨɨꞌñ jap tøjkjøtpy, jøts ja tnɨmaa̱y̱ ja jaa̱ꞌ̱y:

―¿Tiku jadɨneꞌen mnaꞌamdɨ, jadits ku myaꞌ̱ax̱tɨ? Kaꞌap yø kiixyuꞌnk yꞌøøky, maa̱p̱ yøꞌ.
40Wɨnets ja jaa̱ꞌ̱y ja ojts tnɨxeꞌektɨ. Xjats ja Jesús tꞌɨxkajxpɨdsømgɨjxy ja jaa̱ꞌ̱y, nugo uꞌnkteety uꞌnktaa̱ḵ

ja ojts tmøødɨ jøts ja pabøjkpɨtøjk midi ja jam wyɨnaty myøøtꞌajtpy, xjats ja tyøjkɨyɨɨꞌñ ma̱ ja kiixyuꞌnk jap
wyɨnaty, 41 jøts ja ojts tnɨxaj̱ɨ kyøꞌkøjxp, yɨdeꞌen ja tnɨmaa̱y̱:

―Talita, cumi ―yɨdeꞌen ɨdøꞌøn ja tijy: Mets uꞌnk ɨdøꞌøn nnɨmaapy, pɨdøꞌøk.
42Xjats ja kiixyuꞌnk jatyɨ tyanaagyukɨyɨɨꞌñ jøts ja yøꞌøbyɨjky jadɨgojk, makmajtsk ja yjumøjt ja wyɨnaty.

Wɨnets ja jaa̱ꞌ̱y yjanchøꞌjkɨtyɨgøødyøø ku ja jadeꞌen tꞌejxtøø. 43 Jøts ja Jesús møkꞌampy tꞌaneꞌemy ja jaa̱ꞌ̱y, jøts
kaꞌap pøn ttuknɨjaw̱ɨdɨt ku ja kiixy jadeꞌen wyɨnaty tø yjujkpyiky, yɨdeꞌen ja møjaa̱ꞌ̱y yiknɨmaadyøø jøts wan
kyaaky tmoꞌodɨ ja kiixyuꞌnk.

6
Ku ja Jesús yja̱ꞌjty jadɨgojk Nazaretɨt kaj̱pjotp

1Xjats ja Jesús jam chøøꞌñ jøts ja ñøjkxnɨmøø jadɨgojk yꞌetjotp, ja pyabøjkpɨtøjk ja myøøtnøjkx. 2Xjats ku
tpaa̱j̱ty ja pooꞌkxɨn xøøw, wɨnets ja yikꞌɨxpøjktøjkɨyɨɨꞌñ jam tsap̱tøjkjotp. Jøts ja mayjaa̱ꞌ̱y pøn ja wyɨnaty
patmadojɨyɨp, ñɨgyumaa̱p̱ ja tyimyjaꞌ̱wɨdøø ku ja jadeꞌen yikꞌɨxpiky, xjats ja wyaṉdøø:

―¿Ma̱ yø jadeꞌen tø yꞌɨxpiky? ¿Ti wijyꞌaj̱tɨn yø jadeꞌen tø yikmøꞌøy, jøts sudso yø jadeꞌen ja tunk tjaty
midi nax̱wiiꞌñɨt jaa̱ꞌ̱y nɨ tuꞌugɨn kyajaj̱tɨp? 3¿Ti kidi yaꞌ̱aṯ ja tsajtspɨ, ja Mariyɨxɨ yø yꞌuꞌnk, ja Jacobo yꞌaj̱ch,

møøt ja José, møøt ja Judas, jøts ja Simón? Pø yøꞌøxɨ ja yꞌaj̱chꞌaj̱ttɨp, jøts nayøꞌ ja kiixyunaꞌ̱jk yꞌayꞌaj̱ttɨp pøn
ya̱ tsɨnaadyɨp, ¿kidi?

Jadeꞌen ja wyaṉdøø, xjats ja jadeꞌen tkamɨbøjkɨdøø ja Jesús yꞌɨxpøjkɨn. 4Wɨnets Jesús ja ñɨmaa̱j̱yɨdøø:
―Nɨdukɨꞌɨyɨ jaa̱ꞌ̱y twɨndsøꞌøgɨdɨ ja Dios kyugajpxy, jaꞌayɨ ja nugo kawɨndsøꞌjkɨyɨp pøn ja myɨgugaj̱pꞌajtpy,

pøn ja møøt tyukjaa̱ꞌ̱yꞌaty, jøts pøn ja myøøtsɨnaapy jam tyøjkjotp.
5Xjats ja jam jadeꞌen nɨti tkatuuñ, nugo ja waanɨ tyiktsøøjky ja pamaa̱ꞌ̱y ku ja ojts tkønɨxaj̱y. 6 Jøts nugo ja

jadiꞌiñɨ tkumaa̱ꞌ̱yɨyɨɨꞌñ tkudaj̱ɨyɨɨꞌñ ku jaa̱ꞌ̱y ja kyajanchjaꞌ̱wɨyøø. Xjats ja jadeꞌen kaj̱p kaj̱p wyɨdijty ma̱ jaty
ja kaj̱p jam wyɨnaty wɨngon tyañ, jamts ja yikꞌɨxpɨjky.

Ku ja Jesús tkexy ja pyabøjkpɨtøjk kaj̱pxwaꞌ̱kxpɨ
7Ku døꞌøn ja wyɨnaty jadeꞌen tø yikꞌɨxpiky, wɨnets ja tyaa̱j̱xɨyɨɨꞌñ ja myakmajtskpɨ jaa̱ꞌ̱y, jøts ja tpaguejxy

namajtsk jaty, ojts ja tkutujkmøøgyixy sudso ja kuwaṉɨ tyikpɨdsøꞌømdɨt ja mɨkuꞌ. 8Yikxon ja ojts tꞌaneꞌemy
jøts ja nɨti tkakoꞌondɨt ñɨduuꞌyøꞌøyɨk, nugo tyaj̱k ja jaꞌayɨ kyap̱tɨp. Kaꞌap ja ti tmɨnøjkxtɨt, nɨ pejnɨ, nɨ
tsapkaagyɨ, nɨmeeñɨ, nɨti tkakoꞌondɨt. 9Nugo kyøꞌøkuꞌnk ja jaꞌayɨ ttuktawaꞌ̱ag̱ɨdɨt, jøts nɨjan tuꞌugyɨ twetstɨt,
kaꞌap majtsk, jadeꞌen ja yikꞌanaꞌamdøø. 10Xjats ja yjaa̱ḵtyimyiknɨmaadyøø:

―Ku muum tøjkjøøjty mdøkɨdɨt, tuꞌugyɨ mjaꞌ̱taꞌ̱aḵtɨt, jam ɨdøꞌøn mjaꞌ̱aṯtɨt mdsoondɨt kunɨm mdsoondɨt
jam kaj̱pkøjxp, wɨnetnɨmts mbɨdsøꞌømdɨt jam. 11 Jøts pønɨ mag̱aj̱p mgayikupøkt, pønɨ ma̱ pøn nɨwɨneꞌenɨn
mgapatmadoowaꞌ̱aṉ̃ɨdɨ, jøts ku jam mdsoondɨt, wɨnets puꞌux xwɨnaptɨt mdekyøjxp, jøts jadeꞌeñɨ xukꞌejxtɨt
jøts ku jadeꞌeñɨ tø mnañɨwaꞌ̱ac̱hɨdɨ. Janch øts ɨdøꞌøn nwaꞌ̱aṉ̃, janch meets ɨdøꞌøn nnøjmɨ, ku Dios myeꞌent
tuꞌukpɨ xøøw jøts tɨɨdyunwaꞌ̱aṉt ja jaa̱ꞌ̱y, wɨnets ja kaj̱p nøjkx jɨnaxy yiktɨɨdyuñ pønɨ ma̱ mgayikupøktɨ, jøts
neꞌegɨ kaꞌap ja Sodomɨt kaj̱p møøt ja Gomorrɨt kaj̱p jadeꞌen nøjkx yiktɨɨdyundɨ sa̱ ja nøjkx yiktɨɨdyundɨ.

12Xjats ja pyabøjkpɨtøjk ojts choondøø, jøts ja ojts yɨdeꞌen kyaꞌamaawyɨdettɨ jøts wan ja jaa̱ꞌ̱y chɨnaa̱ꞌ̱yɨn
tyiktɨgaṯstɨ, wan tjaꞌ̱dyɨgøøgyøxtɨ tukɨꞌɨyɨ ja kyaꞌøyjaa̱ꞌ̱yꞌaj̱tɨndɨ pønɨ sa̱ ja wyɨnaty tø chøønɨdɨ. 13 Jøts may ja
nayɨdeꞌen tyikpɨdsømdøø ja mɨkuꞌ midi jaa̱ꞌ̱y jam wyɨnaty myøøtꞌaj̱ttɨp, jøts ja nayɨdeꞌen tyiktsoktøø may
ja pamaa̱ꞌ̱y ku aceite ja ojts ttajaa̱x̱tɨ.

Ku ja Juan Bautista ja oꞌjkɨn tpaa̱j̱ty
14Xjats ja wɨndsøn Herodes ja tnɨmadøøy ku ja Jesús øy pøn jaa̱ꞌ̱y ñɨjaꞌ̱wɨnɨyɨ jøts ku ja tyikutuky, wɨnets

ja Herodes wyaa̱ṉ̃:
―Ja Juan midi ja jaa̱ꞌ̱y ojts tyiknøbety, jaꞌ ɨnet tø pyɨdsimy jadɨgojk jap ooꞌkpɨ jutjøtpy.
15Xjats jaduꞌukpɨ jaa̱ꞌ̱y ñømɨdɨ:
―Elías jaꞌ.
Jøts pømbɨ wam̱ɨp:
―Dios jaꞌ kyugajpxy, nayɨdeꞌen sam̱ jekyɨp myemɨdɨ ja Dios kyugajpxy.
16Wɨnets ja Herodes wyaa̱ṉ̃ ku ja jadeꞌen tmadøøy:
―Ja Juan ɨnet jaꞌ pøn øts ojts nnaṉkyajtspøødyɨ ja kyubaj̱k, jaꞌ ɨnet yø tø pyɨdsimy jadɨgojk jap ooꞌkpɨ

jutjøtpy.
Jadeꞌen ja Herodes wyaa̱ṉ̃.
17 Kumɨ jaꞌ ja wyɨnaty tø ttsumy, jaꞌ ja wyɨnaty tø tkøwɨɨñ tpakwɨɨñ jap puxøjkjøtpy jaꞌagøjxp jøts ja

Herodías yjotkujkꞌaṯt, ja tøꞌøxyøjk pøn ja Felipe jawyeen yꞌatsnɨdøꞌøxyꞌaj̱t, pøn ja Herodes wyɨnaty tø
tꞌatskap̱ꞌaty. Jaꞌats ja Herodes nugo myøøtsɨnaapy. 18Paty ja Juan ja wyɨnaty yɨdeꞌen tø ñɨɨꞌmxyɨ:

―Kaꞌap kyutukyɨ jøts mꞌuch ja ñɨdøꞌøxy nugo xmøøtꞌaṯɨt.
19Xjats ja Herodías wyɨnaty jadeꞌen tø tjanchmɨꞌam̱biky ja Juan jøts ja tyimyikꞌookwaꞌ̱aṉ̃, xjats ja kaꞌap

tmɨwɨnmaa̱ꞌ̱nbyaa̱ṯy sudso ja tꞌukyikꞌookt; 20kumɨ ñɨjaꞌ̱wɨp ja Herodeswyɨnaty jøts ku ja Juanwyɨnaty øy tsuj
yjaa̱ꞌ̱yꞌaty ku pøky tkamøødɨ, paty ja ttsøꞌøgɨ jøts paty ja ñɨdøꞌøxy ja sa̱ tkaduktuñ. Pyatmadoojɨp yikxon ja
kyajpxy ku ja Juan janch tsujmyadyaꞌ̱aḵy, øy jamaḇaa̱ṯ tjaganɨmadøy. 21Xjats ja tiempɨ tpaa̱j̱ty ku jaHerodías
jotkumonɨ wyaa̱ṉ̃ sudso ja tyikꞌookt ja Juan. Wɨnet et ja Herodes twaa̱ḏsøøy ja tyumbɨtøjkmɨgaabyɨmɨꞌukpɨ,
jaꞌagøjxp ku syaṉdɨ xøøw ja wyɨnaty tyiknaxy. Ja may soldaḏɨ wɨndsøn ja wyaa̱ḏsoow møøt ja rikɨ jaa̱ꞌ̱y,
jøts nayɨdeꞌen ja møjaa̱ꞌ̱dyøjktɨ pøn ja kutujk jam wyɨnaty tꞌadsɨnaadyɨp Galilea. 22Wɨnets ja Herodías ñøøx
tyøjkɨyɨɨꞌñ jap ma̱ ja jaa̱ꞌ̱y jap wyɨnaty kyaydɨ yꞌuuktɨ jøts ja jap yꞌejch, xjats ja Herodes ja ojts tjanchujꞌixy ja
yꞌajtsk, nayɨdeꞌen ja jaa̱ꞌ̱myɨdɨ pøn ja jap wyɨnaty myøøtkaapy. Wɨnets ja tnɨmaa̱y̱ ja kiixy midi jap wyɨnaty
tø yꞌech:

―Amɨdook øts pønɨ ti mdsøjkpy, nyaḵp øts ɨnet øy midi.
23Ojts Dios ja ttukꞌixy jøts ku ja tmoꞌot pønɨ ti ja kiixy køꞌøm yꞌamɨdøøpy, pɨktaꞌ̱aḵy paa̱ṯ kutujk paa̱ṯ ja

kukwaꞌkxy tyaḵwaꞌ̱aṉ̃. 24Xjats ku ja kiixy jadeꞌen tmadøøy wɨnets ja pyɨdsɨɨmy, jøts tyaa̱ḵ ja tꞌatsnɨmaa̱y̱:
―¿Ti nꞌamɨdoꞌop?
Xjats ja ojts ñɨɨꞌmxyɨ:
―Ja Juan kyubaj̱k mꞌamɨdoojɨyɨp pøn ja jaa̱ꞌ̱y tyiknøbajt.
25Wɨnets ja kiixy jatyɨ tyøjkɨyɨɨꞌñ nay jap ma̱ ja wɨndsøn jap wyɨnaty, jøts ja tnɨmaa̱y̱:
―Ɨxyam̱yɨ ndsøky ja Juan kyubaj̱k pøn jaa̱ꞌ̱y tyiknøbajt, jaꞌ øts kyubaj̱k xmøøjyɨp texyjøtpy.
26Wɨnets ja wɨndsøn yjanchjotmayꞌooꞌkpɨjky ku ja kiixy jadeꞌen wyaa̱ṉ̃; jøts kumɨ tø ja wyɨnaty Dios

ttukꞌejxnɨ jøts ku ja tyaḵt tukɨꞌɨyɨ pønɨ ti ja kiixy yꞌamɨdøøpy, tø mɨgaabyɨ mɨꞌukpɨ ja wyɨnaty jadeꞌen
tmadowdɨ, xjats ja jadeꞌen sa̱ tkanɨmaa̱y̱, kyupøjk jaꞌ midi ɨdøꞌøn ja kiixy wyɨnaty yꞌamɨdøøpy. 27 Jatyɨ
syoldaḏɨ tuꞌuk tkejxy pøn wyɨnaty yꞌejxꞌejtɨp, jøts ja tꞌatsyikwɨnaj̱kɨt ja Juan kyubaj̱k, jøts tyikmeꞌent

møktaꞌ̱aḵyꞌampy. 28Xjats ja soldaḏɨ chøøꞌñ, jøts ja ojts ñijkxy jap puxøjkjøtpy, japts Juan kyubaj̱k ja ojts
tkajtspoꞌjtɨyɨ, jøts ja tyikmiiñ texyjotp. Jadeꞌen ja kiixy ja yikømøøy, jøts ja jadeꞌen tmøøy ja tyaa̱ḵ.

29Xjats ku ja Juan pyabøjkpɨtøjk ñɨjaꞌ̱wɨyøø, wɨnets ja yikpøkjøꞌknøø, ojts pyabøjkpɨtøjk ja yikpɨdøꞌøgɨyɨ,
jaꞌ ja ojts yiknax̱økɨyɨdɨ.

Ku ja Jesús tyika̱a̱y ja nɨmagoxk milbɨ jaa̱ꞌ̱y
30Xjats ja Jesús ja kyudanaabyɨ tmɨnabyaa̱j̱tøø, jøts ja ojts tyamɨmadyaḵixyɨ ti jaty ja wyɨnaty tø ttundɨ,

jøts ti ja wyɨnaty tø ttukꞌɨxpøktɨ ja jaa̱ꞌ̱y. 31Xjats Jesús ja tnɨmaa̱y̱:
―Mendɨ, wan tjaa̱ꞌ̱myɨndɨ pooꞌkxpɨ ma̱ et abaḵ.
Jaꞌagøjxp ɨdøꞌøn ja jam jadeꞌen ñøjkxwaꞌ̱aṉdɨ ku ja mayjaa̱ꞌ̱y ja myɨyøꞌøwyɨmbityɨdɨ myɨyøꞌøyꞌadɨjyɨdɨ,

nɨwɨneꞌenɨn ja yikxon kyakaydɨ kyaꞌuuktɨ. 32Wɨnets ja baṟkɨ ja ttatøjkɨdøø, jøts ja ñøjkxtøø abaḵ etjotp.
33Mayjaa̱ꞌ̱y ja yꞌejxɨdøø ku ja jadeꞌen chooꞌndøø. Yikꞌejxkaj̱p ja Jesús; xjats ja chooꞌndøø pujtpɨm, kawɨnaa̱ḵ
kaj̱p ja jaa̱ꞌ̱y jam ñøjkxtøø jøts ja ojts tꞌanaj̱xuktɨ ja Jesús, jawyeen ja mayjaa̱ꞌ̱y jam neꞌegɨ yjaꞌ̱ttøø ma̱
ja wyɨnaty yꞌukjaꞌ̱aṯwaꞌ̱aṉdɨ. 34 Xjats ku ja jam yjaꞌ̱ttøø, ku ja Jesús pyɨdsɨɨmy jap baṟkɨjøtpy, wɨnets ja
tꞌejxpaa̱j̱ty jamayjaa̱ꞌ̱y, jøts ja ojts tꞌayoꞌixy ku ja jam yikꞌayowɨm tyanɨdɨmabyorreegɨnmidi ñɨꞌejxpɨ kaꞌejtp;
jøts ja tyikꞌɨxpøjktøjkɨyɨɨꞌñ, jeky ja tyikꞌɨxpɨjky. 35Xjats ku ja et chuuꞌñøø, wɨnets ja pyabøjkpɨtøjk ja wɨngon
ñɨmejnøø, jøts ja ñɨmaa̱j̱yøø:

―Tøts ja et chuuꞌñɨ, pø kaꞌapts ya̱ pøn chøønɨ. 36Kajxnɨ yø jaa̱ꞌ̱y, wan tnøjkxnɨdɨ kam̱jøøjty, wan tnøjkxnɨdɨ
ma̱ kaj̱p wɨngon, jamts tjuꞌudyɨt ja jɨɨꞌkxy, kumɨ janch yuꞌooꞌknɨdɨp yøꞌ.

37Wɨnets ja Jesús yꞌadsøøy jøts ja wyaa̱ṉ̃:
―Kaꞌap ɨdøꞌøn mwaꞌ̱aṉt, moꞌodɨ chap̱kaaky, yikaydɨ.
Xjats ja pyabøjkpɨtøjk wyaṉdøø:
―¿Nøjkxp øøts jøts øøts tsapkaaky nꞌatsjuꞌuty majtsk magøꞌpxy denario, jøts øøts yø jaa̱ꞌ̱y nyikaꞌaty?
38Wɨnets ja Jesús wyaa̱ṉ̃:
―¿Ja wɨnaa̱ḵ jap mdsap̱kaaktyɨ? Nøjkx xꞌatsꞌejxtɨ.
Xjats ku ja tꞌejxtøø, wɨnets ja tnɨmaadyøø:
―Magoxk ja tsapkaaky jap jøts majtsk ja aj̱kx.
39Xjats ja Jesús tyikutujky jøts wan ja jaa̱ꞌ̱y wanjaty tꞌɨxaꞌ̱aḵtɨ jam tsuxkmɨyjotp; 40wɨnets ja jaa̱ꞌ̱y yꞌɨxaḵtøø

tukpiky jaty, pømbɨ nɨwɨxijkxmyaj̱k ɨxaḵtøø, jøts pømbɨ nɨmagøꞌpxy. 41Xjats ja Jesús magoxk tnɨxaj̱ɨyɨɨꞌñ ja
tsap̱kaaky jøts majtsk ja aj̱kx, wɨnets ja ojts tpatꞌixy yø tsaj̱p, jøts ja ojts tkunuuꞌkxy ja tsap̱kaaky xjats ja
ojts ttukwaꞌkxy, jøts ja pyabøjkpɨtøjk ja tmøꞌøy jøts ja ttagumaꞌadyɨt ja jaa̱ꞌ̱y jøts ja tyikwaꞌ̱kxɨdɨt. Tukɨꞌɨyɨ
ja jaa̱ꞌ̱y aj̱kx yiktagumaagyøjxtøø, ojts ja yikmøøgyøxtɨ, 42xjats ja kyaadyøø kuꞌuxyɨ; 43wɨnets ja tsap̱kaaky
wɨndaṉkmakmajtsk kach yikpøkmujkymøøt ja aj̱kx wɨndaṉk. 44Janch namay ja jaa̱ꞌ̱y jamwyɨnaty yjøøꞌkxtɨ,
ja yaa̱ꞌ̱dyøjk ja yikmachodøø nɨmagoxk mil.

Ku ja Jesús yøꞌøy jam mejwyɨngøjxp
45Xjats ja Jesús ja pyabøjkpɨtøjk tkugajxɨgyɨjxy jap baṟkɨjøtpy, jøts ja ojts tyiknijkxy jawyeen jam Betsaida,

kyajxjawyeenɨ jaa jøts ja nøø ja ttanax̱tɨt. Xjats ja yjaa̱ḵtaa̱ṉ̃ jøts ja jaa̱ꞌ̱y ja tmɨnawyaꞌ̱kxɨt. 46Xjats ku
ja jadeꞌen tmɨnawyaꞌ̱kxøø ja mayjaa̱ꞌ̱y, wɨnets ja ñijkxy Diosꞌajotꞌaj̱tpɨ kojpkøjxp. 47 Jøts ja baṟkɨ jam ja
wyɨnaty kujk ñaxy mejkyujkꞌam̱ ku ja et kyoodsɨyɨɨꞌñ, jøts ja Jesús jam wyɨnaty nadyuꞌuk tø tyañ jam
nax̱køjxp. 48Xjats ja ojts tꞌixy ja pyabøjkpɨtøjk jøts ku ja kaꞌap yꞌukmaa̱ꞌ̱nɨyɨdɨ sudso tkaa̱p̱tɨt ja nøø, jaꞌagøjxp
ku ja poj wyɨnaty yøꞌøy wɨmbetꞌampy. Xjats ku yjøpkyootsꞌaj̱ty wɨnets ja Jesús ojts tnɨnijkxy wɨngon ja
pyabøjkpɨtøjk, jadiꞌiñɨ ja nøøwɨngøjxp yøꞌøy, jøts tyimyꞌukwɨnax̱wampy ja pyabøjkpɨtøjk ja wyɨnaty. 49Ku
ja ojts yꞌejxpaa̱ḏyɨ jøts ku ja yøꞌøy jam nøøwɨngøjxp, wɨnets ja pyabøjkpɨtøjk yjanchabaa̱g̱aktøø, mɨkuꞌ ja
wyɨnaty tø tyimwyɨnmaydɨ; 50kumɨ tø ja wyɨnaty nɨdukɨꞌɨyɨ tꞌejxtɨ, janch tsøꞌjkɨdɨp jaꞌ. Xjats Jesús ja ojts
myɨgajpxyɨdɨ, yɨdeꞌen ja ojts yiknøjmɨdɨ:

―¡Jotmøkpøktɨ; øts ɨdøꞌøn, kidi mdsøꞌøgɨdɨ!
51Xjats ja kyøxpejty jam baṟkɨjotpma̱ ja jamwyɨnatyɨ, jøts ja poj jatyɨ ñaj̱xy; ñɨgyumaa̱p̱ ja tyimyjaꞌ̱wɨdøø,

52kumɨ kaꞌanɨm ja wyɨnaty tnɨjaw̱ɨdɨ yikxon pønɨ pøn ja Jesús, øy ja tsap̱kaaky jaꞌ tjayikmayɨ, janch kujuun
ɨdøꞌøn jaꞌadɨ, kaꞌap ɨdøꞌøn ja tjaꞌ̱gyukɨdɨ.

Ku ja Jesús tyiktsøøjky ja mayja̱a̱ꞌy jam Genesaret
53 Xjats ja ttanaj̱xtøø ja mejy, jøts ja ojts yjaꞌ̱aṯtɨ jam Genesaretɨt jaa̱ꞌ̱y yꞌetjotp, jamts byaṟkɨ ja ojts

tmɨxojtspattɨ nøøbaꞌam̱. 54 Jaꞌayɨ ja pyɨdsømdøø jap baṟkɨjøtpy, wɨnets ja Jesús jatyɨ yikꞌejxkaj̱py. 55 Jøts ja
jaa̱ꞌ̱y jatyɨ ttukmadowꞌabɨdsømdøø ja myɨguꞌuk ma̱ jaty ja kaj̱p jam wyɨnaty jøts ku ja Jesús tø yjaꞌ̱aṯy, xjats
ja jaa̱ꞌ̱y tkɨyjaꞌ̱tpɨnɨbøjkɨdøø maa̱ḇajtkøjxp ja pamaa̱ꞌ̱y ma̱ ja jam wyɨnaty tnɨjaw̱ɨdɨ ja Jesús. 56 Jøts ku ja Jesús
yjaꞌ̱jty ømyadsowɨ, ku ja tnɨyøꞌøyɨ ja kaj̱p møj mutsk, uk ku ja yjaꞌ̱aṯy kam̱jotp, ejtp ɨdøꞌøn ja jaa̱ꞌ̱y tuuꞌam̱
tpɨktaꞌ̱aḵtɨ ja pamaa̱ꞌ̱y, jamts ja tmɨnuuꞌkxaꞌ̱aḵtɨ ja Jesús jøts wyetpaa̱ꞌ̱ ja wɨneꞌenɨn tyukpaa̱ḏɨdɨt; jøts pønɨ
pøn ja wet paa̱j̱tɨyɨp, jatyɨ ja choꞌoktɨ.

7
Ja kaꞌøwyɨnmaa̱ꞌ̱ñ ja jaa̱ꞌ̱y tyikpøkpyajtp

1Wɨnets ja Jesús yiknɨmiiñma̱ ja jamwyɨnaty, ja fariseotøjk ja ojts ñɨmiñɨmøøt ja kaj̱pxwejpɨtøjk, pøn jam
wyɨnaty wɨnaa̱g̱ɨn tø choondɨ Jerusalén. 2 Jaꞌats tꞌejxtøø kudam ja Jesús pyabøjkpɨtøjk kyøbujtɨ ku kyaydɨ,
jøts kaꞌap ɨdøꞌøn ejxɨm jamøjaa̱ꞌ̱y chɨnaa̱ꞌ̱yɨn, jaꞌagøjxp ja ojtswenk tnɨgaj̱pxtɨ tnɨmadyaꞌ̱aḵtɨ. 3(Kumɨ yɨdeꞌen
ja fariseotøjk kostumbrɨ tmøøtꞌaṯtɨ jøts nayɨdeꞌen ja myɨguꞌuk israelɨt jaa̱ꞌ̱y, jaꞌ ɨdøꞌøn ja pyadundɨp pønɨ

sa̱ jaty ja møjaa̱ꞌ̱dyøjk wyɨnaty tø yꞌatsøønɨdɨ, kaꞌ pøn kyay kunɨm ja kyagøbujtɨ may ojk, wɨnetnɨmts ja
waꞌ̱aṯs ñayjaw̱ɨyɨdɨ. 4Nayɨdeꞌen pønɨ pønmaa̱y̱jøtpy tsooꞌmp, jøts pønɨ ku ja kaꞌap kyøbujñɨm kawɨnaa̱ḵ ojk,
kaꞌap ja nayɨdeꞌen kyaꞌaty. May ɨdøꞌøn ja kostumbrɨ jadeꞌenmidi ja pyadundɨp, ejtp ɨdøꞌøn yikpujy uujkꞌɨɨꞌñ,
tsaj̱ptsꞌøøy, møøt texy tas̱ midi tum pujx, jøts maa̱ḇajt, jadeꞌen ja waꞌ̱aṯs tyikꞌettɨ.) 5Paty fariseotøjk møøt ja
kaj̱pxwejpɨtøjk tnɨmaadyøø ja Jesús:

―¿Tigøjxp ku yø mbabøjkpɨtøjk jadeꞌen ja kyøꞌ tkapujtɨ ku yø kyaydɨ sa̱ ja møjaa̱ꞌ̱y chɨnaa̱ꞌ̱yɨn wyaꞌ̱aṉ̃?
6Xjats ja Jesús yꞌadsøøy jøts ja wyaa̱ṉ̃:
―Meets wɨnꞌøøꞌmbɨ, yikxon ja Isaías midi Dios kyugajpxyꞌajtpy ojts tjaꞌ̱ay̱ ja Dios kyajpxy ku ja wyaa̱ṉ̃:

Nugo yø jaa̱ꞌ̱y jadeꞌen yꞌaa̱w̱ ttakajpxy ku øts yø xwɨndsøꞌøgɨ,
jøts nɨwɨneꞌenɨn øts nꞌayuujk yø xkajaꞌ̱gyukɨyɨ.
7Nɨti yø kyawaꞌ̱aṉ̃ jadeꞌen, øy øts yø maḇaa̱ṯ xjawɨndsøꞌøgɨ,
jaꞌagøjxp ku tyikyøꞌødyɨ ja jaa̱ꞌ̱y ɨxpøjkɨn jøts wyaꞌ̱aṉdɨ kuts ja njaꞌajɨ.

8Nayɨdeꞌen ja Jesús wyam̱ɨ:
―Jøts meets ɨdøꞌøn jadeꞌen, kumɨ jadeꞌen meets Dios kyutujk xꞌɨxwejtsɨ, jøts xpadundɨ midi jaa̱ꞌ̱y

kyostumbrɨꞌajtpy: ja texpyujk, ja tas̱pujk, jøts pønɨ ti jaty meets jadeꞌen mdumpy.
9 Jadeꞌen ja tnɨmaa̱y̱:
―Janch wijy meemnayjaw̱ɨnɨyɨ jøts kumgostumbrɨ jadeꞌen xpadundɨ, mꞌɨxwijchpmeets ja Dios kyutujk.

10Øy ja Moisés yɨdeꞌen yjawaa̱ṉ̃: “Wɨndsøꞌøgɨ mdeety mdaa̱ḵ”, jøts “Pønɨ pøn tyeety tyaa̱ḵ tkaꞌømyɨgaj̱pxp,
wan ja jatyɨ tꞌøøky.” 11 Jøts ku meets, mdanɨgutujkꞌajtpy meets ja jaa̱ꞌ̱y, kaꞌap ɨdøꞌøn tyimyꞌaguwaṉɨkøjxpɨ
jøts ja tyeety tyaa̱ḵ ja tyimwyɨndsøꞌøgɨt, wan ja tnøjmɨdɨ ja tyeety ja tyaa̱ḵ: “Kaꞌap ɨnet ɨxyam̱ nbudøkɨt,
kaꞌ ti nmoꞌowaꞌ̱aṉ̃, jaꞌagøjxp ku øts nbɨktaꞌ̱aḵy tmøøtꞌaty Corbán.” (Corbán, jaꞌ tyijpy ayuujk, tø ndamɨyøxy
ja Dios tukɨꞌɨyɨ nbɨktaꞌ̱aḵy); 12 jøts ku ja jadeꞌen wyaꞌ̱aṉ̃, nɨjuunɨts meets ja xkaꞌuktukpudøjkyɨnɨ ja tyeety ja
tyaa̱ḵ. 13Jadeꞌenꞌampymeets ja xkaꞌukyikmøjtøjkɨñɨ ja Dios kyajpxy, jaꞌagøjxp ku jamgostumbrɨ xukꞌɨxpøktɨ
xem yam̱ ja uꞌnk ja unaꞌ̱jk, jøts nayɨdeꞌen ja mdsɨnaa̱ꞌ̱yɨn xyikyøꞌødyɨ.

14Xjats ja tyaj̱xmujkøjx ja jaa̱ꞌ̱y jadɨgojk, jøts ja tnɨmaa̱y̱:
―Patmadoodɨk øts nɨꞌijtyɨ, jøts xnɨmadoꞌodɨt tuꞌuk ja ayuujk: 15Nɨti jɨɨꞌkxy jaa̱ꞌ̱y kyayikpøkpyetyɨ ku jaa̱ꞌ̱y

ti tjɨɨꞌkxy. Jaꞌ jaa̱ꞌ̱y yikpøkpyajtɨp midi tsooꞌmp jam anmɨjaꞌ̱wɨnjotp. 16Madowdɨ yikxon, pø jamxɨ mdaṯsktɨ,
yøꞌøts mdamadoꞌodɨp.

17Xjats ku ja Jesús tmɨnawyaꞌ̱kxøø ja jaa̱ꞌ̱y, wɨnets ja tyøjkɨyɨɨꞌñ tøjkjøtpy, japts pyabøjkpɨtøjk ja ojts yiktɨɨyɨ
ti jaꞌabɨ madyaꞌ̱aḵy jadeꞌen tyijpy. 18Xjats ja tnɨmaa̱y̱:

―¿Nɨ meets paa̱ṯ yø xkanɨmadoonɨ? ¿Kaꞌap xnɨjaw̱ɨdɨ ku jaa̱ꞌ̱y nɨti jɨɨꞌkxy kyayikpøkpyetyɨ ku jaa̱ꞌ̱y ti
tjɨɨꞌkxy? 19Kaꞌap jɨɨꞌkxy tyøkɨ anmɨjaꞌ̱wɨnjotp, maatsjotp ja jɨɨꞌkxy tyøkɨ ma̱ ja tɨnch, jøts pyɨdsimy ku jaa̱ꞌ̱y
ñijkxy nawyɨyøꞌøyɨbɨ.

Jadeꞌen ɨdøꞌøn ja ojts tnɨgajpxy jøts ku jɨɨꞌkxy tum waꞌ̱aṯs midi yikjøøꞌkxp, kaꞌ yikpøkpyety. 20Yɨdeꞌen ja
wyaa̱ṉ̃:

―Jaꞌ jaa̱ꞌ̱y yikpøkpyajtɨpmidi pɨdsømp yꞌanmɨjaꞌ̱wɨnjotp. 21Kumɨ jampyɨdsimy ja kaꞌøwyɨnmaa̱ꞌ̱ñ ku jaa̱ꞌ̱y
kyaꞌøwyɨnmay, jam pyɨdsimy ku jaa̱ꞌ̱y ñɨyaa̱ꞌ̱y ñɨdøꞌøxy ñabyøjkxɨyɨdɨ, ku nadyuꞌuk jaa̱ꞌ̱y ñamyøøtꞌatyɨdɨ, ku
jaa̱ꞌ̱y yikjaa̱ꞌ̱yꞌøøky, 22ku jaa̱ꞌ̱y myeech, ku jaa̱ꞌ̱y wenk jaa̱ꞌ̱y pyɨktaꞌ̱aḵy tsojkɨyɨ, ku jaa̱ꞌ̱y ti tkaꞌødyuñ, ku jaa̱ꞌ̱y
tyaa̱y̱ꞌaty, ku jaa̱ꞌ̱y najtsꞌaa̱w̱ najtsjoojt yjaa̱ꞌ̱yꞌaty, ku jaa̱ꞌ̱y myɨguꞌuk ti ttamɨꞌamaꞌ̱aṯꞌaty, ku jaa̱ꞌ̱y pyagajpxy,
ku jaa̱ꞌ̱y ñamyɨkexyɨ, ku jaa̱ꞌ̱y nɨti tkawɨnmay. 23Tum anmɨjaꞌ̱wɨnjotp yø kaꞌødyunk jadeꞌen chøøñ midi jaa̱ꞌ̱y
tyikpøkpyajtp.

Ku ja Tirot tøꞌøxyøjk tjanchja̱ꞌwɨyɨɨꞌñ ja Jesús
24Xjats ja Jesús jam chøøꞌñ jøts ja ñijkxy Tiro jøts Sidón, jadeꞌen ja et jam txøøwꞌaty ma̱ døꞌøn ja ñijkxy.

Xjats ku tøjk ja jam tpaa̱j̱ty jamts ja tyøjkɨyɨɨꞌñ, kaꞌap ja pøn tꞌuktuknɨjaw̱ɨwyaꞌ̱aṉ̃ ku ja jam. Ma̱ kaꞌap ja
jadeꞌen yjaj̱ty ojts ja jatyɨ yiknɨjaw̱ɨ. 25 Jatyɨ tøꞌøxyøjk ja tuꞌuk ñɨjaꞌ̱wɨyøø pøn ñøøxuꞌnk jam wyɨnaty mɨkuꞌ
tmøøtꞌaj̱tp; jaꞌats jam meen jøts ja wyɨnguxanaa̱j̱yɨ. 26Ojts ja tøꞌøxyøjk wyaꞌ̱aṉ̃ jøts ja Jesús tyikpɨdsøꞌømt
ja mɨkuꞌ midi ja kiixyuꞌnk jam wyɨnaty myøøtꞌajtpy, sirofenicyɨt jaa̱ꞌ̱y ɨdøꞌøn ja tøꞌøxyøjk pøn jam jadeꞌen
meen, jøts griego ayuujk ja kyajpxpy. 27Xjats ja Jesús yꞌadsøøy jøts ja wyaa̱ṉ̃:

―Jawyeen øts ja israelɨt jaa̱ꞌ̱y nbudøkɨt, jøts meets ɨxꞌoojknɨm.
28Wɨnets ja tøꞌøxyøjk yꞌadsøøy jøts ja wyaa̱ṉ̃:
―Janch jadeꞌen teety, kaꞌap kyajadeꞌenɨ. Jadeꞌen øts ɨxyam̱ nnayjaw̱ɨyɨ ejxɨm ja ukuꞌngɨn, jøts ja israelɨt

jaa̱ꞌ̱y ndejɨnt ejxɨm jaa̱ꞌ̱y unaꞌ̱jkɨn kyaydɨ, jøts ja kyaaky abuꞌxk tyikaꞌ̱aḏɨ jøts ja ukuꞌnk ja jatyɨ tkaamyuky.
Paty teety nnøjmɨ jøts mduꞌump mayꞌaj̱t jøts ø xpudøkɨt.

29Xjats ja Jesús tnɨmaa̱y̱ ja tøꞌøxyøjk:
―Janch ɨdøꞌøn mwaꞌ̱aṉ̃; nøjkxtɨ. Tø ja mꞌuꞌnk ja mɨkuꞌ myajtstuujtnɨyɨ.
30Xjats ja tøꞌøxyøjk ojts ñijkxy tyøjkjotp, kuts ja jam yjaꞌ̱aṯy jøts ja ñøøxuꞌnk ja tpaa̱j̱ty maa̱ḇajtkøjxp.

Kaꞌap mɨkuꞌ ja wyɨnaty tꞌukmøøtꞌaj̱tnɨ, tø ja wyɨnaty myajtstuujtnɨyɨ.
Ku Jesús ja na̱t ja̱a̱ꞌy tya̱tsk tyikꞌawa̱jtsɨyɨ

31Xjats ja Jesús jam chooꞌngojmøø Tiro, jøts ja ñijkxy Sidón, tyimñaj̱xts ja jam jøtsmagyaj̱p ja ttanaj̱xy jam
Decápolis etjotp, jøts ja yjaꞌ̱jty ma̱ ja mejy txøøwꞌaty Galilea. 32 Jamts jaa̱ꞌ̱y jaduꞌuk yiktanɨmiiñ pøn wyɨnaty
naṯ, pøn wyɨnaty atoojts, kaꞌap ja yꞌøgyajpxy, wɨnets ja yiknɨmaa̱y̱ jøts ja kyøꞌ ja ttanɨxaj̱t jøts ja tyiktsoꞌokt.
33Xjats Jesús ja ojts abiky tsoo tyiknijkxy, ojts ja nadyuꞌuk tjɨwayma̱ ja mayjaa̱ꞌ̱y jam wyɨnatyɨ, jøts kyøtsaꞌ̱jx

ja ojts tkudejɨ jap naṯ jaa̱ꞌ̱y tyaṯskjøtpy, ojts kyøꞌ ja ttsujwyeey jøts jaa̱ꞌ̱y tyoojts ja ojts ttapaa̱j̱tɨ. 34Wɨnets ja
Jesús chaj̱pꞌixy, jøts ojts myøkxejy, xjats wyaa̱ṉ̃:

―¡Efata! ―midi ayuujk tyijpy: ¡Awaꞌ̱aṯs!
35 Wɨnets ja naṯ jaa̱ꞌ̱y jatyɨ ja tyaṯsk yꞌawaa̱j̱ch, jøts ja tyoojts nayɨdeꞌen yꞌøyɨyɨɨꞌñ, xjats ja jadeꞌen

kyaj̱pxpɨjky øy, ojts ja yikxon yꞌawijy. 36Wɨnets ja Jesús yikxon ojts tꞌukꞌaneꞌemy jawyeen ja mayjaa̱ꞌ̱y jøts
ja pøn kaꞌap ttukmadoꞌodɨt; ku ja jadeꞌen tnɨmaa̱y̱, neꞌegɨ jɨnaxy ja ojts tnɨmadyaꞌ̱aḵtɨ. 37Xjats ja jadeꞌen
ñɨgyumaa̱p̱ tjaw̱ɨdɨ, yɨdeꞌen ja wyaṉdøø:

―Tyumꞌødyumpy øy ti; yikmadøøpy naṯ jaa̱ꞌ̱y, jøts yikꞌawijpy uum jaa̱ꞌ̱y.
8

Ku ja Jesús tyika̱a̱y ja ñɨmaktax̱k milbɨ jaa̱ꞌ̱y
1Wɨnet ets mayjaa̱ꞌ̱y jam wyɨnaty tø ñamyukyɨdɨ, jøts ja kyaa̱j̱yɨk ja kyaꞌettɨ. Xjats ja Jesús tyaa̱j̱xɨyɨɨꞌñ ja

pyabøjkpɨtøjk, jøts ja tnɨmaa̱y̱:
2 ―Njanchꞌayoꞌijxpy øts yø jaa̱ꞌ̱y, kumɨ tyɨgøøkxøøwyɨp øts yø ya̱ xnɨmenɨdɨ, jadeꞌen øts yø ya̱ kujk

nmøøtsɨnaañɨdɨ jøts ja kyaaky tø kyøjxnɨdɨ. 3Ku øts ɨnet yø ayuu axøøw njakaxt jam tyøjkjotp, jadiꞌiñɨ net
yø muum yjotkøjxnɨdɨt tuuꞌaj̱y, kumɨ ja wɨnaa̱g̱ɨn pøn tø choondɨ jagam et.

4Xjats pyabøjkpɨtøjk ja ojts yꞌadsøy, jøts ja ñɨmaa̱j̱yøø:
―¿Sudso yø jaa̱ꞌ̱y ya̱ yjanchkaꞌadyɨt, pø kaꞌats ya̱ pøn chøønɨ?
5Wɨnets ja Jesús tyiktɨɨy ja pyabøjkpɨtøjk, yɨdeꞌen ja tnɨmaa̱y̱:
―¿Wɨnaa̱ḵ tsap̱kaaky jap xmøødɨdɨ?
Wɨnets ja wyaṉdøø:
―Wɨxujk.
6Xjats Jesús tnɨmaa̱y̱ ja jaa̱ꞌ̱y jøts wan tꞌɨxaḵøxtɨ jam nax̱køjxp, wɨnets ja tnɨxaj̱ɨyɨɨꞌñ ja tsap̱kaaky, jøts

ja ttamøjaꞌ̱wɨyɨɨꞌñ ja Dios. Xjats ja ojts ttukwaꞌkxy ja tsap̱kaaky jøts ja tmøøy ja pyabøjkpɨtøjk, wɨnets ja
ttagumaadyøjkɨdøø ja jaa̱ꞌ̱y. 7 Jamts wɨnaa̱g̱ɨn ja mutsk aj̱kxuꞌnk ja wyɨnaty tmøøtꞌaj̱tmɨdɨ, jaꞌats ja Jesús
ojts tkunuuꞌkxy, jøts pyabøjkpɨtøjk ja ttaguwaꞌ̱aṉɨyɨɨꞌñ jøts wan ja jaa̱ꞌ̱y ja ttagumaagyøxtɨ. 8Xjats ja jaa̱ꞌ̱y
nɨꞌijtyɨ kyaagyøjxtøø, ojts yikpøkmuky wɨxujk kach. 9 Jøts ja jaa̱ꞌ̱y pøn wyɨnaty tø kyaydɨ, nɨmaktax̱k milɨn
ja jam wyɨnaty ñamayꞌaṯtɨ. Xjats ja Jesús ja ojts tmɨnawyaꞌ̱kxnɨyɨ, 10 jøts ja tyøjkɨnaa̱̱ jap baṟkɨjøtpy møøt ja
pyabøjkpɨtøjk, jøts ja ñøjkxtøø jam Dalmanutɨt jaa̱ꞌ̱y yꞌetjotp.

Ku ja fariseotøjk tꞌamɨdoodøø ja Jesús, jøts ja ttukꞌejxtɨt ja myɨlag̱rɨꞌaj̱tɨn
11Wɨnets ja fariseotøjk jam myendøø, jøts ja tmɨnagyaj̱pxøjkɨdøø ja Jesús. Jaꞌ ja ojts tꞌamɨdowdɨ, jøts ja

Jesús ja diosꞌaj̱tɨn tyikwɨngaxøꞌøkt ya̱ nax̱wiiñ, nugo døꞌøn jadeꞌen tjotꞌejxtɨ. 12Xjats Jesús ja tkumøkxajɨyɨɨꞌñ,
jøts ja wyaa̱ṉ̃:

―¿Tigøjxp ku jaa̱ꞌ̱y yaꞌ̱aṯpɨ xøøw yaꞌ̱aṯpɨ jumøjt tꞌamɨdowdɨ jøts yiktukꞌejxtɨt ja diosꞌaj̱tɨn? Janch meets
ɨdøꞌøn nnøjmɨ, jøts ku jadeꞌembɨ jaa̱ꞌ̱y nɨ tukꞌojkɨn kyayiktukꞌejxtɨt ja diosꞌaj̱tɨn.

13Xjats ja tmajtstuujty, jøts ja tyøjkɨyɨɨꞌñ jap byaṟkɨjøtpy, jøts ja ñijkxy jaduktamaj̱ñꞌampy jam nøøbaꞌam̱.
Ja fariseɨt jaa̱ꞌ̱y yꞌɨxpøjkɨn

14Nɨkaꞌap kyaaky ja wyɨnaty tø tkondɨ, tø ja wyɨnaty tjaꞌ̱dyɨgøydɨ, tuꞌugyɨ tsap̱kaakyuꞌnk ja wyɨnaty jap
tkonɨdɨ jap baṟkɨjøtpy. 15Xjats ja Jesús tnɨmaa̱y̱ ja pyabøjkpɨtøjk:

―Ejxɨm Herodes, ejxɨm fariseotøjk lyevadurɨ xkupøjkɨdɨ, øyɨm mnayꞌejxꞌetɨdɨt.
16Wɨnets ja pyabøjkpɨtøjk jatyɨ myadyaḵtøjkɨdøø, yɨdeꞌen ja ñawyaj̱nɨdøø:
―Jaꞌagøjxp yø jadeꞌen wyaꞌ̱aṉ̃ ku adøm tsap̱kaaky tø ngayikmiꞌiñɨndɨ.
17 Waꞌ̱aṯs Jesús ja tnɨjaw̱ɨ ti ja wyɨnaty kyajpxyꞌaj̱ttɨp. Kaꞌap ja tsap̱kaaky ja tijy midi ñɨmadoodɨp ja

pyabøjkpɨtøjk, ja Herodes ja fariseotøjk ndejɨnt ja yꞌɨxpøjkɨn ja yꞌayuujk tyijpy. Paty ja Jesús yɨdeꞌen tyiktɨɨy:
―¿Tiku mwaꞌ̱aṉdɨ ku mdsap̱kaaky xijy kyaꞌettɨ? ¿Kaꞌanɨm xnɨmadowdɨ, jøts nɨkaꞌap xnɨjaw̱ɨdɨnɨm,

janch juun mgubaj̱k xmøødɨdɨ? 18 ¿Kaꞌanɨm mgøꞌøm ween xawɨnꞌejxtɨ, jøts nɨ mdaṯsk xkadamadoodɨnɨm,
nɨwɨneꞌenɨn xkajaꞌ̱myatstɨ? 19Ku øts ojts tsap̱kaaky magoxk nyikwaꞌkxy, jøts ojts nmøꞌøy ja magoxk milbɨ
jaa̱ꞌ̱y, ¿wɨnaa̱ḵ kach ja kaaky wɨndaṉk ojts xpøkmuktɨ?

Xjats ja wyaṉdøø:
―Makmajtsk kach.
20―¿Jøts mjaꞌ̱myajtstɨp nayɨdeꞌen ku øts ojts ja tsap̱kaaky wɨxujk nyikwaꞌkxy, jøts øts ja myaktax̱k milbɨ

jaa̱ꞌ̱y ojts nmøꞌøy? ¿Jøts wɨnaa̱ḵ kach ja kaaky wɨndaṉk xpøkmuktøø?
Xjats ja wyaṉdøø:
―Wɨxujk.
21Wɨnets Jesús ja pyabøjkpɨtøjk tnɨmaa̱y̱:
―Kaꞌanɨmdam meets ɨdøꞌøn xjaꞌ̱gyukɨ. Ja tsap̱kaaky yø meets jaꞌayɨ mdajotmayꞌøøꞌkpy.
Ku ja Jesús tyikwɨnꞌejxwaꞌkxy tuꞌuk ja wɨnap̱ jaa̱ꞌ̱y jam Betsaida

22 Jawaanɨ yꞌijty, xjats ja yjaꞌ̱ttɨ jam Betsaida ma̱ ja kaj̱p wyɨnaty jadeꞌen txøøwɨ; jamts ja Jesús yiktanɨmiiñ
tuꞌuk ja wɨnap̱ jaa̱ꞌ̱y, jøts ja ojts yikmɨnuuꞌkxaꞌ̱aḵy, jøts ja tnɨxaj̱ɨt jøts ja tyiktsoꞌokt. 23 Xjats ja jadeꞌen
tnɨxaj̱ɨyɨɨꞌñ kyøꞌkøjxp, jøts ja tyikpɨdsɨɨmy kaj̱pjotp. Wɨnets tsujy ja ojts ttawenjaa̱x̱y jøts ja tnɨxaj̱ɨyɨɨꞌñ,
xjats ja tyiktɨɨy jøts pønɨ kujk wyɨnaty wɨneꞌenɨn tꞌixy øy ti. 24Wɨnets ja wɨnap̱ jaa̱ꞌ̱y wyɨnꞌejxwaꞌkxy, jøts
wyaa̱ṉ̃:

―Nꞌijxpy øts yø jaa̱ꞌ̱y ku yøꞌødyɨ, ja ku jadeꞌen kyaxøꞌøktɨ sa̱ kipyɨn.

25Wɨnets ja Jesús jadɨgojk twɨnguxaj̱ɨyɨɨꞌñ ja wɨnap̱ jaa̱ꞌ̱y, jøts ja yikxon tyikꞌejxmøkɨyɨɨꞌñ, ojts ja wɨnap̱

jaa̱ꞌ̱y ja wyeen yꞌawaꞌ̱ac̱h, tum waꞌ̱aṯs ja tꞌejxnɨ øy tyiiꞌjɨ. 26Xjats Jesús ja tkajxnɨ jam tyøjkwɨndum, yɨdeꞌen
ja tnɨmaa̱y̱:

―Kidi mgaj̱ptøkɨ, jøts nɨpøn jam sa̱ xkanøjmɨt.
Ku ja Pedro wya̱a̱ñ jøts ku ja Jesús yjaꞌajɨ yiknɨtsokp, ja Cristo

27 Tø døꞌøn ja jadeꞌen wyɨnaty yꞌukjaty, xjats ja Jesús ja pyabøjkpɨtøjk tmøøtsøøꞌñ jøts ja ñøjkxtɨ jam
Cesarea Filipo. Jadeꞌen ja et xyøøw ma̱ døꞌøn ja ñøjkxtɨ. Xjats ja Jesús tuuꞌaj̱y ja pyabøjkpɨtøjk tø tnɨmaa̱y̱,
jøts ja tyiktɨɨy:

―¿Pønɨk øts, sa̱ jaa̱ꞌ̱y wyaꞌ̱aṉdɨ?
28Wɨnets ja pyabøjkpɨtøjk yꞌadsoodøø, jøts ja wyaṉdøø:
―Wɨnaa̱g̱ɨn jaa̱ꞌ̱y wyaꞌ̱aṉdɨ jøts ku mets Juan Bautista, pømbɨ nømɨdɨp jøts ku mets Elías midi jekyɨbɨm

yiknɨjaꞌ̱wɨp, jøts ku mets Dios kyugajpxꞌaj̱tpɨ midi jekyɨbɨm yiknɨgaj̱pxp yiknɨmadyaḵp.
29Xjats ja køꞌøm ja Jesús yiktøøjɨdøø yɨdeꞌen:
―Jøts meets, ¿Sa̱ meets mꞌukwaꞌ̱aṉ̃, pøn øts ɨdøꞌøn?
Wɨnets ja Pedro yꞌadsøøy jøts ja wyaa̱ṉ̃:
―Ja yiknɨtsokpɨ mets, ja Cristo.
30Xjats Jesús ja ñɨmaa̱j̱yɨdøø jøts kaꞌap pøn ttukmadoꞌodɨt jøts ku ja kyɨristɨ.
Ku ja Jesús køꞌøm tnɨgajpxy jøts ku ja yꞌookt

31Xjats ja Jesús tyikꞌɨxpøjktøjkɨyɨɨꞌñ ja pyabøjkpɨtøjk, jaꞌ ja tyukmadoow sa̱ ja yꞌayoꞌombaa̱ṯt ja Dios, ja
nax̱wiiꞌñɨt jaa̱ꞌ̱y ja myøjkudanaabyɨ, køꞌøm ɨdøꞌøn ja jadeꞌen ñadyijyɨ. Yɨdeꞌen ja Jesús ttukmadøøy jøts
ku ja møjaa̱ꞌ̱dyøjk, ku ja israelɨt jaa̱ꞌ̱y tyeetywɨndsøn, jøts ku ja kaj̱pxwejpɨtøjk ja yꞌɨxwetsɨyɨt. Jadeꞌen ja
tnɨmaa̱y̱ ja pyabøjkpɨtøjk jøts ku ja jaꞌ yikꞌoogɨt, tyukmadoow jaꞌ ku ja jadeꞌen yꞌookt jøts ku ja kyɨdɨgøøk
xøøw pyɨdsøꞌømt jap ooꞌkpɨ jutjøtpy ku ja yjujkpyøkt. 32Waꞌ̱aṯs ja ttukmadoogɨjxy ja pyabøjkpɨtøjk. Xjats ja
Pedro kaꞌap tꞌøyjaꞌ̱wɨyɨɨꞌñ ku ja wyɨnaty tø wyaꞌ̱aṉ̃ kuk ja yꞌookt. Jaꞌagøjxp ja Pedro møk twɨngugaj̱pxɨyɨɨꞌñ
ja Jesús. 33Xjats ja Jesús wyaꞌ̱kjɨmbijty, jøts ja pyabøjkpɨtøjk ja ojts twɨnꞌixy, xjats ku Pedro mɨkuꞌjɨn wyɨnaty
tø kyajpxy, wɨnets Jesús ja twɨngugaj̱pxɨyɨɨꞌñ nayɨdeꞌen, jawaanɨ møkꞌampy ja tnɨmaa̱y̱:

―¡Mets mɨkuꞌ, jɨwaꞌ̱aḵ, majtstutk øts! Kaꞌ mets jadeꞌen mwɨnmay sam̱ ja Dios Teety wyɨnmayɨn, jadeꞌen
me mwɨnmay sam̱ øy pøn nax̱wiiꞌñɨt jaa̱ꞌ̱y.

34Wɨnets ja Jesús ja pyabøjkpɨtøjk tyaa̱j̱xɨyɨɨꞌñ, tukɨꞌɨyɨ ja tyaj̱xmukɨjxy ja mayjaa̱ꞌ̱y jøts ja tnɨmaa̱y̱:
―Pønɨ pøn tsojkɨn tmøøtꞌaj̱tp jøts øts ja njaꞌ jadeꞌen xpaduujnɨt, kaꞌ mɨbaa̱ṯ køꞌøm ñadyunkꞌaṯɨt, jaꞌayɨ

ku amumjoojt ñadyamɨyoxɨt ja ayoꞌon jøts ɨdøꞌøn jadeꞌen tpaduꞌunt. 35 Pønts kajadeꞌenduñɨm nayꞌejxɨp,
nɨwɨndem tkapaa̱ṯy ja nɨtsoꞌokꞌaj̱tɨn; jøts pøn ø xkuꞌayoꞌombaa̱j̱tɨp, jaꞌ ɨdøꞌøn tpaa̱ṯp ja nɨtsoꞌokꞌaj̱tɨn. 36¿Ja
ti ja ñɨwyaꞌ̱aṉt øy ja jaa̱ꞌ̱y tjajaꞌbøjkixy ja nax̱wiiñꞌaj̱tɨn jøts ja yꞌanmɨjaꞌ̱wɨn neꞌegɨ wyɨndɨgøy? 37 Jabɨ
kaꞌaxɨ mɨbaa̱ṯ ja ñɨtsoꞌokꞌaj̱tɨn ja tkujuꞌuty. 38 Jøts pønɨ pøn ø xatsøꞌødyump, pønɨ pøn øts nꞌøgyajpxy
nꞌøyꞌayuujk xatsøꞌødyuujnɨp ya̱ jaa̱ꞌ̱ywyɨnduujymidi jekyɨp tꞌukpadundɨp ja Dios, ya̱ pojkpɨ jaa̱ꞌ̱ywyɨnduujy,
nayɨdeꞌents øts ja tsøꞌødyumbɨ nøjkx ndatsøꞌødyuñ ku øts ja Dios Teety kyutujk nmɨmejnɨt, ku øts ja aṉkɨlɨs
nmøøtmeꞌent pøn tsɨnaadyɨp jap tsaj̱pjøtpy. Øts ɨdøꞌøn ja nax̱wiiꞌñɨt jaa̱ꞌ̱y nmøjkudanaabyɨꞌajtpy.

9
1 Janchmeets ɨdøꞌøn nnøjmɨ, ja jaa̱ꞌ̱y ya̱ wɨnaa̱g̱ɨn tyanɨdɨ pøn kaꞌooktɨp kunɨm ja tꞌejxtɨt tnɨjaw̱ɨdɨt ja Dios

kyutujk ku ja tpɨktaꞌ̱aḵt møkꞌampy.
Ku ja Jesús adsuꞌjky tukɨꞌɨyɨ yꞌatstɨgaj̱ch, amuum chamam̱bøjkɨjxy

2Tyudujkxøøwɨp ja Jesús wyɨnaty jadeꞌen tø wyaꞌ̱aṉ̃, xjats ja pyabøjkpɨtøjk ja nɨdɨgøøk tꞌukwaa̱y̱, ja Pedro
ja yꞌukwaa̱w̱ møøt ja Jacobo jøts møøt ja Juan, jadeꞌen ja ojts tmøøtnijkxy jam kojpkøjxp ma̱ ja Jesús
adsuꞌjky tyɨgaj̱ch, jamts ja pyabøjkpɨtøjk wyɨnaty tꞌukmøøtanɨ. 3Yikxon wyet ja chamam̱bɨjky janch poop
ejxɨm tsap̱ꞌøøꞌpkyɨn, nɨpøn jaa̱ꞌ̱y wyet ya̱ jadeꞌen tkayikwaꞌ̱ac̱h sa̱ døꞌøn wyet ja pyoobɨyɨɨꞌñ. 4Wɨnets ja
pyabøjkpɨtøjk tꞌejxpaṯtøø ja Elías møøt ja Moisés, jøts ku ja tmøøtmadyaꞌ̱aḵtɨ ja Jesús. 5Xjats ja Pedro
tnɨmaa̱y̱ ja Jesús:

―Wɨndsøn, ¡tyimyꞌøyꞌaj̱tp ku øø nyam̱ꞌaty! Nyikꞌøyɨp øøts ujtsꞌaa̱ḏyøjk, tuꞌuk mets mjaꞌ, tuꞌuk Moisés
yjaꞌ, jøts Elías yjaꞌ tuꞌuk.

6 Tø ja pyabøjkpɨtøjk wyɨnaty yjanchøꞌøgɨdyøjkɨnɨdɨ, kaꞌap ja yꞌukwɨnmaa̱ꞌ̱nbyaṯnɨdɨ sa̱ ja tnøjmɨdɨt ja
Jesús paty ja Pedro jadeꞌen nugo yꞌukwaṉaa̱.̱ 7 Wɨnets yoots myiiñ ma̱ ja jam wyɨnatyɨ, jaꞌats ja ojts
yikꞌadɨgøyɨdɨ, jøts jap yikmadøøy ja Dios yꞌayuujk midi waa̱ṉ:

―Yaꞌ̱aṯ nꞌUꞌnk øts ɨdøꞌøn njanchøjkpy, mɨmadojɨdɨ pønɨ sa̱ wyaꞌ̱aṉ̃.
8Xjats ku ja jatyɨ yꞌejxjøꞌktøø, wɨnets ja nɨpøn tkaꞌejxpaṯtøø ma̱ ja Jesús jam wyɨnaty, jaꞌayɨ jam wyɨnaty

nadyuꞌuk tanaapy.
9Xjats ku ja chooꞌnɨdøø jam kojpkøjxp ku ja kyɨdaḵnɨdɨ, wɨnets Jesús ja tyaꞌanaꞌamɨdøø, jøts ja kaꞌap pøn

ttamɨmadyaꞌ̱aḵtɨt midi ja wyɨnaty tø tꞌejxtɨ, jaanɨm ja tmadyaꞌ̱aḵyøꞌødyɨt kunɨm ja køꞌøm ooꞌkpɨ jutjøtpy
pyɨdsøꞌømt jadɨgojk, jaa pøn myøjkudanaabyɨꞌajtpy ja nax̱wiiꞌñɨt jaa̱ꞌ̱y. 10Xjats ja pyabøjkpɨtøjk jadeꞌen
køꞌømyɨ tꞌamaaꞌtskꞌaj̱ttøø, køꞌømyɨ ja jadeꞌen tkajpxyꞌaṯtɨ ti døꞌøn ja jadeꞌen tyijpy ku ja pyɨdsøꞌømt jap
ooꞌkpɨ jutjøtpy jadɨgojk. 11Xjats ja tyiktøødøø ja Jesús, yɨdeꞌen ja tnɨmaadyøø:

―¿Tigøjxp ku ja kaj̱pxwejpɨtøjk yɨdeꞌen wyaꞌ̱aṉdɨ jøts ku Elías jawyeen myeꞌent, jøts ɨxꞌoojknɨm ja
yiknɨtsokpɨ?

12Wɨnets ja Jesús yꞌadsøøy jøts ja tnɨmaa̱y̱:
―Janchmeꞌemp ja Elías jawyeen, jaꞌats nøjkx nayɨdeꞌen tyikjaj̱tp ja øgyostumbrɨmidi Dios ojts tpɨktaꞌ̱aḵy.

¿Jøts sa̱ ja Dios kyajpxy wyaꞌ̱aṉ̃, sa̱ øts ja nyiknɨgajpxy pøn møj kudanaabyɨꞌaj̱tp, saḵ njaṯt? Yɨdeꞌen ja
Dios kyajpxy wyaꞌ̱aṉ̃ jøts kuk ø nꞌayoꞌombaa̱ṯt, kaꞌabɨk øts ja jaa̱ꞌ̱y xtsokt, xꞌɨxwetspɨk øts ja jaa̱ꞌ̱y. 13 Jøts
ndukmadøøpy meets ɨxyam̱ ku ja Juan Bautista tø yꞌatsmiñ, jøts tø kyugaj̱pxꞌaty nayɨdeꞌen ejxɨm Elíasɨn,
jøts jaa̱ꞌ̱y ja ojts yjemduñɨ tyeduñɨ pønɨ sa̱ yꞌanmɨjaꞌ̱wɨn ja tyimñektɨ, jaj̱t ɨdøꞌøn ja jadeꞌen sa̱ Dios kyajpxy
wyɨnaty wyaꞌ̱aṉ̃.

Ku ja Jesús tyikmøkpɨjky tuꞌuk ja mixyuꞌnk pøn wyɨnaty ja mɨkuꞌ tø tyatøkɨyɨ
14 Jawaanɨ yꞌijty xjats ja Jesús tmøøtjaꞌ̱aṯy ja nɨdɨgøøk ja myɨguꞌuk ma̱ ja pyabøjkpɨtøjk jam wyɨnaty

tø yjaa̱ḵtaṉdɨ, jøts ja tꞌejxpaṯtøø ja mayjaa̱ꞌ̱y ku ja pyabøjkpɨtøjk jam wyɨnaty tø yiknabejkɨnɨdɨ; jøts
kaj̱pxwejpɨtøjk ja jam tmøøtnayꞌøjyɨdɨ. 15Xjats ku ja Jesús yikꞌejxpaa̱j̱ty, wɨnets ja jaa̱ꞌ̱y nɨdukɨꞌɨyɨ ñɨgyumaa̱p̱
yjaj̱tøø, jatyɨ ja tnɨbujtjøꞌktøø ja Jesús, jøts ja ojts tkaj̱pxpooꞌkxtɨ. 16Xjats Jesús ja yiktøøjɨdøø, yɨdeꞌen ja
ñɨmaa̱j̱yɨdøø:

―¿Saṯs yø nbabøjkpɨtøjk xnøjmɨdɨ, ti yø møøt mnadyamɨgaj̱pxɨdɨp?
17Wɨnets ja mayjaa̱ꞌ̱y nɨduꞌugɨn yꞌadsøøy jøts ja wyaa̱ṉ̃:
―Wɨndsøn, ɨxya̱me tø ndanɨmiñ tuꞌuk nmaj̱nkuꞌnk pøn jamɨkuꞌ tmøøtꞌaj̱tp, jøts jaꞌ yø kayikaj̱pxɨp. 18Jatyɨ

mɨkuꞌ yø myachɨ ku yø ma̱ ñijkxy, jaꞌats yø yiknax̱kɨdaj̱kɨp, jamts yø yjanchꞌaꞌøøpy jøts yjanchtøtskaa̱ṯy,
jadeꞌenꞌampy yø tø yjanchwɨndɨgøøñɨ, kaꞌap myøjaa̱w̱ yø ukteenɨ. Tø øts yø mbabøjkpɨtøjk njanøjmɨdɨ jøts
tyikpɨdsøꞌømdɨt yø mɨkuꞌ midi øts yø nꞌuꞌnk myøøtꞌajtpy, jøts kaꞌap yø tø myayɨdɨ.

19Xjats ja Jesús yꞌadsøøy jøts ja wyaa̱ṉ̃:
―Mee kajanchjaꞌ̱wɨbɨdɨ, yø mbøky nugomyikmajadaḵtɨp. ¿Ma̱ wɨndemnɨmmeets ja ngajpxy ja nꞌayuujk

xpabøjkɨt, jøts wɨndemnɨm meets yø jadeꞌembɨ xuktatsoꞌokt ku øts yø ejtp njanchjanɨgaj̱pxꞌity?
20Wɨnets ja tyikmendøø, xjats ku Jesús ja mɨkuꞌ yꞌejxpaa̱j̱tɨ, wɨnets ja mixy yikxɨdejtyøꞌjy møkꞌampy, ja

mɨkuꞌ ja ojts jadeꞌen tyuñɨ, xjats ja kyɨdaa̱y̱, kawɨnaa̱ḵ ojk ja kyɨbejpꞌawɨdijty jøts ja yjanchꞌaꞌøøpy. 21Wɨnets
ja Jesús tyiktɨɨy ja uꞌnkteety, yɨdeꞌen ja tnɨmaa̱y̱:

―¿Wɨndii yø jadeꞌen pyaa̱ḏyɨ, wɨndii yø jadeꞌen yjaj̱tꞌokwaꞌ̱aṉ̃?
Xjats ja uꞌnkteety wyaa̱ṉ̃:
―Jaayɨp yø pyaa̱j̱tnɨyɨ ku yø myutskꞌaj̱ty, 22may ojk ja mɨkuꞌ yø jønjøtpy tø yiktøkɨyɨ, may ojk yø tø

yiktøkɨyɨ møj nøøjøtpy, jøts yø jadeꞌen yikꞌookwaꞌ̱aṉ̃ɨ. Ukwanɨk sa̱ xuꞌunt, ayoꞌejxk øøts, pudøjkɨk øøts.
23Xjats ja Jesús wyaa̱ṉ̃:
―Pønɨ mjanchjaꞌ̱wɨp ja Dios, tumꞌøy jaa̱ꞌ̱y pyɨdsøꞌømxɨyɨ øy tyiiꞌjɨ pønɨ ku tjanchjaw̱ɨ ja Dios.
24Wɨnets ja mixy tyeety møkꞌampy wyaa̱ṉ̃:
―¡Njanchjaꞌ̱wɨp øts ja Dios; jøts pudøjkɨk øts jøts njaa̱ḵjanchjaw̱ɨt!
25 Xjats ku ja Jesús ojts tꞌixy ja mayjaa̱ꞌ̱y jøts ku ja ñamyukꞌadɨꞌɨchɨdɨ, wɨnets ja møkꞌampy twɨngu-

gaj̱pxɨyɨɨꞌñ ja mɨkuꞌ, yɨdeꞌen ja tnɨmaa̱y̱:
―Mɨkuꞌ, mets ja jaa̱ꞌ̱y myikꞌuuꞌmpy jøts mets ja jaa̱ꞌ̱y myiknajtpy, øts nyikutujkpy jøts mbɨdsøꞌømt;

majtstuꞌut yø mixy, jøts kidi mꞌuktøjkɨnɨ jadɨgojk.
26Xjats ja mɨkuꞌ møkꞌampy chabaa̱g̱uejky, jøts ja mixy ojts møkꞌampy yikxɨdejtyøꞌøy, wɨnets mɨkuꞌ ja ojts

myajtstuꞌudyɨ, jadeꞌen ja yiktaa̱j̱nɨ ejxɨm ja jaa̱ꞌ̱y yꞌøøky, may ja jaa̱ꞌ̱y wyaṉɨdɨ jøts ku ja tø yꞌooꞌknɨ. 27Xjats
Jesús ja ojts twejtsjɨꞌɨky; jøts ja mixy tyanaagyukɨyɨɨꞌñ.

28Wɨnets ja Jesús tyøjkɨnɨ tøjkjøtpy, jøts ja pyabøjkpɨtøjk ja yiktøøjɨyøø yɨdeꞌen:
―¿Tigøjxp ku øøts yø mɨkuꞌ tø ngayikpɨdsimy?
29Xjats ja Jesús wyaa̱ṉ̃:
―Yø mɨkuꞌ jadeꞌenꞌaj̱ttɨp, wɨnet yø pyɨdsømdɨ ku ja Dios nꞌajotꞌaj̱tɨn jøts ku yø nguꞌamaa̱y̱ꞌaj̱tɨn.
Ku ja Jesús tnɨgajpxy jadɨgojk jøts ku ja yꞌookt

30Xjats ku ja ojts choondɨ jam, wɨnets ja ñaj̱xtøø Galilea. Jøts kaꞌap Jesús ja pøn ttuknɨjaw̱ɨwyaꞌ̱aṉ̃ ku ja
jam wyɨnatyɨ, 31kumɨ yɨdeꞌen ja pyabøjkpɨtøjk ja wyɨnaty yikꞌɨxpiky, yɨdeꞌen ja tnøjmɨ:

―Øts ɨdøꞌøn nmøjkudanaabyɨꞌajtpy ja nax̱wiiꞌñɨt jaa̱ꞌ̱y, jøts meets ɨdøꞌøn nduknɨjaw̱ɨ sa̱ njaṯt sa̱ ngubatt
ya̱ nax̱wiiñ. Jadeꞌen øts ja jaa̱ꞌ̱y xkøyaḵt, ku øts ja mayjaa̱ꞌ̱y xmaṯst jøts ø jatyɨ xyikꞌookt; jøts ku jadeꞌen
nꞌukꞌookt, wɨnets øts kyɨdɨgøøk xøøw nbɨdsøꞌømt jap ooꞌkpɨ jutjøtpy. 32 Xjats ja pyabøjkpɨtøjk ja kaꞌap
tnɨmadowdɨ ku ja jadeꞌen yiknøjmɨdɨ, jøts tsøꞌjkɨdɨp jaꞌ øyɨk ɨdøꞌøn ja tyiktøꞌødɨt ti jadeꞌen tyijpy.

Pøn ɨdøꞌøn jawaanɨ møj ma̱ Dios ja yjaa̱ꞌ̱y ja kyutujk ttanɨtanɨ
33Xjats ja Jesús jam tmøøtsøøꞌñ ja pyabøjkpɨtøjk jøts ja yjaꞌ̱ttɨ Capernaum, jadeꞌen ja møj kaj̱p xyøøw ma̱

døꞌøn ja ojts yjaꞌ̱ttɨ; jøts ku ja tyøjkɨdøø tuꞌugyɨ tøjkjøtpy, japts ja Jesús pyabøjkpɨtøjk tyiktɨɨy, yɨdeꞌen ja
tnɨmaa̱y̱:

―¿Ti meets ukwan ja mgajpxyꞌajtpy tuuꞌaj̱y?
34 Xjats ja pyabøjkpɨtøjk amøñɨ yꞌamɨdooduktɨ, kaꞌap ja sa̱ wyaꞌ̱aṉdɨ, kumɨ jaꞌ ja jam wyɨnaty tø

tnadyamɨgajpxyɨdɨ pøn pyabøjkpɨtøjk ɨdøꞌøn ja tyimyjawaanɨ møj pɨdsømp. 35Wɨnets ja Jesús yꞌɨxaa̱j̱ky jøts
ja tyaa̱j̱xɨyɨɨꞌñ ja ñɨmakmajtskpɨ jaa̱ꞌ̱y pøn ɨxpøjktɨp, jøts ja tnɨmaa̱y̱:

―Pønɨ pøn namyøjpɨktaꞌ̱aḵwaj̱nɨp, wan ja myɨguꞌuk tpudøkɨ, øy ti tunk ttuꞌunt ejxɨm ja jaa̱ꞌ̱y pøn ja
ñɨtanaabyɨ kaꞌejtp.

36Wɨnets ja tnɨxaj̱ɨyɨɨꞌñ tuꞌuk ja mutskuꞌnk jøts ja tpɨktaa̱j̱ky jam agujkꞌam̱, jamts ja ojts ttsaꞌanjɨꞌɨky, jøts
ja wyaa̱ṉ̃:

37―Pønɨ pøn tkupøjkp øy midi unaꞌ̱jkuꞌnk øts køjxp, øts ja wyɨnaty jadeꞌen xkupøjkp, kumɨ tum øts

ja unaꞌ̱jk njaꞌajtpy; jøts pønɨ pøn øts ɨdøꞌøn jadeꞌen wyɨnaty xkupøjkp, kidi øtsɨp ja wyɨnaty nadyuꞌuk
xtyimgyupøkp, nayɨ kyupøkp ja nøjkx pøn ø xkajx.

Ku ja Jesús wya̱a̱ñ: Adøm jaꞌ nbudøjkɨbɨ pønɨ kaꞌap adøm ja xmɨdsepꞌaj̱tyɨndɨ
38Wɨnets ja Juan tnɨmaa̱y̱ ja Jesús:
―Wɨndsøn, tø øøts ja jaa̱ꞌ̱y tuꞌuk nꞌixy pøn tyiktump mets mmøkꞌaj̱tɨn, jøts mɨkuꞌ ja ttukmajtstuꞌuty ja

jaa̱ꞌ̱y, jøts kumɨ kaꞌap ja yikꞌijxyɨ xjats øøts ja tø ndukmajtstuꞌuty jøts ja kaꞌap jadeꞌen yꞌukꞌadøtsnɨt.
39Wɨnets ja Jesús wyaa̱ṉ̃:
―Janch øy midi yø jaa̱ꞌ̱y tyumpy, kidi xukmajtstuꞌuttɨ; pønɨ yøꞌ ja jaa̱ꞌ̱y tyiktsojkp øts køjxp, sudso

øts yø jadɨgojk xmɨgaj̱pxɨgøøgyojmɨt. 40Pøn adøm xkamɨdsepꞌaj̱tɨmp, xmɨguꞌukwaꞌ̱aṉɨmp adøm jaꞌ. 41 Jøts
ku pøngapøn ja tsuxk nøø mmoꞌojɨdɨt tuktsemuꞌngɨn, ku ja ttaguyaḵɨt øts køjxp, jøts kumɨ øts meets
njaa̱ḵtyimyjaa̱ꞌ̱yꞌaj̱tnɨp, wɨmbejtxɨyɨp tɨgaj̱tsxɨyɨp ja nøjkx jawaanɨ øy, kumɨ øts ɨdøꞌøn meets xkristɨꞌaj̱tp.

Jaꞌ midi yikpøkpyajtp
42 ’Øy pøngapøn pønɨ pøn øts nꞌunaꞌ̱jk nɨduꞌugɨn xyikpojkpɨtuujnɨyɨp, pønɨ pøn øts nꞌunaꞌ̱jk nɨduꞌugɨn

xyiktundɨgøjyɨyɨp pøn jaty ø xjanchjaꞌ̱wɨdɨp, neꞌegɨ ja øyɨk yꞌijty jøts paa̱ṉdaa̱ḵ yiktayukwøønt ja jaa̱ꞌ̱y
pønɨ pøn jadeꞌen adøtsp jøts ja mejyjotp yikuwɨbepɨt. 43 Pønɨ myikpøktyuujnɨp yø mgøꞌ, neꞌegɨ øy ku
xkajtspoott jøts mjaa̱ḵayikpojkpɨtunɨt; neꞌegɨ øy jadeꞌen ku mgøꞌ tuktamaj̱ñ xmɨdøkɨt jap tsaj̱pjøtpy,
jøts kidi xmɨdøkɨ kaꞌpxy jap mɨkuꞌ kuꞌpy ma̱ jøønyow nɨjuunɨ kyapiꞌich, 44ma̱ tɨnøꞌøk nɨjuunɨ kyaꞌøøky.
45 Pønɨ myikpojkpɨtuujnɨp yø mdeky, neꞌegɨ øy ku xkajtspoott jøts mjaa̱ḵayikpojkpɨtunɨt; neꞌegɨ jadeꞌen
paktuk mdøkɨt jap tsaj̱pjøtpy, jøts kidi myikpɨktaꞌ̱aḵy kaꞌpxy møøt mdeky jap mɨkuꞌ kuꞌpy, 46ma̱ tɨnøꞌøk
nɨjuunɨ kyaꞌøøky jøts ma̱ jøøn nɨjuunɨ kyapiꞌich. 47 Jøts pønɨ ku yø mween myikpojkpɨtunɨyɨ, neꞌegɨ øy
jøts mnawyenjuudɨyɨt; neꞌegɨ øy jadeꞌen ku wɨnduꞌuk mdøkɨt ma̱ Dios kyutujk tnɨtanɨ ja jaa̱ꞌ̱dyɨ, jøts kidi
myikpɨktaꞌ̱aḵy mɨkuꞌ kuꞌpy møøt mween kaꞌpxy, 48ma̱ nɨjuunɨ kyaꞌøøky, ma̱ jøøn ejtp tyøøy.

49 ’Nɨdukɨꞌɨyɨ ja Dios yjaa̱ꞌ̱y nøjkx ayoꞌombaa̱ṯy ya̱ nax̱wiiñ, jøts ku døꞌøn jadeꞌen tpaa̱ṯy tꞌixy wɨnets ja
nøjkx jawaanɨ øy pyɨdsømnɨ. Jadeꞌen ɨdøꞌøn ndejɨnt nꞌukpɨktaa̱j̱kɨnt ejxɨm ja jɨyujk yøxy ku ja kaa̱ṉ ja møøt
yiktamɨyoxɨ, jawaanɨ øy ja nøjkx pyɨdsømnɨ. 50Kaa̱ṉ amuum tyikꞌøyɨgyøjxp o ti, nayɨdeꞌen meets ɨdøꞌøn
ndejɨnt mꞌødyuꞌunt ku mmɨguꞌuk xukmadoꞌot ja Dios yjaꞌ sudso yꞌanmɨjaꞌ̱wɨn kyawɨndɨgøꞌødyɨt. Kuts kaꞌap
jadeꞌen mduꞌundɨt, tø wyɨnaty mbɨdsømdɨ ejxɨm ja kaa̱ṉɨn midi kawaꞌ̱aṯs midi katump. Møøt mnamyayɨdɨ
o pøngapøn.

10
Ku ja Jesús kya̱jpxwijy jøts kidi amajtsk ja̱a̱ꞌy ñawyaꞌkxyɨdɨ

1Xjats ja Jesús jam chøøꞌñ Capernaum, jøts ja ñijkxy Judea, jøts ku ja jam ñaj̱xy wɨnets ja møj nøø ja
ttanaj̱xy midi txøøwꞌaj̱tp Jordán. Jøts ja tnɨyøꞌøyɨ ja kaj̱p midi jam wyɨnaty tam̱p jaduktamaj̱ñꞌampy, jamts
ja jaa̱ꞌ̱y mayꞌampy ñamyukojmɨyɨdøø ma̱ ja wyɨnaty, jøts ja ojts tyikꞌɨxpiky jadeꞌeñɨm say̱ɨm ja wyɨnaty
jekyɨp tø ttuñ. 2Xjats ja fariseotøjk wɨnaa̱g̱ɨn tnɨmendøø ja Jesús jøts ja nugo tkajpxyꞌejxwaꞌ̱aṉdɨ, yɨdeꞌen ja
tnɨmadyɨ pønɨ øy ɨdøꞌøn jadeꞌen ku ñɨyaa̱ꞌ̱y ja tmajtstuꞌutwaꞌ̱aṉ̃ ja ñɨdøꞌøxy, jadeꞌen ja ojts tyiktøwdɨ. 3Xjats
ja Jesús yꞌadsøøy jøts ja wyaa̱ṉ̃:

―¿Sa̱ Moisés yikutujky?
4Wɨnets ja yꞌadsoodøø jøts ja wyaṉdøø:
―Ojts Moisés tyikutuky jøts ja nøky tuꞌuk kyojt ku ja yaa̱ꞌ̱dyøjk tmajtstuꞌutt ja ñɨdøꞌøxy.
5Xjats ja Jesús yꞌadsøøy jøts ja wyaa̱ṉ̃:
―Jaꞌagøjxp ja Moisés jadeꞌen tyikutujky ku mee nɨwɨneꞌenɨn mgamadøy, ku mee nɨwɨneꞌenɨn mga-

jaꞌ̱gyukɨ. 6Kumɨ Dios tyiktsoꞌondaḵɨjxy tukɨꞌɨyɨ ku yaa̱ꞌ̱dyøjk ku tøꞌøxyøjk tyiknajtskojɨyɨɨꞌñ jøts ja jaa̱ꞌ̱y
yꞌamajtskɨdɨt. 7 Paty yaa̱ꞌ̱dyøjk kuwaṉɨ tmajtstuꞌutt ja tyeety ja tyaa̱ḵ, jøts ñɨdøꞌøxy tuꞌugyɨ tmøøtsøønɨt
nadyuꞌuk, 8ku jaa̱ꞌ̱y yꞌamajtskꞌaṯtɨ kaꞌap ja yꞌuknamajtskɨnɨdɨ, tuꞌugyɨ ja ñamyayɨ ñabyaa̱j̱tnɨyɨdɨ. 9Paty kaꞌap
yꞌøyɨ ku jaa̱ꞌ̱y tyiknawyaꞌ̱kxɨt midi ja Dios tø tyikꞌamajtskɨ.

10Xjats ku ja tyøjkɨdøø tøjkjøtpy, wɨnets ja pyabøjkpɨtøjk tyiktøødøø jadɨgojk midi ja Jesús wyɨnaty tø
tmadyaꞌ̱aḵy. 11Ñɨgaj̱px ɨdøꞌøn ja Jesús jaꞌ, yɨdeꞌen ja wyaa̱ṉ̃:

―Pønɨ pøn ja ñɨdøꞌøxy tmajtstutp jøts jaduꞌuk tmøøtꞌamajtskɨgyojmɨ, ja jawyeen nɨdøꞌøxy ɨdøꞌøn ja wyɨ-
naty kyaꞌødyumpy jøts ja pyøktyuñ; 12 jøts ku ja tøꞌøxyøjk tmajtstuꞌuty ja ñɨyaa̱ꞌ̱y, jøts ja tmøøtꞌamajtskɨmɨ
ja wenk yaa̱ꞌ̱dyøjk, pøktyump ɨdøꞌøn ja nayɨdeꞌen.

Ku ja Jesús tkunuuꞌkxy ja mutskuna̱ꞌjk
13Xjats ja jaa̱ꞌ̱y yꞌunaꞌ̱jkuꞌnk tyikmendøø, jaꞌ ja tyuknɨmendøø jøts ja Jesús ja tkønɨxaj̱t, jøts ja møjaa̱ꞌ̱y

jadeꞌen yjaꞌ̱aṯtøø jam møøt ja mutskunaꞌ̱jk; wɨnets ja pyabøjkpɨtøjk ja ojts møkꞌampy wyɨngugaj̱pxɨyɨdɨ.
14Xjats ku ja Jesús ja jadeꞌen ojts tꞌixy ja pyabøjkpɨtøjk, wɨnets ja yjanchꞌam̱bɨjky jøts ja wyaa̱ṉ̃:

―Majtstuꞌut yø unaꞌ̱jk, wan øts yø xnɨmendɨ, kidi xnøjmɨdɨ kuts yø xkanɨmeꞌendɨt, kumɨ tum jadeꞌembɨ
jaa̱ꞌ̱y nøjkx nɨtanaa̱j̱yɨp ja Dios kyutujk. 15 Janch øts ɨdøꞌøn nwaꞌ̱aṉ̃, pønɨ pøn tkagupøjkp ja Dios kyutujk midi
ja tyanɨtanaapy ja yjaa̱ꞌ̱y, nɨwɨndem xøøw ja jaa̱ꞌ̱y ja nøjkx tkadatøkɨ jadɨgojk pønɨ ku ja wyɨnaty jadeꞌen tø
tkagupiky ejxɨm mutskuꞌnk yikupikyɨn.

16Wɨnets ja ttsaꞌanjɨꞌjky ja mutskunaꞌ̱jk jøts ja ojts tkunuuꞌkxy, ojts ja kyøꞌ ja ttanɨxaj̱kixy.
Ja kumeeñ ja̱a̱ꞌy

17 Xjats ku ja yjaa̱ḵwɨdijty, wɨnets ja jaa̱ꞌ̱y ja tuꞌuk putyɨ ñɨmejnøø jøts ja wyɨnguxanaa̱j̱yɨ, yɨdeꞌen ja
ñɨmaa̱j̱yøø:

―Mets øyjaa̱ꞌ̱y yikꞌɨxpøjkpɨ, ¿ti ø nduꞌump jøts øts nꞌanmɨjaꞌ̱wɨn tpaa̱ṯt ja nɨtsoꞌokꞌaj̱tɨn xemɨkøjxp?
18Xjats ja Jesús wyaa̱ṉ̃:
―¿Ti jadeꞌen myikwaj̱nɨp ku øts jadeꞌen xnøjmɨ jøts ku øts janchtyimyꞌøyjaa̱ꞌ̱y? Kaꞌap pøn yꞌøyjaa̱ꞌ̱yɨ,

tuꞌugyɨ Dios yꞌøyɨ. 19Mnɨjaꞌ̱wɨpxɨ døꞌøn ja Dios kyutujkmidi nømp: “Kidimmɨguꞌuk ñɨyaa̱ꞌ̱y ñɨdøꞌøxy xpøjkxɨ;
kidi myikjaa̱ꞌ̱yꞌøøky; kidi mmeech; kidi mmɨguꞌuk xwɨndaa̱y̱ꞌaty; wɨndsøꞌøgɨ mdeety mdaa̱ḵ.”

20Xjats ja jaa̱ꞌ̱y yꞌadsøøy jøts ja wyaa̱ṉ̃:
―Wɨndsøn, jaayɨp øts yø tukɨꞌɨyɨ nbadundøjkɨnɨ ku nmutskꞌaty.
21Wɨnets ja Jesús twɨnꞌejxjɨꞌjky ja jaa̱ꞌ̱y am̱yujy tsaachyujy, jøts ja tnɨmaa̱y̱:
―Jap jaduꞌuk midi mjaa̱ḵabadumpy: nøjkx, tukɨꞌɨyɨ xꞌatstoꞌokixy ti jaty jam mmøøtꞌajtpy, jøts ja ayoobɨ

jaa̱ꞌ̱y xabudøkɨt, wɨnets ja Dios mjotkujkꞌaj̱tɨn mmoꞌojɨyɨt jap tsaj̱pjøtpy; nøjkx xꞌatstuñ midi ndijpy, wɨnets
ø xpadsoont.

22Xjats ku ja jaa̱ꞌ̱y jadeꞌen tmadøøy, wɨnets ja nugo tkumaa̱ꞌ̱yɨyɨɨꞌñ tkudaj̱ɨyɨɨꞌñ, janch ñɨyjotmayꞌooꞌkpɨm
ojts ñøjkxnɨ, kumɨ janch kumeeñ jaa̱ꞌ̱y ɨdøꞌøn ja wyɨnaty.

23Xjats ja Jesús twɨnꞌejxjøꞌkɨjxy ja jaa̱ꞌ̱y pøn ja jam wyɨnaty nɨdanaa̱j̱yɨp, wɨnets pyabøjkpɨtøjk ja tnɨmaa̱y̱:
―¡Øy yjanchepɨ sudso ja kumeeñ jaa̱ꞌ̱y tkupøjkɨt ja Dios kyutujk midi yjaa̱ꞌ̱y ja tyanɨtanaapy!
24Xjats ja pyabøjkpɨtøjk jadiꞌiñɨ myondɨ tyuktɨ ku ja Jesús jadeꞌen wyaꞌ̱aṉ̃; wɨnets ja Jesús wyaa̱ṉ̃ jadɨgojk:
―Uꞌnk unaꞌ̱jktɨ, ¡janch tyimchep sudso ja kumeeñ jaa̱ꞌ̱y ttatøkɨdɨt ja Dios kyutujk, kumɨ myeeñ ja amuum

yikmøjtøjkɨdɨp! 25Neꞌegɨ tsojk ñax̱t tuꞌuk ja møj jɨyujk jap xuuꞌñ jutjøtpy, jøts nɨgɨdi tuꞌuk ja kumeeñ jaa̱ꞌ̱y
tyøkɨt jadeꞌen ma̱ Dios kyutujk ttanɨtanɨ ja yjaa̱ꞌ̱y.

26Xjats ku ja jadeꞌen tjaa̱ḵtyimyadoodøø ku ja Jesús wyaꞌ̱aṉ̃, wɨnet ja tyimñɨgyumaa̱p̱ yjaj̱ttøø, jøts ja xem
yam̱ ñawyaj̱nɨdøø:

―¿Jøts pønɨmts ɨdøꞌøn nɨtsoꞌokꞌaṯp?
27Xjats ja Jesús yꞌejxjɨꞌjky, jøts ja wyaa̱ṉ̃:
―Kaꞌap yø øy pøn jaa̱ꞌ̱y køꞌøm ñaṉkñɨtsoꞌogɨyɨt, ja Dios jaꞌayɨ myøøtꞌajtpy ja møkꞌaj̱tɨn sudso xyiknɨtsoo-

jkɨnt; ti Dios tkatsepjaw̱ɨ.
28Wɨnets ja Pedro kyaj̱pxøjkɨyɨɨꞌñ jøts ja wyaa̱ṉ̃:
―Tø øø tukɨꞌɨyɨ nmajtstutkixy ja nbɨktaꞌ̱aḵy, jøts ɨxyam̱ øøts ɨdøꞌøn jadeꞌen nwɨdity mets møøt.
29Xjats ja Jesús yꞌadsøøy:
―Janch meets ɨdøꞌøn nnøjmɨ, pønɨ pøn tmajtstuttɨp tyøjk, pøn tmajtstuttɨp yꞌaj̱ch yꞌuch, jøts chøꞌ, ja

tyeety ja tyaa̱ḵ, uk ja yꞌuꞌnk ñɨdøꞌøxy tmajtstuꞌuty møøt ja naa̱j̱x ja kam̱, pønɨ pøn jadeꞌen tmajtstutp
ja pyɨktaꞌ̱aḵy øts køjxp, ja øgyajpxkyøjxp ja ømyadyaꞌ̱aḵyøjxp, 30 pyaa̱ṯp ja nøjkx ja tøjk mayꞌampy,
mayꞌampy ja nøjkx tpaa̱ṯy yꞌuch yꞌaj̱ch, ja tyeety ja tyaa̱ḵ, ja ñaa̱j̱x ja kyam̱, øy ja tjakuꞌayoꞌombaa̱ḏɨ øts
køjxp; pønɨ myɨdanaapy ɨdøꞌøn ku sa̱ yiktuꞌunt, wɨnets yꞌanmɨjaꞌ̱wɨn ñøjkxt ma̱ Dios. 31 Jøts may ja jaa̱ꞌ̱y
Dios nøjkx yikꞌamutskɨyɨdɨ, pøn nugo namyøjpɨktaḵꞌejtɨp; jaꞌ neꞌegɨ ja Dios kajxaꞌ̱aḵy yikpɨdsøꞌømp, pøn
yikꞌayoꞌomꞌejtp.

Ku ja Jesús tnɨgajpxy jadɨgojk jøts ku ja yꞌookt
32 Jam ɨdøꞌøn ja wyɨnaty pyattɨ ma̱ jam ja tuuꞌ pyety midi nøjkxp Jerusalén, ja Jesús wyɨnaty jawyeen

yøꞌøpy jøts ja pyabøjkpɨtøjk ɨxꞌoojk yøꞌødyɨ. Xjats ja pyabøjkpɨtøjk ja ñɨgyumaa̱p̱ tjaw̱ɨdɨ ku ja Jesús jadeꞌen
ñijkxy, jøts janch tsøꞌjkɨdɨp jaꞌ. Wɨnets Jesús ja yjɨwaꞌ̱wɨdøø nɨmakmajtsk, jøts ja ojts tyukmadoowɨnɨbøjkɨdɨ
jadɨgojk sa̱ jaty ja wyɨnaty yjaṯwaꞌ̱aṉ̃ kyubatwaḺgxaṉ̃. 33Yɨdeꞌen ja ñɨmaa̱j̱yɨdøø:

―Mꞌejxtɨp ku ɨxyam̱ nbejtyɨndɨ jøts nnijkxyɨndɨ jam Jerusalén ma̱ øts jaa̱ꞌ̱y xkøyaḵt, pøn møj ku-
danaabyɨꞌajtpy ja nax̱wiiꞌñɨt jaa̱ꞌ̱y, jøts øts ja israelɨt jaa̱ꞌ̱y tyeetywɨndsøn jam xmaṯst jøts ja kaj̱pxwejpɨtøjktɨ,
jaꞌats tyikutuktɨp jøts ø nꞌookt, jam øts ja xkøyaḵtɨt ma̱ ja wenk jaa̱ꞌ̱y yikutuktɨ møkꞌampy. 34Yikxon ø
nyiktaxeꞌekt, yikwop yikoxp øts, xnɨdsujɨp øts ja jaa̱ꞌ̱y, jøts øts ja jaa̱ꞌ̱y xyikꞌookt; jøts ku øts wyɨnaty jadeꞌen
tø nꞌøøky, kyɨdɨgøøk xøøw øts jadɨgojk nbɨdsøꞌømt jap ooꞌkpɨ jutjøtpy.

Ku ja Jacobo møøt ja Juan tꞌamɨdoodøø ja mayꞌaj̱tɨn
35Xjats ja Jacobo, møøt ja Juan pøn ja Zebedeo myaj̱nkꞌaj̱ttɨp, jaꞌ ojts tnɨmendɨ ja Jesús jøts ja tnɨmaadyɨ:
―Wɨndsøn, jaꞌ øø ndsøjkpy jøts øø xuujnɨt ja mayꞌaj̱t, jaꞌ øø nꞌamɨdoowampy.
36Wɨnets ja Jesús tyiktɨɨy yɨdeꞌen:
―¿Ti døꞌøn mdsojktɨp, ti ø nduꞌump?
37Xjats ja wyaṉdøø:
―Xmøøtsøønɨ øøts ku myikutukt, adsow aduuk øøts xyiktsøønɨt mgutujktaa̱j̱kjøtpy, jøts øøts ja jaa̱ꞌ̱y

xwɨndsøꞌøgɨt.
38Wɨnets ja Jesús wyaa̱ṉ̃:
―Kaꞌapmeets yø xnɨjaw̱ɨ pø timeemꞌamɨdøøpy. Ngupøkpøts ja ayoꞌon jøts pønɨ sa̱ øts ja jaa̱ꞌ̱y xꞌuktuꞌunt.

¿Jøts meets, mgupøktɨp meets nayɨdeꞌen ja ayoꞌon jøts pønɨ sa̱ meets ja jaa̱ꞌ̱y mꞌuktunɨt?
39Xjats ja yꞌadsoodøø jøts ja wyaṉdøø:
―Ngupøkp øøts, tiku øøts ndejɨnt ngagupøkt.
Wɨnets Jesús ja tnɨmaa̱y̱:

―Janch jadeꞌen, mjanchkupøkp meets nayɨdeꞌen ja ayoꞌon midi ø ngupøkp, jøts mjanchkupøktɨp meets

nayɨdeꞌen pønɨ sa̱ øøts ja jaa̱ꞌ̱y xꞌuktuꞌundɨt; 40 tyimyøꞌ ku meets xmøøtsɨnaawyaꞌ̱aṉ̃ adsow aduuk, kidi øtsɨp
meets ja nmoꞌop, ja Dios Teety ja tyaḵp jøts jaꞌ ja myoꞌop pønɨ pøn ja jadeꞌen tø ttamɨdsøky.

41Xjats ku ja yjaduꞌukpɨ pyabøjkpɨtøjk tmadoodøø jadeꞌen, wɨnets ja yjanchꞌam̱bøjktøø, jøts ja Jacobo
yikmɨꞌam̱bøjktøø møøt ja Juan. 42Wɨnets ja Jesús pyabøjkpɨtøjk tyaj̱xmujky, jøts ja tnɨmaa̱y̱:

―Yɨdeꞌenꞌampy ja jaa̱ꞌ̱y wyɨndsønꞌaty pøn Dios kyajpxy tkabadundɨp, jaꞌayɨ nugo ja jaa̱ꞌ̱y tyiktuñ,
jøts ja tuꞌugyɨ tjaꞌabøjkøxnɨ. 43 Jøts kaꞌ mee nøjkx jadeꞌen mjaṯtɨ. Wenk meets mjaꞌamɨ, pønɨ pøn
namyøjpɨktaꞌ̱aḵwaj̱nɨp, jaꞌ ɨdøꞌøn jadeꞌen møjtøkɨp pønɨ pøn ja myɨguꞌuk twɨndsøꞌjkɨp; 44 jøts pønɨ pøn tsuj
wɨndsønꞌaṯwam̱p, jaꞌ ɨdøꞌøn wɨndsøndøkɨp pønɨ pøn tukɨꞌɨyɨ ja jaa̱ꞌ̱y jadeꞌen tpudøjkɨp. 45 Jaꞌagøjxp ø nmiñ
jøts ja jaa̱ꞌ̱y nbudøkɨt øy ti tunk nduꞌunt, kidi jaꞌajɨp øts tø nnɨmiñ jøts øts jaa̱ꞌ̱y øy ti tunk xuujnɨt, jaꞌ ø tø
nnɨmiñ jøts øts pøkyjaa̱ꞌ̱y ngubajtɨt ja pyøky ku nꞌookt wɨnets ja mayjaa̱ꞌ̱y yikpojkpɨmaaꞌkxt. Øts ɨdøꞌøn jaꞌ
myøjkudanaabyɨꞌajtpy ja nax̱wiiꞌñɨt jaa̱ꞌ̱y.

Ku ja Jesús tyikwɨnꞌejxwaꞌkxy ja wɨnap̱ jaa̱ꞌ̱y pøn txøøwꞌaj̱tp Bartimeo
46Xjats ja yjaꞌ̱ttøø Jericó. Jøts ku ja Jesús pyabøjkpɨtøjk jam wyɨnaty tmøøtpɨdsimy kaj̱pjotp møøt ja

mayjaa̱ꞌ̱y, wɨnets wɨnap̱ jaa̱ꞌ̱y ja tuꞌuk tpaṯtøø pøn txøøwꞌaj̱tp Bartimeo, ja Timeo yꞌuꞌnk, jam ja wyɨnaty
chøønɨ tuuꞌam̱ jøts ja tigati tyikmuky. 47Xjats ku ja tnɨmadøøy jøts ku ja Nazaretɨt jaa̱ꞌ̱y jam wyɨnaty ñaxy
midi txøøwꞌaj̱tp Jesús, wɨnets ja wɨnap̱ jaa̱ꞌ̱y møkꞌampy kyaj̱pxkejky jøts ja wyaa̱ṉ̃:

―¡Wɨndsønꞌaj̱tɨm, rey David yꞌap̱ yꞌuꞌnk, ayoꞌejxk øts!
48Xjats ja mayjaa̱ꞌ̱y ja møkꞌampy wyɨngugaj̱pxɨyøø jøts ja yꞌamoꞌont, kaꞌap ja wɨnap̱ jaa̱ꞌ̱y yꞌamøñ, neꞌegɨ

ja tjaa̱ḵyikjɨnaj̱xꞌadɨꞌɨch, yɨdeꞌen ja wyaa̱ṉ̃:
―¡Mets myɨmajtskꞌap̱ꞌaj̱tɨp ja møj wɨndsøn David, ayoꞌejxk øts!
49Xjats ja Jesús wyaꞌ̱kꞌøyɨyɨɨꞌñ, jøts ja pyabøjkpɨtøjk ja tnøjmɨ:
―Nøjkx xꞌatswaw̱dɨ.
Wɨnets ja wɨnap̱ jaa̱ꞌ̱y yꞌatsyikwaa̱y̱, yɨdeꞌen ja tꞌatsnɨmaadyøø:
―Tsojk, pɨdøꞌøk, ɨxam̱ ɨdøꞌøn myikwaa̱ḏsøy.
50Xjats ja jatyɨ tnajtswøjɨyɨɨꞌñ ja yukwop, woꞌonjøꞌkp ɨnet ja adsuꞌjky, jøts ja tnɨnijkxy ja Jesús. 51Wɨnets

Jesús ja yiktøøjøø:
―¿Ti mdsøjkpy, sa̱ me nduꞌunt?
Xjats ja wɨnap̱ jaa̱ꞌ̱y yꞌadsøøy jøts ja wyaa̱ṉ̃:
―Wɨndsøn, ja wɨnꞌejxwam̱p øts.
52Wɨnets ja Jesús ja tnɨmaa̱y̱:
―Nøjkxnɨ; tø me mdsoknɨ kumɨ tø me xjanchjaw̱ɨ.
Xjats ja wɨnap̱ jaa̱ꞌ̱y jatyɨ wyɨnꞌejxwaꞌkxy, jøts ja tpanijkxy ja Jesús jam tuuꞌam̱.

11
Ku ja Jesús kya̱jptøjkɨyɨɨꞌñ Jerusalén

1Xjats ku ja jam wyɨnaty yjaꞌ̱aṯwaṉɨdɨ Jerusalén, wɨnets ja tyaṉdøø jam Betfagé midi ja kaj̱p Betania
wyɨnatymøøt ñamyɨwɨngonꞌatyɨ, ja kaj̱pmidi jamwyɨnaty taṉdɨp kojpk ɨxꞌam̱midi txøøwꞌaj̱tp Olivos, jamts
ja Jesús pyabøjkpɨtøjk namajtsk tkajxtsøøꞌñ, 2 jøts ja tnɨmaa̱y̱:

―Nøjkxtɨ ɨxem ma̱ yø kaj̱puꞌnk wɨngon, jøts ku net jam mjaꞌ̱aṯtɨt, jamts ɨnet buuruꞌnk tuꞌuk kuwɨɨñ
xpaa̱ṯtɨt midi tsotsnɨm, midi kaꞌanɨm pøn ttatsøønɨ. Nøjkx xꞌatsmɨgajɨdɨ jøts xwejtsmeꞌendɨt. 3 Jøts ku pøn
myiktøwɨdɨt tiku jadeꞌen mꞌadøꞌøtstɨ, jadeꞌen xnøjmɨdɨt jøts ku tꞌanuuꞌkxwaꞌ̱aṉ̃ nwɨndsønꞌaj̱tɨm, jøts ku ja
jatyɨ tyikwɨmbejtkojmɨt.

4 Xjats ja pyabøjkpɨtøjk ñøjkxtɨ, jøts ja buuruꞌnk ja ojts tjanchpaa̱ṯtɨ kuwɨɨñ jam tøkꞌagøꞌøm, jam ja
tpaa̱ṯtɨ tuuꞌam̱ jøts ja tmɨgajɨdøø. 5Wɨnets ja jaa̱ꞌ̱y wɨnaa̱g̱ɨn tyiktøødøø pøn jam wyɨnatyɨ, yɨdeꞌen ja ojts
ñɨɨꞌmyxyɨdɨ:

―¿Ti mdundɨp? ¿Tigøjxp ku yø buur xmɨgajɨdɨ?
6Xjats ja pyabøjkpɨtøjk yꞌadsoodøø jadeꞌen sa̱ Jesús ja wyɨnaty tø ñɨɨꞌmxyɨdɨ; wɨnets ja ojts yikmajtstuꞌuttɨ

jøts ja jam chooꞌndɨ. 7Xjats ja jadeꞌen tyiktsoꞌondøø ja buur, jøts Jesús ja ojts ttanɨnøjkxtɨ; wɨnets ja wyet ja
ttajɨbaꞌandøø ja buur, jøts Jesús ja ttawaaꞌtspejty ja jɨyujk. 8May jaa̱ꞌ̱y ja wyet ojts tyaꞌaptɨ jam tuuꞌam̱, jøts
may ujtsꞌaa̱y̱ ja ojts ttuꞌkxtɨ jøts ja jam nayɨdeꞌen tpɨktaḵtøø, jøts ja Jesús jadeꞌen tpaṯsowaꞌ̱aṉdɨ ejxɨm møj
wɨndsønɨn. 9Xjats ja nɨdukɨꞌɨyɨ møkꞌampy kyaj̱pxkaktøø, jøts ja nɨduknax̱ wyaṉdøø:

―¡Dios Teety tsaj̱pjotpɨt, kunuuꞌkx yø wɨndsøn pøn me tø xkexy! 10 ¡Kunuuꞌkx yø wɨndsøn midi mgutujk
mɨmejnɨyɨp, wan ja tyeetyꞌap̱ David tyikmøjtaa̱j̱kɨ ja kyutujk jadɨgojk! ¡Kuuyɨ ja Dios Teety jaduꞌuk yjaa̱ḵꞌøyɨ!

11Xjats ja Jesús jadeꞌen tyøjkɨyɨɨꞌñ Jerusalén, jadeꞌen ja yjaꞌ̱jty jam tsap̱tøjkjotp. Jøts ja ojts tꞌejxkixy tukɨꞌɨyɨ
ti jaty jamwyɨnaty ejtp; jøts ku ja ojts jadeꞌen tꞌukꞌejxkixy, wɨnets ja ñøjkxnɨ jam Betaniamøøt nɨmakmajtsk
pyabøjkpɨtøjk, jaꞌagøjxp ja ojts ñøjkxnɨdɨ ku ja et wyɨnaty tø chuuꞌñɨ.

Ku ja Jesús tꞌayoꞌonmɨgajpxy ja iigɨ tsaꞌ̱am̱guipy midi ja tyøøm kaꞌejtp
12Xjats ku ja Jesús kyɨmjabom chooꞌndøø Betania, wɨnet yuu ja pyaa̱j̱tøø. 13 Jøts ja jagam tꞌejxpaa̱j̱ty tuꞌuk

ja iigɨ kipy midi jam wyɨnaty janchꞌaa̱m̱yøøt; xjats ja ojts tnɨnijkxy jøts ja tꞌatsꞌejxwaꞌ̱aṉ̃ pønɨ jam ɨdøꞌøn ja
tyøøm. Jøts ku ja ojts tꞌixy, nɨ tuꞌugɨn ja tyøøm ja tkapaa̱j̱tɨ, nugo ja wyɨnaty janch aa̱y̱ ja ñaxy, kumɨ kaꞌanɨm
ja tiempɨ wyɨnaty tpaa̱ṯy ku ja iigɨ tyøømɨ. 14Wɨnets ja Jesús tmɨgajxpy ja iigɨ kipy, yɨdeꞌen ja tnɨmaa̱y̱:

―¡Nɨjuunɨ mgaꞌuktøømɨñɨt!

Ku ja Jesús jadeꞌen wyaa̱ṉ̃, myadowdɨ ja pyabøjkpɨtøjk jaꞌadɨ.
Ku ja Jesús twojpɨdsømguixy ja tooꞌkpɨtøjk jam tsap̱tøjkjotp

15 Jawaanɨ yꞌijty, xjats ja yjaꞌ̱ttøø jam Jerusalén. Jøts ku ja Jesús tyøjkɨyɨɨꞌñ tsap̱tøjkjotp, wɨnet ja
tꞌɨxwojpɨdsømgɨjxy ja jaa̱ꞌ̱y pøn jap wyɨnaty tooꞌktɨp yaj̱ktɨp, midi jam wyɨnaty juudyɨp kaj̱pxtɨp, tukɨꞌɨyɨ
ja tꞌɨxkajxpɨdsømgɨjxy. Nayɨ yikpɨdsøøm ja jaa̱ꞌ̱y jaꞌ pøn jam wyɨnaty meeñ tkugondɨp, tukɨꞌɨyɨ myesɨ ja
yiktejtsap̱waj̱køjxtøø, jøts nayɨdeꞌen ja paḵ tooꞌkpɨ chɨnaabyajt yiktejɨmbejtkøjxtøø; 16 jøts ja Jesús ja jaa̱ꞌ̱y
tkaꞌuktukꞌanaj̱xnɨ ja tsap̱tøjk ku ja jam tigati tjatsømnax̱waꞌ̱aṉdɨ. 17Yɨdeꞌen ja Jesús tnɨmaa̱y̱ ja jaa̱ꞌ̱y ku ja
yikꞌɨxpɨjky:

―Yɨdeꞌen jap nøkyɨjxpy wyaꞌ̱aṉ̃: “Jaꞌ øts ndøjk wyaꞌ̱aṉt jøts nax̱wiiꞌñɨt jaa̱ꞌ̱y jap tꞌajotꞌaṯtɨt ja Dios Teety”;
jøts kaꞌap meets ja jadeꞌen ti xyiktuñ, maaꞌtstaa̱j̱k meets jaꞌ tø xyikwaṉɨ.

18 Xjats ku ja jadeꞌen tmadoodøø ja israelɨt jaa̱ꞌ̱y tyeetywɨndsøn møøt ja kaj̱pxwejpɨtøjk, wɨnets ja
tꞌɨxaadyøjkɨdøø ja taa̱y̱ jøts ja ttukuꞌoogɨwyaꞌ̱aṉdɨ, chøꞌjkɨdɨp ɨdøꞌøn jaa ku ja yjaa̱ꞌ̱y yikpøjkøxnɨyɨdɨt, paty ja
jadeꞌen tnɨdaa̱y̱ɨwyaꞌ̱aṉdɨ kumɨ tyumnɨjaꞌ̱wɨnɨyɨp ja mayjaa̱ꞌ̱y ja wyɨnaty ku ja janchnɨgyumaa̱p̱ yikꞌɨxpiky.
19Xjats ku ja et chuuꞌñaa̱̱ kyoodsɨñaa̱,̱ wɨnets ja Jesús tmøøtsooꞌnaa̱̱ ja pyabøjkpɨtøjk jam møj kaj̱pjotp, jøts
ja jam ñøjkxtɨ ma̱ ja chøønɨdɨ.

Ku ja iigɨ tsaꞌ̱am̱guipy tyɨɨjch
20Xjats ku kyɨmjabomꞌaj̱ty, wɨnets ja jam jøpyɨ ñaj̱xtøø ma̱ ja iigɨ kipy jamwyɨnaty tyanɨ, jøts ja ojts tꞌejxtɨ

ku ja wyɨnaty tø tyøjtsjøꞌknɨ yꞌaa̱ṯsjøtpy. 21Wɨnets ja Pedro ja tjaꞌ̱myejch, jøts ja tnɨmaa̱y̱ ja Jesús:
―Wɨndsøn, ejx ja iigɨ kipy tø tyøøtsnɨ midi ojts xꞌayoꞌonmɨgajxpy.
22Wɨnets ja Jesús yꞌadsøøy jøts ja wyaa̱ṉ̃:
―Janchjaw̱ɨdɨ Dios møkꞌampy. 23 Janch meets ɨdøꞌøn nnøjmɨ, pønɨ pøn tnɨmaapy yaꞌ̱aṯ kojpk: “Nøjkx

mejyjotp, jamts mdøkɨt”, pønɨ ku amumjoojt jadeꞌen mwɨnmay ku kaꞌap mmay mdaj̱y, jøts ku køꞌøm
xjanchjaw̱ɨ ja mꞌayuujk pønɨ sa̱ wyɨnaty tø mwaꞌ̱aṉ̃, jaṯp ɨdøꞌøn ja jadeꞌen pønɨ ku wyɨnaty jadeꞌen ja
janchjaꞌ̱wɨn xmøøtꞌaty. 24Patymee nnøjmɨ pønɨ ti jatymꞌamɨdoodɨp ja Dios, pønɨ timguꞌamɨdoowɨdɨp jøts ku
xjøpꞌejxtɨt jadeꞌen, jaṯpts ja jadeꞌen. 25 Jøts ku mdiosꞌajotꞌaṯtɨt, pønɨ jam ja mmɨdseptɨ, maaꞌkxuktɨ, jøts Dios
Teety nayɨdeꞌenmbojkpɨmaaꞌkxɨdɨt pøn jap tsaj̱pjøtpy. 26Pønɨ ku kaꞌap xmaaꞌkxuktɨ ja mmɨguꞌuk, nayɨdeꞌen
meets ja Dios Teety mgapojkpɨmaaꞌkxɨt pøn jap tsaj̱pjøtpy.

Ja Jesús myøkꞌa̱jtɨn
27Xjats ja jadeꞌen jadɨgojk ñøjkxtøø jam Jerusalén. Jøts ku ja Jesús jap wyɨnaty wyɨdity jap tsap̱tøjkjøtpy,

wɨnets ja jap ojts ñɨmiñɨ ja teetywɨndsøn, ja kaj̱pxwejpɨtøjk, jøts ja møjaa̱ꞌ̱dyøjktɨ pøn ja kutujk jam wyɨnaty
tꞌadsɨnaadyɨp, 28 jaꞌats ja ojts yiktɨyɨ, yɨdeꞌen ja wyaṉdøø:

―¿Pøn jadeꞌen tø mdanɨgutujkꞌatyɨ ku jadeꞌen mꞌadɨꞌɨch ya̱ tsap̱tøjkjøøjty? ¿Pøn mets jadeꞌen mgutujk-
møꞌøyɨ?

29Xjats ja Jesús yꞌadsøøy jøts ja wyaa̱ṉ̃:
―Nayɨdeꞌen mee nyiktøøwam̱ɨ; pønɨ xꞌadsoowɨmbejtɨp øts ɨnet, wɨnets ɨnet ndukmadoꞌodɨt pøn øts

yø jadeꞌen tø xanɨgutujkꞌaty ku øts jadeꞌen nꞌadɨꞌɨch. 30Ku ja Juan Bautista ojts yiknøbety, ¿pøn ja ojts
tyanɨgutujkꞌatyɨ ku ja jadeꞌen yꞌadɨɨjch? ¿Sa̱ mee mꞌukwaꞌ̱aṉ̃, Dios ja ojts tyanɨgutujkꞌatyɨ jøts ja jadeꞌen
yꞌadøꞌøtst? Adsoojɨmbejtɨk øts.

31Wɨnets ja køꞌømyɨ ñagyaj̱pxkaajkɨdøø, yɨdeꞌen ja ñawyaꞌ̱aṉ̃ɨdɨ:
―¿Sa̱ njanchꞌuknɨmaa̱ꞌ̱yɨnt? Ku net yø njanɨmaa̱ꞌ̱yɨnt: “Dios ja ojts kyutujkmøꞌøyɨ”, yɨdeꞌen adøm

ɨnet yø xꞌadsoꞌowɨnt: “¿Jøts tigøjxp ku kaꞌap xjanchjaw̱ɨdɨ pønɨ jadeꞌendam jaꞌ?” 32 Jøts ja jaa̱ꞌ̱y ɨnet
xmɨꞌam̱bøjkmaꞌant ku net njawaꞌ̱aṉmaꞌant jøts ku jaa̱ꞌ̱y ja ojts kyutujkmøꞌøyɨ.

Jadeꞌen ja køꞌømñawyaj̱nɨdøø, jøts kumɨ ñɨjaꞌ̱wɨdɨp ja jaa̱ꞌ̱y wyɨnatymay ku ja Juan ja Dios kyugajpxyꞌatyɨ,
paty ja jadeꞌen chøꞌjkɨdøø. 33 Jøts ja yɨdeꞌen tnɨmaadyɨ ja Jesús:

―Kaꞌap øøts ja nnɨjaw̱ɨ.
Xjats ja Jesús tnɨmaa̱y̱ ja jaa̱ꞌ̱y:
―Nayɨdeꞌen meets ja kaꞌap ndukmadoꞌot pøn øts jadeꞌen xanɨgutujkꞌaj̱tp ku øts jadeꞌen nꞌadɨꞌɨch.

12
Ku ja Jesús tmadya̱kpa̱a̱jty ja kaꞌødyumbɨ

1Wɨnets ja Jesús tmɨgaj̱pxøjkɨyɨɨꞌñ ja jaa̱ꞌ̱y ejxpajtɨn madyaꞌ̱aḵyøjxp, yɨdeꞌen ja wyaa̱ṉ̃:
―Jaa døꞌøn jaa̱ꞌ̱y wyɨnaty tuꞌuk pøn ja uvɨ tsaꞌ̱am̱ ojts tteeñ kyam̱jotp; jøts ja yikxon tnagueemy tnabɨjky,

jøts ku ja jadeꞌen tꞌuktuuñ wɨnets ja tyikꞌøyɨyɨɨꞌñ tuꞌuk ja uvɨ kumdaa̱j̱k ma̱ ja uvɨ tsaꞌ̱am̱ nøø ojts ɨdøꞌøn ja
jadeꞌen tyikꞌøyɨ, xjats ja tpøjch tuꞌuk tøjk janch køjxp jam kyam̱jotp. Kam̱ ejxꞌetaa̱j̱k ɨdøꞌøn ja yikꞌøyɨyɨɨꞌñ,
ojts ɨdøꞌøn ja jadeꞌen tyikꞌøyɨgyixy.

’Wɨnets ja tamuky tkøyaj̱knaa̱̱ ja kyam̱, tumbɨ ja ojts ttukmɨdañ, jøts ja ñøjkxnɨ abiky et. 2Xjats ku ja
tiempɨ tpaa̱j̱ty juunɨ chaꞌ̱am̱y ja uvɨ tsaꞌ̱am̱, wɨnets ja wɨndsøn tkejxy tuꞌuk ja tyumbɨ jam ma̱ ja jaa̱ꞌ̱y ja
tsaꞌ̱am̱gam̱ jam wyɨnaty tø tmɨdaṉdɨ jøts ja jam tꞌatstukꞌamɨdoowaꞌ̱aṉ̃ ja tsaꞌ̱am̱ kɨkujkp midi jam wyɨnaty
ejtp kyam̱jotp. 3Xjats ku ja tumbɨ jam yjaꞌ̱jty, wɨnets ja jatyɨ yikmaj̱ch jøts ja kam̱ ejxꞌetpɨ ja ojts chiigyɨyɨ,
kaꞌap ja ti yikmøøy, jadiꞌiñɨ ja jamwyɨmbijty. 4Wɨnets ja kugam̱ tkejxy jaduꞌuk tyumbɨ nay jam; ojts ja ñijkxy
jøts ja jam nayɨdeꞌen yiktuuñ, yikxon ja jam ojts tyikaꞌ̱ac̱h, ojts ja chaachɨ kyubaj̱kɨjxpy, janchiktsepmɨgaj̱px
ja jam. 5Xjats ku ja nay jadiꞌiñɨ wyɨmbijty, wɨnets ja kugam̱ tjaa̱ḵejxy jaduꞌuk tyumbɨ pøn ja kam̱ ejxꞌetpɨ ojts

tyikꞌooktɨ. Janch namay ja tumbɨ tmøøtꞌaty jøts ja xyumɨkexy tuꞌuk jaty ja tsaꞌ̱am̱ tsømbɨ; jaꞌats jam ojts ja
kam̱ ejxꞌetpɨ kyaꞌødyuñɨdɨ, pømbɨ yikwojp yikojx, jøts pømbɨ wɨnaa̱g̱ɨn ooꞌktøø.

6 ’Jamts ja kugam̱ myaj̱nkuꞌnk wyɨnaty tø tmøøtañ, tuꞌugyɨ ja tꞌuꞌnkꞌaty, jaꞌats ja jam køꞌøm myøøtaa̱ṉ,
jaꞌayɨ ja yjanchøjkpy; xjats ja ojts ɨxꞌoojk tkexñɨm, yɨdeꞌen ja wyaa̱ṉ̃: “Yikwɨndsøꞌøgɨp yø kumɨ øts nꞌuꞌnk
yøꞌ.” 7 Jøts ja tumbɨtøjk pøn jam wyɨnaty tꞌejxꞌejttɨp ja tsaꞌ̱am̱gam̱, kaꞌap ja jadeꞌen wyaṉdøø jøts ja
twɨndsøꞌøgɨdɨt, tꞌɨxwɨbejpɨdsøjmɨdøø neꞌegɨ jɨnaxy ja ñawyaꞌ̱aṉ̃ɨdøø: “Yaꞌ̱aṯ ɨnet jaꞌ pøn kugam̱ꞌaṯp; wan
tyikpaꞌøꞌjkyɨmp jøts adøm yø tsaꞌ̱am̱gam̱ njaꞌbøjknaꞌant.” 8Xjats ja jadeꞌen tmaj̱tstøø, jøts ja tyikꞌooꞌktøø,
ojts ja ñɨneꞌkx ja tꞌɨxwɨbejpɨdsøjmɨdøø jam tsaꞌ̱am̱gam̱jotp.

9 ꞌJøts, ¿ti tyuꞌump ja kugam̱ køꞌøm ku ja yꞌuꞌnk jadeꞌen yꞌøꞌjky? Kuwaṉɨ ja køꞌøm tnɨmeꞌent, wɨnets ja
tyikudɨgøøgyøxt ja kam̱ ejxꞌetpɨ, jøts ja abikyjaa̱ꞌ̱y ja tꞌɨxaꞌ̱aṯt, jaꞌats ja myoꞌop ja chaꞌ̱am̱gam̱.

10 ’¿Kaꞌanɨm ja nøky xkaj̱pxɨdɨ ma̱ yɨdeꞌen wyaꞌ̱aṉ̃?
Ja tsaa̱̱ midi ja pojtspɨ kyaꞌukꞌaꞌejxɨdøø,
Jaꞌats neꞌegɨ ɨxyam̱ tø yꞌukyikpɨktaḵnɨ pøch kyubaj̱k jøts ja ttamaj̱tsmujkixy ja pøch.
11 Ja Dios Teety ɨdøꞌøn jadeꞌen tø ttuñ, øy yø nɨgyumaa̱p̱ njajaꞌ̱wandɨ.
Jadeꞌen ja Dios kyajpxy wyaꞌ̱aṉ̃.

12 Wɨnet et ja israelɨt tyeetywɨndsøn tmaj̱tswaṉdøø ja Jesús, jaꞌagøjxp ku ja wyɨnaty tø myɨgajpxyɨdɨ
jadeꞌen. Jøts kumɨ chøꞌjkɨdɨp ja mayjaa̱ꞌ̱y ja wyɨnaty, paty ja ojts jadiꞌiñɨ tmajtstuꞌuttɨ, jøts ja jadeꞌen
chooꞌnɨdøø.

Ku yikajpxyꞌaty ja kugubajt
13Waanɨ yꞌijty, xjats ja Jesús wɨnaa̱g̱ɨn yiktanɨguejxy ja fariseotøjk møøt ja Herodes myɨguꞌuk, jøts ja nugo

yjotꞌejxwaꞌ̱aṉ̃ɨ, jaꞌ ja nugo chojktɨp jøts ja kyaj̱pxɨgøꞌøty, jaꞌats ja yiktanɨꞌøønɨp. 14Ojts ɨdøꞌøn ja Jesús jam
yiknɨmiñ, jøts ja yiknɨmaa̱y̱:

―Wɨndsøn, nnɨjaꞌ̱wɨp øøts jøts kumets tɨy janchmgajpxy, kume kaꞌap xmøjpɨktaꞌ̱aḵy pønɨ sa̱ jaty ja jaa̱ꞌ̱y
wyaꞌ̱aṉdɨ, jøts kumɨ kaꞌap mets pøn xꞌejxkapy xkaꞌejxkapy, mdumꞌejxkaj̱pkijxpy mets ja jaa̱ꞌ̱y, jøts tuꞌugyɨ
mets tɨy janch xukꞌɨxpiky ja jaa̱ꞌ̱y sudso nnøjkxɨn ma̱ Dios, paty øø nyiktøøwaꞌ̱aṉ̃: ¿Øy ku øøts ja wɨndsøn
César nmɨyaḵt nmɨgubatt, uk kaꞌap? ¿Nmoꞌop øøts ja meeñ, uk kaꞌap?

15Xjats kumɨ ñɨjaꞌ̱wɨp ja Jesús wyɨnaty jøts ku nugo yjotꞌejxwaꞌ̱aṉ̃ɨdɨ, wɨnets ja tnɨmaa̱y̱:
―¿Tiku ø xjotꞌejxtɨ? Yaḵtɨ tuꞌuk meeñ, wan ø tꞌukꞌijxy.
16Xjats ja ojts tmoꞌodɨ, xjats ku Jesús ja twɨnꞌixy wɨnets ja ojts tyiktɨy, jøts ja wyaa̱ṉ̃:
―¿Pøn yaꞌ̱aṯ ja wyeen yꞌaa̱w̱, jøts pøn yaꞌ̱aṯ ja xyøøw ɨxya̱ kyøjxjaꞌ̱ay̱ɨ?
Xjats ja yꞌadsoodøø jøts ja wyaṉdøø:
―César yøꞌ yjaꞌ.
17Wɨnets Jesús ja tnɨmaa̱y̱:
―Moꞌodɨ ja César ja yjaꞌ pønɨ midi ja yjaꞌajtpy, jøts ja Dios xmoꞌodɨt pønɨ midi ja yjaꞌajtpy.
Jøts ku ja Jesús jadeꞌen wyaa̱ṉ̃, wɨnets jaa̱ꞌ̱y ja ñɨgyumaa̱p̱ tjaꞌ̱wɨdøø ku ja jadeꞌen yꞌadsøøy.
Ku ja ja̱a̱ꞌy tyiktøwdɨ pønɨ janch ɨdøꞌøn jaꞌ ku ooꞌkpɨ jadɨgojk jyujkpyøktɨt

18Xjats ja Jesús ja saduceotøjk ojts ñɨmiñɨyɨ. Jaꞌ ñɨmejnɨyɨ pøn nømdɨp jøts ku ooꞌkpɨ nɨjuunɨ kyaꞌukpɨd-
sømnɨdɨt jap ooꞌkpɨ jutjøtpy; jaꞌats ja ojts yiktɨyɨ jøts ja ojts ñɨɨꞌmxyɨ:

19―Wɨndsøn, yɨdeꞌen ja Moisés ojts tjaadyañ tuꞌuk ja kutujk pønɨ pønɨk tkuꞌooꞌkp ja ñɨdøꞌøxy, jøts ku
ja yꞌuꞌnk ja nɨ tuꞌuk tkayiktañ, wɨnets ja kuꞌøktyøꞌøxy tmøøtꞌamajtskɨt ja ñɨyaa̱ꞌ̱y ooꞌkpɨ myɨguꞌuk midi
nadyuꞌuk jøts ja jadeꞌen yikaꞌaxɨyɨt. 20 Jøts ja døꞌøn ja jaa̱ꞌ̱y wyɨnaty nɨwɨxujktɨ, jadeꞌen ja tyukjaa̱ꞌ̱yꞌaṯtɨ.
Xjats ja myøjpɨ jawyeen yꞌamajtskɨyɨɨꞌñ, jøts ja jatyɨ tkuꞌøꞌjky ja ñɨdøꞌøxy, kaꞌanɨm ja yꞌuꞌnk ja wyɨnaty
tpaa̱ṯɨnɨm. 21Ku døꞌøn ja jadeꞌen yꞌøꞌjky, wɨnets ja mutskpɨ midi ja ooꞌkpɨ wyɨnaty myɨjɨdsimyꞌajtpy, jaꞌ ojts
tmøøtꞌamajtskɨ ja kuꞌøktyøꞌøxy, jøts ja nayɨdeꞌen yꞌooꞌknɨmøø, nɨ tuꞌugɨn ja yꞌuꞌnk ja tkayiktaa̱ṉ̃; nayɨdeꞌen
ja myɨdɨgøøkpɨ yaa̱ꞌ̱y yjaj̱ty. 22Nɨdukɨꞌɨyɨ ja tøꞌøxy ja tyiknaj̱xkɨjxy ja yaa̱ꞌ̱dyøjk nɨwɨxujk yaa̱ꞌ̱y, jøts nɨpøn
ja yꞌuꞌnk ja ojts kyadukpaa̱ḏyɨ, nɨpøn ja yꞌuꞌnk tkayiktaa̱ṉ̃. Xjats ja tøꞌøxyøjk nayɨdeꞌen yꞌooꞌknɨmøø. 23 Jøts
ku ja jadɨgojk pyɨdsøꞌømdɨt jap ooꞌkpɨ jutjøtpy, ¿pømbɨ ja tøꞌøxy nøjkx jadɨgojk tnɨdøꞌøxyꞌaty, kumɨ tø ja
nɨdukɨꞌɨyɨ tꞌatsnɨdøꞌøxyꞌaj̱tkøxtɨ?

24Xjats ja Jesús yꞌadsøøy jøts ja wyaa̱ṉ̃:
―Kaꞌ mee mꞌøwyɨnmay, jaꞌagøjxp ku xkanɨjaw̱ɨdɨ ja Dios kyajpxy, ku xkanɨjaw̱ɨdɨ ja Dios myøkꞌaj̱tɨn.

25Ku døꞌøn ja ooꞌkpɨ nøjkx pyɨdsømdɨ jadɨgojk jap ooꞌkpɨ jutjøtpy, nɨpøn nøjkx kyaꞌukꞌamajtskɨñɨ, nɨpøn
nøjkx kyaꞌuktøꞌøxmyɨyøꞌøñɨ, nɨpøn yꞌuꞌnk tkaꞌukyikꞌamajtskɨñɨt. Jadeꞌen ja tsɨnaa̱ꞌ̱yɨn ja nøjkx tyiknax̱tɨ
ejxɨm aṉkɨlɨs pøn tsɨnaadyɨp jap tsaj̱pjøtpy. 26 ¿Kaꞌap meets xnɨjaw̱ɨ, jøts ku ja Dios kyajpxy wyaꞌ̱aṉ̃ ku ja
ooꞌkpɨ pyɨdsøꞌømt jadɨgojk jap ooꞌkpɨ jutjøtpy? ¿Kaꞌanɨm ja nøky xꞌɨxpøktɨ midi ja Moisés ojts tjaꞌ̱ay̱, ma̱
ja tnɨgajpxy sudso Dios ja ojts myɨgajpxyɨ jam ujts aa̱y̱jotp? Ku ja ojts ñɨɨꞌmxyɨ: “Tum øts xdiosꞌaj̱ttɨp ja
Abraham, ja Isaac jøts ja Jacob.” 27Kidi ooꞌkpɨpts ja ñɨdiosꞌajtpy, pø jaꞌaxɨ ja ñɨdiosꞌajtpy jøts ja tyikjujkyꞌaṯt
øy pøn. Jøts mgaꞌøwyɨnmaapy meets ɨdøꞌøn ku xkajanchjaw̱ɨdɨ.

Ja møj kutujk midi ja Dios ñɨꞌaneꞌempy
28Xjats wɨnet yjaꞌ̱jty tuꞌuk ja kaj̱pxwejpɨtøjk ja myɨguꞌuk midi wyɨnaty tø tmadøy ku ja Jesús jam jadeꞌen

tmɨnagyajpxyɨ ja saduceotøjktɨ, jøts kumɨ ja wyɨnaty tnɨjaw̱ɨ ku ja Jesús wyɨnaty øy tø yꞌadsøy, wɨnets ja
tyiktɨɨy, yɨdeꞌen ja tnɨmaa̱y̱:

―¿Midiꞌibɨ ja Dios ja kyutujk jawaanɨ møj jøts nmɨmadoꞌowɨnt?
29Xjats ja Jesús yꞌadsøøy jøts ja wyaa̱ṉ̃:

―Jaꞌ Dios jawaanɨmøj kyutujkꞌajtpymidi wam̱p yɨdeꞌen: “Israelɨt jaa̱ꞌ̱y, ukmadowdɨmeets, tuꞌugyɨ ja Dios

pøn adøm ndiosꞌaj̱tɨndɨp. 30 Jøts tsoktɨ ja jawaanɨ ejxɨm nɨti jadeꞌen xkatsoktɨ, amumjoojt ja xwɨndsøꞌøgɨdɨt,
jaꞌ tuꞌugyɨ mjotmayꞌaṯtɨp, jaꞌ tuꞌugyɨ møk mꞌajotꞌaṯtɨp.” Yaꞌ̱aṯ ɨdøꞌøn øgyutujkꞌaj̱tp. 31 Jøts jap jaduꞌuk midi
ñɨñayjadeꞌen møj, yɨdeꞌen ja wyaꞌ̱aṉ̃: “Tsok mmɨguꞌuktøjk, wɨndsøꞌøgɨ mmɨguꞌuktøjk, jadeꞌen xtsokt jøts
jadeꞌen xwɨndsøꞌøgɨt sa̱ køꞌøm mnachøkyɨ, jøts sa̱ køꞌøm mnawyɨndsøꞌøgɨyɨ.” Kaꞌap jaduꞌuk kutujk te midi
jawaanɨ møj sa̱ yaꞌ̱aḏɨndɨ.

32Xjats ja kaj̱pxwejpɨtøjk wyaa̱ṉ̃:
―Wɨndsøn, kaꞌ me mgaj̱pxɨgøy. Tɨy janch me mwaꞌ̱aṉ̃ jøts ku Dios ja tuꞌugyɨ, ku kaꞌap jaduꞌuk pøn.

33 Janch me mwaꞌ̱aṉ̃ jøts ku Dios amumjoojt ndsojkɨnt, jøts ku ja amumjoojt nwɨndsøꞌjkɨnt, jøts ku ja tuꞌugyɨ
møk nꞌajotꞌaj̱tɨnt, tyimdyɨɨgyajpxy jadeꞌen ku nmɨguꞌuk ndsojkɨnt jadeꞌen sa̱ køꞌøm nnachøjkyɨꞌɨmp. Neꞌegɨ
tyimyꞌøy yø jadeꞌen neꞌegɨ Dios chøjkpy, jøts kaꞌap jadɨneꞌen yiktsøky ku jɨyujk ku ja ti ndawɨndsøꞌjkɨꞌɨnt,
ku ja ti ndamɨyojxɨn jam altaj̱rkøjxp.

34Xjats ku ja Jesús ojts tꞌixy ja jaa̱ꞌ̱y ku ja Dios kyajpxy twɨnmadoojɨ, ku ja yikxon øy tsuj yꞌadsoojɨyøø,
wɨnets ja tnɨmaa̱y̱:

―Tyimyjawaanɨ kyaꞌity jøts mets ja Dios kyutujk xkupøjkɨt midi yjaa̱ꞌ̱y ja tyanɨtanaapy.
Jøts jadeꞌen kaꞌap pøn yꞌuknayꞌaꞌejxɨnɨyɨ jøts tyiktøøꞌadøꞌøtst øy tyiiꞌjɨ.
¿Janch ɨdøꞌøn ku ja David tꞌap̱ꞌaty ja Cristo?

35 Jam ja Jesús wyɨnaty yikꞌɨxpiky tsap̱tøjkjotp, jamts ja yɨdeꞌen wyaa̱ṉ̃:
―¿Sa̱ døꞌøn ja kaj̱pxwejpɨtøjk wyaꞌ̱aṉdɨ? ¿Pønɨk ɨdøꞌøn tijy pøn ja Dios Teety ya̱ pyɨktaa̱j̱k nax̱wiiñ jøts

wyɨndsønꞌaṯt? ¿Nugo ja møj wɨndsøn David yꞌap̱ ja tijy, kidi? 36 Janch jadeꞌen wyaꞌ̱aṉdɨ, kaꞌap ɨdøꞌøn ja
kyaꞌpxyɨ kumɨ køꞌøm ja David wyaa̱ṉ̃ ku Espíritu Santo ja ojts yꞌagaj̱pxɨyɨ, wɨnets ja Dios kyajpxy ja ojts
tjaa̱j̱yɨ ma̱ wyaa̱ṉ̃ yɨdeꞌen:
Yɨdeꞌen ja Dios Teety tnɨmaa̱y̱ ja nwɨndsønꞌaj̱tɨm:
“Ɨxaꞌ̱aḵ jøts ø xpudsøønɨt nꞌagaꞌ̱ñꞌampy,
jøts øts yø mmɨdsep nmɨmajadaḵøxt.”
37¿Pønɨ yøꞌ wyɨndsønꞌaj̱tɨm, sudso yø ndejɨnt nugo tꞌap̱ꞌaṯt?

Jadeꞌen ja Jesús wyaa̱ṉ̃. Janch namay ja jaa̱ꞌ̱y jam wyɨnaty, jøts janch jotkujk ja jam wyɨnaty pyatmadøyɨ.
Ku ja Jesús ttamɨgajpxy sa̱ yꞌadøꞌøtstɨ ja jaa̱ꞌ̱y midi yikꞌɨxpøjktɨp jam tsap̱tøjkjotp

38Yɨdeꞌen ja Jesús wyaa̱ṉ̃ ku ja jam wyɨnaty yikꞌɨxpiky:
―Øyɨm mnayꞌejxꞌetɨdɨt, ejxɨm meets kaj̱pxwejpɨtøjkɨn, mnayꞌejxnɨyɨdɨ pøn ja wyet yøñjaw̱ɨ tpajɨdøjttɨp

ku yøꞌødyɨ, pøn muum tuuꞌaj̱y nagyaj̱pxpooꞌkxɨ ttsojktɨp wɨndsøꞌøgɨ wɨnjaw̱ɨ, 39 pøn ja øybɨ tsɨnaabyajt
ttsojktɨp jap tsap̱tøjkjøtpy, pøn ja tsɨnaabyajt twɨꞌejxtɨp ku kyaawyaꞌ̱aṉdɨ, 40 jøts jaꞌ ja kuꞌøktyøꞌøxyøjk
pyøjkɨdɨp ja myeeñ, jøts ja jatyɨ tkuꞌøøꞌndɨ, ñadyijyɨ ja øy Diosꞌajotꞌaṯtɨ. Janch møk ja nøjkx tkuꞌayowɨdɨ
ku jadeꞌen yꞌadøꞌøtstɨ.

Ku ja kuꞌøktyøꞌøxy tpɨktaa̱j̱ky ja lyɨmunsɨ
41Tukꞌojk ja Jesús yꞌɨxaa̱j̱ky japmøj tsap̱tøjkjøtpy, jap ja wyɨnaty chøønɨ jap kajuunwɨndujpyma̱ ja jaa̱ꞌ̱y ja

myeeñ tpɨktaꞌ̱aḵtɨ midi ja yojxtɨp, jap ja tꞌaꞌejxuky ja jaa̱ꞌ̱y sa̱ jaty jap pønmyeeñ wyɨnaty tpɨktaꞌ̱aḵtɨ, namay
ɨdøꞌøn jaꞌadɨ. 42Wɨnets yjaꞌ̱jty tuꞌuk ja kuꞌøktyøꞌøxy pøn wyɨnaty janch ayoop, pøn wyɨnaty nɨti kaꞌejtxɨp.
Jaꞌats pyujxmeeñuꞌnk majtsk tkugoꞌonɨyɨɨꞌñ jap meeñ abøjkꞌɨɨꞌñjøtpy, tukɨꞌɨyɨ døꞌøn ja tpɨktaa̱j̱ky midi ja
wyɨnaty myøøtꞌajtpy. 43Wɨnets ja Jesús tyaa̱j̱xɨyɨɨꞌñ ja pyabøjkpɨtøjk, jøts ja tnɨmaa̱y̱:

―Janchmeets ɨdøꞌøn nnøjmɨ ku yø kuꞌøktyøꞌøxy janch neꞌegɨ jaw̱ɨ ndejɨnt ja myeeñ tø tyøxy. Nɨpøn jaa̱ꞌ̱y
ja myeeñ jadeꞌen tø tkayøxy pøn jaty ja myeeñ tø tjaꞌagonɨdɨ jap kajuunjøtpy; 44kumɨ ja myeeñ wɨndaṉk yø
jap nugo tø tpɨktaꞌ̱aḵtɨ; jøts yø tøꞌøxyøjk øy ɨdøꞌøn yø ayøy, neꞌegɨ tø yø tpɨktaḵixy ja ñɨdsɨnaa̱j̱yɨk midi yø
jam myøøtꞌajtpy.

13
Ku ja Jesús tnɨgajpxy jøts ku ja tsap̱tøjk yjett

1Xjats ku ja Jesús pyɨdsɨɨmy jam møj tsap̱tøjkjotp, wɨnet ja pyabøjkpɨtøjk ja tuꞌuk ñɨmaa̱j̱yøø:
―¡Wɨndsøn, ejxɨk mets, ti tsaa̱̱ yø jadeꞌen jøts ti tøjk yø jadeꞌen!
2Xjats ja Jesús yꞌadsøøy jøts ja wyaa̱ṉ̃:
―¿Mꞌijxpy yø møj tøjk? Nɨ tuꞌugɨn yø tsaa̱̱ ya̱ nøjkx kyatañ nɨkɨɨbyety. Meꞌendɨp ja jaa̱ꞌ̱y jøts ja nøjkx

tjaa̱g̱øxtø tukɨꞌɨyɨ yø tøjk.
Ja ejxa̱ꞌa̱n midi yikꞌexp ku wyɨnaty yiktɨɨdyunwaṉɨdɨ ja nax̱wiiꞌñɨt jaa̱ꞌ̱y

3Xjats ja jadeꞌen ñøjkxtøø jam kojpkøjxp midi txøøwꞌaj̱tp Olivos, ja kojpk midi jam wyɨnaty tsap̱tøjk
awemp tam̱p. Jamts ja Jesús yꞌɨxaa̱j̱ky, jøts pyabøjkpɨtøjk ja jam amaaꞌtsk yiktøøjɨyøø, yɨdeꞌen ja Pedro
wyaṉdøø møøt ja Jacobo, møøt ja Juan, jøts møøt ja Andrés:

4 ―Jaꞌ øø ndsøjkpy jøts øøts xukmadoꞌot wɨndem ɨdøꞌøn yø tsap̱tøjk jadeꞌen yjaṯt. ¿Ti tɨyꞌaj̱tɨn øøts
jawyeen nꞌexp jøts ku døꞌøn ja jadeꞌen wyɨnaty yjaṯwaꞌ̱aṉ̃?

5Xjats ja Jesús yꞌadsøøy jøts ja wyaa̱ṉ̃:
―Øyɨm mnayꞌejxꞌetɨdɨt, ejxɨm mee pøn mwɨnꞌøøꞌnɨyɨ. 6 Kumɨ may jaa̱ꞌ̱y nøjkx myendɨ jøts øts ja

xꞌadunax̱tɨt, jøts ja ñøøꞌmdɨt: “Cristo øts”, mayjaa̱ꞌ̱y ja jadeꞌen wyɨndaa̱y̱ꞌaṯtɨp.

7 ’Jøts kumeets ja tsep øyma̱ xnɨmadoꞌot ku ja tsep wyɨngonɨ, kidi mdsøꞌøgɨdɨ kumɨ jaṯp ɨdøꞌøn ja jadeꞌen,

kaꞌap ja ñax̱t jøts kaꞌap jaꞌ tɨɨdyuꞌunɨn xøøwɨ. 8Kumɨ ja møj ja mutsk ja kaj̱p nøjkx cheptundɨ xem yam̱,
wɨndsøndøjk ñañɨbɨdøꞌøgɨdɨt pøn jaty yikutujktɨp ya̱ nax̱wiiñ; maawyeen ja ujx nøjkx ñaxy, meꞌemp ja yuu,
mayꞌampy ja jaa̱ꞌ̱y nøjkx ja myɨguꞌuk tmɨdsepøktɨ aꞌøyꞌampy pøn ja nugo tyikmaꞌ̱aṯtɨp. Jøts ku døꞌøn ja
jadeꞌen yjaṯt tsoꞌondaḵpnɨm ɨdøꞌøn ja ayoꞌon wyɨnaty jadeꞌen.

9 ’Jøts øyɨm mnayꞌejxꞌetɨdɨt; kumɨ myikøyaḵp meets ma̱ kudunktøjk yikutuktɨ, jøts mee nøjkx myiktsiiky
myikwøpy jap tsap̱tøjkjøtpy. Mwɨnguwaꞌ̱ag̱ɨp mee nøjkx ja møj wɨndsøndøjk; øts meets jap xkunøjkxɨp
jøts ja wɨndsøndøjk myikmadyaꞌ̱ag̱ɨdɨt, xjats meets ɨdøꞌøn ja njaꞌ xnɨgubojkɨt. 10Nam̱gaꞌanɨm ja tɨɨdyuꞌunɨn
xøøw tpaa̱ṯy ku ja øgyajpxy ku ja ømyadyaꞌ̱aḵy øy mag̱aj̱p yikaj̱pxwaꞌ̱kxt. 11 Jøts ku jadeꞌen ja kudunk øy
maḏsoo myiktawɨnguwaw̱ɨdɨt, kidi xkumayɨdɨ xkudaj̱ɨdɨ sudso xꞌadsojɨmbettɨt. Jadeꞌen ɨdøꞌøn mwaꞌ̱aṉdɨt
pønɨ sa̱ Espíritu Santo wɨnet myikꞌayukpaa̱ḏyɨdɨ; kidi meedsɨp køꞌøm mgaj̱pxp, ja Espíritu Santo meets
mꞌagaj̱pxɨyɨp. 12May ja jaa̱ꞌ̱y ttukmɨgaꞌaxwaꞌkxy ñagyøyaḵɨdɨt jøts yꞌooktɨt, may ja uꞌnkteety ja yꞌunaꞌ̱jk
nøjkx tmɨdsepøktɨ jøts ja tkøyaḵtɨt, nayɨdeꞌen ja unaꞌ̱jk nøjkx tmɨdsepøktɨ ja tyeety ja tyaa̱ḵ kunɨm oꞌjkɨn ja
ttukpaa̱ṯtɨt køꞌøm. 13 Jøts mdumɨdsepꞌaṯtɨp meets ja jaa̱ꞌ̱y jaꞌagøjxp ku meets øts xjanchjaw̱ɨ; jøts pønɨ pøn
ja ayoꞌon jadeꞌen tmɨdanaapy kunɨm yꞌookt, jaꞌ ɨdøꞌøn nøjkx nɨtsoꞌokꞌaj̱tp.

14 ’Jadeꞌen ja Dios kyugajpxy Daniel tjaa̱y̱ tuꞌuk ja nøky ma̱ ja ojts tnɨgajpxy midi ja jaa̱ꞌ̱y tyikmaꞌ̱aṯp,
jøts ku meets ja jadeꞌen xꞌext ku ja ma̱ tø yikpɨktaꞌ̱aḵy ma̱ ja kyapaa̱ṯꞌatyɨ ―pønɨ pøn yaꞌ̱aṯ nøkyajpxpy,
wan tjaꞌ̱gyukɨ―, jøts pønɨ pøn jam Judea tsɨnaadyɨp wan tkaknøjkxtɨ jam kojpkjotp. 15 Jøts pønɨ jam
wyɨnaty tø pyety tyøjkøjxp jaꞌabɨ xøøw, jøts ku ja wyɨnaḵt kaꞌap ja yjaa̱ḵtyimyꞌatstøkɨt jap tøjkjøtpy jøts
ja tjaa̱ḵyikpɨdsøꞌømt øy ti, neꞌegɨ tøꞌøp jaꞌ ku ja jadiꞌiñɨ yjaa̱ḵaꞌakt; 16 jøts pønɨ pøn jam wyɨnaty kyam̱jotp,
kaꞌap ja yꞌukwɨmbejtnɨt jam tyøjk wɨndum jøts ja wyet ja tjaa̱ḵꞌatswetst. 17 ¡Ti yjanchꞌayøøy ja tøꞌøxyøjk pøn
wyɨnaty jøtpytɨ, pøn jamwyɨnaty myutskuꞌnk tmøøtꞌaj̱ttɨp jaꞌabɨ xøøw! 18Ajotꞌaṯt amɨdowdɨ ja Dios jøts kidi
yjaꞌ̱aṯy ja tiempɨ wɨnet et ku ja et wyɨnaty xyuxy, jøts kidi jaꞌabɨ xøøwmgaꞌaktɨ; 19kumɨ ja døꞌøn nøjkx jamøk
ayoꞌon tyuñɨyɨ midi kaꞌanɨm yikꞌixy nɨjuunɨ wɨneꞌen ñaxy kujk ja tiempɨ jaayɨp ku Dios tyiktsoꞌondaa̱j̱ky yø
nax̱wiiꞌñɨt, nɨkaꞌap nøjkx jaduꞌuk ja ayoꞌon jadeꞌen yikꞌixy sa̱ jaꞌajɨn midi ɨdøꞌøn meꞌemp. 20 Jøts ku Dios
Teety ja jeexyɨp tø tkaꞌagaj̱pxuky kon ja ayoꞌon, ti pøn xijy jadeꞌen nɨtsoꞌokꞌaṯp; jøts jaꞌagøjxp Dios Teety ja
tø tyikøñ ku ja ttsøky ja yjaa̱ꞌ̱y pøn ja tø twɨwich.

21 ’Pønɨ pøn mdukmadojɨdɨp, pønɨ pøn mnɨmaa̱j̱yɨdɨp: “Ejxtɨ, ɨxya̱ døꞌøn ja Cristo”, uk ku myiknøjmɨdɨt
“Ejxtɨ, ɨxem ja Cristo tyanɨ”, kidi xmɨbøktɨ. 22 Jaꞌ ɨdøꞌøn nøjkx jadeꞌen waṉdɨp pøn ñadyijyɨ jadeꞌen sa̱
Cristo sa̱ ja Dios kyugajpxy, pøn ja mɨkuꞌ myøkꞌaj̱tɨn nøjkx tyiktuujnɨdɨp jøts ja nayɨdeꞌen ttuꞌunt sa̱ Diosɨn,
yjawɨnꞌøøꞌmbaa̱ṯwaꞌ̱am̱p ja nøjkx pøn ø tø nwɨwich. 23 Jøts nayꞌejxꞌetɨdɨ meets, nayjøpꞌejxɨdɨ jøts kidi
mwɨndaa̱y̱ꞌatyɨdɨ ja mɨkuꞌ; patkɨꞌjyɨ meets yø yam̱ ndukmadøy.

Sa̱ myeꞌent ja na̱xwiiꞌñɨt jaa̱ꞌ̱y myøjkudanaabyɨ
24 ’Ku døꞌøn ja tiempɨ ñax̱t ma̱ et ja ayoꞌon tyunɨyɨt, wɨnet ja xøøw yꞌookt, wɨnet ja poꞌ yꞌookt, jøts ja

kaꞌap yꞌukꞌaṉɨdɨt, 25kaꞌ̱ag̱øjxp yø maa̱ḏsaꞌ̱ jam tsaj̱pwemp, jøts nax̱p ja ujx jam tsaj̱pwemp. 26Xjats tꞌejxtɨt ja
nax̱wiiꞌñɨt jaa̱ꞌ̱y ja myøjkudanaabyɨ ku ja kyutujk tmɨmeꞌent møkꞌaj̱tɨngøjxp yoots agujkp. 27Wɨnets øts ja
nꞌaṉkɨlɨs ngajxwaꞌ̱kxt, jaꞌats øts ja njaa̱ꞌ̱y xwaa̱m̱ujkɨp pøn øts tø nwɨwetstɨ øy maḏsoo, yikwaa̱m̱uktɨp jaꞌ øy
ja wyɨnaty ma̱ tyimyjatsøønɨdɨ.

28 ’Uk patmadojɨdɨk øts ja nꞌɨxpøjkɨn: Ku ja iigɨ kipy yꞌawaj̱ yꞌuꞌnkꞌaty jøts ku ja kujk xyɨmumbøjknɨ, jadeꞌen
yiknɨjaw̱ɨ ja et jøts ku yꞌaṉdaꞌ̱aḵwaṉɨ. 29Nayɨdeꞌen ɨdøꞌøn ja nꞌukpɨktaa̱j̱kɨnt sa̱ ja ayoꞌon nøjkx ñaxy; jøts ku
ja jadeꞌen xꞌejxtɨt, jadeꞌentsmeets ja xnɨjaw̱ɨdɨt jøts ku øts wyɨnaty nmenwaṉɨ. 30Janchmeets ɨdøꞌøn nnøjmɨ,
jaṯp ɨdøꞌøn ja jadeꞌen nam̱gaꞌanɨm jaa̱ꞌ̱y wyɨnaty yꞌooktɨ. 31Naj̱xp yø naa̱j̱x yø tsaj̱p yꞌity, jøts nɨwɨndem øts
nꞌayuujk kyanaxy.

32 ’Kaꞌap ja et ja xøøw yiknɨjaw̱ɨ pønɨ juunɨ døꞌøn ja jadeꞌen yjaṯt, nɨpøn ja tkanɨjaw̱ɨ, nɨ aṉkɨlɨs ja tkanɨjaw̱ɨ,
jøts nɨ Dios Uꞌnk ja tkanɨjaw̱ɨ. Ja Dios Teety ja tuꞌugyɨ tnɨjaꞌ̱wɨp.

33 ’Jøts nayjøpꞌejxɨdɨ meets ejtp, ejtp ja Dios xꞌajotꞌaṯtɨt kumɨ kaꞌapmeets ja xnɨjaw̱ɨ pønɨ juunɨ øts wyɨnaty
nwɨmbejtkojmɨt. 34 Jadeꞌen ɨdøꞌøn ja ndejɨnt nꞌukpɨktaa̱j̱kɨnt ejxɨm ja jaa̱ꞌ̱y midi nøjkxp jagam wɨdejtpɨ, jøts
ku ja chøøñ yꞌukꞌaneꞌempy ja tumbɨ jaꞌ, tuꞌuk jaty tyumbɨ ja tꞌuktunkmøꞌøy jøts yꞌukpɨktakpy tøjk adɨnaabyɨ
ja tuꞌuk, pøn tꞌejxꞌetp ja tøjk. 35 Jøts ejtp ɨdøꞌøn mjøpꞌejxtɨt, kumɨ kaꞌap meets ja xnɨjaw̱ɨ pønɨ juunɨ yjaꞌ̱aṯt
ja mwɨndsøn midi kudøjkꞌaj̱tp, jotmøñ ja yjaꞌ̱aṯy ux, uk jotmøñ ja yjaꞌ̱aṯy tsuuꞌm, jotmøñ ja yjaꞌ̱aṯy ku
tsap̱nɨꞌaa̱w̱ yꞌayaj̱xnɨdɨ, uk jotmøñ ja yjaꞌ̱aṯy jøpkyoots; 36kaꞌ ti nnɨjaꞌ̱wɨn pønɨ juunɨ ja yjaꞌ̱aṯt, kuts meets ja
jotmøñ mmaa̱g̱ubaa̱ḏɨyɨt yam̱ meets jap wyɨnaty mmaa̱ꞌ̱y. 37Midi mee ndukmadøøpy, nɨdukɨꞌɨyɨ øts ɨdøꞌøn
ja jaa̱ꞌ̱y jadeꞌen nnøjmɨ jøts tjøpꞌejxꞌettɨt.

14
Ku ja Jesús yikajpxyꞌaty jøts ja yikma̱tst

1 Ja majtsk xøøw wyɨnaty kyaꞌity jøts ja pas̱kɨ xøøw tpaa̱ṯt ku ja jaa̱ꞌ̱y tkaydɨ ja tsap̱kaaky jadiꞌiñɨ midi
ja levadurɨ tkamøøtꞌaj̱tp. Wɨnet et ɨdøꞌøn ja teetywɨndsøn møøt ja kaj̱pxwejpɨtøjk tꞌɨxaꞌ̱aḏɨ ja taa̱y̱ ja
wɨnmaa̱ꞌ̱ñ sudso ja tjadyimyꞌukmaṯstɨt ja Jesús awɨnꞌøønɨꞌampy, jøts ja tyikꞌooktɨt. 2Xjats ja yɨdeꞌen køꞌøm
ñawyaj̱nɨdøø:

―Kaꞌap ja jadeꞌen yꞌøyꞌaṯt ku ja nmaj̱tsɨnt xøjøøjty, tsojk ja jaa̱ꞌ̱y jadeꞌen xem yam̱ pyɨdøꞌøktɨt jøts adøm
ja sag̱asa̱ xuꞌunɨndɨt.

Ku ja Jesús yiktagutajmjɨꞌɨky ja paꞌ̱aḵxuuꞌkpɨ

3 Jam ja Jesús wyɨnaty ma̱ ja kaj̱p txøøwꞌaty Betania, jam ja wyɨnaty tyøkꞌayøꞌøy Simón wyɨndum, ja jaa̱ꞌ̱y

pøn wyɨnaty axøøꞌkpɨm putsp; jam ja Jesús wyɨnaty twɨndsøønɨ ja mesɨ ku tøꞌøxyøjk tuꞌuk tmɨjaꞌ̱jty ja poop
tsaa̱ḏuꞌjts midi wyɨnaty tmøøtꞌaj̱tp ja aceite midi janch paꞌ̱aḵxuuꞌkp, jøts midi janch tsowɨ toꞌjkɨp. Jaꞌats ja
tøꞌøxyøjk ojts tkupuꞌuduꞌuty, jøts ja Jesús kyubaj̱k ja ojts ttanɨtajmɨyɨ. 4Wɨnets ja jaa̱ꞌ̱y yꞌam̱bøjktøø pøn jam
wyɨnaty wɨnaa̱g̱ɨndɨ, yɨdeꞌen ja ojts ñawyaꞌ̱aṉ̃ɨdɨ:

―¿Tigøjxp ku yø paꞌ̱aḵxuuꞌkpɨ jadeꞌen nugo tø wyɨndɨgøy? 5 Tø yø jeexyɨp neꞌegɨ yiktøøky tɨgøøk
magøꞌpxy denarios, jøts ayoobɨ jaa̱ꞌ̱y ja jeexyɨp ja meeñ yiktabudøkɨ.

Jøts ja tjanchmyɨꞌam̱bøjktøø ja tøꞌøxyøjk.
6Wɨnets Jesús ja ojts ñɨɨꞌmxyɨdɨ:
―Majtstuꞌuttɨ; ¿ti yø mdamɨgaj̱pxtɨp? Øts yø jadeꞌen tø xꞌødyuñ. 7Kumɨ ejtp meets ayoobɨ jaa̱ꞌ̱y xpaa̱ṯt

xꞌext, jøts ødyundɨ meets jaꞌ pønɨ juunɨ meets ja køꞌøm xmayꞌaṯwaꞌ̱aṉ̃; jøts kidi xjøpꞌejxtɨ jøts øts meets
ejtp xpaa̱ṯt xꞌext. 8 Tø øts ɨdøꞌøn yø tøꞌøxyøjk jadeꞌen xuñ pønɨ sa̱ øts ɨdøꞌøn yø xamɨdsøkyɨn; tø øts
ja paꞌ̱aḵxuuꞌkpɨ yø xanɨtemy kumɨ xꞌookjøpꞌejxnɨp øts ɨdøꞌøn jaꞌ, paty ɨdøꞌøn xyikꞌøøꞌyɨñɨ xyikpaa̱j̱tɨñɨ
kumɨ wɨngonɨp øts ja nꞌoꞌjkɨn. 9 Janch meets ɨdøꞌøn nnøjmɨ, ku øy maḏsoo yikaj̱pxwaꞌ̱kxt ja øgyajpxy ja
ømyadyaꞌ̱aḵy ya̱ nax̱wiiñ, nayɨdeꞌen yø øy maḏsoo yiknɨmadyaꞌ̱aḵt ku øts yø tøꞌøxyøjk jadeꞌen tø xmayꞌaty,
yikjaꞌ̱myatsp yø øy juunɨ ku yiknɨmadyaꞌ̱aḵt.

Ku ja Judas ñayꞌawa̱jnɨyɨ jøts ja tkøyaḵt ja Jesús
10 Wɨnets ja Judas Iscariote chøøꞌñ pøn ja Jesús pyabøjkpɨtøjk wyɨnaty møøt ñɨmakmajtskꞌaty, jøts ja

ojts tnɨnijkxy ja teetywɨndsøn, jaꞌats ja møøt tkajpxyꞌaj̱ty jøts ku ja tkøyaḵt ja Jesús. 11Xjats ku ja jadeꞌen
tmadoodøø, wɨnets ja jyanchxondaḵtøø, jøts ja Judas jameeñ jatyɨ yiktamɨꞌawaꞌ̱aṉɨyɨɨꞌñ. Jaꞌagøjxpts ja Judas
tꞌɨxaa̱y̱ ja taa̱y̱ ja wɨnmaa̱ꞌ̱ñ juunɨ et ja tꞌukøyaḵt ja wyɨndsøn.

Ku ja nwɨndsønꞌaj̱tɨm yjaa̱ḵꞌaꞌuxꞌaj̱tnɨ møøt ja pyabøjkpɨtøjk
12Xjats ku ja xøøw tpaa̱j̱ty midi ja israelɨt jaa̱ꞌ̱y yjanchꞌamaa̱y̱ꞌaj̱ttɨp, ku chap̱kaaky ja jadiꞌiñɨ tkaydɨ midi

levadurɨ tkamøøtꞌaj̱tp, jaꞌabɨ xøøw ɨdøꞌøn wyɨnaty tø tpaa̱ṯy jøts ku ja xøøw mɨdukxøøw tyuñɨ, jaꞌ ja tyejtɨp
pas̱kɨ, jaꞌabɨ xøøw ɨdøꞌøn ja tyuknɨꞌoꞌjkɨdɨp ja borreegɨ maxuꞌunk, paty ja pabøjkpɨtøjk wɨnet et tyiktøødøø
ja Jesús jøts ja tnɨmaadyøø:

―¿Ma̱ øøts ja pas̱kɨ aꞌux nyikꞌawext jøts nɨꞌamukɨ nꞌaꞌuxꞌaj̱tɨdɨt?
13Xjats ja Jesús ja pyabøjkpɨtøjk namajtsk tkajxtsøøꞌñ, yɨdeꞌen ja tꞌuknɨmaa̱y̱:
―Nøjkxtɨ jam møj kaj̱pjotp, jamts ɨnet jaa̱ꞌ̱y tuꞌuk xꞌejxpaa̱ṯtɨt pøn jam wyɨnaty tsiy tyanɨgoꞌonɨp, jaꞌats

mbanøjkxtɨp, 14 jøts pønɨ ma̱ ja yjaꞌ̱aṯy, japts ja kudøjk xnøjmɨdɨt: “Yɨdeꞌen ja wɨndsøn wyaꞌ̱aṉ̃: ¿Maḵ ɨdøꞌøn
ja tøjkjoojt, maḵ ɨdøꞌøn ja pyabøjkpɨtøjk ja tmøøtkaꞌaty tmøøtꞌuukt, maḵ ɨdøꞌøn pas̱kɨ aꞌux ja tkaꞌadyɨt?”
15Wɨnets meets ɨnet ja myiktukꞌext tuꞌuk ja tøjkjoojt jap nɨpat tøjkijxpy midi jap aꞌejxɨ abaa̱ḏɨ ejtnɨp; japts
meets ja jɨɨꞌkxy xyikꞌøyɨdɨt midi njøøꞌkxɨndɨp.

16 Xjats ja pyabøjkpɨtøjk namajtsk ñøjkxtøø jøts ja ojts yjaꞌ̱aṯtɨ jam møj kaj̱pjotp, jamts ja jadeꞌen
tjanchpaa̱ṯtøø sa̱ Jesús ja wyɨnaty tø tyukmadøyɨdɨ, jøts ja jam tyikꞌøyɨdøø ja pas̱kɨ aꞌux, wɨnets ja
wyɨmbejtøø ma̱ chooꞌndøø.

17Xjats ku ja et kyoodsɨyɨɨꞌñ, wɨnets ja Jesús ja pyabøjkpɨtøjk nɨmakmajtsk jam tmøøtjaꞌ̱jty. 18 Jøts ku ja
twɨnguwaꞌatsɨdøø ja kyaabyajt, kuts ja jam wyɨnaty kyaañɨdɨ, wɨnets ja Jesús ja pyabøjkpɨtøjk tnɨmaa̱y̱:

―Janch meets ɨdøꞌøn nnøjmɨ jøts ku ja ɨxyam̱ nɨduꞌugɨn nmøøtkay pøn øts ɨnet amaaꞌtskꞌampy xkøyaḵp.
19Xjats ja pyabøjkpɨtøjk yjanchjotmayꞌooꞌkpøjktøø, jøts ja nɨduꞌuk jaty tyiktøødøø:
―¿Wan ja ndejɨnt yꞌøtsɨ?
Nayɨdeꞌen jaduꞌuk wyam̱øø:
―¿Øts ndejɨnt jadeꞌen adøꞌøtsp?
20Wɨnets ja Jesús yꞌadsøøy jøts ja wyaa̱ṉ̃:
―Tuꞌugyɨ jaꞌ pøn øts ɨdøꞌøn jadeꞌen xuꞌump, jøts kaꞌap ja yjagamɨ, ɨxya̱ adøm ɨdøꞌøn ja nmøøtꞌaꞌuxꞌaj̱tɨndɨ,

nɨduꞌugɨn meets jadeꞌen xunwaꞌ̱aṉ̃. 21 Jadeꞌents ɨdøꞌøn yjaṯt ja nax̱wiiꞌñɨt jaa̱ꞌ̱y myøjkudanaabyɨ sam̱ ja Dios
kyajpxy wyaꞌ̱aṉ̃ɨn; jøts ¡ti ja jaa̱ꞌ̱y yjanchꞌayøøy pøn øts jadeꞌen xkøyaḵp amaaꞌtsk! Tø ja jeexyɨp neꞌegɨ tyɨy
ku jeexyɨp kyidyimgyeꞌexy.

22 Ku døꞌøn ja jadeꞌen ɨxam wyɨnaty kyaydɨ, wɨnets ja Jesús tnɨxaj̱ɨyɨɨꞌñ tuꞌuk ja tsap̱kaaky, jøts ja
ttamøjaꞌ̱wɨyɨɨꞌñ ja Dios Teety, xjats ku ja tꞌadujkpaj̱ky, wɨnets ja tmøøy ja pyabøjkpɨtøjk, yɨdeꞌen ja wyaa̱ṉ̃:

―Kaydɨ, yaꞌ̱aṯ øts ɨdøꞌøn ñamyayɨ nneꞌkxꞌajtpy.
23 Xjats ja nayɨdeꞌen tꞌadamꞌujch tuꞌuk ja uujkꞌɨɨꞌñ, jøts ku ttamøjaꞌ̱wɨyɨɨꞌñ ja Dios Teety, wɨnets ja

ttukꞌukꞌabɨdsɨɨmy ja pyabøjkpɨtøjkmidi ja wyɨnaty tø tꞌadamɨ jap uujkꞌɨɨꞌñjøtpy, nɨdukɨꞌɨyɨ ja tꞌuktamujktøø.
24Yɨdeꞌen Jesús ja ojts ñɨɨꞌmxyɨdɨ:

―Yø øts ɨdøꞌøn ñamyayɨ nnɨꞌjpyꞌajtpy midi wɨdsuꞌump wɨdax̱p øts nnɨkøjxp øts ngubaj̱kp ku nyikpɨk-
taꞌ̱aḵt jam kruskøjxp. Jaꞌats may jaa̱ꞌ̱y yꞌajotꞌaṯtɨp jøts ja ñɨtsoꞌokꞌaṯtɨt. Jadeꞌenꞌampy ɨdøꞌøn ja Dios Teety
tyikꞌadukwaꞌ̱aṉ̃ ja wyaṉdaꞌ̱aḵy sam̱ ɨdøꞌøn ja ttamɨꞌawaꞌ̱aṉɨyɨɨꞌñ ja nɨtsoꞌokꞌaj̱tɨn. 25 Janch meets ɨdøꞌøn
nnøjmɨ, jøts ku kaꞌap nꞌukꞌuknɨt yø vino, jaanɨm øts yø nøjkx nꞌuuky jadɨgojk ku Dios kyutujk yjaꞌ̱aṯt, ku
kyutujk ja ttanɨtanɨt ja yjaa̱ꞌ̱y.

Ku ja Jesús køꞌøm tnɨgajpxy jøts ku Pedro ja kyuꞌøønɨyɨt
26Xjats ku ja tꞌøøgøjxtøø ja Dios kyajpxy, wɨnets ja ñøjkxtøø jam kojpkøjxp midi txøøwꞌaj̱tp Olivos. 27 Jøts

ja Jesús pyabøjkpɨtøjk tnɨmaa̱y̱:

―Nɨdukɨꞌɨyɨ meets ɨnet xatsøꞌødyuꞌunt ɨxyam̱goots; kumɨ yɨdeꞌen Dios kyajpxy wyaꞌ̱aṉ̃: “Yikøyaḵp ja
borreegɨ ejxpɨ jøts ja yꞌookt, jøts ja borreegɨ jadiꞌiñɨ kyaakwaꞌ̱kxnɨdɨt.” 28 Jøts ku ø nbɨdsøꞌømt jadɨgojk jap
ooꞌkpɨ jutjøtpy, wɨnets ø nnøjkxjawyenɨt jam Galilea, jamts mee xpaa̱ṯt.

29Xjats ja Pedro tnɨmaa̱y̱ ja Jesús:
―Øy mets mbabøjkpɨtøjk nɨdukɨꞌɨyɨ mjadatsøꞌødyuñɨyɨ, nɨjuunɨ me ngadatsøꞌødyuñ.
30Wɨnets Jesús ja ñɨmaa̱j̱yøø:
―Janch mets ɨdøꞌøn nnøjmɨ jøts ku yam̱goots ɨnet mnøꞌømt ku me kaꞌap xꞌijxyꞌaty, kaꞌanɨm tsap̱nɨꞌaa̱w̱

wyɨnaty myajtskꞌayaꞌ̱ax̱y ku mets ɨnet tɨgøøk ojk mwaꞌ̱aṉt jadeꞌen jøts ku me kaꞌap xnɨjaw̱ɨ.
31Xjats ja Pedro møkꞌampy tyimwyɨndanɨ ja Jesús, yɨdeꞌen ja tnɨmaa̱y̱:
―Njaꞌøøky me møøt, nɨjuunɨ øts jadeꞌen ngawaꞌ̱aṉt.
Tum jadeꞌen ja yjaduꞌukpɨ pabøjkpɨtøjk wyaṉdøø sam̱ ja Pedro wyaa̱ṉ̃.
Ku ja Jesús tꞌajotꞌa̱jty ja Dios Teety jam Getsemaní

32Xjats ja yjaꞌ̱ttøø ma̱ ja et txøøwꞌaty Getsemaní, jamts ja Jesús pyabøjkpɨtøjk tnɨmaa̱y̱:
―Ya̱ tsøønɨdɨ, wan ø tꞌatsꞌajotꞌaty ja Dios Teety.
33Wɨnets ja tꞌukwaa̱y̱ ja Pedro, ja Jacobo, jøts ja Juan, jøts ja ojts tmøøtnijkxy, xjats ja Jesús yjantyim-

chøꞌjkɨyɨɨꞌñ, kaꞌap ja yꞌukwɨnmaa̱ꞌ̱nbyaṯnɨ, jaꞌagøjxp ku ja yꞌayoꞌonwyɨngøñ. 34Jøts pyabøjkpɨtøjk ja tnɨmaa̱y̱:
―Janch tyimyjotmayꞌooꞌkp øts, øy øts yø yjaw̱ɨ jadiꞌiñɨ nguꞌoogɨt. Awejxtɨ ya̱ ejxɨm mmaꞌooꞌknɨdɨ, wijy

mꞌettɨt.
35 Xjats ja Jesús jawaanɨ yjaa̱ḵnajtsyøꞌøyɨyɨɨꞌñ, japts ja ojts ñagyuxendyaꞌ̱ag̱ɨyɨ, jøts Dios Teety ja ojts

tꞌamɨdøy jøts ja jadeꞌen kidi tyimyꞌayoꞌombaa̱ṯy sa̱ døꞌøn ja wyɨnaty yjaṯwaꞌ̱aṉ̃ jaꞌabɨ xøøw. 36Yɨdeꞌen ja
wyaa̱ṉ̃ ku døꞌøn ja ojts diosꞌajotꞌaty:

―Mets Teety, øyɨk jadeꞌen xjanchkayikjaṯt, jøts øts kidi jadɨneꞌen ayoꞌon ndyimbyaa̱ṯy; øy ɨdøꞌøn
kyɨdyimyjadeꞌenɨ sam̱ ø ndyimyjatsøkyɨn, jadeꞌen øts ɨdøꞌøn ngupøkt pønɨ sa̱ me xamɨdsøky.

37Ku ja jadeꞌen wyaa̱ṉ̃, xjats pyabøjkpɨtøjk ja tnɨmiiñ, maa̱ḏɨp ja jap wyɨnaty ku ja ojts tpaa̱ṯy; wɨnets ja
tnɨmaa̱y̱ ja Pedro:

―Simón, ¿tø me maꞌooꞌknɨ? ¿Nɨwɨneꞌen me waanɨ tø mgawijyꞌity?
38Wejtɨ kajtɨ jøts ja Dios xꞌajotꞌaṯtɨt, nayꞌejxꞌetɨdɨ jøts kidimmɨmajadaꞌ̱ag̱ɨdɨ ja ayoꞌonmidiwɨngomp. Janch

øts ɨdøꞌøn nwaꞌ̱aṉ̃ ku ja wɨnmaa̱ꞌ̱ñ janchjaꞌødyunwaꞌ̱aṉ̃, ja neꞌkxts jaayɨ ja kaꞌøybɨ tumbɨ amutskꞌejxɨyɨp.
39 Xjats ja ñøjkxkojmøø Dios Teety ajotꞌaj̱tpɨ, nayɨdeꞌen ja ojts wyaṉgojmɨ sa̱ ja wyɨnaty jawyeen tø

wyaꞌ̱aṉ̃. 40Wɨnets ja myengojmøø ma̱ pyabøjkpɨtøjk ja jam, maa̱g̱ojmɨdɨp ja wyɨnaty ku ja tpaa̱j̱ty, kumɨ
janchmaa̱ꞌ̱yꞌooꞌktɨp jaꞌ. 41 Jøts ku ja tɨgøøk ojk ojts tꞌixy ja pyabøjkpɨtøjk, jaanɨmts ja tnɨmaa̱y̱:

―Tøts ɨnet, maa̱ṉɨdɨ pooꞌkxnɨdɨ. Wan jadeꞌen tjaty, tø døꞌøn tyimbyaa̱ṯy jøts yikøyaḵt ja nax̱wiiꞌñɨt jaa̱ꞌ̱y
myøjkudanaabyɨ. 42Pɨdøꞌøktɨ, nɨwejtɨ, wan tjaa̱ꞌ̱myɨndɨ; ɨxa ja ɨxyam̱ wyɨngøñ pøn øts ɨnet xkøyaḵp.

Ku ja Jesús yikma̱jch
43Nay jamnɨm ja Jesús wyɨnaty jadeꞌen wyaꞌ̱aṉ̃ ku ja Judas yjaꞌ̱jty, pøn ja pyabøjkpɨtøjk wyɨnaty møøt

ñɨmakmajtskꞌaṯtɨ, jaꞌats ja mayjaa̱ꞌ̱y jam tmøøtjaꞌ̱jt tsujx møøt jøts kipkyap̱ɨdɨ. Ja teetywɨndsøn ɨdøꞌøn ja
wyɨnaty tø kyexyɨdɨ, møøt ja kaj̱pxwejpɨtøjk, jøts møøt ja møjaa̱ꞌ̱dyøjktɨ. 44Yɨdeꞌen ɨdøꞌøn ja Judas wyɨnaty
tø wyaꞌ̱aṉ̃ jøts ja tuꞌuk tpɨktaꞌ̱aḵt ja ejxaꞌ̱aṉɨn midi ja yꞌejxtɨp ku ja tkøyaḵt ja Jesús, yɨdeꞌen ja wyɨnaty tø
wyaꞌ̱aṉ̃:

―Pønɨ pøn øts ɨnet ndsuꞌkxpy, jaꞌ ɨdøꞌøn ja wyɨnaty; jaꞌats ɨdøꞌøn mmaṯstɨp, jøts ja xyiknøjkxtɨt
taꞌ̱tspikyꞌampy.

45Xjats ku døꞌøn ja jam jadeꞌen yjaꞌ̱jty, wɨnets ja twɨnguwaꞌ̱jkɨyɨɨꞌñ ja Jesús, yɨdeꞌen ja tnɨmaa̱y̱:
―Øts, wɨndsøn, memp.
Jøts ja ojts jadeꞌen ttsuꞌkxy. 46Xjats ja Jesús yiknɨxaj̱ɨyɨɨꞌñ, jøts ja jadeꞌen yikmaj̱ch.
47 Jøts ja jaa̱ꞌ̱y pøn ja Jesús jam wyɨnaty myøøtꞌajtpy, jaꞌ tsujx tuꞌuk tnɨxaj̱ɨyɨɨꞌñ jøts ja ttaxɨkjaꞌtstuujty

ja teetywɨndsøn tyumbɨ, ojts ja tyaṯsk ja tyikwɨnaj̱kɨ. 48Wɨnets ja Jesús tnɨmaa̱y̱ ja jaa̱ꞌ̱y pøn ja wyɨnaty tø
myachɨ.

―¿Ti mee xꞌejxnɨ ku xanɨmenɨdɨ ja kipy jøts ja tsujx? ¿Ti mee xꞌejxnɨ, maaꞌtspɨ, ku meets jadeꞌen
xmaṯswaꞌ̱aṉ̃? 49 Jabom jabom meets jam yꞌijty nyikꞌɨxpiky tsap̱tøjkjotp, ¿ti kuts meets jam xkamaj̱ch? Paty
ɨdøꞌøn yaꞌ̱aṯ ɨxyam̱ jadeꞌen yjaty kumɨ Dios kyajpxy jadeꞌen wam̱p, ¿sudsoꞌampy ɨdøꞌøn ja kyatøꞌøt?

50Wɨnets ja pyabøjkpɨtøjk tmajtstuttøø nadyuꞌuk ja wyɨndsøn Jesús, jøts ja ojts jadiꞌiñɨ yꞌagakpaj̱knɨdɨ.
Ja una̱ꞌjk ja̱a̱ꞌy pøn jadiꞌiñɨ kaktɨgøøy

51 Jamts ja Jesús wyɨnaty pyayøꞌøyɨ tuꞌuk ja unaꞌ̱jk jaa̱ꞌ̱y pøn ja poop wet wyɨnaty tyukwopꞌaj̱tp, jaꞌats ja
yikmach; 52wɨnets ja wyet ja tmajtstuujty, jøts ja jadiꞌiñɨ nɨwaꞌ̱aṯs kyejky.

Ku ja Jesús yikwa̱a̱nijkxy jam kutujkta̱a̱jkjotp
53Xjats ja Jesús yiknajtswaꞌ̱aw̱ɨyɨɨꞌñ jam møj wɨndsøn wyɨndum pøn ja teety wyɨndsønꞌaj̱tɨp, jam ɨdøꞌøn

ja wɨndsøndøjk ñamyujkøjxɨdøø møøt ja møjaa̱ꞌ̱dyøjktɨ. 54 Jagam ɨdøꞌøn ja Pedro tpayøꞌøy ja wyɨndsøn ku ja
yiknajtswaꞌ̱aw̱ɨyɨɨꞌñ jam wɨndsøn kyutujktaa̱j̱k agøꞌøm, jadeꞌen ja tpajaꞌ̱jty, jamts ja Pedro tmøøtꞌɨxaa̱j̱ky ja
taj̱k, jaꞌ ja jam myøøtjoꞌkxpijkpy ma̱ ja jøøn jam wyɨnaty tø myøjɨ.

55 Jøts ja teetywɨndsøndøjk møøt tukɨꞌɨyɨ ja kutujk adsɨnaabyɨdɨ tꞌɨxaadyøø tuꞌuk ja pøky, jadeꞌen ja
tꞌɨxaadyøø ja pøky jøts ja tukuꞌoogɨwyaꞌ̱aṉdɨ ja Jesús; xjats ja nɨti tkapaṯtøø. 56Kumɨ øy ja tigati ttanɨwambattɨ

jøts ja jadeꞌen xemyam̱ kyanabyaa̱ḏyɨdɨ ja yꞌayuujk. 57Wɨnaa̱g̱ɨn pyɨdøꞌøktɨmøkꞌampy jøts ja nugo tnɨꞌøønɨdɨ
øy ja yjagajadeꞌenɨ, yɨdeꞌen wɨnaa̱g̱ɨn wyaṉdøø:

58―Tø øøts yø nmadøy ku yø yɨdeꞌen wyaꞌ̱aṉ̃: “Nyikɨdaꞌ̱ap̱ øts yø tsap̱tøjk midi yø jaa̱ꞌ̱y tø tyikꞌøyɨdɨ, jøts
øts kyɨdɨgøøk xøøw jaduꞌuk nyikwaꞌ̱kukɨt midi ja jaa̱ꞌ̱y kyayikꞌøyɨp.”

59 Jøts nɨ jadeꞌembaa̱ṯ ja køꞌøm kyanagyupikyɨdɨ ku ja øy sa̱ yjawaꞌ̱aṉdɨ.
60Wɨnets ja teetywɨndsøn tyanaagyukɨyɨɨꞌñ jam mayjaa̱ꞌ̱yjotp, jøts ja tyiktɨɨy ja Jesús, yɨdeꞌen ja tnɨmaa̱y̱:
―¿Kaꞌ ɨdøꞌøn mꞌadsøy? ¿Ti døꞌøn jadeꞌen myiktanɨꞌøøꞌnɨp?
61 Xjats ja Jesús amøñɨ tyikꞌity, jeky ja nɨwɨneꞌenɨn kyidyimyꞌadsøøy. Wɨnets ja teetywɨndsøn ja ojts

jadɨgojk tyɨɨbyikyɨyɨ, yɨdeꞌen ja ojts ñɨɨꞌmxyɨyɨ:
―¿Mets ɨdøꞌøn jaꞌ pøn Dios Teety pyɨktaa̱j̱ky jøts mets mwɨndsønꞌaṯt? ¿Mets ɨdøꞌøn ja Dios Teety

mꞌUꞌnkꞌaj̱tɨp?
62Xjats ja Jesús yꞌadsøøy jøts ja wyaa̱ṉ̃:
―Øts ɨdøꞌøn jaꞌ. Øts ɨdøꞌøn ja nax̱wiiꞌñɨt jaa̱ꞌ̱y nmøjkudanaabyɨꞌajtpy, jøts xꞌejxtɨp meets ku nꞌɨxaꞌ̱aḵt

agaꞌ̱ñꞌampy ma̱ Dios Teety, jøts ku nayɨdeꞌen ø nmeꞌent yoots agujkpy jap tsaj̱pjøtpy.
63Wɨnets ja teetywɨndsøn jawyet køꞌøm ttakøꞌjtsɨyɨɨꞌñ ku ja yꞌojꞌabaj̱tɨyɨɨꞌñ, jaꞌ ɨdøꞌøn tyijpy ku tø ja jaabaa̱ṯ

yꞌojꞌamøꞌøty, xjats ja wyaa̱ṉ̃:
―¿Ti ejxpɨ ti nɨjaꞌ̱wɨbɨ jaa̱ḵtsojkɨyɨp? 64Tøxɨ xmadowdɨ sa̱ tø wyaꞌ̱aṉ̃ ku ja Dios Teety yø tø twɨngaj̱pxnaxy;

¿sa̱ døꞌøn xjaw̱ɨdɨ ku jadeꞌen wyaꞌ̱aṉ̃?
Wɨnets ja nɨdukɨꞌɨyɨ ttanɨkaj̱pxtøø ja oꞌjkɨn.
65 Jøts wɨnaa̱g̱ɨn jatyɨ tnɨdsujɨdøø, jatyɨ twɨnmaj̱tstøø jøts ja ttseeꞌktøø, yɨdeꞌen ja wyaṉꞌadøꞌøtstɨ ku ja

jadeꞌen ttundɨ:
―¡Najtsjaw̱ɨ pøn tø mgøxyɨ!
Jøts ja taj̱k ja twɨngoxtɨ tjøpkoxtɨ awaꞌ̱aṉꞌampy.
Ku ja Pedro tkuꞌɨɨñ jøts ku ja kaꞌ tꞌijxyꞌaty ja Jesús

66Jap ja Pedro wyɨnaty tøkꞌagiꞌpy ku yjaꞌ̱jty tuꞌuk ja tøꞌøxyøjk pøn ja teetywɨndsøn tyumbɨꞌajtpy; 67 jaꞌats ja
ojts yꞌijxyɨyɨ ku ja japwyɨnaty jønꞌajpy yjoꞌkxpiky, tøyɨm ja wyɨnaty wyɨnꞌejxnɨyɨ xjats ja yɨdeꞌen ñɨmaa̱j̱yøø:

―Nayɨdeꞌen mets yꞌijty xpawɨdity ja Jesús ja Nazaretɨt jaa̱ꞌ̱y, ¿kidi?
68Xjats ja Pedro ja kaꞌap tnɨgajpxy, yɨdeꞌen ja wyaꞌ̱aṉ̃:
―Kaꞌap øts ja nꞌijxyꞌaty pø pøn jaꞌ, jøts nguidyimñɨjaꞌ̱wɨp øts pø ti me mgajpxpy.
Xjats ja jadeꞌen yøꞌøpyɨdsɨɨmy jam taj̱yjøpꞌam̱. Wɨnets ja tsap̱nɨꞌaa̱w̱ yꞌayaj̱xjɨꞌjky. 69 Jøts ja tøꞌøxyøjk ojts

twɨnꞌixy jadɨgojk ja Pedro, xjats ja ttukmadoobɨnax̱waꞌ̱jky ja jaa̱ꞌ̱y pøn jam wyɨnatyɨ, yɨdeꞌen ja wyaꞌ̱aṉ̃:
―Yaꞌ̱aṯ jaa̱ꞌ̱y tmøøtwɨdejtp yø Jesús.
70Wɨnets ja Pedro ja kaꞌap tkupɨjky jadɨgojk. Waanɨ yꞌijty, xjats Pedro ja jaa̱ꞌ̱y ñɨmaa̱j̱yøø jadɨgojk pøn jam

wyɨnatyɨ:
―Mets ɨnet mdyimyøøtwɨdijtpy yø Jesús; kumɨ Galileꞌɨt jaa̱ꞌ̱y mets, jøts jadeꞌen me mgajpxy sa̱ yø

kyaj̱pxtɨ.
71Wɨnets ja Pedro køꞌøm kyanayꞌømyɨgaj̱pxɨyøø møkꞌampy ja jaa̱ꞌ̱y yɨdeꞌen:
―Tyimyꞌijxpy ja Dios jøts ku nguidyimñɨjaw̱ɨ pønɨ pøn jaa̱ꞌ̱y meets jadeꞌen mdijpy.
72 Xjats ja tsap̱nɨꞌaa̱w̱ myajtskꞌayaj̱xy. Wɨnets ja Pedro tjaꞌ̱myejch ja Jesús yꞌayuujk sa̱ ja wyɨnaty tø

ñɨɨꞌmxyɨ: “Kaꞌanɨm wyɨnaty ja tsap̱nɨꞌaa̱w̱ myajtskꞌayaꞌ̱ax̱y ku mets ɨnet wyɨnaty tɨgøøk ojk tø mwaṉɨ ku
me xkaꞌijxyꞌaty.” Jøts ja tkuyaj̱xɨyɨɨꞌñ ku ja jadeꞌen tjaꞌ̱myejch jøts ku ja wyɨnaty jadeꞌen nɨchøky tø wyaꞌ̱aṉ̃.

15
Ku ja Jesús twɨnguwaꞌ̱jkɨyɨɨꞌñ ja Pilato

1Xjats ku xyɨɨjndyaa̱ḵy, wɨnets ja teetywɨndsøn ñamyujkɨdøø møøt ja møjaa̱ꞌ̱dyøjktɨ, møøt ja kaj̱pxwe-
jpɨtøjktɨ, tukɨꞌɨyɨ wɨneꞌen ja tꞌadsøønɨdɨ ja kutujk jam tsap̱tøjkjotp. Jøts ja ojts tyiknøjkxtɨ ja Jesús køwɨɨñ
jam Pilato wyɨndum, jamts ja tkøyaḵtɨ. 2Xjats ja Pilato tnɨmaa̱y̱ ja Jesús:

―¿Janch mets ɨdøꞌøn wɨndsønꞌaj̱tp ya̱ israelɨt jaa̱ꞌ̱y yꞌetjøøjty?
Wɨnets ja Jesús yꞌadsøøy jøts ja wyaa̱ṉ̃:
―Øts jaꞌ.
3Xjats ja teetywɨndsøn janch may ja øøꞌnɨn tpɨktaḵtøø, yikxon ja Jesús yiknɨꞌøøꞌnɨyɨɨꞌñ. 4Wɨnets ja Pilato

tyiktɨɨy jadɨgojk, yɨdeꞌen ja tnɨmaa̱y̱ ja Jesús:
―¿Kaꞌap ɨdøꞌøn mꞌadsøy? ¡Ejx! Yikxon mjanchyiknɨꞌøønɨ. ¡Ejx! Ja pøky kawɨnaḵjøøjp myiktanɨꞌøønɨ.
5Jøts kyidyimyꞌadsoop ja Jesús ku Pilato ja jadeꞌen ñɨɨꞌmxyɨ; jøts ñɨgyumaa̱p̱ ɨdøꞌøn ja Pilato ja køꞌøm tjaw̱ɨ

ku ja jadeꞌen kyidyimyꞌadsøy.
Ku ja nwɨndsønꞌaj̱tɨm Jesús ñɨdujkɨyɨɨꞌñ jøts ja yꞌookt

6Yɨdeꞌen ɨdøꞌøn ja Pilato wyɨnaty ja kostumbrɨ tmøøtꞌaty ku ja pas̱kɨ xøøw tpaa̱ṯy, wɨnets ja tyikꞌawaꞌ̱aṯ-
spɨdsimy nɨduꞌugɨn ja tsumyjaa̱ꞌ̱y, pønɨ pøn ja mayjaa̱ꞌ̱y yikꞌawaꞌ̱aṯspɨdsømwaṉdɨp. 7 Jamts wyɨnaty tuꞌuk ja
pøkyjaa̱ꞌ̱y tsumy pøn txøøwꞌaj̱tp Barrabás, jaꞌ ja jap møøt chumꞌity pøn ja wyɨnaty møøt tø yikjaa̱ꞌ̱yꞌøøky
ku tsep ja wyɨnaty tø ttundɨ møøt ja kudunktøjk. 8 Xjats ja mayjaa̱ꞌ̱y jam jadeꞌen myendøø, jøts ja
tꞌamɨdoobɨnax̱waꞌ̱aḵtøø ja Pilato jøts tsumyjaa̱ꞌ̱y ja tyikꞌawaꞌ̱aṯspɨdsøꞌømt nɨduꞌugɨn sa̱ kyostumbrɨ ja
wyɨnaty tmøøtꞌaty. 9Wɨnets ja Pilato yꞌadsøøy jøts ja tnɨmaa̱y̱:

―¿Sa̱ mee mꞌukwaꞌ̱aṉ̃, wan yø israelɨt wɨndsøn tyikmajtstuꞌuty?

10 Jadeꞌen ja wyaa̱ṉ̃ kumɨ tø døꞌøn ja wyɨnaty tjaꞌ̱gyukɨ jøts ku ja teetywɨndsøn wyɨnaty nugo tø tkøyaḵtɨ

ja Jesús tanejkɨngøjxp. 11Xjats ja teetywɨndsøn tkaj̱pxwejkøjxtøø ja mayjaa̱ꞌ̱y. Ojts ja tꞌagaj̱pxɨdɨ, jøts ja
wyaꞌ̱aṉdɨt jøts wan ja Barrabás tꞌawaꞌ̱aṯspɨdsimy jøts kaꞌap ja Jesús. 12Xjats ja Pilato tyiktɨɨy ja mayjaa̱ꞌ̱y,
yɨdeꞌen ja tnɨmaa̱y̱:

―¿Jøtsɨmts yø israelɨt wɨndsøn, sa̱ yø yiktuꞌunt?
13Wɨnets ja yꞌadsoodøø jøts ja wyaṉdøø møktaꞌ̱aḵy:
―¡Yikruspat!
14Xjats ja Pilato tnɨmaa̱y̱ ja mayjaa̱ꞌ̱y:
―¿Ti tundɨgøøꞌyɨn yø tø ttuñ, ti yø kyubatp?
Wɨnets ja tjaa̱ḵtyimyikjɨnaj̱xtøø, møkꞌampy ja yjaa̱ḵtyimwyaṉdøø:
―¡Yikruspat!
15Jøts kumɨ yikjotkukɨwyampy ja Pilato wyɨnaty jamayjaa̱ꞌ̱y, xjats ja tyikꞌawaꞌ̱aṯspɨdsɨɨmy ja Barrabás; jøts

ku ja tꞌuknaṉkwyojpøø ja Jesús, wɨnet ja ojts tkøyaky jøts ja kyɨruspatt.
16Xjats ja soldaḏɨtøjk tyiknøjkxtøø ja Jesús jap kutujktaa̱j̱kꞌaguiꞌpy ma̱ ja ttejtɨ Pretorio, ma̱ ja masyoldaḏɨ

jap wyɨnaty chøønɨdɨ, japts ja myɨsoldaḏɨ ja twaa̱m̱ukøxtɨ. 17Wɨnets ja tsuuꞌnk wet ja ttuktatøjkɨdøø ja
Jesús midi ja wɨndsøndøjk nugo myɨwɨndsønꞌaj̱ttɨp, jøts ja kujp awiity ttukoronɨꞌaṯtɨ. 18 Jøts ku ja jadeꞌen
tꞌuktundøø, wɨnets ja wyam̱bɨnax̱waꞌ̱ktøø møkꞌampy, yɨdeꞌen ja tkaj̱pxpooꞌkxtøø:

―¡May xøøwɨm may jumøjtɨm mdsøønɨt mdanɨt mets israelɨt jaa̱ꞌ̱y wyɨndsøn!
19Jøts ja kipy ja ttaxɨkwojpjøꞌktøø, ojts ja tnɨdsujɨdɨ jøts ja ñadyijyɨ twɨnguxanɨdɨ, ñadyijyɨ ja twɨndsøꞌøgɨdɨ.

20Xjats ku døꞌøn ja jadeꞌen tꞌuktaxektøø, wɨnets ja tsuuꞌnk wet ja ojts tjajnɨdɨ jøts ja ttuktatøjkɨdøø ja wyet
midi ja wyɨnaty wyetꞌajtpy. Xjats ja jatyɨ twaa̱ḇɨdsømdøø jøts ja kyɨruspatt.

Ku ja nwɨndsønꞌaj̱tɨm Jesús kyɨruspejty
21Xjats ku ja Cirenɨt jaa̱ꞌ̱y jam wyɨnaty ñaxy pøn txøøwꞌaj̱tp Simón, kyam̱jotp ja wyɨnaty chøøñ; jaꞌats

ojts yiktaguwaṉɨ jøts Jesús kyɨrus ja tpadsøjmɨt, jaꞌ ɨdøꞌøn jadeꞌen jaj̱tp pøn ja Alejandro møøt ja Rufo
tyeetyꞌaj̱ttɨp.

22Xjats jamayjaa̱ꞌ̱y tyiknøjkxtøø ja Jesús jamGólgota,ma̱ ja et jadeꞌen txøøwꞌatymidi jadeꞌen tyijpy ayuujk
Ooꞌkpɨ Kyubaj̱k Paj̱k. 23 Jamts ja tmøødyøø ja vino midi wyɨnaty tø yikꞌadamuky møøt ja tsøøy midi yiktejp
mirra, jaꞌ ja ojts tmoꞌodɨ ja Jesús, jøts ja kaꞌap tkupɨjky, kaꞌap ja tꞌuujky. 24Wɨnets ja tyikruspajttøø; jøts ja
soldaḏɨtøjk tyikwaꞌ̱kxtøø ja Jesús wyet, ojts ja tnɨguyaṯtɨ, jøts pønɨ pøn majadaḵp jaꞌats ja wet twejtstøø.

25 Jaa døꞌøn ja xøøwuꞌnk wyɨnaty waanɨ pyety ku døꞌøn ja jadeꞌen tyikruspajttøø. 26 Jøts letrɨ ja jam
tkøxjaadyɨ; yɨdeꞌen ja tyikwaꞌ̱aṉdɨ: “Israelɨt jaa̱ꞌ̱y yaꞌ̱aṯ ja wyɨndsøn.” Jaꞌ døꞌøn ja ojts ttagubattɨ kidi tiiꞌjɨp.
27Namajtsk ja maaꞌtspɨ ja tyikruspajttøø nay jam møøt ja Jesús, tuꞌuk agaꞌ̱ñꞌampy jøts tuꞌuk anaj̱yꞌampy.
28 Janch jaj̱t ɨdøꞌøn ja jadeꞌen sa̱ jap nøkyɨjxpy wyaꞌ̱aṉ̃, ku yɨdeꞌen wyaꞌ̱aṉ̃: “Møøt ja yiktamɨmachoꞌowɨyɨɨꞌñ
ja møj kaꞌøy jaa̱ꞌ̱y.”

29Xjats ku døꞌøn ja jaa̱ꞌ̱y jam ñax̱tɨ kruswemp, kaꞌap ja tjanchꞌømyɨgaj̱pxtɨ, wyɨbejptɨp ja kyubaj̱k ja jam,
jøts ja tnøjmɨdɨ:

―¡Jøj! Metsxɨ xijy tsap̱tøjk myikɨdaa̱p̱y, jøts mets ja xijy jatyɨ kyɨdɨgøøk xøøw xyiktanaagyukɨgyojmɨ,
30naṉkñɨtsoꞌokꞌaṯɨts me køꞌøm jøts mwɨnaḵt jam kruskøjxp.

31 Jadeꞌen ja jaa̱ꞌ̱y wyaꞌ̱aṉdɨ, nayɨdeꞌen ja teetywɨndsøn wyam̱ɨdɨ møøt ja kaj̱pxwejpɨtøjktɨ, yɨdeꞌen ja
køꞌømyɨ ñawyaꞌ̱aṉ̃ɨdɨ:

―May abiky jaa̱ꞌ̱y tø tyiknɨtsoꞌokꞌaty, jøts kaꞌap køꞌøm tjaty sudso ñaṉkñɨtsoꞌokꞌaṯɨyɨt. 32 Pønɨ ku
net njanchꞌejxɨnt yø Israelɨt jaa̱ꞌ̱y wyɨndsøn wyɨnaḵt jam kruswemp, wɨnet ɨnet njanchjaꞌ̱wɨn jøts ku yø
yjanchjaꞌajɨ ja Cristo.

Ja jaa̱ꞌ̱ybaa̱ṯ ja kyaꞌømyɨgaj̱pxøø pøn ja jam wyɨnaty møøt tø yjakruspety.
Ku ja nwɨndsønꞌaj̱tɨm Jesús yꞌøꞌjky

33Xjats ku kyujkxøøwꞌaj̱ty, wɨnets kyoodsɨyɨɨꞌñ ja nax̱wiiꞌñɨt, jaanɨmojts yjaj̱taꞌ̱aḵymøjwɨnakxyøøw. 34Jøts
ja Jesús møkꞌampy wyaa̱ṉ̃:

―Eloi, Eloi, ¿lama sabactani? ―midi tyijpy: Dios Teety, Dios Teety, ¿jadits ku ø tø xnaṉktyuñɨ?
35Wɨnaa̱g̱ɨn ja jaa̱ꞌ̱y jadeꞌen tmadoodøø pøn jam wyɨnatyɨ jøts ja wyaṉdøø:
―Madowdɨ, ja Elías yø wyaa̱ḏsøøpy.
36Xjats tuꞌuk myiiñ janch pujtpɨm pøn tnɨxaj̱ɨyɨɨꞌñ ja tanøxeꞌjts midi jadeꞌen tꞌejxp ejxɨm ja xaꞌ̱aḵjoptsɨn,

jaꞌats ja ojts tyikxøøky jap vino taꞌ̱am̱jøtpy jøts ja tpɨktaa̱j̱ky jam kipy jøpꞌam̱, wɨnets ja jadeꞌen ttaꞌadejɨyɨɨꞌñ
ja Jesús jøts ja ttukwɨmuukwaꞌ̱aṉ̃, yɨdeꞌen ja wyaꞌ̱aṉ̃:

―Majtstuꞌuttɨ; wan tꞌukꞌijxyɨm pønɨ janchꞌukyikwɨnaj̱kɨp ɨnet ɨdøꞌøn ja Elías jam kruskøjxp ku ɨnet ja
myeꞌent.

37Wɨnets ja Jesús møkꞌampy yaa̱j̱xy, jøtsnɨm ja yꞌøꞌjky. 38 Jøts nay jatyɨ ja wet kujkwaꞌkxy yꞌakøꞌøtspaj̱ky
midi ja tsap̱tøjk jam wyɨnaty yꞌawejtstukꞌajtpy, kubaj̱kꞌampy ja kyøꞌøtstøjkɨyɨɨꞌñ jøts ja kyøꞌøtskɨdaa̱j̱ky
okꞌam̱ꞌampy. 39 Jøts ku ja soldaḏɨ wɨndsøn jadeꞌen ojts tꞌixy pøn ja Jesús jam wyɨnaty twɨndanaapy, wɨnets
ja wyaa̱ṉ̃ ku ja Jesús wyɨnaty jadeꞌen møkꞌampy tø yaꞌ̱ax̱y, jøts ku ja wyɨnaty tø yꞌøøky, yɨdeꞌen ja wyaa̱ṉ̃:

―Janch tɨy tam ɨdøꞌøn Dios tam yaꞌ̱aṯ yꞌity yꞌUꞌnk.
40 Jam ja tøꞌøxyøjk wyɨnaty tyanaamyɨdɨ pøn jam jagam aꞌejxujktɨp; ja Salomé, jøts ja María Magdalena

jam wyɨnaty møøt jaduꞌuk ja María midi ja Jacobo tyaa̱ḵꞌaj̱ttɨp møøt ja José. 41 Ja tøꞌøxyøjk ɨdøꞌøn wyɨnaty

tø tpawɨdettɨ ja Jesús, jøts jaꞌ ja wyɨnaty tø tꞌejxꞌettɨ ku ja Jesús jam Galilea wyɨdijty. Jøts jam ja tøꞌøxyøjk
wyɨnaty yꞌaꞌejxujkmɨdɨ pøn ja Jesús jam wyɨnaty tø pyanijkxyɨ Jerusalén, møøt ja jam wyɨnaty tø yjaꞌ̱aṯtɨ.

Ku ja nwɨndsønꞌaj̱tɨm Jesús ñeꞌkx yikpɨktaa̱j̱ky jap ooꞌkpɨ tsaa̱̱ jutjøtpy
42Xjats ku chuuꞌwɨyɨɨꞌñ ku ja pooꞌkxɨn xøøw wyɨnaty kyɨmjabom tpaa̱ṯwaṉɨ, 43wɨnet ja José myiiñ, ja

Arimateꞌɨt jaa̱ꞌ̱y pøn wyɨnaty ja kutujk tꞌadsɨnaadyɨp. Jaꞌats ɨdøꞌøn tjøpꞌejxp jøts ja ttatøkɨwyaꞌ̱aṉ̃ ja Dios
kyutujk midi ja yjaa̱ꞌ̱y ja tyanɨtanaapy, jøts ja ojts amumjoojt myiñ ma̱ døꞌøn ja Pilato jam wyɨnaty, jøts ja
tꞌamɨdoojɨ ja Jesús ñeꞌkx ku ja wyɨnaty tø yꞌøøky. 44Xjats ja Pilato ñɨgyumaa̱p̱ yjaj̱ty ku døꞌøn ja wyɨnaty tø
yꞌooꞌknɨ, wɨnets ja tyaa̱j̱xɨyɨɨꞌñ ja soldaḏɨ wɨndsøn jøts ja tyiktɨɨy pønɨ janch ku døꞌøn ja wyɨnaty tø yꞌøøky.
45Xjats ku ja soldaḏɨ wɨndsøn ja ojts tnɨgajpxy jøts ku ja janch jadeꞌen, wɨnets ja Pilato tkøyaj̱ky ja ooꞌkpɨ jøts
José ja yikmøøy. 46Xjats ja tjuuy tuꞌuk ja poopwetmidi øymidimajpxy, jøts ku ja tyikwɨnaj̱ky ja ooꞌkpɨ, jaꞌats
ja tyaꞌamojts, jøts ja tpɨktaa̱j̱ky jutjøtpy midi ja wyɨnaty tø tyikjuty jam tsaa̱j̱otp. Jøts ku døꞌøn ja jadeꞌen
tpɨktaa̱j̱ky, wɨnets ja møj tsaa̱̱ ja ttaꞌagɨɨy. 47Ojts ɨdøꞌøn ja María Magadalena møøt jaduꞌuk ja María, pøn ja
José tyaa̱ḵꞌajtpy, tꞌejxtøø ma̱ ja Jesús wyɨnaty tø yikpɨktaꞌ̱aḵy.

16
Ku ja nwɨndsønꞌaj̱tɨm Jesús yjujkpyɨjky jadɨgojk

1Xjats ku ja pooꞌkxɨn xøøw ñaj̱xy, wɨnet ja María Magdalena tꞌatsjuudyøø ja paꞌ̱aḵxuuꞌkpɨ møøt Jacobo
tyaa̱ḵ, møøt ja Salomé, jadeꞌen ja ojts tꞌatsjuudyɨ jøts Jesús ja tꞌatspɨktaꞌ̱aḵwaj̱nɨdɨ ku ja wyɨnaty tø yꞌooꞌknɨ.
2Xjats ja ojts ttanɨnøjkxtɨ jøpyɨ ku ja samaa̱ṉ wyɨnaty tø yꞌabety, xøbɨdsimyuꞌnk ja yjaꞌ̱ttøø jam møj tsaa̱̱
agujkp ma̱ ja Jesús jam wyɨnaty tø yikpɨktaꞌ̱aḵy. 3Yɨdeꞌen ja køꞌøm ñawyaj̱nɨdøø:

―¿Pøn ɨnet ja tsaa̱̱ tjanchꞌagɨɨdyuꞌut jøts ndøjkɨꞌɨnt?
4Xjats ku ja yjaꞌ̱ttøø, wɨnets ja tꞌejxtøø ku ja møj tsaa̱̱ kaꞌap ja jap wyɨnaty ukteenɨ jap jutꞌaguiꞌpy, tø ja

wyɨnaty yikɨɨyøꞌøñɨ. 5 Jøts ku ja tyøjkɨdøø jap mutsk tøjkjøtpy, wɨnets ja tꞌejxpaṯtøø tuꞌuk ja aṉkɨlɨs midi ja
wyɨnaty pyaꞌajpy tsɨnaapy, jøts midi wyɨnaty nayɨdeꞌen ja poop wet myøøtꞌajtpy. Xjats ku ja tꞌejxpaṯtøø
waa̱j̱tyøjk ja tijy, jøts ja ojts jantyimchøꞌjkɨdɨ. 6 Jøts ja aṉkɨlɨs ja ojts ñɨɨꞌmxyɨdɨ:

―Kidi mdsøꞌøgɨdɨ; nnɨjaꞌ̱wɨp øts ku meets ja Jesús ja ñeꞌkx xꞌɨxaa̱j̱ɨyɨdɨ. Tø ja jadɨgojk yjujkpyiky, øy
xtyimyꞌejxtɨt ma̱ ja yikpɨktaa̱j̱ky. 7Nøjkx ja pyabøjkpɨtøjk xukmadojɨdɨ møøt ja Pedro, jøts ñøjkxtɨt jam
Galilea; jamts meets ja xꞌejxtɨt jadɨgojk, jamts meets ja xmɨnabyaa̱ḏɨyɨt jadeꞌen sa̱ ja køꞌøm mnɨmaa̱j̱yɨdøø.

8Xjats ja chooꞌndøø jam møj tsaa̱̱ agujkp ma̱ Jesús ja wyɨnaty tø yikpɨktaꞌ̱aḵy, jøts ja ñøjkxtøø. Jadiꞌiñɨ
tsøꞌøgɨ ja yjantyyikmɨbejpnɨyɨdɨ jøts nɨpøn ja sa̱ tkanøjmɨdɨ, kumɨ jantyimchøꞌjkɨdɨp ja wyɨnaty.

Ku ja Jesús ña̱nkyꞌejxøø jadɨgojk ma̱ ja María Magdalena jam wyɨnaty
9 Ku ja Jesús domingɨ jøpy wyɨnaty tø pyɨdsimy jadɨgojk jap ooꞌkpɨ jutjøtpy, ja María Magdalena ja

ojts jawyeen yꞌijxyɨyɨ, pøn ja wyɨnaty tø tyikpɨdsøjmɨ nɨwɨxujk ja mɨkuꞌ. 10 Jaꞌats ojts ñijkxy jøts ja ojts
tꞌatstukmadøy pøn jaty ja Jesús wyɨnaty tø tmøøtwɨdettɨ, pøn jam wyɨnaty jɨɨdyɨp yax̱tɨp, maadyɨp taj̱tɨp.
11 Jøts ku ja jadeꞌen tnɨmadoodøø ku ja Jesús yjujkyꞌaty, ku ja tøꞌøxyøjk ja wyɨnaty tø tꞌixy, kaꞌap ja
tjanchjaꞌ̱wɨdøø.

Ku ja Jesús ña̱nkyꞌejxøø jadɨgojk ma̱ wyɨnaty ja namajtsk pyabøjkpɨtøjk
12 Xjats ku døꞌøn ja jadeꞌen yꞌuknaj̱xy, wɨnets ja Jesús ñaṉkyꞌejxkojmɨyøø abiky tsoo ku wyɨnaty ja

pyabøjkpɨtøjk namajtsk yøꞌødyɨ jam tuuꞌam̱. Kaꞌap ɨdøꞌøn ja pyabøjkpɨtøjk yꞌejxkapyɨdɨ kumɨwenk ɨdøꞌøn ja
kyaxɨꞌjky. 13 Jawaanɨ yꞌijty, jøts ku ja tꞌejxkaj̱ptøø wɨnets ja jatyɨ jam wyɨmbejttøø kyam̱jotp, jøts ja ñøjkxtøø
Jerusalén ma̱ ja myɨguꞌuk ja tꞌatstukmadoowaꞌ̱aṉdɨ. Kuts ja jam yjaꞌ̱ttøø, wɨnets ja myɨguꞌuk ttukmadoodøø
jøts ja nɨkaꞌ yjanchjaꞌ̱wɨyɨ.

Ku ja Jesús ttaguwa̱ꞌa̱nɨyɨɨꞌñ ja tunk ja pyabøjkpɨtøjk
14Waanɨ et xøøw ñaj̱xy, xjats ja Jesús ñaṉkyꞌejxkojmɨyøø ku pyabøjkpɨtøjk ja jam wyɨnaty nɨmaktuꞌuk

twɨndsøønɨdɨ ja kaabyajt; jamts jamøkꞌampy twɨngugaj̱pxɨyɨɨꞌñ jaꞌagøjxp ku ja nɨti janchjaꞌ̱wɨn tkamøøtꞌaṯtɨ
ku ja jadɨneꞌen kyujuunɨdɨ, kumɨ kaꞌap ja wyɨnaty tø tjanchjaw̱ɨdɨ ku ja yiktukmadoodøø jøts ku ja Jesús
wyɨnaty tø yikꞌixy, ku ja wyɨnaty tø jadɨgojk yjujkpyiky. 15Yɨdeꞌen ja yiknɨmaadyøø:

―Nɨyøꞌøyɨgyøxtɨ nax̱wiiꞌñɨt, jøts ja øgyajpxy jøts ja ømyadyaꞌ̱aḵy xkaj̱pxwaꞌ̱kxtɨt ma̱ jaty ja jaa̱ꞌ̱y
yjujkyꞌaṯtɨ. 16Pønɨ pøn øts xjanchjaꞌ̱wɨp jøts pønɨ pøn nøbajtp, jaꞌ nøjkx nɨtsoꞌokꞌaj̱tp ja yꞌanmɨjaꞌ̱wɨn; jøts
pønɨ pøn øts xkajanchjaꞌ̱wɨp, jaꞌ yiktagubatp ja pyøky. 17 Ja jaa̱ꞌ̱y pøn øts xjanchjaꞌ̱wɨdɨp, yɨdeꞌen ɨdøꞌøn
ttuꞌundɨt øts køjxp: Yikpɨdsøꞌømdɨp jaꞌ ja mɨkuꞌ; kyaj̱pxtɨp ja wenk ayuujk jaꞌ; 18pønɨ ayoꞌombaṯtɨp jaꞌ, pønɨ
tsuꞌutsɨdɨp jaꞌ ja tsaa̱ꞌ̱ñ adsuꞌjky, jøts pønɨ yꞌuuktɨp ja venenɨ jaꞌ, kaꞌap ɨdøꞌøn ja sa̱ yjaṯtɨt; jøts nayɨdeꞌen ku
pamaa̱ꞌ̱y ja jaꞌayɨ tkønɨxaj̱tɨt, jatyɨ ja tyiktsoꞌoktɨt.

Ku ja Jesús cha̱jpejty
19 Xjats ku ja pyabøjkpɨtøjk ja jadeꞌen tꞌuknɨmaa̱y̱, wɨnets ja chaj̱pejty, ojts Dios Teety ja tsaj̱pjøtpy

yikpatøkɨyɨ, jøts ja tpuwaꞌjtsɨyɨɨꞌñ agaꞌ̱ngyøꞌampy. 20 Xjats ja pyabøjkpɨtøjk chooꞌndøø, jøts ja ojts
tkaj̱pxwaꞌ̱kxtɨ ja øgyajpxy ja ømyadyaꞌ̱aḵy øy maḏsoo. Ja nwɨndsønꞌaj̱tɨm Jesucristo ja køꞌøm pudøjkɨyɨdɨp,
jøts nay ja Jesús ja tmøøy ja myøkꞌaj̱tɨn jøts ja ttuꞌundɨt jadeꞌen midi nɨpøn jaa̱ꞌ̱y ya̱ nax̱wiiñ kyajajtpy, paty
ja mayjaa̱ꞌ̱y ja tjanchjaꞌ̱wɨdɨ døꞌøn ja pyabøjkpɨtøjk ja kyajpxy. Jadeꞌen ɨdøꞌøn ja yꞌejxɨ.

JA ØGYAJPXY JA ØMYADYA̱ꞌA̱KY MIDI JA LUCAS YJA̱A̱Y
Ja Teófilo ya̱ꞌa̱t yiktanɨjaꞌ̱ay̱ɨ

1-4Mɨguꞌuk Teófilo, may ja jaa̱ꞌ̱y tø tjajaadyaṉwaꞌ̱aṉdɨ tyimyjadeꞌen ja madyaꞌ̱aḵy sam̱ øøts ja nmɨguꞌuk
tø tꞌejxtɨ pøn ja Jesús kyudanaadyɨp. Nayɨdeꞌen sam̱ øøts ja tø nyiktukꞌejxyɨn, sam̱ øøts ja tø nꞌɨxpikyɨn,
jadeꞌents ja tjajaꞌ̱waꞌ̱aṉdɨ pøn jaty tꞌejxtøø tnɨjaꞌ̱wɨdøø sa̱ jaty choꞌondaa̱j̱ky. Jaꞌats tø pyudøkɨyɨdɨ jøts ja
øgyajpxy ømyadyaꞌ̱aḵy ja tkaj̱pxwaꞌ̱kxtɨt. Nay tøts øts ja nbemuky ngonmuky ti jaty tuujnøø ku yaꞌ̱aṯ
øgyajpxy ømyadyaꞌ̱aḵy choꞌondaa̱j̱ky. Ɨxyam̱ts mets ja jadeꞌen ndyimdyanɨjayɨ, jøts waꞌ̱aṯs xnɨjaw̱ɨt ja
tɨyꞌaj̱tɨn, sa̱ jaty tø myiknøjmɨ ku ja tø myiktukmadøy yøꞌøbɨ ɨxpøjkɨn.

Ku ja a̱nkɨlɨs tnɨgajpxy jøts ku ja Juan Bautista kyaxøꞌøkwaꞌ̱aṉ̃
5 Ɨxyam̱ ɨdøꞌøn choꞌondaꞌ̱aḵy ja madyaꞌ̱aḵy. Ku døꞌøn ja Herodes wyɨnaty reyꞌaty jam Judea, jamts ja teety

wyɨnaty tuꞌuk chøønɨ pøn txøøwꞌaj̱tp Zacarías, jaꞌ yꞌijty møøt tyuñ tukpiky ja teetyøjktɨ pøn yiktejp Abías.
Elisabet ja ñɨdøꞌøxy xyøøw, teetyAarón ja tyeetyꞌap̱ꞌaj̱tmɨp. 6Janchøy jaa̱ꞌ̱y ɨdøꞌøn ja amajtsktɨ, pyaduujnɨdɨp
ɨdøꞌøn Dios kyutujk jaꞌ pønɨ ti ja yiktaꞌanaꞌamdɨp. Jadeꞌents ja kaꞌap pøn sa̱ ñɨɨꞌmxyɨdɨ, jadeꞌen ja kaꞌap
pøn pyøkyꞌijxyɨdɨ. 7Kaꞌats ja yꞌuꞌnk ja teedɨ, nɨ ja Elisabet kaꞌap ja yꞌuꞌnkpaa̱ṯy, tyimyajaa̱ꞌ̱ñɨdɨ ja namajtsk
wyɨnaty.

8Xjats tukꞌojk ja Zacarías yjaa̱ꞌ̱y tyajaꞌ̱jtɨdøø jøts ja ttuujnɨdɨt ja wɨndsøꞌjkɨn ja Dios. 9 Jadeꞌen ɨdøꞌøn ja
tkostumbrɨꞌaṯtɨ ku ja teetyøjk ja jadeꞌen tyajaꞌ̱aḏyɨdɨ, wɨnets ja tnɨwøjtɨ pøn jap uktøkɨp jap ma̱ ja Dios
yikwɨndsøꞌøgɨ, ma̱ poom tyøy. Xjats Zacarías ja ojts tyimdyajaꞌ̱aḏyɨ, jaꞌ ja poom ojts tyiktøy. 10 Ɨxam ja poom
wyɨnaty jadeꞌen tyøy, jøts nɨdukɨꞌɨyɨ ja mayjaa̱ꞌ̱y ɨxap yjanchap̱kaj̱pxmɨdɨ jap tsap̱tøjkwimpy. 11Wɨnets ja
Zacarías tꞌejxpaa̱j̱ty tuꞌuk ja Dios yꞌaṉkɨlɨs jøts ku ja jap agaꞌ̱ñꞌampy tyanɨ ma̱ ja poom yikpɨktaꞌ̱aḵy. 12Ku
Zacarías ja ojts jadeꞌen tꞌejxpaa̱ṯy, nɨ sudsoꞌampy ja kyaꞌukwɨnmaa̱ꞌ̱nbyaṯnɨ, tsøꞌøgɨ ja janchyikꞌoꞌjknɨyɨp.
13Xjats ja aṉkɨlɨs ja ñɨmaa̱j̱yøø:

―Zacarías, kidi mdsøꞌøgɨ, tø Dios mgaj̱pxaa̱j̱kɨn mmadoꞌoxɨyɨ jøts pyaa̱ṯp mnɨdøꞌøxy Elisabet tuꞌuk ja
mutskuꞌnk. Mbaa̱ṯtɨp mꞌuꞌnk tuꞌuk, Juan ja mdukxøøwꞌaṯtɨp. 14Mdaxondaꞌ̱aḵp jaꞌ mdajotkujkꞌaṯp jaꞌ, jøts
may ja jaa̱ꞌ̱y ja nayɨdeꞌen ttajotkujkꞌaṯtɨt ku ja kyaxøꞌøkt. 15 Jaꞌats møk nøjkx ja kunuuꞌkxɨn tmøøtꞌaty
jam Dios wyɨngujkp. Nɨwɨneꞌenɨn ja nøø ja tkatunkꞌaṯt, kaꞌap ja yꞌamuꞌukyjaa̱ꞌ̱yꞌaṯt. Jaayɨp ja Espíritu
Santo tyuktatøjknɨyɨ ja wyɨnmaa̱ꞌ̱ñ yam̱ ja kaꞌanɨm myiñ nax̱wiiñ. 16 Jaꞌats ja Israelɨt jaa̱ꞌ̱y tyukjaꞌ̱myatsp
tyukjaꞌ̱byaa̱ṯp ja Dios Teety jadɨgojk. 17 Jawyeen ja Juan myeꞌent, jaanɨmts ja nwɨndsønꞌaj̱tɨm myeꞌent.
Nayɨdeꞌen wɨnmaa̱ꞌ̱ñ nayɨdeꞌen kutujk ja tmɨmeꞌent sam̱ ja Dios kyugajpxyɨn, ja Eliasꞌaj̱tpɨ. Jadeꞌents
ja uꞌnkteety uꞌnktaa̱ḵ ja tyikjotɨmbett, jøts kaꞌ ti tsep nɨti akɨ møøt chøønɨdɨt yꞌuꞌnktɨ yꞌunaꞌ̱jktɨ, jøts
ñayikmadoꞌop jaꞌ pøn kidyimyadoodɨp. Jadeꞌents ja tyiktøøjɨt tyiktuudaa̱j̱kɨt ja jaa̱ꞌ̱y wyɨnmaa̱ꞌ̱ñ jøts ja
tjøpꞌejxtɨt ja nwɨndsønꞌaj̱tɨm.

18 Jadeꞌen ja Zacarías yiknɨmaa̱y̱, xjats ja aṉkɨlɨs ja tꞌamɨdøøy:
―¿Sudsoꞌampy øts yaꞌ̱aṯ ndajotkujkꞌaṯt jøts ku yø tɨy janch, pø tum møjaa̱ꞌ̱ñɨts øøts amajtsk?
19Xjats aṉkɨlɨs ja yꞌadsojøø:
―Gabrielꞌaj̱tp øts, jøts Dios ø nmɨdumpy; jaꞌ øts ɨdøꞌøn tø xkexy jøts mets yaꞌ̱aṯ aa̱w̱ ayuujk ndukmadoꞌot.

20 Jabɨ kaꞌapxɨ jatyɨ tø xmɨbiky sa̱ me tø nnøjmɨ, taṉts ɨnet uum, jaanɨm me mgaj̱pxt ku ja mꞌuꞌnk kyaꞌaxt.
Jaṯp kubatp ɨdøꞌøn yaꞌ̱aṯ jadeꞌen sa̱ ø tø nwaꞌ̱aṉ̃.

21 Ɨxap ɨdøꞌøn mayjaa̱ꞌ̱y tꞌawejxtɨ ja Zacarías, maadyɨp taj̱tɨp ja jap ku ja jadɨneꞌen tyaꞌ̱ñɨnɨ jeky jap
tsap̱tøjkjøtpy. 22Xjats ku ja pyɨdsɨɨmy, kaꞌap yꞌaa̱w̱ yꞌayuujk ja tꞌukyaj̱knɨ, jøts ja tyimyjatyɨ tjaꞌ̱gyukɨdøø
kudamɨk ja wyɨnaty tø yꞌejxjøøxy yꞌejxmaꞌ̱aṯy jap tsap̱tøjkjøtpy. Nugo ja jaꞌayɨ tnɨdonɨ, tøyɨ ja wyɨnaty
yꞌuuꞌmnɨ.

23Kuts xyøøw ja ojts tyikaꞌpxy wɨnaa̱ḵ xøøw ja wyɨnaty tø yiktaguwaṉɨ tꞌadsøønɨt ja tsap̱tøjk, wɨnets ja
ñøjkxnɨ tyɨgam̱. 24Jøts ja ñɨdøꞌøxy Elisabet ja nay jatyɨ yjøtpyꞌaj̱tnɨ ku ja et ja xøøw jadeꞌen yꞌuknaj̱xy,magoxk
poꞌ ja yꞌijty jap tyøkjøtpy jadɨneꞌen ja kyaꞌukpɨdsømnɨ. Yɨdeꞌen ja wyɨnmay jøts ja wyaꞌ̱aṉ̃: 25“Jaꞌagøjxp Dios
tø ttuñ ja mayꞌaj̱t jøts øts ja jaa̱ꞌ̱y xkaꞌukmɨꞌajknɨyɨt.”

Ku ja a̱nkɨlɨs tnɨgajpxy jøts ku ja Jesús kyaxøꞌøkwaꞌ̱aṉ̃
26Xjats ja Dios kɨdudujk poꞌ tkejxy ja yꞌaṉkɨlɨs Gabriel jam Galileɨt nax̱jotp ma̱ ja kaj̱p txøøwꞌaṯy Nazaret,

27 jøts ja tꞌatsꞌext ja tøꞌøxyøjk pøn txøøwꞌaj̱tp María, øy yikxon ja yjaa̱ꞌ̱yꞌaty. Nɨwaꞌ̱aṉ̃ ja wyɨnaty yꞌejtnɨ jøts
ja tmøøtꞌamajtskɨt tuꞌuk ja yaa̱ꞌ̱dyøjk midi txøøwꞌaj̱tp José, ja rey David yꞌap̱taṯsk. 28Xjats ɨdøꞌøn aṉkɨlɨs ja
jam tnɨdøjkɨyɨɨꞌñ ma̱ ja jam wyɨnaty chøønɨ jøts ja tnɨmaa̱y̱:

―¡Dios køjxp ngaj̱pxpøøꞌkxy, tø ja mmayꞌatyɨyɨ! Ɨxa mets ja nwɨndsønꞌaj̱tɨm møøt mꞌejtnɨ; tø ja Dios
njantyimgyunuuꞌkxyɨ ku nadyuꞌuk tø myikꞌaꞌejxɨ wɨneꞌenɨn mdøꞌøxyøjkꞌaṯtɨ nax̱wiiñ.

29Kuts ja twɨnꞌejxpejty ja aṉkɨlɨs jøts ku ja jadeꞌen myɨgajpxyɨ, ñɨgyumaa̱p̱ ja tyimyjaꞌ̱wyɨyɨɨꞌñ, jadeꞌen ja
køꞌøm ñawyɨnmaa̱ꞌ̱nxyɨyɨ ti ja jadeꞌen ttakaj̱pxpooꞌkxɨyɨp. 30 Jøts ja aṉkɨlɨs ñɨmaa̱j̱yøø:

―María, kidi mdsøꞌøgɨ, tø Dios mꞌøyꞌijxyɨyɨ, mjanchtajotkujkꞌaj̱tɨp jaꞌ. 31Mjøtpyɨp mets, mbaa̱ṯp tuꞌuk
mmaj̱nkuꞌnk, JESÚS ja mdukxøøwꞌaṯp. 32Møk wɨnmaa̱ꞌ̱ñ møk kutujk ja myøøtꞌaṯp; Dios Uꞌnk ja yiktejt,
yikutujkpɨ Dios Teety ja pyɨktaꞌ̱ag̱ɨyɨt sam̱ ja yꞌap̱teetyꞌamøj David, 33 jøts ja wyɨndsønꞌaṯt jam Israelɨt yꞌetjotp
xemɨkøjxp; nɨwɨndem ja kyutujk ja kyakøxt kyanax̱t.

34Xjats ja María tyiktɨɨy ja aṉkɨlɨs:

―¿Ti sudso døꞌøn ja ndejɨn jadeꞌen yjaṯt? Pø kaꞌanɨmts øts nnɨyaa̱ꞌ̱y nbaa̱ṯy.
35Wɨnets ja aṉkɨlɨs yꞌadsøøy jøts ja wyaa̱ṉ̃:
―Ja Espíritu Santo mnɨmenɨyɨp, jøts ja Dios Teety tsaj̱pjøtpyɨt jaꞌ myøkꞌaj̱tɨn jadeꞌen mdunɨyɨp. Jøts paty

ja nɨwɨneꞌenɨn tkayikpøktyuꞌunt, waꞌ̱aṯs ja yꞌett midi ɨdøꞌøn myikaꞌaxp. Tø ja jadeꞌen ttanɨbɨktaa̱g̱ɨ jøts ja
Dios Uꞌnk yiktejt. 36Ñayɨ pyaa̱ṯp jammɨguꞌuk Elisabetmyaj̱nkuꞌnk tuꞌuk, øy ɨdøꞌøn ja yjamøjaa̱ꞌ̱yɨñɨ. Ɨxyam̱ ja
tudujk poꞌ kujk ttsømꞌity ja yꞌuꞌnk yam̱ ja kaꞌ tyimyꞌukyikjøpꞌijxy jøts yꞌuꞌnk ja tpaa̱ṯt. 37Kaꞌ Dios ti kyamayɨyɨ.

38Xjats ja María wyaa̱ṉ̃:
―Aneꞌemy øts ja Dios xyikꞌity; wan øts ja jadeꞌen xuñ sam̱ ja tø wyaꞌ̱aṉ̃ɨn.
Wɨnets ja aṉkɨlɨs jatyɨ chooꞌnaa̱.̱
Ku ja María ñijkxy jøts tꞌatsꞌijxy ja Elisabet jam tyøjkwɨndum

39 Jøts ja María nayɨ wɨnet et anøø adsuꞌjky ojts ñijkxy jam kojpkjotp ma̱ ja kaj̱p wyɨnaty tuꞌuk jam Judeɨt
ñax̱jotp, 40 jøts ja ojts tyøkɨ Zacarías tyøjkjotp, jamts ja ojts tkaj̱pxpøøꞌkxy ja Elisabet. 41Kuts Elisabet ja
jadeꞌen tmadøøy ku María ja jadeꞌen kyaj̱pxpøøꞌkxyɨ, jatyɨ ja tyimyjaꞌ̱wɨyɨɨꞌñ yjotp ku ja mutsk yꞌadɨɨjch,
wɨnets ja Espíritu Santo ja amuum tyatøjkɨyøø. 42 Jøts ja yɨdeꞌen møk yjantyimwyaa̱ṉ̃:

―Tø Dios mjantyimgyunuuꞌkxyɨ ku tø myikꞌaꞌejxɨ wɨneꞌenɨn ndøꞌøxyøjkꞌaj̱tɨndɨ nax̱wiiñ, jøts yø mꞌuꞌnk
nayɨdeꞌen tø yikunuuꞌkxy. 43 ¡Tyimdyi øts tyimbyøn øts ku øts nwɨndsønꞌaj̱tɨm tyaa̱g̱uꞌnk xkugaj̱pxɨ! 44 Jaꞌayɨ
ja mgaj̱pxpooꞌkxɨn tø ndyimyadøy, jatyɨ øts nꞌuꞌnk ja xondaꞌ̱ag̱yɨ tø yjantyimyikꞌadɨꞌɨchɨyɨ. 45Nekɨm xøñɨm
mets ku ja tø xjanchjaw̱ɨ xkunuuꞌkxyjaw̱ɨ, jaṯp kubatp ɨdøꞌøn yø jadeꞌen sa̱ yø Dios tø tyikutuky.

46Xjats ja María wyaa̱ṉ̃:
Øy tsuj ngunuuꞌkxyjaw̱ɨ ja nwɨndsønꞌaj̱tɨm,
47myɨnijkxpy øts nꞌaa̱w̱ njoojt ja nDios Teety Yiknɨtsokpɨ.
48Tønɨm ja Dios tnɨjaw̱ɨ jøts tø tꞌejxjɨmbity ja yꞌuꞌnk ja myaa̱y̱,
yam̱nɨm øts ɨnet ejtp ejtnɨ xonɨ nyiktejt wɨneꞌenɨn ja nax̱wiiꞌñɨt jaa̱ꞌ̱y yjaꞌaṯtɨ ya̱ nax̱wiiñ.
49 Janch møj ja Dios myøkꞌaj̱tɨn ku øts ja jadeꞌen tø xuñ;
pø wyandijpyts ɨdøꞌøn yjanchwaꞌ̱aḏsɨ yjanchkapøkmyøødɨ.
50Ejtp ja tpaꞌayoꞌot pøn jaty ja wɨndsøꞌjkɨyɨp.
51Tø tyikwɨngaxɨꞌɨky ja myøkꞌaj̱tɨn ku ja tø tmɨmajadaa̱j̱kɨ ja namyɨkaxɨ jaa̱ꞌ̱dyɨ wyɨnmaa̱ꞌ̱ñ.
52Tø tyikꞌamutskɨ pøn jaty kamaabyɨm yikutujktɨp,
jøts ja tø tyikjotꞌamøkpiky ja ayoobɨdɨ pøn jaty aa̱y̱ pɨstaꞌ̱aḵ yikꞌejxtɨp.
53Pøn jaty ayoodɨp wɨnmaadyɨp, tøts ja tmøꞌøy ja jotkujkꞌaj̱tɨn,
jøts ja kumeeñ jaa̱ꞌ̱y jadiꞌiñɨ waꞌ̱aṯs wɨwøpy tø yikpagajxnɨdɨ.
54Tø ja tpudøkɨ ja Israelɨt kaj̱p ejxɨm ja yꞌuꞌnk tꞌejxkapyɨn;
kaꞌap ja tjaꞌ̱dyɨgøy paty ja tø tꞌayoꞌixy,
55 sam̱ ja ojts yiktukmadowdɨn ja nꞌoktaa̱ḵtɨ ja nꞌap̱teetyɨ, møøt ja Abraham, ku ja yꞌuꞌnk yꞌunaꞌ̱jk jadeꞌen

kyakøxt kyanax̱t.
56 Xjats ja María jam tmøøtaa̱ꞌ̱nɨyɨɨꞌñ tɨgøøk poꞌ ja Elisabet; ku jadeꞌen ñaj̱xy, jaanɨmts ja ñøjkxnaa̱̱

tyøjkwɨndum.
Ku ja Juan Bautista kyaxɨꞌɨky

57Xjats ja xøøw ja poꞌ tpaa̱j̱ty juunɨ et ja Elisabet kyaꞌaxt. Jadeꞌents ɨdøꞌøn yikaxɨꞌɨky tuꞌuk ja myaj̱nkꞌuꞌnk.
58 Jatyɨ ja myɨguꞌuktøjktɨ myɨgujøøndɨ myɨgudøjktɨ ñɨmejnɨdɨ. Janch yikajxaḵp jaꞌ ku ja tnɨjaꞌ̱wɨdøø jøts ku
ja Dios wyɨnaty ja kunuuꞌkxɨn møj tø myøꞌøyɨyɨ. 59 Jøts ja kɨduktujk xøøw tyiknøjkxtøø ja maxuꞌnk jøts ja
ejxaꞌ̱aṉ yikmoꞌot ñeꞌkxkøjxp, jamts ja tpɨktaꞌ̱aḵwaj̱nɨdɨ ja xyøøw sam̱ ja tyeety xyøøwꞌatyɨn Zacarías. 60 Jøts
ja tyaa̱ḵ, kaꞌap ja tkupiky, yɨdeꞌen ja wyaa̱ṉ̃:

―Kaꞌ, kaꞌap yø jadeꞌen txøøwꞌaṯt. Juan yø xyøøwꞌaṯp.
61Xjats ja yiknɨmaa̱y̱:
―¿Tiku yø jadeꞌen yiktejt? Pø kaꞌats ja mmɨguꞌuktøjk jadeꞌen pøn txøøwꞌaty.
62Wɨnets ja tyiktøødøø ja uꞌnkteety ti tyukxøøwꞌaṯp ja yꞌuꞌnk, nugo ja ttanɨdonɨdɨ. 63 Jøts ja ojts tꞌamɨdøy

tuꞌuk pedas̱ɨ ja puuꞌyuꞌnk ma̱ ja tkøxjaj̱yɨt ja xyøøw, xjats tpɨktaa̱j̱ky: “Juan yø xyøøw.” Jøts ja jaa̱ꞌ̱y
ñɨgyumaa̱p̱ yjanchjaj̱ttøø ku ja tꞌejxtøø jadeꞌen. 64 Jøts ja Zacarías nay jatyɨ ojts yꞌawijy jadɨgojk, jatyɨ Dios
ja tkaj̱pxpøøꞌkxy, møk ja ttukmøjaw̱ɨ. 65 Jaꞌagøjxp ja ñɨgyumaa̱p̱ tjaꞌ̱wɨdøø ja tøkꞌayøꞌøbyɨdɨ, jatyɨ ja ojts
tkaj̱pxyøꞌøgyojtɨ sa̱ wyɨnaty tø yjaty kyubety, jøts ja yiknɨjaꞌ̱wɨyɨɨꞌñ wɨneꞌenɨn ja Judeɨt jaa̱ꞌ̱y jam chøønɨdɨ
yꞌetjotp. 66 Pøn jaty ja jadeꞌen tnɨmadoodɨp, nugo ja tkumayɨdɨ tkudaj̱ɨdɨ jøts ja xem yam̱ ñayiktɨyɨdɨ
ñayꞌamɨdøyɨdɨ:

―¿Ti yø tyuꞌump, ti yø pyaa̱ṯp yø mutskuꞌnk ku yø yaakt?
Jabɨ janchmøøjyɨpts ja Dios kyunuuꞌkxɨn yøꞌ.
Ku ja Zacarías ja Dios yika̱jpxøø

67Xjats ja Zacarías ja Dios tyukaj̱pxøø ja ayuujk ku ja wyɨnaty tø tyatøkɨyɨ ja Espíritu Santo, jøts ja wyaa̱ṉ̃:
68 Janch møj ja Dios ja kyunuuꞌkxɨn tmøꞌøy ja Israelɨt kaj̱p,
ku tø tnɨmiñ tnɨjaꞌ̱aṯy ja yꞌuꞌnk yꞌunaꞌ̱jk wɨneꞌenɨn adøm ja xjaꞌaj̱tɨndɨ, tøts nɨtsoojkɨn ja xukpaa̱j̱tyɨm.
69Tø ja tuꞌuk tkexy ja yikutujkpɨ pøn xuknɨtsoꞌokꞌaj̱tɨndɨp ja nbøky,
nay ja David yꞌap̱ yꞌok pøn yꞌijty ja Dios tmɨdump.
70 Jadeꞌen sa̱ ja Dios Teety jawyeenɨp ojts ttuknɨgajpxy ja kyugajpxy,
71 jøts ku ja xanɨguwaṉdujtɨn ja nmɨdsep ja nmɨꞌajkɨbɨ jøts nɨdukɨꞌɨyɨ pøn xꞌøyꞌejxɨm xkaꞌøyꞌejxɨm,

72 jøts ku ja ndeetyꞌap̱ yikꞌayoꞌejxtɨt ku ja kaꞌap tjaꞌ̱dyɨgøy ja yꞌayuujk.
73Ku ja wyɨnaty tø twaṉdaꞌ̱aḵy, jadeꞌen ja ndeetyꞌamøj Abraham yiktamɨwaṉdaa̱g̱ɨ
74 jøts ku ja xukmɨmadaa̱j̱kɨn ja nmɨdsep,
jøts ja jotkujk nmɨduꞌunɨn, nɨsudso ngatsøꞌjkaꞌant,
75øy tsuj tɨy janch ndsɨnaa̱ꞌ̱yɨndɨt, jadeꞌen ja nwɨndsøꞌjkaꞌandɨt ejtp.
76 Jøts mets uꞌnk, mets ja Dios tsaj̱pjøtpyɨt mgugajpxyꞌaṯɨyɨp,
kumɨ mets ja jaa̱ꞌ̱y wyɨnmaa̱ꞌ̱ñ ja myiktøøjɨp myiktuudaa̱j̱kɨp jøts ja nwɨndsønꞌaj̱tɨm yikjøpꞌext,
77 jadeꞌents ja jaa̱ꞌ̱y tnɨjaw̱ɨdɨt jøts ku ja myeꞌent yiknɨtsokpɨ jøts ku ja pyojkpɨmaaꞌkxt.
78 Jadɨneꞌen ja Dios xtsøjkyɨm xpaꞌayøꞌøyɨndɨ jøts ja xanɨkejxyɨm ja yꞌuꞌnk ja yiknɨtsokpɨ,
79 jaꞌats xyikwejɨm xyikajɨm, kujaj̱ kudøøꞌkx xyiktsɨnaa̱ꞌ̱yɨndɨt. Jaꞌ xukmajtstujtɨmp ja ngaꞌødyuꞌunɨn ja

ngugootsꞌaj̱tɨn,
jøts ja xukꞌejxɨnt xuknɨjaꞌ̱waꞌant ja tsɨnaa̱ꞌ̱yɨn midi øy midi tsuj, jotkujkꞌatyɨm Dios wyɨngujkp.

80 Jadeꞌents ja mutskuꞌnk yeꞌjky, møk møjaa̱w̱, wijy quejy, jøts øy tsuj ja wɨnmaa̱ꞌ̱ñ tjagyepy. Jøts ja
yꞌatsɨnaa̱y̱ jawyeen jam abaḵ etjotp ma̱ nɨti kyaꞌity, wɨnetnɨmts ja ñaṉkyꞌejxɨ ma̱ ja Israelɨt jaa̱ꞌ̱y jamdɨ.

2
Ku ja Jesús kyaxɨꞌɨky

1Xjats ja møj wɨndsøn Augusto wɨnet et ojts tnɨꞌaneꞌemy møkꞌampy jøts ja nax̱wiiꞌñɨt jaa̱ꞌ̱y nɨdukɨꞌɨyɨ
yikjaamyuktɨt. 2Ja Cirenio jamwyɨnaty Siria kudunkꞌaj̱tp ku døꞌøn ja jadeꞌenmɨdukꞌojk tjaamyukꞌokwaṉdøø
ja jaa̱ꞌ̱xyøøw jøts ja jumøjt. 3Xjats ja jaa̱ꞌ̱y jadeꞌen ñøjkxtɨ kyøꞌømgaj̱pkøjxptɨ, jøts ja xyøøw jøts ja yjumøjt
tkøyaḵtɨt jam. 4 Jadeꞌenꞌampyts ja José jam Galilea chøøꞌñ ma̱ ja kaj̱p txøøwɨ Nazaret, jøts ja ñøjkxtøø
Belén jam Judeɨt yꞌetjotp ma̱ ja David wyɨnaty tø kyaxɨꞌɨky, kumɨ jaꞌ ja José tyeetyꞌap̱ꞌajtpy. 5Patyts ja jam
tmøøtnijkxy ja María jøts ja tkøyaḵtɨt ja xyøøw ja yjumøjt, tøts wyɨnaty ja kajpxy ttunɨdɨ jøts yꞌamajtskɨdɨt.
Jøtpynɨm ja wyɨnaty. 6Wɨnets ja yꞌuꞌnk ja nay jam pyaa̱j̱tøø, jam ja ojts pyoꞌgaꞌpxy. 7 Jøts ja tpaa̱j̱ty ja
yjagyoobuꞌnk, ojts tꞌabity jøts ja ojts tkøꞌøky jam jɨyujkjøøꞌkxꞌɨɨꞌñjotp. Kaꞌap ja jaꞌ̱taa̱j̱k jam wyɨnaty tø
ñɨbaa̱ḏɨ, patyts ja jamyɨ tyaṉdøø.

Ku ja borreekꞌejxpɨ ja aṉkɨlɨs pyaa̱ḏyɨdɨ
8 Jamts wyɨnaty jɨyujkꞌejxpɨdɨ tsɨgɨꞌejxpɨdɨ wɨngon ma̱ ja kaj̱p txøøwɨ Belén, jaꞌats tꞌejxꞌejttɨp

tsunaxyꞌampy ja byorreegɨdɨ. 9 Xjats ja jam jotmøñ tꞌejxpaṯtøø ja Dios yꞌaṉkɨlɨs. Jadeꞌeñɨ ja jam
tyimyikjaj̱taa̱j̱ky ma̱ ja wyɨnatyɨ, jøts ja yjantyimchøꞌjkɨdøø. 10Nɨmaa̱j̱yɨdɨbɨk ja aṉkɨlɨs ɨnet jaꞌadɨ:

―Kidi mdsøꞌøgɨdɨ, øgyajpxy øyꞌayuujk ø nmɨmimpy. Jaꞌ mee ndukmadoowampy, nɨꞌijtyɨ ja jaa̱ꞌ̱y ja
tjantyajotkujkꞌaṯtɨt: 11 tø ɨxyam̱ kyeꞌexy ja CRISTO, ja nwɨndsønꞌaj̱tɨm, ja yiknɨtsokpɨ ma̱ ja David jam
kyugaj̱pꞌaj̱ty, jaꞌ kyaj̱pkøjxp. 12 Jaꞌ ɨdøꞌøn ja wyɨnaty ku ɨnet xpaa̱ṯtɨt tuꞌuk ja maxuꞌnk motsꞌabɨdity kyøꞌøgyɨ
jam jɨyujkjøøꞌkxꞌɨɨꞌñjotp.

13 Jaa̱ḵtyimgyaxøꞌktɨp ɨnet ja may aṉkɨlɨs jam ma̱ ja tyuꞌukpɨ wyɨnaty, jøts ja Dios ja møk ttukmøjaw̱ɨdɨ
ttukunuuꞌkxyjaw̱ɨdɨ, yɨdeꞌen ja wyaꞌ̱aṉdɨ:
14 ¡Kunuuꞌkxy mets Dios Teety tsaj̱pjotpɨt
ku øyꞌaj̱tɨn tsujꞌaj̱tɨn tyaky ya̱ nax̱wiiñ nax̱kɨjxy, jøts ja jaa̱ꞌ̱y yikmoꞌodɨ pøn tmɨjotkujkꞌaṯwaṉdɨp ja Dios!

15Xjats ku ja aṉkɨlɨs wyɨmbejtnɨdøø ku ja ñøjkxnɨdøø jap tsaj̱pjøtpy, wɨnets ja jɨyujkꞌejxpɨdɨ nɨxem nɨyam̱
ñawyam̱bɨnax̱waꞌ̱jkɨdøø:

―Wants ɨdøꞌøn tjaꞌ̱myɨndɨ Belén, jamts ja tꞌatsꞌijxyɨndɨ midi Dios tø xuknɨjaꞌ̱wɨndɨ.
16 Xjats ɨdøꞌøn putyɨ ñøjkxtøø, jøts ja María jam ojts tjanchpaa̱ṯtɨ møøt ja José, janch jamdamɨk ja

mutskuꞌnk tø yikøꞌøky jɨyujkjøøꞌkxꞌɨɨꞌñjotp. 17 Kuts ja jadeꞌen tꞌejxtøø, wɨnets ja tnɨmadyaḵtøjkɨdøø sa̱
ja aṉkɨlɨs ja wyɨnaty tø tyamɨmadyaꞌ̱ag̱yɨdɨ ja maxuꞌnk, 18 jøts ja ñɨgyumaa̱p̱ yjanchjaj̱ttøø pøn jaty jam
wyɨnatyɨ. 19 Jøts ja María jaꞌ̱myech ja tyikꞌity sa̱ ja wyɨnaty tø yiknøjmɨ, jaꞌ ja wyɨnmaa̱ꞌ̱ñꞌaj̱tnɨp. 20Xjats
ja jɨyujkꞌejxpɨ wyɨmbejtnɨdøø. Møk ja Dios ja ttukmøjaw̱ɨdɨ ttukunuuꞌkxyjaw̱ɨdɨ jaꞌagøjxp ku ja wyɨnaty
jadeꞌen tø tꞌejxtɨ tnɨjaw̱ɨdɨ jøts ku ja jadeꞌen tø yjantyimjyaty.

Ku ja maxuꞌnk Jesús yꞌatsyiktukꞌijxy ja Dios Teety tsa̱ptøjkjotp
21 Kɨduktujk xøøw ja mutsk ojts yikpɨktaa̱j̱kɨ ja ejxaꞌ̱aṉ ñeꞌkxkøjxp jøts ja yikxøømøøy JESÚS. Nay jaꞌ

ttukxøøwꞌaj̱ty midi ja María ja aṉkɨlɨs wyɨnaty tø tyukmadøyɨ ku ja wyɨnaty kaꞌanɨm tjøtpyꞌaty.
22Xjats ku ja tiempɨ tpaa̱j̱ty wɨneꞌen ja wyɨnaty tø tꞌaꞌejxɨdɨ wyaꞌ̱aṯstɨ sam̱ ja Moisés kyutujk wyaꞌ̱aṉ̃ɨn,

wɨnetnɨmts ja maxuꞌnk ja jam Jerusalén ttanɨnøjkxtøø ja Dios. 23 Jadeꞌenꞌampy ɨdøꞌøn ja jadeꞌen ttundøø
kumɨ yɨdeꞌen ja Dios kyutujk yjaꞌ̱ay̱ɨ: “Tum Dios ja mixyunaꞌ̱jk yiktamɨyoxtɨp pøn jagyoobɨꞌaj̱tp.” 24Xjats
ɨdøꞌøn ja jadeꞌen tꞌatswɨndsøꞌjkɨdøø sam̱ ja Dios Teety tø tyikutukyɨn: namajtsk nax̱paḵ, pønɨ kaꞌats ja te
wɨnets ja tsap̱aḵ nayɨdeꞌen namajtsk yiktawɨndsøꞌøgɨt.

25 Jamts wyɨnaty ja jaa̱ꞌ̱y tuꞌuk chøønɨ Jerusalén pøn txøøwꞌaj̱tp Simeón. Janch øy jaa̱ꞌ̱y ɨdøꞌøn jaꞌ.
Yjanchjaꞌ̱myejchp ɨdøꞌøn Dios jaꞌ. Jaꞌats ɨdøꞌøn tjøpꞌejxꞌejtp ja Israelɨt kaj̱p juunɨm ɨdøꞌøn ja yjadyimyꞌuknɨt-
soꞌokꞌaṯt. Jam ja Espíritu Santo ja wyɨnaty tmøødɨ, 26 jøts tø ja wyɨnaty twaṉdaꞌ̱aḵy jøts kunɨm ja jawyeen
tꞌukꞌext ja Cristo pøn ja Dios Teety kyaxp, wɨnetnɨmts ja yꞌookt. 27Xjats ja wɨnet ñijkxy tsap̱tøjkjotp, ja
Espíritu Santo ja yiknøjkxɨp; kuts ja maxuꞌnk Jesús jam wyɨnaty ja tyeety tyaa̱ḵ tø yiknijkxyɨ jøts ja jadeꞌen
tpadundɨ ja kutujk, 28 jøts Simeón ja jam tnɨxaj̱ɨyɨɨꞌñ kyøꞌkøjxp jøts ja tsaaꞌñꞌijty, jøts Dios ja ojts ttukmøjaw̱ɨ
ttukunuuꞌkxyjaw̱ɨ, yɨdeꞌen ja wyaa̱ṉ̃:
29Dios Teety, tøts ɨnet, wan øts ɨnet jotkujk tꞌooꞌknɨ.

Tø xpaduñ ja mꞌayuujk sa̱ ø xnɨmaa̱y̱.
30Tønɨm ø nwempꞌixy ja yiknɨtsokpɨ
31midi tø xanɨbɨktaa̱g̱ɨ ja nax̱wiiꞌñɨt jaa̱ꞌ̱y.
32Yøꞌ ɨdøꞌøn tuꞌump ja mayꞌaj̱tɨn jøts ja jaa̱ꞌ̱y mjaꞌ̱myatstɨt mjaꞌ̱byaa̱ḏɨt pøn kaꞌ yꞌIsraelɨtjaa̱ꞌ̱yɨdɨ.
Yøꞌøgøjxp ɨdøꞌøn yikꞌejxkap̱tɨt ja Israelɨt kaj̱p midi tø xwɨꞌixy.

33Xjats ja José janchñɨgyumaa̱p̱ yjaj̱tøø møøt ja ñɨdøꞌøxy ku Simeón ja mutsk jadeꞌen tnɨgajpxy. 34Wɨnets
Simeón ja kyunuuꞌkxmyɨgaj̱pxɨdøø. Yikajxaḵtɨp jaꞌ jøts ja María yiknɨmaa̱y̱, ja Jesús tyaa̱ḵ:

―Ejxmadow, jaꞌ yømixyuꞌnk tø yiktanɨbɨktaa̱g̱ɨ jøts Dios Teety yꞌøyꞌaj̱tɨn ttukpaa̱j̱tɨt may ja Israelɨt jaa̱ꞌ̱y.
Nay mayts ja tkapaa̱ṯtɨt ku jaa̱ꞌ̱y yø may kyagupøkɨt. 35 Jadeꞌents ɨdøꞌøn ja yiknɨjaw̱ɨt sa̱ pønjabøn wyɨnmay
yꞌam̱ yjotp. Mdyimchaachkuwɨnmayɨp mets ja øy, tyimchaachjaw̱ɨp mets mꞌanmɨjaꞌ̱wɨn jaꞌ.

36 Jamts wyɨnaty tuꞌuk Dios kyugajpxymɨ, Ana ja tøꞌøxyøjk xyøøw, ja Fanuel ñøøx, ja Aser ja yꞌaa̱ḏsɨdɨp
kyugojɨdɨp. Møjaa̱ꞌ̱tyɨgøynɨts ɨdøꞌøn jaꞌ. Tyimyꞌunaꞌ̱jkyɨ ja yꞌamajtskɨyɨɨꞌñ jøts ja jaꞌayɨ wɨxujk jumøjtyɨ
tmøøtsɨnaa̱y̱ ja ñɨyaa̱ꞌ̱y. 37Maktaꞌpxy myaktax̱k jumøjts ja wyɨnaty, jøts ejtpts ɨdøꞌøn ja jap tsap̱tøjkjøtpy
tmɨduñ ja Dios xɨnaxy tsunaxy, yꞌamaa̱y̱ꞌajtpy ɨdøꞌøn jaꞌ, kaꞌap ja tkugayɨ tkuꞌuugɨ, ejtp Dios ja tꞌajotꞌaty.
38 Ja Ana døꞌøn jap ojts myiñ wɨnet, jøts ku Dios ja ojts ja tꞌuktukmøjaw̱ɨ tꞌuktukunuuꞌkxyjaw̱ɨ, wɨnets ja
tnɨgaj̱pxøjkɨyɨɨꞌñ ja mixy Jesús. Jaꞌ ja tyukmadøøpy pøn jaty wyɨnaty tjøpꞌejxtɨp jøts ku ja Jerusaléngɨt jaa̱ꞌ̱y
ñɨtsoꞌokꞌaṯtɨt.

Ku ja wyɨmbettøø yjaꞌ̱ttøø jadɨgojk Nazaret
39Xjats ja wyɨmbejtnɨdøø ñøjkxnɨdɨ jam kyaj̱pkøjxp Nazaret, jam Galileɨt yꞌetjotp, ku ja jadeꞌen wyɨnaty

tø tpadungøjxɨdɨ ja Dios kyutujk. 40 Jøts ɨdøꞌøn ja mixyuꞌnk jam jadeꞌen yeeky, møj møjaa̱w̱, wijy kejy. Dios
ja amuum jantyimkyunuuꞌkxɨyɨp.

Ku ja mixy Jesús yikpa̱a̱ty jam tsa̱ptøjkjotp
41Xumɨ nøjkxtɨpts ɨdøꞌøn ja tyeety tyaa̱ḵ jam Jerusalén wɨnjumøjt ku ja pas̱kɨ xøøw jam tpaa̱ṯy. 42 Jøts ku

ja Jesús yjumøjt wyɨnaty makmajtsknɨ, wɨnets ja ojts ñøjkxtɨ nɨdukɨꞌɨyɨ Jerusalén, jøts ja xøøw ja tꞌanøjkxɨdɨ
kumɨ jadeꞌen ja kostumbrɨ. 43Xjats ku ja wyɨmbejtnɨdøø xøøguixy, wɨnets ja mixy Jesús jamyɨ tyaa̱ṉaa̱̱
Jerusalén, kaꞌap ja José ja tkumaydɨ. 44 Jadeꞌen ja wyɨnmaydɨ, jam ja tijy pyamiñɨdɨ mayjaa̱ꞌ̱y agujkp,
jøts ja jadeꞌen yøꞌøxyɨnaj̱xtøø; jøts ja tjaꞌɨxaadyøø tjayiktøødøø tjayikꞌamɨdoodøø ja myɨguꞌuktøjktɨ pøn
jaty ja møøt ñayꞌijxyꞌatyɨdɨ, 45 nɨma̱ ja tkapaṯtøø. Xjats ja tnɨwɨmbejttøø jadɨgojk Jerusalén jøts ja jam
tꞌɨxaadyøjkɨdøø.

46Kɨdɨgøøk xøønɨm ja tpaṯtøø, jamdamɨk ja wyɨnaty tsap̱tøjkjotp chøønɨ jam may kyaj̱pxwejpɨ yꞌagujkp,
jamɨk ja pyatmadøy jøts ja jam tꞌamɨdøy tyiktɨy tyiktuꞌugɨ. 47 Jøts ku ja jaa̱ꞌ̱y ja jadeꞌen tmadoodøø,
ñɨgyumaa̱p̱ ja tyimyjaꞌ̱wɨdøø ku ja am̱wijy tsaachwijy, jøts ku ja tɨy janch yꞌadsøy. 48Xjats ku ja tyeety tyaa̱ḵ
ojts yꞌijxyɨ, ñɨgyumaa̱p̱ ja tyimyjaa̱ꞌ̱wɨdøø jøts ja tyaa̱ḵ ojts ñɨɨꞌmxyɨ:

―¿Ti, uꞌnk, jadeꞌen myikꞌadøøjstɨp? ¿Ti øøts jadeꞌen xjantyatump? Møk øø tø xjantyimyikjotmadyøkɨ
wɨneꞌenɨn øøts ɨxa njawɨdity, mjayikꞌɨxaꞌ̱ay̱.

49Xjats ja Jesús yꞌadsøøy jøts ja wyaa̱ṉ̃:
―¿Tiku ø xꞌɨxaꞌ̱aḏɨ? ¿Ti kidi xnɨjaw̱ɨdɨ ku øts nDeety yjaꞌ nduujnɨyɨt?
50Nɨwɨneꞌenɨn ja tkajaꞌ̱gyukɨdøø ku ja jadeꞌen ñɨmaa̱j̱yɨdøø.
51Xjanɨmts ja tmøødɨdøø Nazaret, etpts ɨdøꞌøn ja myɨmadøyɨdɨ jøts ja tyaa̱ḵ nugo tjaꞌ̱myatsꞌijty sa̱ yjaj̱ty.

52Yaakꞌadøtspts ja Jesús, wejꞌadøtsp kajꞌadøtsp jaꞌ. Jadeꞌents Dios ja tyajotkujkꞌatyɨ ku ja jadeꞌen yꞌijxyɨ, jøts
myɨguꞌuk nayɨdeꞌen yjotkujkꞌaṯtɨ.

3
Ku ja Juan Bautista kya̱jpxwaꞌkxy aba̱k etjotp

1Makmojkx jumøjt wyɨnaty kujk yikutuky ja møj wɨndsøn Tiberio ku ja Poncio Pilato wyɨnaty wyɨnd-
sønꞌaty jam Judea, jøts ja Herodes jam Galilea, jøts ja myɨgaꞌax Felipe jam Iturea jam Traconite, jøts ja
Lisanias jam Abilinia wyɨndsønꞌaty. 2 Ja Anás møøt ja Caifás jaꞌ ɨdøꞌøn wyɨnaty møjteetywɨndsønꞌaj̱ttɨp
ku ja Juan, ja Zacarías myaj̱nk, ja Dios tyukmadojɨ ja yꞌøgyajpxy ja yꞌøyꞌayuujk jam abaḵ etjotp. 3Xjats
ja ojts tꞌayøꞌøyꞌabɨdsimy ja et jam møj nøøbaꞌam̱ midi txøøwꞌaj̱tp Jordán, jøts ja jaa̱ꞌ̱y ttukmadøy jøts
ku ja ñøbattɨt, jøts ja tyiktøꞌødɨt tyiktuudaꞌ̱aḵtɨt ja wyɨnmaa̱ꞌ̱ñ, wan tyiktɨgaṯstɨ ja chɨnaa̱ꞌ̱yɨndɨ wɨnets ja
yikpojkpɨmaaꞌkxtɨt. 4Xjats ja jadeꞌen yjanchtuujnøø yjanchjaj̱tøø sa̱ ja Dios kyugajpxy Isaías wyɨnaty tø
tjaadyañ ja ayuujk ku ja wyaꞌ̱aṉ̃:
Paty ja kugajpxy ñøjkxt jawyeen jam abaḵ etjotp jøts ja myɨguꞌuk ja tnøjmɨt møkꞌampy:
“Awejxɨdɨ ja Dios yꞌɨxpøjkɨn, yiktøwdɨ yiktuudaꞌ̱aḵtɨ ja mwɨnmaa̱ꞌ̱ñ yikxon.
5Pønts ja kyaꞌukupøkp wan ja tyimyjapønɨ, nɨꞌijtyɨ ja tum jadeꞌen tkupøkt.
Yikꞌøyɨp yiktuudaꞌ̱aḵp jaꞌ wɨnmaa̱ꞌ̱ñ ku wyɨnaty pønjabøn tø wyɨnmaamyaꞌ̱aṯy.
6 Jadeꞌents ja nax̱wiiꞌñɨt jaa̱ꞌ̱y nɨꞌijtyɨ tꞌejxtɨt sa̱ døꞌøn ja Dios tyaky ja nɨtsoꞌokꞌaj̱tɨn.”

7Xjats ku ja Juan ja mayjaa̱ꞌ̱y jam ñɨmejnɨyøø jøts ja tyiknøbatt, jøts ja tnɨmaa̱y̱:
―¡Mee mɨkuꞌ! ¿Pøn mee tø mnɨɨꞌmxyɨ jøts ku jadeꞌen mgayiktabayøꞌødyɨt ja mbøky, jøts ku yøꞌøyɨ

chøkyɨ ku meets ya̱ nøbajtpɨ tø mmiñ? 8 Yikxon ɨdøꞌøn mjaa̱ꞌ̱yꞌaṯtɨt, wan ɨdøꞌøn tyikꞌijxy jøts ku ja
mdsɨnaa̱ꞌ̱yɨn tø xyiktɨgaṯstɨ. Kidi mee køꞌømyɨ mnawyaꞌ̱aṉ̃ɨyɨ: “Tixɨ kaꞌap ti chøkyɨ, kumɨ ja Abraham adøm
nꞌap̱teetyꞌamøjꞌaj̱tyɨndɨp”; jøts kaꞌats yjadeꞌenɨ, ti Dios kamaa̱j̱yɨp, øy ja pøn ttukmɨguꞌukꞌaṯt ja Abraham
pønɨ pøn ja køꞌøm yꞌaꞌejxɨp. 9 Jøts tsojk ja nøjkx yiktɨɨdyuñ pøn jaty tkamɨꞌøyꞌaj̱tɨp ja Dios.

10Xjats ja mayjaa̱ꞌ̱y ja yiktøøjøø yꞌamɨdoojøø:
―¿Ti øø nduꞌump? ¿Sudsoꞌampy øø nwɨnmaa̱ꞌ̱nbyaa̱ṯt?
11 Jøts ja Juan yꞌadsojɨmbijty:
―Pønɨ pøn ja pyɨktaꞌ̱aḵy, pønɨ pøn ja yjujkyꞌaj̱tɨn mayꞌampy tjagyajptɨp, wants ja tmoꞌodɨ kujkwaꞌkxy

pøn nɨti kidyimyꞌejtxɨdɨp; pønts ja kyaa̱j̱yɨk yjøøꞌkxɨk jam, wan ja nayɨdeꞌen møøt tjøøꞌkxwaꞌ̱kxtɨt pøn ja
kyaa̱j̱yɨk yꞌuujkɨk kidyimyꞌejtxɨdɨp.

12Wɨnets ja yikugubajtpɨdɨ myemɨdɨ jam nøbajtpɨ, jøts ja Juan yikꞌamɨdøøy:
―Wɨndsøn, jøts øøts, ¿ti øø nduꞌump?
13 Jøts ja Juan ja yꞌadsoojɨdøø:
―Kidi kugujuuꞌñ neꞌegɨ neꞌegɨ xꞌamɨdowdɨ, jaꞌayɨ døꞌøn mbaduꞌundɨp sa̱ kyutukyɨ.
14 Jøts ja tseptumbɨdɨ wɨnaa̱g̱ɨn tyiktøømɨdøø:
―¿Jøtsɨmts øøts, ti øø ndumɨp?
Xjats ja tꞌadsøøy:
―Kidi pøn o ti xpøjkxɨdɨ aguwaṉɨkøjxp, kidi pøn o ti xanɨtaa̱y̱ɨbyattɨ; tajotkukꞌaṯtɨ ja mmɨjuuꞌndyɨ.
15 Ɨxjam ɨdøꞌøn ja mayjaa̱ꞌ̱y wyɨnaty yꞌawejxtɨ, jaꞌ ja tyajotkukɨwyaṉdɨp, yɨdeꞌen ɨdøꞌøn ja wyɨnmaydɨ jøts

ku ja Juan jaꞌ ɨdøꞌøn Cristo. 16 Jøts ja Juan ojts tnɨgajpxy, ttukmadøøy ja mayjaa̱ꞌ̱y:
―Tɨy janch ɨxyam̱ ndyimdyukmadowdɨ jøts ku øts yøꞌøyɨ tø nnɨmiñ jøts meets ja nøø nduktanøbattɨt;

jats ø tuꞌuk ɨxꞌoojk xpamiñ pøn meets ja Espíritu Santo mduktatøkɨyɨp, jøts jaꞌ tmɨmeꞌent ja tɨɨdyuꞌunɨn.
Møkꞌampy kutujk ja tmɨmiñ, nɨjaꞌbaa̱ṯ ø xkapaa̱ṯꞌaty jøts øts ja nugo nwɨnax̱t. 17 Jadeꞌen ja ttuꞌunt ja
nax̱wiiꞌñɨt jaa̱ꞌ̱y sam̱ ariin yikwɨgumyɨn. Abiky ja tpɨktaa̱j̱kɨt ja yꞌaḵ jøts ja tnɨtøꞌøty ja jøøn midi nɨjuunɨ
kapeꞌtsp, jøts ja ariinbaj̱k abiky yikpøkjøꞌøkt, jadeꞌents ɨdøꞌøn ja jaa̱ꞌ̱y yiktuꞌundɨt sam̱ pønjabøn tmɨꞌøyꞌaty
tkamɨꞌøyꞌaty ja Dios.

18 Jadeꞌen ɨdøꞌøn ja Juan ja tꞌanaꞌamɨnꞌaty, jadeꞌents ja ttukmadøy ja mayjaa̱ꞌ̱y ja øgyajpxy ja øyꞌayuujk.
19Ñayɨ wyɨngugaj̱pxɨyɨɨꞌñ ja møk ja wɨndsøn Herodes ku ja tnɨdøꞌøxyꞌaty ja Herodías, ja myɨgaꞌaxy Felipe ja
ñɨdøꞌøxy, jøts ñayɨ tyamɨgaj̱px jaꞌ sa̱ jaty ja jamwyɨnaty tyundɨgøy; 20xjats ja Herodes kaꞌap ja tmøjpɨktaꞌ̱aḵy,
jaa̱ḵtyimdyundɨgøøy jaꞌ, ojts Juan ja tyikpuxøktøkɨ.

Ku ja Jesús ñøbety
21Ku ja Juan wyɨnaty kaꞌanɨm yiktsumy, ku ja jam tyiknøbejty ja mayjaa̱ꞌ̱y, wɨnets ja Jesús jam ñøbajtmøø;

ɨxjam ja wyɨnaty Diosꞌajotꞌaty ku ja tsaj̱p yꞌawaa̱j̱ch 22 jøts ja Espíritu Santo ja jadeꞌen ñɨgɨdaꞌ̱ag̱yɨ ejxɨm
tsap̱aḵ, waꞌ̱aṯs ja yikꞌijxy, wɨnets ja Dios Teety yꞌayuujk yikmadøøy, yɨdeꞌen ja jap tsaj̱pjøtpy wyaꞌ̱aṉ̃:

―Øts me nꞌUꞌnkꞌajtpy; ndsøkyꞌajtpy mets jøts njantyajotkujkꞌajtpy mets.
Ja ja̱a̱ꞌdyɨ pøn jaty ja Jesús tyeetyꞌap̱ɨp

23Eeꞌpxmaj̱kɨn ja Jesús wyɨnaty ja yjumøjt ku ja tyunk ja tjøpwaꞌ̱jkɨyɨɨꞌñ. Nømdɨp ɨdøꞌøn jøts ku ja teedyɨ ja
José. Jøts ja José tteetyꞌaty ja Elí, 24 jøts jaꞌ ja Matat, jøts ja Matat ja Leví. Jadeꞌen ñabyayøꞌøyɨ Leví ja Melqui,
Melqui ja Jana, Jana ja José, 25José jaMatatías, Matatías ja Amós, Amós ja Nahum, Nahum ja Esli, Esli ja Nagai,
26Nagai jaMaat, Maat jaMatatías, Matatías ja Semei, Semei ja José, José ja Judá, 27Judá ja Joana, Joana ja Resa,
Resa ja Zorobabel, Zorobabel ja Salatiel, Salatiel ja Neri, 28Neri ja Melqui, Melqui ja Adi, Adi ja Cosam, Cosam
ja Elmodam, Elmodam ja Er, 29Er ja Josué, Josué ja Eliezer, Eliezer ja Jorim, Jorim ja Matat, 30Matat ja Leví,
Leví ja Simeón, Simeón ja Judá, Judá ja José, José ja Jonán, Jonán ja Eliaquim, 31Eliaquim ja Melea, Melea ja
Mainán, Mainán jaMatata, Matata ja Natán, 32Natán ja David, David ja Isaí, Isaí ja Obed, Obed ja Booz, Booz ja
Salmón, Salmón ja Naasón, 33Naasón ja Aminadab, Aminadab ja Aram, Aram ja Esrom, Esrom ja Fares, Fares
ja Judá, 34 Judá ja Jacob, Jacob ja Isaac, Isaac ja Abraham, Abraham ja Taré, Taré ja Nacor, 35Nacor ja Serug,
Serug ja Ragau, Ragau ja Peleg, Peleg ja Heber, Heber ja Sala, 36Sala ja Cainán, Cainán ja Arfaxad, Arfaxad ja
Sem, Sem ja Noé, Noé ja Lamec, 37Lamec ja Matusalén, Matusalén ja Enoc, Enoc ja Jared, Jared ja Mahalaleel,
Mahalaleel ja Cainán, 38Cainán ja Enós, Enós ja Set, jøts Set tteedyɨ ja Adán, jøts ja Adán ja Dios Teety.

4
Ku ja Jesús ja mɨkuꞌ tyaguwaṉɨyɨ jøts ja yikpøktyunwaꞌ̱aṉ̃ɨ

1 Xjats ja Jesús wyɨmbijty jam Jordángɨt nøø agøꞌøm. Tø ja Espíritu Santo ja tyatøjkɨnɨyɨ jøts ja jam
yiknøjkxøø tøꞌøts etjotpma̱ nɨti kyaꞌity. 2Jamts ja ojts chøønɨwɨxijkxyøøw jøts jamɨkuꞌ ja jamyjotꞌejxwaꞌ̱aṉ̃ɨ.
Nɨti ja tkajɨɨꞌkxy jadɨneꞌen jøtsnɨm ja pyaa̱j̱tøø ja yuu. 3Wɨnets ja mɨkuꞌ ja ñɨmaa̱j̱yøø:

―Pønɨ janch ku me mjanchDios Uꞌngɨ yikꞌøyɨ yø tsaa̱̱ tsap̱kaaky.
4 Jøts ja Jesús tꞌadsojɨmbijty:
―Yɨdeꞌen jap nøkyijxpy wyaꞌ̱aṉ̃: “Kuuyɨ Dios kyajpxy møj, kidi jaꞌayɨp ja nax̱wiiꞌñɨt jaa̱ꞌ̱y nugo

tyajujkyꞌaj̱ttɨp ti jaty yikjøøꞌkxp.”
5Xjats ja mɨkuꞌ ja ojts wyaa̱ṉijkxyɨ jam møj kojpkøjxp, jøts ja jam tyukꞌejxøø wɨneꞌenɨn ja kaj̱p nax̱wiiñ.

6Yɨdeꞌen ja mɨkuꞌ ñɨmaa̱j̱yøø:
―Nmøøgyøxpmets yaꞌ̱aṯ tukɨꞌɨyɨ wɨneꞌen øts yø kaj̱p nnɨtanɨ jamøj jamutsk. Jadeꞌen øts yø tø nyikmøꞌøy,

øyts øts yø pøn ndyimyoꞌot pønɨ pøn øts yø nmoꞌowampy. 7Pønɨ xwɨnguxanaapy øts jøts ø xwɨndsøꞌøgɨt,
wɨnets mets yø tukɨꞌɨyɨ xjaꞌaj̱tkøxt.

8Xjats ja Jesús tꞌadsøøy:
―Mɨkuꞌ jɨwaꞌ̱aḵ. Kidi øts ya̱ xwɨnꞌixy, pø yɨdeꞌents ja Dios kyajpxy wyaꞌ̱aṉ̃: “Ja Dios Teety tuꞌugyɨ

mwɨndsøꞌøgɨp, jaꞌ tuꞌugyɨ mduujnɨp ja yjaꞌ pønɨ sa̱ ja wyaꞌ̱aṉ̃.”

9Xjats ja mɨkuꞌ ja wyaa̱ṉøjkxkojmɨyøø jam Jerusaléngɨt kaj̱pkøjxp jøts ja tsap̱tøjkøjxp yikpajtɨyøø, jøts ja

ñɨmaa̱j̱yøø:
―Pønɨ janch Dios Uꞌnkmets, katswoon ya;̱ 10pø nømpxɨ Dios kyajpxy jøts ku ja tnøjmɨt ja yꞌaṉkɨlɨs jøtsme

myikꞌejxꞌett, jøts ku me kaꞌap ti mjaṯɨt. 11Mets ja mdsaꞌanjøꞌøgɨt jøts mdeky ja tsaa̱̱ kyakumɨt kyayoꞌodsɨt.
12Xjats ja Jesús tꞌadsøøy:
―Janch nayɨdeꞌents ja Dios kyajpxy wyaꞌ̱aṉ̃: “Kidi mDios xjotꞌixy.”
13 Jadeꞌents ja mɨkuꞌ nɨsudsoꞌampy kyaꞌukwɨnmaa̱ꞌ̱nbyaṯnaa̱̱ sa̱ ja tjaa̱ḵjotꞌejxkojt ja Jesús, jøtsnɨm ja

jadeꞌen ñɨmyajtstuujtøø.
Ku ja Jesús tjøptøkɨ ja tyunk Galileɨt etjotp

14 Jøts ja Jesús ñøjkxnaa̱̱ Galilea, møkꞌampy ja Espíritu Santo ja wyɨnaty tø tyatøkɨyɨ, jadeꞌen ja tmøøtꞌaty,
tum jaꞌ ɨdøꞌøn ja jaa̱ꞌ̱y wyɨnaty yꞌaa̱w̱ɨdɨp yꞌayuujkɨdɨp o maḏsoo. 15Yaṯs ja yikꞌɨxpiky ma̱ jaty ja tsap̱tøjk jam,
jadeꞌents ja o pøn kyajxaꞌ̱ag̱ɨyɨ.

Ku ja Jesús yja̱ꞌjty jadɨgojk Nazaretɨt kaj̱pjotp
16 Jøts ja ojts ñijkxy Nazaret, jam kojpkøjxp ma̱ ja wyɨnaty tø myutskꞌaty. Pooꞌkxɨn xøøw wyɨnaty ku ja

tyøjkɨyɨɨꞌñ jam tsap̱tøjkjotp, jadeꞌen ɨdøꞌøn ja tkostumbrɨꞌaty, xjats ja tmɨwaꞌ̱kukɨyɨɨꞌñ ja Dios kyajpxy jøts ja
tkajpxy. 17 Ja nøky ja wyɨnaty tø yikømøꞌøy midi ja Dios kyugajpxy Isaías yjaa̱y̱; jøts ku ja ojts tꞌagɨɨbyaky, jaꞌ
ja jap pyaa̱j̱t ma̱ jap wyɨnaty yɨdeꞌen kyøxjaꞌ̱ay̱ɨ:
18Dios Teety øts ja yꞌEspíritu Santo xpudøjkɨp,
jaꞌ ø xmøøpy, jaꞌ ø xpɨktaḵp jøts øts ja ayoobɨ jaa̱ꞌ̱y ndukmadoꞌodɨt ja øgyajpxy ja øyꞌayuujk;
jaꞌ ø tø xkexy jøts øts ja ngaj̱pxjotꞌamøkɨdɨt pøn am̱jotmayꞌooꞌktɨp tsaachjotmayꞌooꞌktɨp,
jøts øts ja nyikꞌawaꞌ̱aṯspɨdsøꞌømdɨt pøn jadeꞌen ejtnɨdɨp sam̱ tsumy jaa̱ꞌ̱yɨndɨ,
jøts øts ja nyikwɨnꞌejxwaꞌ̱kxtɨt pøn wɨmbeets kugoots ejttɨp;
jøts øts ja nyikꞌawaꞌ̱aṯspɨdsøꞌømdɨt pøn øy sag̱asa̱ yiktundɨp;
19 jøts øts ja Dios Teety ja yiknɨtsoꞌokꞌaj̱tɨn nnɨgaj̱pxɨyɨt.

20Wɨnets ja Jesús tꞌagɨɨmyujky ja nøky, jøts ja ojts tkømøꞌøy ja tumbɨ, jøts ja yꞌɨxaa̱j̱ky, jøts ja mayjaa̱ꞌ̱y
kaꞌap ja yꞌuknɨꞌejxujtnɨyɨ. 21Xjats ja kyaj̱pxøjkɨyɨɨꞌñ jøts ja wyaa̱ṉ̃:

―Ɨxyam̱ts ɨdøꞌøn yø jadeꞌen tø yjaty tø kyubety mee mwɨngujky sa̱ ja Dios kyajpxy wyaꞌ̱aṉ̃ɨn.
22 Jøts ja nɨꞌijtyɨ tꞌødyejtøø ja Jesús, ñɨgyumaa̱p̱ts ɨdøꞌøn ja tjaw̱ɨdɨ ku myadyaꞌ̱aḵy ja am̱dsuj tsaachuj pønɨ

sa̱ jaty ja ñɨɨꞌmxyɨdɨ, jøts ja xem yam̱ ñayiktɨyɨdɨ:
―¿Kidi ja Joséjɨp ɨdøꞌøn yaꞌ̱aṯ ja yꞌuꞌnk?
23 Jøts ja Jesús wyaa̱ṉ̃:
―Tɨɨgyajpxy yɨdeꞌen meets ɨnet mdyimwyaꞌ̱aṉ̃: “Tsøøyɨbɨ, nachøøyɨ køꞌøm”; mnayɨnømdɨpts ɨnet:

“Jadeꞌen sa̱ øø tø nnɨmadøy mꞌadɨꞌɨch jam Capernaum, tuꞌunts ɨnet ya̱ nayɨdeꞌen mgøꞌømnax̱kɨjxy
mgøꞌømkaj̱pxkɨjxy.”

24 Jøts ja yjaa̱ḵwaa̱ṉ̃:
―Tɨy janch meets ɨdøꞌøn nnøjmɨ jøts ku nɨ tuꞌugɨn Dios kyugajpxy kyayikupiky kyøꞌømnax̱kɨjxy

kyøꞌømgaj̱pkɨjxy. 25 Tyimñømp øts, kawɨnaa̱ḵ ja kuꞌøktyøꞌøxy ja wyɨnaty ya̱ Israelɨt etjøøjty ku ja Dios
kyugajpxy Elías yꞌatsɨnaa̱y̱, ku et kyatuuy tɨgøøk jumøjt jagujkp wɨnets ja yuu yjanchꞌijty o mag̱aj̱p; 26nɨ
tuꞌukts ja kyayiktanɨgajxtøø ja Elías ya̱ Israel, neꞌegɨ jaꞌ Dios ja tyanɨgajx pøn jam wyɨnaty tsɨnaapy Sarepta,
jam Sidón kaj̱p wɨngon. 27Nay jats jaa̱ꞌ̱y wyɨnatymɨdɨ ya̱ Israel pøn putstɨp ku ja Dios kyugajpxy Eliseo
yjaaꞌaj̱ty, jøts ja nɨ tuꞌugɨn kyataadyøø ja pyuꞌuts. Pøn txøøwꞌaj̱tp Naamán, jaꞌ ojts neꞌegɨ ja yjaꞌ tyay pøn
jam Siria kunaa̱j̱xꞌaj̱tp kugaj̱pꞌaj̱tp.

28Xjats ku ja jadeꞌen tmadoodøø jøts ja yjantyimyꞌam̱bøjktøø pøn jaty jam wyɨnatyɨ tsap̱tøjkjotp. 29Ojts ja
tnɨbɨdøꞌøktɨ ja Jesús, jøts ja tkajxpɨdsømdɨ jam kaj̱pjotp, jøts ja tyiknøjkxtøø jam kojpkubaj̱kp ma̱ jam tuꞌuk
ja katsꞌaa̱w̱, jamts ja tkutejnax̱waꞌ̱aṉdɨ. 30 Jøts ja Jesús jadiꞌiñɨ jam mayjaa̱ꞌ̱y agujkp ñaj̱xy jøts ja jadeꞌeñɨ
chøøꞌñ.

Tuꞌuk ja ya̱a̱ꞌdyøjk pøn ja mɨkuꞌ tø tyatøkɨyɨ
31 Jøts ja ojts ñijkxy Capernaumɨt kaj̱pkøjxp midi jam Galileɨt etjotp tam̱p, jamts ja tyikꞌɨxpiky ja jaa̱ꞌ̱y ku

pooꞌkxɨn xøøw. 32Ñɨgyumaa̱p̱ ja tjaw̱ɨdɨ ku ja jadeꞌen yikꞌɨxpikyɨdɨ, kumɨ tum jaꞌ ja kyajpxpy midi kutujk
møøt.

33 Jamts tsap̱tøjkjotp wyɨnaty tuꞌuk ja jaa̱ꞌ̱y pøn ja mɨkuꞌ wyɨnaty tø tyatøkɨyɨ, jaꞌats ja møk yikwaj̱nøø:
34―Majtstutk øøts; ¿ti øø xanɨbøjkɨp,mets JesúsNazaretɨt jaa̱ꞌ̱y? ¿Jaꞌme tø xnɨmenɨ jøts øø xyikudɨgøꞌøty?

Waꞌ̱aṯs me nꞌejxkapy mbøn mets, pø Diosxɨ me mꞌuꞌnkꞌaj̱tɨp.
35Xjats Jesús ja mɨkuꞌ tꞌadsøøy, yɨdeꞌen ja tnɨmaa̱y̱:
―¡Amøñɨ et, kidi mgajpxy, jøts majtstuꞌut yø jaa̱ꞌ̱y!
Wɨnets ja mɨkuꞌ tyiknax̱kɨdaa̱j̱ky ja jaa̱ꞌ̱y jøts ja ttawaa̱j̱ch ja jaa̱ꞌ̱y, nɨkaꞌap ja sa̱ ttuuñ. 36Nɨꞌijtyɨ ja jaa̱ꞌ̱y

yjantyimchøꞌjkɨdøø jøts ja xem yam̱ ñawyaj̱nɨdøø:
―¿Ti kajpxy ti ayuujk yø jadeꞌen kyajpxpy? ¡Møjtaꞌ̱aḵy yø tꞌaneꞌemy yø mɨkuꞌ jøts yø jatyɨ chøꞌøgɨ!
37 Ja Jesús ɨdøꞌøn yikꞌaa̱w̱ɨp yikꞌayuuujkɨp øy maḏsoo.
Ku ja Jesús tyikmøkpiky ja Simón Pedro tya̱a̱kmøꞌjt

38Xjats ja pyɨdsɨɨmy jam tsap̱tøjkjotp jøts ja ojts ñijkxy jam Simón tyɨgam̱, jamts ja tyøjkɨyɨɨꞌñ. Pøjkɨp
tamɨk ja Simón jam wyɨnaty ja tyaa̱ḵmøꞌjt, jantyimyjønꞌooꞌkp ja wyɨnaty. Wɨnets ja Jesús yiknɨmaa̱y̱ jøts

ja ttuꞌunt ja mayꞌaj̱t jøts ja tꞌext. 39 Jøts ja ojts tꞌixy, ojts ja ñax̱køy ma̱ ja pamaa̱ꞌ̱y jam wyɨnaty, jøts ja møk
twɨngugaj̱pxɨyɨɨꞌñ ja jøømbaꞌ̱am̱, jøts ja jatyɨ wyɨnaa̱j̱ky, jøts ja jaa̱ꞌ̱y nay jatyɨ tyanaagyukɨyɨɨꞌñ, jøts ja køꞌøm
tꞌejxpɨnax̱waꞌ̱aḵy ja kaaky ja jɨɨꞌkxy.

Ku ja Jesús tyikmøkpiky ja maabya̱ma̱a̱ꞌy
40Kuts ja xøøw yjaxnaa̱,̱ wɨnets ja Jesús ojts yiktanɨnijkxy ja maabyam̱aa̱ꞌ̱y pønɨty jam sag̱asa̱ jaj̱tp; jøts ja

ojts tuꞌuk tuꞌuk tkønɨxaj̱y, jøts ja jadeꞌen tyiktsokɨjxy. 41Nay jamts ja wɨnaa̱g̱ɨnmɨdɨ pøn jamɨkuꞌ ttawaj̱tsɨdøø
nayɨdeꞌen, jøts ja yjanchnømdɨ møk:

―Dios Uꞌnkxɨ mets.
Jøts Jesús jamøk twɨngugaj̱pxɨyɨɨꞌñ, kaꞌap ja tyikjaty jøts ja kyaj̱pxtɨt, pø ñɨjaa̱ꞌ̱wɨdɨpxɨ jaꞌ jøts ku jaꞌ Cristo.
Ku ja Jesús kya̱jpxwaꞌkxy jam Galilea

42 Xjats ku xyɨɨjndyaa̱j̱ky, jøts ja Jesús chøøꞌñ kaj̱pjotp jøts ja ñijkxy jam ma̱ pøn kyaꞌity. Jøts ja
mayjaa̱ꞌ̱y ja yjanchꞌɨxaꞌ̱ay̱ɨ jøtsnɨm ja yikpaa̱j̱ty ma̱ ja jam wyɨnaty. Yiktaꞌ̱aṉɨwyaṉdɨp ɨdøꞌøn jaꞌ, kaꞌap ja
tmajtstuꞌutwaꞌ̱aṉdɨ jøts ja choont, 43yɨdeꞌents Jesús ja ñɨmaa̱j̱yɨdøø:

―Nayɨ nnɨgaj̱pxwampy øts ja Dios yꞌøgyajpxy yꞌømyadyaꞌ̱aḵy o mag̱aj̱p, pø jaꞌagøjxpxɨ ø tø nyikexy.
44 Jøts ja Jesús jam jadeꞌen kyaj̱pxwaꞌkxy ma̱ jaty ja tsap̱tøjk jam Galilea.

5
Ku ja a̱jxk mayꞌampy yikma̱ꞌa̱ky Jesús myɨlag̱rɨꞌaj̱tɨngøjxp

1Tukꞌojk ɨdøꞌøn ja Jesús jam yikpaa̱j̱tymejy agøꞌømma̱ txøøwɨ Genesaret; jamts jamayjaa̱ꞌ̱y ja ñɨmejnɨyøø
jøts ja tꞌamɨdodukwaꞌ̱aṉdɨ ja Dios yꞌøgyajpxy yꞌømyadyaꞌ̱aḵy. Janch yikꞌatejmujknɨpts ɨdøꞌøn ja Jesús jam
wyɨnaty 2 ku ja tꞌejxpaa̱j̱ty majtsk ja baṟkɨ tawaꞌ̱aṯs jam nøø adsay agøꞌøm, tø ja aj̱kxmaḵpɨ jam wyɨnaty
pyɨdsømgøxtɨ, jam tyaꞌaj̱kxmaa̱j̱k ja wyɨnaty tpujtɨ. 3Wɨnets ja Jesús tuꞌuk ja baṟkɨ ttatøjkɨyɨɨꞌñmidi ja Simón
yjaꞌajtpy jøts ja tnɨmaa̱y̱ wan tnɨyikjɨwaꞌ̱aḵy waanɨ jøts jam wɨngon kidyimdyaꞌ̱aṉt møøt ja tsayjoojt. Jøts
ja jam jadeꞌen yꞌɨxaa̱j̱ky, jøts ja jam tyikꞌɨxpøjktøjkɨyɨɨꞌñ ja mayjaa̱ꞌ̱y. 4Xjats ku ja kyaj̱pxꞌabaj̱tɨyɨɨꞌñ jøts ja
tnɨmaa̱y̱ ja Simón:

―Yiknøjkx yø baṟkɨ jam ma̱ yø nøø køjnkjaw̱ɨ, jamts xnɨwejtspaṯtɨt yø mdaꞌaj̱kxmaa̱j̱k.
5 Jøts ja Simón tꞌadsøøy:
―Wɨndsøn, tuktsunaxy øø tø njanchjatuñ, nɨ tuꞌukts øøts nꞌaj̱kx tø ngapaa̱ṯy; nøøwejtspatp øts ɨnet yø

ndaꞌaj̱kxmaa̱j̱k jadɨgojk, pø tøxɨ me mwaꞌ̱aṉ̃ møkꞌampy.
6Jøts ku ja jadeꞌen ttundøø,may ja aj̱kx ja ojts tmaṯstɨ, janchkøøtswam̱bɨm ja tyaꞌaj̱kxmaa̱j̱k jaꞌadɨ. 7Wɨnets

ja tmɨyamdøø jamyɨguꞌuktɨ pøn jamwyɨnatyɨ jaduꞌukpɨ baṟkɨjotp jøts ja pyudøkɨyɨdɨt. Nøjkxtɨ døꞌøn ja jam,
ojts ja baṟkɨ jamajtsk tyikꞌujtskøxtɨ øy ja yjaw̱ɨ yjanchkøjnktøjkɨnɨdɨt. 8Xjats ku ja SimónPedro ja ojts jadeꞌen
tꞌixy, wɨnets ja twɨnguxanaa̱y̱ ja Jesús jøts ja tnɨmaa̱y̱:

―Wɨndsønꞌaj̱tɨm, majtstutk øts, kaꞌap øts yø xpaa̱ṯꞌaty jadeꞌen, pojkpɨtumbɨ jaa̱ꞌ̱y øts.
9 Janch tsøꞌjkɨñɨp ɨdøꞌøn ja Simón wyɨnaty jøts nayɨdeꞌen ja myɨguꞌuktɨ, jaꞌagøjxp ku ja aj̱kx ja wyɨnaty

jadɨneꞌen tø tmaꞌ̱aḵtɨ. 10Nayɨ tsøꞌjkɨpts ɨdøꞌøn ja Jacobo møøt ja Juan, ja Zebedeo yꞌunaꞌ̱jktɨ pøn ja Simón
møøt ñamyɨguꞌukꞌatyɨyɨ. Jøts ja Jesús tnɨmaa̱y̱ ja Simón:

―Kidi mdsøꞌøgɨ, ɨxyam̱yɨ nduknɨjaw̱ɨdɨt sudso jaa̱ꞌ̱y ja nɨtsoꞌokꞌaj̱tɨn tpaa̱ṯt.
11 Jøts ja byaṟkɨ ja jam nøøbaꞌam̱ tyikjaꞌ̱aṯtøø, jøts ja jamyɨ tnɨkakøjxtøø tukɨꞌɨyɨ, jøts ja tmøødɨdøø ja Jesús.
Ku ja Jesús tyiktsøꞌøky ja ja̱a̱ꞌy pøn jadiꞌiñɨ putsnɨp

12Kuts ja Jesús jam wyɨnaty tuꞌukpɨ kaj̱pjotp, wɨnets yjaꞌ̱jty tuꞌuk ja jaa̱ꞌ̱y, møj puꞌuts paꞌ̱am̱ ja pøjkɨp, jøts
ku ja Jesús yikꞌejxpaa̱j̱ty jøts ja twɨnguxanaa̱y̱. Jamyɨ ja ñamyujtstaa̱j̱køø jøts ja tmɨnuuꞌkxaa̱j̱ky, yɨdeꞌen ja
tnɨmaa̱y̱:

―Teety, mmøøtꞌajtpy mets ja møkꞌaj̱tɨn jøts ø xyiktsoꞌokt, yiktsokts øts mdsojkꞌaj̱tɨngøjxp.
13 Jøts ja Jesús ja ojts tkønɨxaj̱y, yɨdeꞌen ja tnɨmaa̱y̱:
―Ndsøkyꞌajtpy øts jøts mdsoꞌokt, tsoknɨ.
Jaꞌayɨ ja jadeꞌen wyaa̱ṉ̃, jatyɨ ja puꞌuts wyɨnaj̱ky. 14Xjats ja Jesús møkꞌampy tnɨmaa̱y̱ ja jaa̱ꞌ̱y jøts kidi ja

pøn ttukmadøy. Yɨdeꞌen ja tnɨmaa̱y̱:
―Jamyɨ døꞌøn mnøjkxt jam teety wyɨndum, jamts xpɨktaꞌ̱aḵt ja myojxɨn midi ja Moisés ñɨꞌanaꞌam,

jaꞌagøjxp ku tø wyaꞌ̱ac̱h ja mbuꞌuts. Jadeꞌents ja jaa̱ꞌ̱y ja tꞌejxtɨt tnɨjaw̱ɨdɨt jøts ku tø mdsøꞌøky.
15 Yikmøjpɨktaḵꞌadøtsp ɨdøꞌøn ja Jesús, may ja jaa̱ꞌ̱y ja ñɨmenꞌadɨꞌɨchɨyɨ, namay ja ñamyukyɨdɨ jøts ja

pyatmadøyɨ, jøts ja tnaṉkyiktsoꞌokwaꞌ̱aṉ̃ɨdɨ ja pyaꞌ̱am̱. 16 Ja Jesús jam ja ñijkxy ma̱ abaḵ et ma̱ nɨti kyaꞌity,
jamts ja Dios Teety tꞌajotꞌaj̱ty.

Ku ja Jesús tyiktsøøjky ja køxujxpɨ pakxujxpɨ
17 Tukꞌojk ɨdøꞌøn, jam ja Jesús wyɨnaty yikꞌɨxpiky, jamts ɨdøꞌøn ja fariseotøjk møøt ja kaj̱pxwejpɨtøjk

wyɨnaty chøønɨdɨ wɨneꞌenɨn ja wyɨnaty tø choondɨ o mag̱aj̱p, pømbɨ mendɨp Galileɨt etjotp, Judeɨt etjotp,
jøts Jerusaléngɨt etjotp; ku ja Jesús tnaṉkyjayꞌijxyɨ ja Dios Teety myøkꞌaj̱tɨn ku ja pamaa̱ꞌ̱y ja tyiktsøꞌøky.
18Wɨnets ja jaa̱ꞌ̱y tkɨɨyjaꞌ̱jttøø tuꞌuk ja pamaa̱ꞌ̱y pøn køxujxp pakxujxp, jøts ja jap tøjkjøtpy tyiktøkɨwyaꞌ̱aṉdɨ
jøts ja ttawɨngugɨɨyɨdɨt ja Jesús. 19Nɨmaṯs kyaꞌawaꞌ̱aḏsɨ ma̱ ja tyøkɨdɨt kumɨ janch mayjaa̱ꞌ̱y jam wyɨnaty.
Xjats ja tøjkijxpy pyajttøø, jøts ja ojts tnɨkɨɨdyuꞌuttɨ ja tøjk, japts ja tyikwɨnaj̱ktøø ja pamaa̱ꞌ̱y jøts ja
ttawɨngugɨɨꞌyɨdøø ja Jesús jap mayjaa̱ꞌ̱y agujkpy. 20Kuts ja Jesús ja ojts jadeꞌen tꞌixy kudam ja amumduꞌuk ja
yjanchjaꞌ̱wɨn tjagyaptɨ, jøts ja pamaa̱ꞌ̱y ja tnɨmaa̱y̱:

―Uꞌnk, nbøkmyeeꞌkxpy mets.
21Wɨnets ja wyɨnmaadyøjkɨdøø ja kaj̱pxwejpɨtøjktɨ møøt ja fariseotøjktɨ, yɨdeꞌen ja wyɨnmaydɨ: “¿Pøn yø

jaa̱ꞌ̱y jadeꞌen, tigøjxp ku Dios yø jadeꞌen twɨngaj̱pxnaxy? ¿Pøn ja pøky ya̱ tꞌukmaaꞌkxp, kidi tuꞌugyɨp Dios
pyojkpɨmeeꞌkxy?”

22Waꞌ̱aṯs ja Jesús ja tnɨjaw̱ɨ sa̱ ja wyɨnaty wyɨnmaydɨ, jøts ja tnɨmaa̱y̱:
―¿Tigøjxp ku jadeꞌen mwɨnmaydɨ? 23¿Ja ti neꞌegɨ jawaanɨ jaj̱tnɨ, kuts yø paꞌ̱am̱jaa̱ꞌ̱y nnøjmɨt, “Meeꞌkxpy

øts yømbøky”, uk ku nnøjmɨt: “Waꞌ̱kukɨ, pøkmuknɨ yømmaa̱ḇajt jøts nøjkxnɨmdɨgam̱”? 24Ɨxyam̱nɨmmeets
ɨnet xꞌukꞌext maḇaa̱ṯ øts ɨdøꞌøn ja møkꞌaj̱tɨn nmøøtꞌaty ya̱ nax̱wiiñ jøts ø nmaaꞌkxt ja pøky.

Xjats ja tnɨmaa̱y̱ ja køxujxpɨ pakxujxpɨ:
―Pɨdøknɨ, waꞌ̱kukɨñɨ, wejtsjøꞌøk yø mmaa̱ḇajt jøts mnøjkxnɨt mdɨgam̱.
25 Jatyɨ ja køxujxpɨ pakxujxpɨ pyɨdɨꞌjky, jøts ja tyanaagyukɨyɨɨꞌñ jam mayjaa̱ꞌ̱y agujkp. Wyejtsmujk ja

myaa̱ḇajt jaꞌ ma̱ ja jam wyɨnaty kyoꞌknɨ, jøts ja ñøjkxnaa̱̱ tyøjkwɨndum, møk ja Dios ja ttamøjaw̱ɨ. 26 Jøts ja
ñɨgyumaa̱p̱ tjaꞌ̱wɨdøø nɨꞌijtyɨ, ojts Dios ja ttukmøjaw̱ɨdɨ ttukunuuꞌkxyjaw̱ɨdɨ, yɨdeꞌen ja wyaꞌ̱aṉdɨ ja ñɨchøꞌøgɨ
adøtsnɨ:

―Ɨxyam̱nɨm ɨnet ja tø nꞌijxyɨndɨ midi nɨwɨndi kayikꞌejxpnɨm.
Ku ja Jesús tpawa̱a̱y ja Leví

27Ku ja jadeꞌen yꞌukjaj̱ty, xjats ja Jesús jam pyɨdsɨɨmy, ojts chøøñ jøts ja tꞌejxpaa̱j̱ty tuꞌuk ja yikugubajtpɨ,
jam ja wyɨnaty chøønɨ ma̱ ja ttukugubety ja jaa̱ꞌ̱y øy tyiiꞌjɨ, jøts ja tnɨmaa̱y̱:

―Møødɨk øts, møøt wɨdejtk øts.
28Wɨnets ja jatyɨ tyanaagyukɨyɨɨꞌñ, jøts ja tukɨꞌɨyɨ tum jam tnɨkakɨjxy, jøts Jesús ja tmøødɨyɨɨꞌñ.
29 Jøts ja Leví xøøw ttuuñ jam tyøjkwɨndum jøts ja twɨndsøꞌjkɨyɨɨꞌñ ja Jesús, mayts ja yikugubajtpɨ jam

wyɨnatyɨ møøt jaduꞌukpɨ jaa̱ꞌ̱dyɨ. Jadeꞌen ja jammøøt twɨndsøønɨdɨ ja kaabyajt. 30Xjats ja fariseotøjktɨ møøt
ja kaj̱pxwejpɨtøjktɨ tpagaj̱pxnɨbøjkɨdøø ja Jesús pyabøjkpɨ, jøts ja tnɨmaadyøø:

―¿Tiku meets yø xmøøtkay yø yikugubajtpɨtøjktɨ møøt yø kaꞌøyjaa̱ꞌ̱dyɨ?
31Wɨnets ja Jesús yꞌadsøøy jøts ja tnɨmaa̱y̱:
―Pøn tkajaꞌ̱wɨdɨp ja pyaꞌ̱am̱, ti tsøøyɨbɨ ja tꞌukyikwaꞌ̱aṉdɨt. Jaꞌ ja tyikꞌamaa̱ḏyaḵtɨp pøn pamaa̱ꞌ̱dyɨ, pøn

pyaꞌ̱am̱ tjaꞌ̱wɨyꞌejttɨp.
32Kidi jaꞌajɨpts ø tø nnɨmiñ pøn nɨwɨneꞌen kanabyøkyjaꞌ̱wɨyɨdɨp. Jaꞌ ø tø nnɨmiñ pøn tjaꞌ̱wɨdɨp ja pyøky

jøts ku ja pyøkmyøødɨdɨ, jøts tyiktɨgaṯstɨt ja chɨnaa̱ꞌ̱yɨndɨ.
Ku ja Jesús yiktɨɨbyɨjky tigøjxp ku ja kyaꞌayuuꞌaṯtɨ

33Xjats ja tɨɨbyøjktøø ja Jesús jøts ja tnɨmaadyøø:
―¿Tiku yø mbabøjkpɨtøjk janch nekɨm kyaydɨ tyojkxtɨ, jøts yø Juan yjaꞌ yjanchꞌamaa̱y̱ꞌaṯtɨ møøt yø

fariseotøjktɨ? Nɨ kyakaydɨ kyajøøꞌkxtɨ, janch tsap̱kaj̱pxꞌejttɨp yøꞌ.
34Wɨnets ja Jesús tꞌadsøøy:
―¿Ma̱ meets jadeꞌen tø xꞌuknɨjaw̱ɨ jøts ku tøꞌøxy ñɨgaabyɨ tøꞌøxy ñɨꞌukpɨ wɨnet yꞌamaa̱y̱ꞌaṯtɨ wɨnet

kyakaydɨ kyaꞌuuktɨ ku ja jemyaa̱ꞌ̱y jamnɨ? 35 Abikñɨmts ja tiempɨ tyimyjaꞌ̱tmɨt ku ja jemyaa̱ꞌ̱y wyɨnaty
kyaꞌukꞌejtnɨ ku ja jam wyɨnaty tø choꞌonɨ; jaanɨmts ɨdøꞌøn tɨy pøn kyaꞌukaañɨt kyaꞌukꞌuknɨt, jaanɨm ɨdøꞌøn
ja yꞌamaa̱y̱ꞌaṯtɨt.

36 Jøts ja nay jaꞌagøjxp yaꞌ̱aṯ ttanɨmadyaḵtøjkɨyɨɨꞌñ:
―Kaꞌaxɨ pøn wyetpach ttaꞌagɨyɨ jemwyet midi tyimyjemñɨm, ku ja jadeꞌen yiktuꞌunt jøts kumɨ mujkpɨ

ja jemwyet jøts ja tjaa̱ḵtyimgyøøꞌtsnɨ ja wetpach, jaa̱ḵtyimyɨwenɨp ja kyøøtsꞌaj̱tɨn jaꞌ. 37 Jøts kaꞌap pøn vino
ttaꞌadamɨ poꞌduk midi nam̱ɨɨꞌkxñɨm, ku ja jadeꞌen nduꞌunɨnt jatyɨ ja tyikmɨgøødsɨ ja poꞌduk, wɨndɨgøøpyts
tukɨꞌɨyɨ, wɨndɨgøøpy ja vino, wɨndɨgøømyɨpts ja poꞌaḵ. 38Paty ja vino midi ñam̱ɨɨꞌkxñɨm ndaꞌadaꞌamyɨn ja
jembyoꞌaḵ jøts jadeꞌen nɨmidi kyawɨndɨgøꞌøty. 39Nayɨdeꞌents kaꞌ pøn tꞌuukwaꞌ̱aṉ̃ ja vino midi nam̱ɨɨꞌkxñɨm.
Pøn tø tꞌuukyujnɨ ja vino midi jekyɨp mɨɨꞌkxñɨ, xumɨ jaꞌ ja chøjkpy, kumɨ nømp ja tukajpxyɨ: “Yø jekyɨp
mɨɨꞌkxyɨp tyimyꞌøy, kaꞌap yø midi tmɨꞌabaa̱ṯy.”

6
Ku ja Jesús ttøjtøø ja ariin ya̱m pooꞌkxɨn xøøw

1Pooꞌkxɨn xøøw ɨdøꞌøn, wɨnets ja Jesús jam wyɨnaty ñaxy jam kam̱jotp møøt ja pyabøjkpɨtøjk, jaꞌats jam
wyɨnaty ttøjtɨp ja ariin tøøm; jøts ja twɨxaṯstɨ ja ariinbaj̱k jøts ja tjøøꞌkxtɨ. 2 Jøts ja fariseotøjk wɨnaa̱g̱ɨn
yiktøøjɨdøø, yɨdeꞌen ja yiknɨmaadyøø:

―¿Tiku jadeꞌen mꞌadøꞌøtstɨ midi kaꞌap pyaa̱ṯꞌatyɨ yiktuꞌunt pooꞌkxɨn xøøw?
3Xjats ja Jesús yꞌadsøøy:
―¿Kaꞌanɨm meets ja Dios kyajpxy xꞌijxy midi tnɨgaj̱pxp sa̱ ja David tukꞌojk tmøøtꞌadɨɨjch ja myɨguꞌuk

ku ja wyɨnaty yjantyimyuuꞌooktɨ? 4Pø tsap̱tøjkjøtpyɨmxɨ ja tyøjkɨyɨɨꞌñ, japts ja tnɨxaj̱ɨyɨɨꞌñ ja kunuuꞌkxy
tsap̱kaaky, jøts ja tkaadyøø møøt ja myɨguꞌuk pøn jaty ja jam wyɨnaty myøøt. Yam̱ ja kaꞌap yjapaa̱ṯꞌatyɨdɨ
jøts ja tkaꞌadyɨt jaꞌabɨ tsap̱kaaky, ja teetyøjktɨ ja paa̱ṯꞌaj̱tɨdɨp kyaꞌadyɨp.

5Nayɨdeꞌents ja wyaa̱ṉ̃:
―Ngudanaapy øts ja nax̱wiiꞌñɨt jaa̱ꞌ̱y, jøts øts wam̱p ti paa̱ṯꞌaj̱tɨp kapaa̱ṯꞌaj̱tɨp yiktuꞌunt ku pooꞌkxɨn xøøw.
Ja ja̱a̱ꞌy pøn ja kyøꞌ jadiꞌiñɨ tøtsnɨp

6 Jaduꞌukpɨ pooꞌkxɨn xøøwts ɨdøꞌøn jaꞌagøjmyɨ ku ja Jesús tyøjkɨyɨɨꞌñ jam tsap̱tøjkjotp, jamts ja yikꞌɨx-
pøjktøjkɨyɨɨꞌñ. Japts wyɨnaty tuꞌuk jaa̱ꞌ̱y midi yꞌagaꞌ̱ngyøꞌ xujxp; 7 jøts ja kaj̱pxwejpɨtøjk jam tpaꞌejxtɨ

tpagowdɨ ja Jesús, jaꞌ ja yꞌejxwaṉdɨp pønɨ yꞌukyiktsøkpy ɨdøꞌøn ja pamaa̱ꞌ̱y jaꞌ ku pooꞌkxɨn xøøw, jadeꞌents
ja tnɨꞌøønɨwyaꞌ̱aṉdɨ. 8Ti waꞌ̱aṯs ja tnɨjaw̱ɨ sa̱ jaty ja wyɨnaty wyɨnmaydɨ jøts ja jaa̱ꞌ̱y ja tnɨmaa̱y̱ midi wyɨnaty
kyøꞌ xujxp:

―Tanɨ, jøts ɨxem nøjkx mdanɨ kujkꞌam̱.
Jatyɨ ja jaa̱ꞌ̱y tyanaagyukɨyɨɨꞌñ jøts ja jam ñijkxy tanaabyɨ. 9Wɨnets ja Jesús tnɨmaa̱y̱ ja mayjaa̱ꞌ̱y:
―Nyiktøꞌødɨp nyikꞌamɨdoꞌodɨp ɨnet yam̱: ¿Midiꞌibɨ nduꞌunɨmp ku pooꞌkxɨn xøøw, midiꞌibɨ kutuky ku

nꞌødyuꞌunɨnt u ku ngaꞌødyuꞌunɨnt? ¿ku nyiktsoojkɨnt u ku nyikꞌoꞌjkɨnt?
10 Jøts ja twɨnꞌejxkɨjxy pøn jaty ja jam wyɨnaty ttamujkɨyɨp, jøts ja tnɨmaa̱y̱ ja pamaa̱ꞌ̱y:
―Xaj̱tøw.
Tsoojk jaꞌ jøts ja xyaj̱tɨɨy. 11 Jøts ja yjaduꞌukpɨ jaa̱ꞌ̱y yjanchꞌam̱bøjktøø, jøts ja xem yam̱ ñawyaj̱nɨdøø,

agøꞌømyɨ sudsoꞌampy ja tjadyimyꞌukyikpøkyaꞌ̱aḏɨt ja Jesús.
Ku ja Jesús twɨwijch nɨmakmajtsk pøn wyɨnaty kyudanaabyɨꞌaṯwampy

12Wɨnet ets ja Jesús ñijkxy Diosꞌajotꞌaj̱tpɨ jam kojpkøjxp, jam ja Dios Teety ja tmɨgajpxy tuktsunaxy. 13 Jøts
ku xyɨɨjndyaa̱j̱ky, jøts ja twaa̱ḏsogɨjxy pøn jaty ja pabøjkɨp, jøts ja twɨwijch nɨmakmajtsk pøn ja tyejtɨp
kudanaabyɨtøjktɨ. 14 Jaꞌats ɨdøꞌøn jaꞌadɨ ja Simón midi ja xyødejtɨgaj̱ts jøts ja tpɨktaa̱j̱ky Pedro; møøt yꞌuch
Andrés jaꞌ, møøt ja Jacobo, møøt ja Juan, møøt ja Felipe, jøts møøt ja Bartolomé. 15 Jam ja Mateo, Tomás,
Jacobo pøn ja Alfeo myaj̱nkꞌajtpy; jøts ja Simón ja cananista; 16 jam ja Judas ja Jacobo yꞌuch; jøts ja Judas
Iscariote, pøn wyɨnaty tkøyaḵwam̱p ja Jesús.

Ku ja Jesús tyikꞌɨxpɨjky ja mayjaa̱ꞌ̱y
17 Xjats ja Jesús tmøøtkɨdaa̱j̱ky ja kyudanaabyɨtøjk, jøts ja tmøøtjaꞌ̱jty jap jøyjøtpy nɨdukɨꞌɨyɨ møøt ja

pyabøjkpɨtøjk; nay jamwyɨnaty øy pøndɨ pøn jaty tsoꞌondɨp jam Judea, jam Jerusalén, jøts jammejy agøꞌøm
jam Tiro jam Sidón. Jaꞌ ja jam wyɨnaty tø tnɨmendɨ jøts ja tpatmadoꞌodɨt ja Jesús, jøts ja pyamaa̱ꞌ̱y ja
tnaṉkyiktsoꞌokwaꞌ̱aṉ̃ɨdɨ. 18Wɨnaa̱g̱ɨn jam pøn ja mɨkuꞌ tø tyatøkɨyɨdɨ, tsokøxtɨts jaꞌ. 19 Jøts ja jaa̱ꞌ̱y nɨꞌijtyɨ
tnɨxaj̱ɨwyaꞌ̱aṉdɨ ja Jesús. Pyaa̱ṯwaṉdɨp jaꞌ ku ja ttuktatsøꞌøky ja myøkꞌaj̱tɨn ja pamaa̱ꞌ̱y.

Ja xonda̱a̱jkɨn jøts ja ayoꞌowɨn
20Wɨnets ja Jesús yꞌejxjɨꞌjky ma̱ ja pyabøjkpɨtøjk jam wyɨnatyɨ jøts ja tnɨmaa̱y̱:
―Tyaꞌøyꞌaj̱tɨdɨp jaꞌ Dios kyunuuꞌkxɨn pøn ja yꞌamutskꞌaj̱tɨn yjaꞌ̱wɨp, jaꞌats pyaa̱ṯtɨp ja Dios kyutujk midi

ja tyanɨtanaapy ja yjaa̱ꞌ̱y.
21 ’Nay Dios ja tkunuuꞌkxp pøn yuꞌooꞌktɨp xøꞌooꞌktɨp, jaꞌ ja tyiknaj̱xkøjxp.
’Jøts pøn yax̱tɨp jɨɨdyɨp, kunuuꞌkxy Dios ja nayɨdeꞌen yikꞌityɨdɨ, jaꞌats ja ttukpaa̱ḏɨdɨp ja xondaa̱j̱kɨn.
22 ’Mgunuuꞌkxɨp meets Dios øy meets ja jaa̱ꞌ̱y mjamɨdsepꞌatyɨdɨ øts køjxp, øy ja mjabawøpyɨdɨ, øy ja

mjagaꞌømyɨgajpxyɨdɨ, øy mjagayiktsoktɨ, øy mxøøw mguyaꞌ̱ax̱y kamadøyɨm yjayikjaw̱ɨdɨ jaꞌagøjxp ku ø
xpabøktɨ. 23Kidits mjotmayꞌooktɨ, kidi xꞌayoojɨdɨ, japnɨm ja tsaj̱pjøtpy mwɨngaxøꞌøkxɨyɨdɨt; pøn jadeꞌen
mduujnɨdɨp, yø jadeꞌembɨ jaa̱ꞌ̱y tyeetyꞌap̱ tkaꞌødyundøø nayɨdeꞌen ja Dios kyugajpxtyɨ.

24 ’Jøts mjanchꞌayøøy mee kumeeñ jaa̱ꞌ̱y, yaa̱y̱ɨ meets iiy jotkujk mdsɨnaagyojtɨ.
25 ’Mjanchꞌayøøy meets pøn tum jaa o ti tmøøtꞌaj̱ttɨp, mjanchꞌayuuꞌaj̱ttɨp mjanchꞌaxøøwꞌaj̱ttɨp meets

nøjkx.
’Mꞌayøøy meets pøn yam̱ agujk jotkujk yiknaj̱xtɨp, mdayaꞌ̱ax̱tɨpts meets ja mwɨnmaa̱ꞌ̱ñ jadɨgojk.
26 ’Mꞌayøøy meets ku mee myikꞌødyijy myikꞌøñøjmɨ, pø nayɨdeꞌents ojts yiktejtɨ yikꞌødyejtɨ pøn ojts nugo

ñadyijyɨ ja Dios kyugajpxy.
Pa̱a̱tꞌa̱jtɨp jøts ja mmɨdsep yikmɨjotjɨmbett

27 ’Nɨꞌijtyɨ madowdɨ wɨneꞌenɨn mjaꞌaṯtɨ: Tsoktɨ mɨyujyꞌaṯtɨ ja mmɨdseptøjkɨ, pudøkɨdɨ jaꞌ pøn mjagat-
sojkɨdɨp, 28 amɨdowdɨ ja Dios jøts tkunuuꞌkxt ja mmɨdsep pøn o sag̱asa̱ mnɨmaa̱j̱yɨdɨp, kuꞌamɨdowɨ pønɨ
pøn mmɨꞌam̱bøjkɨdɨp pønɨ pøn sag̱asa̱ mdunwaj̱nɨdɨp. 29Pønɨ mgojxɨp mdseꞌekɨp, jaꞌ øy ku xmaaꞌkxuktɨt;
jøts ku pøn mbøjkxɨdɨt ja yukwop, jaa̱ḵtyimyoꞌodɨpts ja mnɨjan. 30 Kidi kanajtsjaw̱ɨm xjaw̱ɨdɨ ku tigati
myikꞌamɨdowdɨ; jøts kidi jatyɨ o pøn xamaṯstɨ ku pøn o ti tø tnɨxaj̱ɨ. 31Kidi meets ja jawyeen jadeꞌen xjøpꞌixy
pønɨ sa̱ mee xjatsøky, meets ɨdøꞌøn mbaa̱ṯꞌaj̱tɨp jawyeen mnajtstunɨp sa̱ døꞌøn ja yjaw̱ɨ tsoktɨn jøts meets ja
jadeꞌen xuꞌunt.

32 ’Øy meets jaꞌayɨ møøt mjanamyaawyaꞌ̱aṉ̃ɨyɨdɨ pøn mee møøt mnachøkyɨyɨ, ¿ti øyꞌaj̱tɨnts meets jadeꞌen
mdumpy? ¿Ti jaꞌ ja kaꞌøy jaa̱ꞌ̱y kyajaj̱tɨp? Pø tyundɨpxɨ ja nayɨdeꞌen. 33¿Ti øyꞌaj̱tɨn meets jadeꞌen mdumpy
øy meets jaꞌayɨ xjamayꞌaty pøn mee nayɨdeꞌen mduꞌunxɨyɨp? Pø tyundɨpxɨ ja kaꞌøy jaa̱ꞌ̱y ja nayɨdeꞌen. 34Uk
jaꞌats meets o tigati mdukꞌanuuꞌkxpy pønmeemꞌaꞌejxɨp tyikwɨmbetp jawaanɨ mayjaw̱ɨ, ¿ti øyꞌaj̱tɨnts meets
jadeꞌen mdumpy? ¿Ti ja kaꞌøy jaa̱ꞌ̱y ja jadeꞌen tkaꞌanuuꞌkxyaj̱ktɨp o tigati ja yjaꞌ jøts ja myɨgaꞌøy jaa̱ꞌ̱y ja
nayɨdeꞌen ttukubattɨ jawaanɨ may? 35Kaꞌats meets ɨdøꞌøn xmɨdsepøkt ja mmɨdsep, tsoktɨ xmɨyujyꞌaṯtɨt,
mduujnɨp meets ja mayꞌaj̱t jaꞌ. Øy meets ja tigati xukꞌanuuꞌkxt jadiꞌiñɨ, kidits meets ja xjøpꞌijxyꞌaty jøts
ja mmɨgubajtxɨdɨt jawaanɨ møj jawaanɨ may. Møjts meets ja myikwɨmbejtxɨyɨdɨt, ja Dios Teety tsaj̱pjøtpyɨt
jadeꞌen meets ja mꞌuꞌnktejɨyɨt; ti sa̱ ja Dios Teety tmɨꞌøyꞌaty nayɨdeꞌen ja kaꞌøy jaa̱ꞌ̱dyɨ ja namyɨkaxɨ jaa̱ꞌ̱dyɨ.
36Mjaꞌ̱myatstɨp meets jøts mbaꞌayoꞌodɨp o pøn nayɨdeꞌen sam̱ ja Dios Teedyɨn ja tpaꞌayøyɨn.

Kidi pøn o ti xawɨndsøꞌødyɨ
37 ’Kidi pøn nugo o ti xapøkyꞌejxtɨ, jøts Dios ja nayɨdeꞌen mgapøkyꞌejxɨdɨt. Maaꞌkxuktɨ, jøts ja Dios

nayɨdeꞌen mmaaꞌkxukɨdɨt. 38Moꞌodɨ o ti pøn, wɨnets o ti nayɨdeꞌen mmoꞌojɨdɨt ja Dios. Nayɨdeꞌen meets

ja mmoꞌojɨt mgamoꞌojɨt pønɨ sa̱ meets ti xyaky xkayaky møj may o ti. Nayɨdeꞌen meets ja Dios mdunɨt pønɨ
sa̱ meets mmɨguꞌuk xuñ. Nay jaꞌats ja yikꞌawetsp.

39Xjats ja Jesús ttanɨmadyaḵtøjkɨyɨɨꞌñ jaduꞌuk ja madyaꞌ̱aḵy, yɨdeꞌen ja wyaa̱ṉ̃:
―¿Ma̱ jawɨnap̱ jaa̱ꞌ̱y tø tꞌuktuuꞌnɨway jamyɨwɨnap̱ jaa̱ꞌ̱y? Pø namajtskxɨ døꞌøn ja tyimgyunax̱tɨt ku etꞌaa̱w̱

ja ma̱ tpaa̱ṯtɨt. 40Uk kuts pøn, pøn tnɨꞌɨxpøjkɨmyɨdɨp o ti tunk, kaꞌaxɨ mɨbaa̱ṯ twɨnax̱tɨt ja yikꞌɨxpøjkpɨdɨ; pø
wan ɨdøꞌøn jaanɨm wyɨnaty.

41 ’Jøts meetsmɨ, ¿sudso døꞌøn ja mmɨguꞌuk pyøky xꞌejxpaj̱tɨyɨ jøts ja mjaꞌ neꞌegɨ xkaꞌixy kudam ja
jawaanɨ møj? 42 Jøts, ¿sudsots mets ɨdøꞌøn namyɨkajxɨbɨm xkaj̱pxꞌøyɨwyaꞌ̱aṉ̃ yam̱ mets ja mdsɨnaa̱ꞌ̱yɨn øy
xkayikyøꞌøy? ¡Meets wɨnꞌøøꞌmbɨ ataa̱ḏyɨ! Yikꞌøyɨdɨ jawyeen ja mgaꞌøchɨnaa̱ꞌ̱yɨndɨ, wɨnetnɨmts ja mmɨguꞌuk
chɨnaa̱ꞌ̱yɨn xkaj̱pxꞌøyɨyɨdɨt.

Pønɨ sa̱ wyɨmbɨdsimy øy ti, jaꞌats tyikwɨngaxøꞌkp pønɨ sa̱ ti yꞌøyɨ kyaꞌøyɨ
43 ’Ma̱meets øchaꞌ̱am̱guipy tø xꞌukꞌixy jøts ku ja tyiktøømɨ ja kaꞌøchaꞌ̱am̱; uk ja kaꞌøchaꞌ̱am̱guipy tyiktøømɨ

ja øchaꞌ̱am̱, nɨma.̱ 44 Ja tyøøm ja kipy yiktaꞌejxkaj̱p pønɨ sa̱ ja tyøømɨ øy kaꞌøy: kaꞌaxɨ ja iigɨ tsaꞌ̱am̱ yikwɨduky
kujp kipkyøjxp, nɨ jam ja uvɨ tsaꞌ̱am̱ kyawɨnaky jam kujp aa̱ṯskøjxp. 45 Jadeꞌents ɨdøꞌøn ja øyjaa̱ꞌ̱y pøn
øyjaa̱ꞌ̱y, kaꞌap ja tꞌaa̱w̱ɨ tjoojtɨ ja kaꞌøybɨ wɨnmaa̱ꞌ̱ñ, kaꞌap ja yjemwaꞌ̱aṉ̃ tyewaꞌ̱aṉ̃ kumɨ øyjaa̱ꞌ̱y jaꞌ; pønts
kaꞌøyjaa̱ꞌ̱yꞌaj̱tp ja kaꞌøybɨts ja yꞌaa̱w̱ɨp yjoojtɨp, yjemwaꞌ̱aṉdɨ tyewaꞌ̱aṉdɨ kumɨ jam ɨdøꞌøn ja tyimyøødɨdɨ ja
kyaꞌøyꞌaj̱tɨndɨ yꞌam̱ yjotp. Tum jam ja pyɨdsømguixy jøts ja tkaj̱pxnax̱tɨ jadeꞌen.

Majtsk jøøjp ja pøch kyojpk
46 ’Nɨti øyꞌaj̱tɨn meets jadeꞌen xkatuñ ku mee xjanøjmɨ, “Nwɨndsønꞌaj̱tɨm, nwɨndsønꞌaj̱tɨm”, jøts kaꞌats

xpadundɨ pønɨ sa̱ njawaꞌ̱aṉ̃. 47Ya̱ net ndukmadoꞌodɨt pønɨn ja kyaxøꞌøktɨ ja jaa̱ꞌ̱y pøn ø xnɨmemp jøts øts
nꞌayuujk ja xpatmadoojɨdɨ, jøts ja jadeꞌen tpadundɨ sa̱ nwaꞌ̱aṉ̃: 48 jadeꞌenɨn ɨdøꞌøn ja nbɨktaa̱j̱kɨn sam̱ ja jaa̱ꞌ̱y
tyøjkøjyɨn, jawyeen ja køjnk øy øy tnɨdaj̱ɨyɨɨꞌñ ja tyøjk, jøts ja tsaa̱̱ ja amuum ttukpøchkojpkꞌaj̱ty. Xjats ku ja
møj nøøgom jamwyɨnaj̱ky, aguwaṉɨ ja tyimyikjøꞌjtjøꞌøkwaꞌ̱aṉ̃ ja tøjk, jøts ja nɨwɨneꞌenɨn nɨsa̱ tkatuuñ, kumɨ
tsaa̱̱ ja wyɨnaty tyekyꞌajtpy. 49Pønts ø xjapatmadoojɨdɨp ja nꞌayuujk jøts kaꞌap jadeꞌen tpadundɨ sa̱ nwaꞌ̱aṉ̃,
jaꞌats ɨdøꞌøn jadeꞌendɨ sam̱ ja jaa̱ꞌ̱y midi tyøjk tkoj xixñax̱kɨjxy. Nɨti ja tkadukpøchkojpkꞌaj̱ty, jøts ku ja møj
nøøgom jam wyɨnaa̱j̱ky jatyɨ ja tmɨmajadaa̱j̱ky, ojts ja tyikɨday jøts ja tyimyikudɨgøøy.

7
Ku ja Jesús tyiktsøꞌøky ja romanɨt soldaḏɨ ja tyumbɨ

1Xjats ku ja Jesús jadeꞌen tnɨmaagyɨjxy ja jaa̱ꞌ̱y, wɨnets ja ñijkxy Capernaum. 2 Jamts wyɨnaty chøønɨ ja
soldaḏɨ wɨndsøn, romanɨt jaa̱ꞌ̱y jaꞌ. Jamts tyumbɨ ja tuꞌuk midi ja janchkamajtstuꞌudyɨm yjaꞌ̱wɨp, møwaꞌ̱aṉ̃
ja yjanchpikyɨ, ookwaṉɨp ja wyɨnaty. 3Ku ja soldaḏɨ wɨndsøn tnɨmadøøy ja Jesús, wɨnets ja ttanɨguejxy
wɨnaa̱g̱ɨn ja israelɨt møjaa̱ꞌ̱dyøjktɨ, jøts ja tꞌatstukꞌamɨdoowaꞌ̱aṉ̃ ja mayꞌaj̱t, wan tmiñ ja Jesús jøts choꞌokt
ja tyumbɨ. 4Xjats ɨdøꞌøn ja tnɨnøjkxtøø ja Jesús jøts ja ojts tꞌamɨdowdɨ ja mayꞌaj̱t møkꞌampy, yɨdeꞌen ja
tnɨmaadyøø:

―Paa̱ṯꞌaj̱tɨp xpudøkɨt yø soldaḏɨ wɨndsøn; 5kumɨ chøjkpy yøꞌ adøm ngaj̱p, nayøꞌøts tø tnɨꞌaneꞌemy jøts ja
tsap̱tøjk tø kyøjy.

6Wɨnets Jesús ja tmøødɨyɨɨꞌñ. Jøts ku ja jam wyɨnaty yjaꞌ̱aṯwaṉɨdɨ ma̱ ja tøjk jam, jøts ja soldaḏɨ wɨndsøn
ttukjøpkubaj̱tɨyɨɨꞌñ pøn jaty ja mɨnamyaa̱j̱yɨp, jøts ja ttuknɨmaa̱y̱ ja Jesús:

―Mets teety, kidi xkaꞌøyjaw̱ɨ, kaꞌap ø xpaa̱ṯꞌaty jøts mets ya̱ mdøkɨt ndøjkjøøjty; 7 paty ø køꞌøm tø
nganayꞌaꞌejxɨyɨ jøts mets jeexyɨp køꞌøm tø nꞌatsꞌɨxaꞌ̱ay̱. Anaꞌam jaꞌayɨ, jøts øts ja ndumbɨ choꞌokt. 8Aneꞌemy
ø nayɨdeꞌen nwɨndsøn xyikꞌity, nay ja øts ndumbɨtøjkmɨdɨ pøn ø nꞌanaꞌamɨdɨp. Ku pøn nnøjmɨ: “Nøjkx”,
nøjkxpts jaꞌ. Uk nnøjmɨts øts yø ndumbɨ o ti, jatyɨts yø jadeꞌen tpaduñ.

9 Jaꞌayɨ Jesús ja jadeꞌen tmadøøy ñɨgyumaa̱p̱ ja tjaꞌ̱wɨyɨɨꞌñ ku ja jaa̱ꞌ̱y jadeꞌen, jøts ja tnɨwaꞌ̱aḵjɨmbijty pøn
jaty ja jam wyɨnaty payøꞌøyɨp, jøts ja tnɨmaa̱y̱:

―Tyimyjanch, nɨ Israelɨt jaa̱ꞌ̱y øts ya̱ ma̱ jadeꞌen ngapaa̱ḏynɨm sam̱ yaꞌ̱aṯ jaa̱ꞌ̱y tmøødɨn ja janchjaꞌ̱wɨn
møkꞌampy.

10 Jøts ku ja waa̱ḇɨ yjaꞌ̱ttøø møøt ja jøpkuyøꞌøyɨbɨdɨ jam tøjkjotp ma̱ ja pamaa̱ꞌ̱y jam wyɨnaty, tødamɨk ja
wyɨnaty myøkpøjknɨ ja pamaa̱ꞌ̱y.

Ku ja Jesús tyikjujkpyiky ja kuꞌøktyøꞌøxy mya̱jnkuꞌnk jam Naín
11Ukjaj̱ts ja jadeꞌen, xjats ja Jesús ñijkxy jam ma̱ kaj̱p txøøwɨ Naín, mayjaa̱ꞌ̱yts ɨdøꞌøn ja jam wyɨnaty

pawɨdejtɨp, may ja pyabøjkpɨtøjk ja jam tmøødɨ. 12Kuts ja yjaꞌ̱jty jam kaj̱pwɨngon, jøts ja ojts tꞌejxpaa̱ṯy
tuꞌuk ja ooꞌkpɨ yikpagɨꞌɨy jøts ja yꞌatsnax̱økɨt, tuꞌumchɨ døꞌøn ja tøꞌøxyøjk ja tꞌuꞌnkꞌaty, jøts kuꞌøktyøꞌøxy jaꞌ.
Mayts ja yikꞌooꞌkpɨ pɨdøꞌkpɨ jamdɨ. 13 Jøts ku ja nwɨndsønꞌaj̱tɨm ojts tꞌixy ja kuꞌoogɨ, yikꞌayoꞌijxyɨm, jøts ja
tnɨmaa̱y̱:

―Amon, kidi myaꞌ̱ax̱y.
14 Wɨnets ja Jesús twɨngunøjkxɨyɨɨꞌñ ja ooꞌkpɨ, jøts ja kajuun ja tnɨxaj̱ɨyɨɨꞌñ, jøts ja ooꞌkpɨ kɨɨbyɨ ja

tkɨɨdyaḵtøø, jøts ja Jesús tnɨmaa̱y̱ ja ooꞌkpɨ:
―Mets uꞌnk ɨdøꞌøn nnɨmaapy: ¡Pɨdøꞌøk!
15 Xjats ja kyuꞌxkukɨyɨɨꞌñ pøn ɨdøꞌøn wyɨnaty tø yꞌøøky jøts ja kyaj̱pxpɨnɨbøjkɨyɨɨꞌñ, xjats ja uꞌnktaa̱ḵ

ja yiktagɨdøjkɨyɨɨꞌñ ja yꞌuꞌnk, ja Jesús ja kømøøjyɨyɨp. 16 Jøts ku ja jadeꞌen nɨdukɨꞌɨyɨ tꞌejxtøø, jøts ja
yjanchøꞌjkɨdøø, jøts ja ttukmɨjaꞌ̱wɨdøø ttukunuuꞌkxyjaꞌ̱wɨdøø ja Dios, nømdɨp jaꞌ:

―Ya̱ Dios ja myøjkugajpxy tø kyaxɨꞌɨky adøm njaa̱ꞌ̱yjøøjty.

Nayɨdeꞌen ja wyaꞌ̱aṉdɨ:
―Dios tø tnɨmiñ ja kyaj̱p jøts tpudøkɨt.
17 Yiknɨjaꞌ̱wɨgyøjx ja jam wɨneꞌenɨn ja jaa̱ꞌ̱y jam chøønɨdɨ jam Judeɨt etjotp, ku wyɨnaty ja Jesús tø

tyikjujkpyiky ja ooꞌkpɨ.
Ku ja Juan Bautista tkexy ja kyugajpxy

18Xjats ja Juan Bautista ja tnɨjaꞌ̱wɨyɨɨꞌñ, nayɨdeꞌen ja pyabøjkpɨ ja wyɨnaty tø tyamɨmadyaꞌ̱ag̱ɨyɨ, wɨnets
ja tyaa̱j̱xɨyɨɨꞌñ namajtsk ja pyabøjkpɨ, 19 jøts ja ojts ttanɨguexy ja Jesús, jøts ja tꞌatsyiktøꞌødɨt pønɨ jaꞌ ɨdøꞌøn
janch Cristo pøn wyɨnaty menwam̱p yiknɨtsokpɨ. Uk kidi kaꞌats, wɨnets ja abikpyɨ ja tjøpꞌejxtɨt. 20 Jøts ja
wɨngon twɨngunøjkxɨdøø ja Jesús pøn ja Juan wyɨnaty tø tyanɨguexyɨdɨ, jøts ja tnɨmaadyøø:

―Ja Juan Bautista øø tø xkexy jɨdsɨk øø nyiktøꞌøt pønɨ janch ja Cristɨk mets ɨdøꞌøn midi yiknɨgaj̱pxp
menwam̱p yiknɨtsokpɨ. Pønɨ kaꞌats, wɨnets øøts jaduꞌukpɨ njøpꞌext.

21Ku jawyɨnaty tø yjaꞌ̱aṯtɨ, wɨnets ja Jesús nay jatyɨ tyiktsøøjkymay ja jaa̱ꞌ̱y pømbɨ paꞌ̱am̱ pøjkɨdɨp, pømbɨ o
ti jaꞌ̱am̱bɨ tmøøtꞌaj̱ttɨp, pømbɨ ja mɨkuꞌ tmøøtꞌaj̱ttɨp, ñayikwɨnꞌejxwaꞌ̱kxmɨp jaꞌ ja may wɨnap̱ jaa̱ꞌ̱y. 22 Jøtsnɨm
ja yꞌadsojɨmbijty jøts ja wyaa̱ṉ̃:

―Nøjkxtɨ jøts xukmadoꞌodɨt ja Juan ti jaty ya̱ tø xꞌejxtɨ xmadowdɨ. Tamɨmadyaꞌ̱aḵtɨ jadeꞌen sa̱ yø wɨnap̱
jaa̱ꞌ̱y wyɨnꞌejxwaꞌ̱kxtɨ, sa̱ yø pakpamaa̱ꞌ̱y yøꞌødyɨ, sa̱ yø putspɨ choꞌoktɨ, sa̱ jaty yø naṯ jaa̱ꞌ̱y myadowdɨ, sa̱
ooꞌkpɨ yjujkpyøktɨ, jøts sa̱ ayoobɨ jaa̱ꞌ̱y yiktukmadowdɨ ja øgyajpxy ja ømyadyaꞌ̱aḵy midi yiknɨtsokp. 23Ejtnɨ
xonɨ jaꞌadɨ pøn ø xmɨbøjktɨp, kaꞌap twɨnmayɨmbettɨt twɨnmayꞌadøjtɨt saṯs ø xjanchjaw̱ɨdɨ.

24Xjats ku jawyɨmbejtnɨdøømidi ja Juanwyɨnaty tø tkexy, jaats ja Jesús ttamɨmadyaḵtøjkɨyɨɨꞌñ jamayjaa̱ꞌ̱y,
ja Juan yiknɨmadyaḵp, yɨdeꞌen ja wyaa̱ṉ̃:

―¿Ti meets ojts xꞌatsꞌixy jam abaḵ etjotp? ¿Tuꞌuk ja jaa̱ꞌ̱y midi jadeꞌen ejxɨm kapy midi poj
yikꞌøꞌyɨmbejtɨp yikꞌøꞌyꞌadøjɨp? Kaꞌaxɨ ja yjadeꞌenɨ, pø tuꞌukyɨxɨ tmɨꞌity ja wyɨnmaa̱ꞌ̱ñ. 25 ¿Tits ɨdøꞌøn ojts
xꞌatsꞌejxtɨ? ¿Tuꞌuk ja jaa̱ꞌ̱y pøn janch øybɨ wet tø ñadyaxoxɨyɨ? Pø waꞌ̱aṯsxɨ mee xnɨjaw̱ɨdɨ pøn tsuj wet
nadyaxojxɨdɨp, pøn nekɨm taxondɨp pyɨktaꞌ̱aḵy, jamts ja ñachojkꞌityɨdɨ jam wɨndsøn tyøjkjotptɨ. 26 ¿Tits
ɨdøꞌøn mjanchꞌatsꞌejxtøø? ¿Tuꞌuk Dios kyugajpxy? Janch jaꞌ, jaꞌ midi jawaanɨ møj, nɨkaꞌap yjadeꞌenɨ sam̱
yjaduꞌukpɨdɨ. 27Yø Juan ɨdøꞌøn yiktejp ku Dios kyajpxy yɨdeꞌen wyaa̱ṉ̃:
Ɨxya̱ ngajxjawyenɨ tuꞌuk ja nngugajpxy,
pøn tyiktøøjɨp tyiktuudaa̱j̱kɨp ja jaa̱ꞌ̱y wyɨnmaa̱ꞌ̱ndyɨ jøts myikupøkt ku ɨxpøjkɨn xmɨnøjkxt.
28Ndukmadoodɨp ɨxyam̱ jøts ku nɨ maḏsoo kaꞌap pøn jadeꞌen pyɨdsimñɨm ja Dios kyugajpxy sam̱ yø Juan
Bautista; pønɨ pønts øts njaꞌ xpaduujnɨp jøts ku tyøkɨ ma̱ øts ngutujk ndanɨtanɨt ja njaa̱ꞌ̱y, jaꞌats neꞌegɨ møj
yikpɨktaḵp jøts nɨkaꞌap ja Juan Bautista.

29 Jøts ku ja jaa̱ꞌ̱y nɨꞌijtyɨ jadeꞌen tmadoodøø pøn jaty wyɨnaty tø yiknøbetyɨdɨ ja Juan, nayɨdeꞌen ja
yikugubajtpɨdɨ, jøts ja tjanchmɨbøjktøø ja Dios jøts kudam ja kaꞌap jadeꞌenmɨbaa̱ṯ wyɨnmaamyaꞌ̱aṯy; 30kaꞌats
ja tmøjpɨktaḵtøø ja fariseotøjktɨ jøts ja kaj̱pxwejpɨtøjktɨ sa̱ Dios ja wyɨnaty tø tyamɨdsøkyɨdɨ, jøts ja kaꞌap
tkupøjktøø jøts Juan ja yiknøbatɨdɨt. 31 Jøts ja nwɨndsønꞌaj̱tɨm wyaa̱ṉ̃:

―¿Pønxɨk øts jadeꞌen meets nꞌuktamɨꞌejxɨp? 32 Jadeꞌen meets ndamɨꞌejxɨ sam̱ mutsk unaꞌ̱jkɨndɨ muum
yꞌadøꞌøtstɨ jap maa̱y̱jøtpy ku myɨꞌunaꞌ̱jk tkagupøjkɨyɨdɨ ja kyuyaj̱tɨn midi yjatsøjkpy yjaguyaṯwampy,
jadeꞌents ja ñawyaꞌ̱aṉ̃ɨdɨ: “Tø øø yikxon njaxuꞌuxy jøts nɨ mgaꞌatstɨ; tø øø jotmayꞌøøgyɨm njaꞌøømɨ,
nɨjadeꞌents mgajotmayꞌooꞌkmɨdɨ.” 33Kuts ja Juan Bautista tø myiñ jøts ja kyakay kyaꞌuuky ku ja kaꞌap vino
tꞌuuky, jøts meets mnimy jøts ku mɨkuꞌ ja myøøtꞌajtpy. 34 Jøts ku ø tø njamemɨ jøts ku ø ngaamyɨ nꞌukmɨ,
jøts mnømɨdɨ jøts ku øts janch kax̱ɨm ngay nꞌuuky, jøts ku øts ja møøt namyɨguꞌukꞌatyɨyɨ ja yikugubajtpɨdɨ
møøt ja kaꞌøyjaa̱ꞌ̱dyɨ. 35Pønɨ pønts ja Dios yjaꞌ tkupøjkɨp, jaꞌats tjaꞌ̱gyukɨp sam̱ ja Dios yjaꞌ ttsøkyɨn.

Ku ja Jesús jam fariseo tyøjkjotp wyɨnaty pøn txøøwꞌaj̱tp Simón
36Xjats ja fariseɨt nɨduꞌuk tnɨmaa̱y̱ ja Jesús jøts ja tmøødɨt kaabyɨ tyøjkwɨndum. Jøts ɨdøꞌøn ja ojts tmøødɨ,

ojts ñijkxy, tyøjkɨyɨɨꞌñ jam fariseɨt tyøjkjotp, ja kaabyajt twɨnguwaꞌjtsɨyɨɨꞌñ. 37Wɨnets ja tøꞌøxyøjk tuꞌuk
pøn kaꞌøyjaa̱ꞌ̱yꞌaj̱tp midi jam tsɨnaapy jam kaj̱pjotp, ku ja tnɨjaꞌ̱wɨyɨɨꞌñ jøts ku ja Jesús wyɨnaty tø ñijkxy
kaabyɨ jam fariseɨt tyøjkjotp, jamts ja ojts tmɨjaꞌ̱aṯy ja paꞌ̱aḵxuuꞌkpɨ, tsag̱ueegɨ tuꞌjtsjøtpy. 38Ñɨyax̱pɨm ja
twɨnguguꞌxɨyɨɨꞌñ ja Jesús tyeky, jøts ja wyeenøø ja ttuktaxøꞌjky. Jøts ja nay jatyɨ ja wyaa̱y̱ ttawɨbøꞌøty jøts ja
ojts ttsuꞌkxy, ojts ja ttabakjaꞌ̱ax̱y ja paꞌ̱aḵxuuꞌkpɨ. 39 Jøts ku ja fariseo ja ojts jadeꞌen tꞌixy pøn ja Jesús wyɨnaty
tø wyayɨ mɨgaabyɨ, yɨdeꞌen ja wyɨnmaa̱ꞌ̱ñ ja jap tyikyøꞌøy: “Pønɨ janch Dios kyugajpxy yø jaa̱ꞌ̱y jeexyɨp, tø
yø jeexyɨp tjaꞌ̱wyɨnɨ pøn yø ɨxa tojnɨp maj̱tsɨp, pønɨ pøn tøꞌøxyøjk yøꞌ, pø ejtpts yø yjantyimpyøktyunꞌity
yø tøꞌøxyøjk.” 40Wɨnets ja Jesús tnɨmaa̱y̱ ja fariseo:

―Simón, nmɨgaj̱pxwampy.
Jøts ja fariseo yꞌadsøøy:
―Yɨnet Wɨndsøn.
41Xjats ja Jesús wyaa̱ṉ̃:
―Namajtsk ɨdøꞌøn ja jaa̱ꞌ̱dyɨ pøn tmɨyojꞌaj̱ttɨp tuꞌuk ja meeñꞌanuuꞌkxyaj̱kpɨ. Tuꞌuk tmɨyojꞌaty magoxk

magøꞌpxy denario jøts jaduꞌuk wɨxijkxmyaj̱k; 42 jøts kumɨ kaꞌ ɨdøꞌøn ja tkubattɨ nɨpøn tkagubety ja yoj, jøts
ja meeñꞌanuuꞌxyaj̱kpɨ kaꞌap ja sa̱ tijy øy ja tkagubattɨt, ojts ja ttameeꞌkxy ja myɨyoj. Nɨgaj̱pxts ɨnet, ¿pømbɨ
ja jawaanɨ tsojkɨp, pømbɨ ja jawaanɨ takajxaj̱kɨp?

43 Jøts ja Simón yꞌadsøøy:
―Jaꞌ yjaw̱ɨ pøn ja yoj kajaa tmøøtꞌaj̱tp.
Jøts ja Jesús wyaa̱ṉ̃:

―Janch tɨy ɨdøꞌøn mwaꞌ̱aṉ̃.
44Xjats ku ja Jesús ojts tꞌixy ja tøꞌøxyøjk jøts ja tnɨmaa̱y̱ ja Simón:
―Mꞌijxpxyɨ yø tøꞌøxyøjk, ku tø ndøkɨ ya̱ mdøjkjøøjty kaꞌ mets ja nøø tø xmøꞌøy ja ndekpyujɨk; tøts øts

yø tøꞌøxyøjk neꞌegɨ xapakpujy ja wyeenøø jøts ja wyaa̱y̱ yø tø ttuktatɨꞌɨch. 45Kaꞌats mets ndeky tø xtsuꞌkxɨ,
jøts ku yø tøꞌøxyøjk, jaayɨp ku tø ndøkɨ ɨxa øts ndeky yø jadeꞌen xtsuꞌkxɨ. 46Kaꞌ mets ngubaj̱k aceite tø
xpɨktaa̱j̱kxɨyɨ, tøts øts yø tøꞌøxyøjk ja paꞌ̱aḵxuuꞌkpɨ ndeky xpɨktaa̱j̱kxɨyɨ. 47Paty mets ɨdøꞌøn nnøjmɨ, pønɨ
pøn ja tsojkɨn waanɨ tmøøtꞌaj̱tp nayɨdeꞌents ja waanɨ yikpojkpɨmaaꞌkxt; jøts yø tøꞌøxyøjk møj ja tsojkɨn yø
tmøøtꞌaty paty pyaa̱ṯꞌatyɨ jøts ja pøky yikmaaꞌkxkøxt.

48 Jøts ja tnɨmaa̱y̱ ja tøꞌøxyøjk:
―Nmeeꞌkxpy øts, uꞌnk, yø mbøky.
49Wɨnets ja mɨgaabyɨdɨ pøn jaty ja jam wyɨnaty møøtsɨnaa̱j̱yɨp yjanchnawyam̱bɨnax̱waꞌ̱jkɨdøø:
―¿Pøn jaa̱ꞌ̱y yaꞌ̱aṯ ndejɨnt, sudso pøky paa̱ṯ yø tmeeꞌkxy?
50 Jøts ja Jesús yɨdeꞌen ja tnɨmaa̱y̱ ja tøꞌøxyøjk:
―Jaꞌagøjxp mets ja mbøky tø nmaaꞌkxɨ ku me tø xjanchjaw̱ɨ, nøjkxnɨts jotkujk.

8
Ja tøꞌøxyøjk pøn jaty ja Jesús pyudøjkɨdɨp

1Tøts ja wyɨnaty yꞌuknaxy jadeꞌen, jøts ja Jesús tꞌayøꞌøgyɨjxy ja kaj̱p jamøj jamutskmøøt ja pyabøjkpɨtøjk
namakmajtsk, jøts ja tkaj̱pxwaꞌkxy ja øgyajpxy ja øyꞌayuujk midi yjaa̱ꞌ̱y ja tyanɨtanaapy. 2Nay jam ɨdøꞌøn
ja yjamyøøtꞌaj̱tmɨyɨdɨ ja tøꞌøxyøjkmɨdɨ pøn ja wyɨnaty tø tyiktsøꞌøky, jøts pøn ja wyɨnaty tø tkaj̱pxpɨdsøjmɨ
ja mɨkuꞌ jøts ja ttukmajtstuꞌuty. Ja María døꞌøn jam wyɨnaty pøn yiktejp Magdalena, pøn ja mɨkuꞌ wyɨnaty
nɨwɨxujk tø myajtstuꞌudyɨyɨ; 3nay jam ja Juana wyɨnatymɨ, ja Chuza ñɨdøꞌøxy, jaꞌ ñɨdøꞌøxy pøn ja Herodes
tumbɨꞌaj̱tɨp, pøn tukɨꞌɨyɨ tꞌejxp tnɨjaꞌ̱wɨp ti jam ejtp kaꞌejtp ma̱ ja Herodes jam wyɨndsønꞌaty; jam ja Susana
wyɨnatymɨ jøts may abikpyɨ jaa̱ꞌ̱dyɨ pøn jaty ja tigati tabudøjkɨyɨdɨp.

Ku ja Jesús tmadya̱kpa̱a̱ty ja ja̱a̱ꞌy pøn nøjkx neppɨ
4May jaa̱ꞌ̱y ja Jesús jam ojts ñɨmiñɨyɨ pøn jaty tsooꞌndɨp o ma̱ abikyaj̱p jøts ja Jesús yikꞌejxwaꞌ̱aṉ̃; jøts ku ja

jaa̱ꞌ̱y mayꞌampy myujkpejty, jøts ja ttamɨmadyaḵtøjkɨyɨɨꞌñ tuꞌuk ja ejxpaj̱tɨn madyaꞌ̱aḵy. Jøts ja wyaa̱ṉ̃:
5 ―Tuꞌuk ɨdøꞌøn ja jaa̱ꞌ̱y chøøꞌñ tømtwøjpɨ. Jøts ku ja twɨjy, øy ja tømt o ma̱ ñax̱kɨdaa̱j̱ky. Midiꞌibɨ

ñajtswøjɨyɨɨꞌñ jam tuuꞌam̱, jaꞌats yiktaaꞌnbuꞌuxkɨgyøjx jøts ja joon ja waꞌ̱aṯs tpeemujkɨjxy. 6 Midiꞌibɨts
ñajtswøjɨyɨɨꞌñ jam tsaa̱̱ agujkp, ojts ja jam yjamuxy jøts ja jatyɨ tyøtsjøꞌknaa̱̱ jaꞌagøjxp ku ja naa̱j̱x jam
kyanekɨ. 7Midiꞌibɨts ñajtswøjɨyɨɨꞌñ ma̱ ja magyujp jam wyɨnaty myuxwaꞌ̱aṉ̃, jaꞌats ja ojts ñɨꞌaa̱ꞌ̱mbajtɨnɨyɨ.
Ku ja myujxmɨ wɨnet jøts ja nɨwɨneꞌen kyayikyonmøjkɨyøø. 8Midiꞌibɨts ñajtswøjɨyɨɨꞌñ jam puꞌuty ñax̱køjxp,
jøts ku ja yøøñ jøts ja ojts yikxon yjantyimdyøømɨ, magøꞌpxy magøꞌpxy ja pyaj̱kpejty ja tuꞌukpɨ tømt.

Ku ja Jesús jadeꞌen myadyaḵꞌabaj̱tɨyɨɨꞌñ, jøts ja møktaꞌ̱aḵy wyaa̱ṉ̃:
―Pønɨ pøn jaꞌ̱gyukɨwyam̱p, wan tjaꞌ̱gyukɨ.
Tigøjxp ɨdøꞌøn ja Jesús ejxpajtɨn madyaꞌ̱aḵyøjxp ja yꞌɨxpøjkɨn tyaky

9Wɨnets ja pyabøjkpɨtøjk ja yiktøøjɨyøø ti døꞌøn jadeꞌen tyijpy, sudso yikjaꞌ̱gyukɨt jaꞌabɨmadyaꞌ̱aḵy. 10Xjats
ja tꞌadsøøy jøts ja tnɨmaa̱y̱:

―Meets yø Dios mduknɨjaꞌ̱wɨyɨp ja yꞌayuꞌuch wɨnmaa̱ꞌ̱ñ sa̱ jaꞌ kyutujk midi ja tyanɨtanaapy ja yjaa̱ꞌ̱y,
jadeꞌents meets ja mdyimyiktukmadøy; kaꞌats ja abiky jaa̱ꞌ̱y nayɨdeꞌen madyaꞌ̱aḵyøjxp tnɨjaw̱ɨdɨt, ejxpajtɨn
madyaꞌ̱aḵyøjxp øts yø jaꞌayɨ ndamɨmadyaꞌ̱aḵtɨt jøts køꞌøm tnɨmadoꞌodɨt tkanɨmadoꞌodɨt nayɨdeꞌen pønɨ sa̱
ø xpabøktɨ xkapabøktɨ.

Ku ja Jesús tnɨgajpxy sudso døꞌøn yikjaꞌ̱gyukɨt ku jaa̱ꞌ̱y neppɨ ñijkxy
11 ’Yɨdeꞌen ɨdøꞌøn yø madyaꞌ̱aḵy tijy: Jadeꞌen ja tømt yikpɨktaꞌ̱aḵy sam̱ ja Dios kyajpxy yꞌayuujkɨn; 12 jøts

midi yiknajtswøjɨyɨɨꞌñ jam tuuꞌam̱ jadeꞌen ja yikpɨktaꞌ̱aḵy sam̱ ja jaa̱ꞌ̱y pøn ja tpatmadoodɨp ja Dios kyajpxy,
jøts ku ja tꞌukjaꞌ̱gyukɨdɨ xjats ja mɨkuꞌ ja jatyɨ pyøjkxɨyɨdɨ jøts ja kaꞌap tmɨbøktɨt, jøts ja nɨsudsoꞌampy
kyanɨtsoꞌokꞌaṯtɨt. 13 Jøts ja tømt jadeꞌen yikpɨktaꞌ̱aḵy midi yiknajtswøjɨyɨɨꞌñ jam tsaa̱̱ agujkp sam̱ ja jaa̱ꞌ̱yɨndɨ
pøn tmadoodɨp ja øgyajpxy ja øyꞌayuujk, jøts ja ejtnɨ xonɨ tꞌukpabøjkojtɨ yꞌukjanchjaꞌ̱wɨdɨp jaꞌ; kuts ja yiin
waan sa̱ tkujaṯɨdɨ jøts ja jatyɨ tmajtstuꞌuttɨ, jatyɨ ja ñayjɨbikpyɨktaꞌ̱ag̱yɨdɨ jaꞌagøjxp ku ja jadeꞌendɨ sam̱ ja
ujts kyaꞌaa̱ꞌ̱tsmɨwenɨnɨm. 14 Jøts ja tømt midi ñajtswøjɨyɨɨꞌñ jam kujp agujkp, jadeꞌen ja yikpɨktaꞌ̱aḵy sam̱ ja
jaa̱ꞌ̱dyɨ pøn tjamadoodɨp ja øgyajpxy ja øyꞌayuujk, yjajanchjaꞌ̱wɨdɨp jøts nɨkaꞌap tꞌukpadunɨdɨ, jaꞌ ja neꞌegɨ
yikmajadaḵtɨp ja pyɨktaꞌ̱aḵy, ja myeeñ, ja yjɨngaa̱p̱, ja yjotkujkꞌaj̱tɨndɨ. Jadeꞌents ja tkaꞌukyikmøjtøjkɨnɨdɨ
ja øgyajpxy ja øyꞌayuujk jøts ja nɨti tkayikwɨngaxøꞌøktɨ Dios wyɨndum. 15 Jøts ja tømt midi ñajtswøjɨyɨɨꞌñ
jam puꞌuty ñax̱køjxp, jadeꞌen jaꞌamɨ sam̱ ja jaa̱ꞌ̱dyɨ pøn amumjoojt nadyamɨyojxɨdɨp ja Dios, jøts ja jadeꞌen
tpatmadojɨdɨ ja yꞌøgyajpxy yꞌøyꞌayuujk. Møk ja yjanchjaꞌ̱wɨn ja tpɨktaꞌ̱aḵtɨ, kaꞌap ja juunɨ ttamajtstuꞌuttɨ,
jaꞌats ɨdøꞌøn tyikwɨngaxøꞌktɨp ja øgyajpxy ja øyꞌayuujk.

Nɨti jadiꞌiñɨ kyatañ, kuwaṉ̃ɨm ja tyimyiknɨjaw̱ɨ
16 ’Kidi jaꞌajɨp ja jaj̱ yiktagunoꞌkp jøts ja yikumutst uk jøts ja yikpɨktaꞌ̱aḵt japmaa̱ḇajt patkiꞌpy; jaꞌ ja wyaꞌ̱aṉ̃

jøts ja yikpɨktaꞌ̱aḵt jam køjxpma̱ yjaj̱t tyøøꞌkxt, jøts ku jampøn tyøkɨt kaꞌap ja jam kubeꞌets kugoots yjaꞌ̱aṯtɨt.
17Ti kaꞌukyikpaṯp ku ti yjayuꞌuchꞌity. Øy kajpxy ayuujk yjagayiknɨgaj̱pxwaꞌ̱aṉ̃, kuwanɨts ja yiknɨjaw̱ɨ pønɨ sa̱
ja yꞌejxɨ tyɨyɨ.

18 ’Jadeꞌents ɨdøꞌøn øy xmadoꞌodɨt; pøn tpabøjktɨp jøts tmadogukɨwyaꞌ̱aṉdɨ øy øy, jaa̱ḵyikpudøkɨpts ja

yikxondɨ jøts ja tjaꞌ̱gyukɨdɨt. Pønts kaꞌ, jaa̱ḵtyimyikpøjkxɨdɨp jaꞌ ja wyijyꞌaj̱tɨndɨ midi ja jaa̱ḵjanadya-
jaꞌ̱wɨyɨdɨp jøts ja nɨsudsoꞌampy tkidyimyjaꞌ̱gyukɨdɨt.

Ja Jesús tya̱a̱k jøts yꞌuch
19Wɨnets ja Jesús yꞌuch yjaꞌ̱ttøø møøt ja tyaa̱ḵ ma̱ ja jam wyɨnaty, nɨkaꞌap ɨdøꞌøn ja tpaa̱ṯtɨ wɨngon kumɨ

janch mayjaa̱ꞌ̱y jam wyɨnatyɨ. 20Xjats ja Jesús yiktukmadøøy jøts ja yiknɨmaa̱y̱:
―Ja mdaa̱ḵ møøt ja mꞌuchtɨ jaꞌ mmɨgaj̱pxwaj̱nɨp, ɨxap ja tøjkwimptyɨ.
21 Jøts ja tꞌadsøøy:
―Jaꞌ øts ɨdøꞌøn ndaa̱g̱ɨp, jaꞌ øts ɨdøꞌøn nꞌuchɨdɨp nmɨguꞌugɨdɨp, pøn tmadoodɨp ja Dios yꞌøgyajpxy

yꞌøyꞌayuujk jøts ja jadeꞌen tpadundɨ pønɨ sa̱ nwaꞌ̱aṉ̃.
Ku ja Jesús tyikna̱jxy ja møk poj jøts ku ja tyikꞌamøkɨyɨɨꞌñ ja mejy

22Wɨnets ja nay jaꞌabɨ xøøw tyøjkɨyɨɨꞌñ baṟkɨjøtpy møøt ja pyabøjkpɨtøjk, jøts ja tnɨmaa̱y̱:
―Wan tjaa̱ꞌ̱myɨndɨ jam jaduktamaj̱ñ.
Jøts ja ñøjkxtøø, 23 jam ja wyɨnaty mejkyujkꞌam̱dɨ ku ja Jesus myaꞌooꞌknaa̱.̱ Jøts ja møk poj ja jam jotmøñ

pyaa̱j̱tɨdøø, yikxon ja nøø jam baṟkɨjotp yjanchtøjkyɨnɨ øy ja tyiknɨtɨgøøñɨt. 24 Jøts ja tyujxtøø ja Jesús jøts ja
tnɨmaadyøø:

―¡Wɨndsøn! ¡Wɨndsøn! ¡Nøøjøøꞌkxwaa̱ꞌ̱nɨndɨp!
Wɨnets ja Jesús pyɨdɨꞌjky jøts ja møkꞌampy twɨngugaj̱pxɨyɨɨꞌñ ja møk poj ku ja nøø ja tyiktojmjɨꞌɨky

adsøꞌjkɨbɨm; jøts ja poj jatyɨ yjanchꞌamøꞌjty, jadiꞌiñɨ ja myøøñ. 25 Jøts ja tnɨmaa̱y̱ ja pyabøjkpɨtøjk:
―¿Ma̱ døꞌøn ja mjanchjaꞌ̱wɨndɨ xyiktunwaꞌ̱aṉdɨ?
Tø ja yjanchnɨchøꞌjkɨdyɨgøøñɨdɨ, ñɨgyumaa̱p̱ ja tyimyjaꞌ̱wɨdøø jøts ja xem yam̱ ñawyaj̱nɨdøø:
―¿Ti pønɨmts yaꞌ̱aṯ jadeꞌen, pø mɨmadojɨpts ja poj yøꞌ, pø mɨmadojɨpts ja nøø yøꞌ ku yø tꞌaneꞌemy?
Ja Gadarɨt jaa̱ꞌ̱y pøn wyɨnaty ja mɨkuꞌ tø tyatøkɨyɨ

26 Jøtsnɨm ja yjaꞌ̱ttøø jam Gadarɨt etjotp midi ɨdøꞌøn ja jaduktamaj̱ñ tam̱p Galileɨt et wɨngon. 27 Jøts ku
ja Jesús jam wyɨnaa̱j̱ky, yøꞌøpyɨdsɨɨmy, jøts ja ñɨmejnøø tuꞌuk ja kugaj̱p pøn ja mɨkuꞌ wyɨnaty jekyɨp tø
tyatøjknɨyɨ. Nɨwaꞌ̱aṯs ɨxwaꞌ̱aṯs ja wyɨdejtnɨ, kaꞌap ja tyøjkjotp yꞌuktsɨnaañɨ, jam ja chɨnaadyaḵnɨ ma̱ ja ooꞌkpɨ
ñax̱økɨdɨ. 28 Jøts ku ja tꞌejxpaa̱j̱ty ja Jesús jøts ja jatyɨ twɨnguxanaa̱y̱, yɨdeꞌen ja tjantyimñøjmɨ møktaꞌ̱aḵy:

―Jesús, Dios Uꞌnk tsaj̱pjøtpyɨt, ¿ti ø xanɨbøjkɨp? Tun mayꞌaj̱t kidi xjantyimyꞌayoꞌonduñ.
29 Jaꞌ ɨdøꞌøn ja jadeꞌen tyikwam̱p ku ja Jesús ja mɨkuꞌ møkꞌampy tꞌaneꞌemy jøts ja jam pyɨdsøꞌømt ja jaa̱ꞌ̱y

yꞌam̱ yjotp. Ejtp ɨdøꞌøn ja mɨkuꞌ ja xyumɨmɨꞌadɨꞌɨchɨyɨ ku ja yjayiktagɨwɨɨñ yjayiktapakwɨɨñ pujx kadeen;
jatyɨ ja ttapojtɨguixy yam̱ ja jaa̱ꞌ̱y ja jadeꞌen tø yjaꞌuktajotkujkꞌaj̱tmɨyɨ jøts ja nɨma̱ kyanøjkxt, jøts ɨdøꞌøn ja
mɨkuꞌ ja yikakwɨdityɨ o ma̱ jam abaḵ etjotp. 30 Jøts ja Jesús yɨdeꞌen tyiktɨɨy:

―¿Ti mxøøw?
Jøts ja yꞌadsøøy:
―Legión ø nxøøw.
Jaꞌagøjxp ja jadeꞌen ñaxyøømøꞌøyɨ kumɨ janch may mɨkuꞌ ja wyɨnaty tø tyatøkɨyɨ. 31 Jaꞌaxɨ døꞌøn jadeꞌen

køꞌømwaṉdɨp jøts ja tnɨmaadyøø ja Jesús jøts ja kaꞌap kyaxɨdɨt japma̱mɨkuꞌ yꞌayoꞌombaa̱ṯtɨ. 32Jamtswyɨnaty
ja kuch yjøøꞌkxwɨdejtmɨdɨ jam kojpkøjxp ku ja mɨkuꞌ ñuuꞌkxaḵtøø jøts ja ttatøkɨdɨt ja kuch; yikjaj̱t ɨdøꞌøn ja
Jesús ja jadeꞌen. 33Xjats ja mɨkuꞌ tmajtstuttøø ja jaa̱ꞌ̱y jøts ja kuch ja ttatøjkɨdøø, wɨnets ja jɨyujk nɨdukɨꞌɨyɨ
yjanchepkuwoꞌongøjxtøø jøts ja nøøjøtpy ñaxkɨdaḵøjxtøø, japts ja ojts ñøøjøøꞌkxkøxtɨ.

34 Jøts ja jaa̱ꞌ̱y pøn wyɨnaty kuchꞌejxtɨp ku ja jadeꞌen tꞌejxtøø yjaṯtɨ kyubattɨ ja kyuch, jøts ja yjantyim-
chøꞌjkɨdøø, jøts ja kyaknøjkxtøø jam ma̱ jaty pøngapøn chøønɨ kam̱jotp jøts nayɨdeꞌen jam kaj̱pjotp, jamts
ja tukɨꞌɨyɨ ttamɨmadyaḵøjxtøø. 35 Jøts ja jaa̱ꞌ̱y ja tnɨdsoꞌongøjxtøø jøts ja tꞌejxwaꞌ̱aṉdɨ pønɨ janch ɨdøꞌøn
jadeꞌen. Jøts ku ja yjaꞌ̱ttøø jam ma̱ ja Jesús jam wyɨnaty, xjats ja tꞌejxpaṯtøø ja jaa̱ꞌ̱y pøn ja maamyɨkuꞌ
wyɨnaty tø myajtstuꞌudyɨyɨ jøts ku ja jam chøønɨ wijy kejy, xøxy piky ja jam ma̱ ja Jesús wyɨnaty tyanɨ, jøts
ja yjantyimchøꞌjkɨdøø. 36 Jøts ja jaa̱ꞌ̱dyɨ pøn wyɨnaty køꞌøm tø tyimyꞌejxtɨ, jaꞌats ja tmadyaḵtøø sudsoꞌampy
ja ja jaa̱ꞌ̱y wyɨnaty ja maamyɨkuꞌ tø myajtstuꞌudyɨyɨ. 37 Jaꞌagøjxpts ja jaa̱ꞌ̱y nɨꞌijtyɨ ñuuꞌkxaḵtøø pøn jaty jam
wyɨnaty tsɨnaadyɨpGadara jøts ja Jesús jampyɨdsøꞌømt etjotp, pø jantyimchøꞌjkɨdɨpxɨ døꞌøn jaꞌadɨ. Jadeꞌents
ja Jesús ttatøjkɨyɨɨꞌñ ja byaṟkɨ jøts ja chøꞌjñ. 38 Jøts ja jaa̱ꞌ̱y pøn wyɨnaty tø myajtstuꞌudyɨ ja maamyɨkuꞌ, jaꞌats
møkꞌampy nuuꞌkxaḵmaa̱̱ jøts ja yikmøødɨt jøts Jesús ja tmøøtnøjkxt, jøts ja ojts tꞌaneꞌemy jøts ku ja neꞌegɨ
tyaꞌ̱aṉt, yɨdeꞌen ja tnɨmaa̱y̱:

39―Nøjkx mdøjkwɨndum, jamts xnɨgaj̱pxt xnɨmadyaꞌ̱aḵt sa̱ Dios tø mꞌødyuñɨyɨ.
Nøjkx ɨdøꞌøn ja jaa̱ꞌ̱y jøts ja ttamɨmadyaḵtøjkɨyɨɨꞌñ amuum ja mayjaa̱ꞌ̱y sa̱ Jesús ja wyɨnaty tø yik-

møkpikyɨyɨ yikꞌøyꞌatyɨyɨ.
Ja Jairo ñøøx, jøts ja tøꞌøxyøjk pøn ja Jesús wyet ojts ttojnɨ

40 Jøts ku ja Jesús wyɨmbejtnaa̱̱ ñøjkxnɨmaa̱̱ jam jaduktamaj̱ñ, pøkpaa̱ṯ may jaa̱ꞌ̱y ja jam yjanchjaꞌ̱wɨyøø,
pø tum awejxɨpxɨ ja jaa̱ꞌ̱y ja wyɨnaty. 41Xjats tuꞌuk yaa̱ꞌ̱dyøjk yjaꞌ̱jty pøn txøøwꞌaj̱tp Jairo, jaꞌ ɨdøꞌøn jam
wyɨnaty tnɨwɨndsønꞌaj̱tp ja tsap̱tøjk. Jøts ja ñagyuxendyaa̱j̱køø jam Jesús tyekyjøꞌøm jøts ja tnɨmaa̱y̱, ojts ja
ñuuꞌkxaꞌ̱aḵy jøts ja myøøtnøjkxɨyɨt jam tyøjkwɨndum. 42 Jam ja tyuꞌukpɨ nøøxuꞌnk, makmajtskɨn jaꞌ yjumøjt
ja wyɨnaty, jaꞌats jam wyɨnaty ooꞌkp kaꞌooꞌkp. Jøts ku ja Jesús ojts ñijkxy, janch may jaa̱ꞌ̱y ja pyadsoꞌonøø,
janch yikxon ja yikꞌatejmuky.

43Jamts tuꞌuk tøꞌøxyøjk pamaa̱ꞌ̱y, myakmajtsk jumøjtyɨp ja taj̱xnaxyɨ ja pyaa̱j̱tnɨyɨ. Tø ja tnɨdyaꞌayodøjkɨnɨ
ku tsøøyɨbɨ ja jadɨneꞌen tjamɨjuy jøts ja nɨpøn yjanchkayiktsøꞌøgyɨyɨ. 44Xjats ja ojts wɨngon tjɨguyøꞌøyɨ ja
Jesús, jøts ja wyet paꞌ̱ ja ojts tjøjxɨ, jøts ja tyaj̱xnaxyɨ ja nay jatyɨ yꞌadujky.

45 Jøts ja Jesús yɨdeꞌen tyiktɨɨy:
―¿Pøn ø tø xøñ?
Kuts nɨpøn tkanɨgajpxy, jøts ja Pedro møøt ja myɨguꞌuk wyaṉdøø:
―Wɨndsøn, pø mjanchyikꞌatejmujkpts, nugots mjanchyiktejmiñ mjanchyiktejxɨpy, jøts mnimy: “¿Pøn ø

tø xøñ?”
46 Jøts ja Jesús wyaa̱ṉ̃:
―Tø ø nyiktøñ, tø njaw̱ɨ jøts ku øts nmøkꞌaj̱tɨn tø nduktamøkpiky tuꞌugɨn ja jaa̱ꞌ̱y.
47Xjats ja tøꞌøxyøjk, pø jaꞌaxɨ tam ɨdøꞌøn yiktejp, jøts ja ojts ñɨmyɨbejpnɨ ñɨchɨyuuñɨ ñagyuxendyaꞌ̱ag̱yɨ

jam Jesús tyekyjøꞌøm, jøts ja ojts ttukmadøy jam mayjaa̱ꞌ̱y agujkp tigøjxp ku ja wyɨnaty tø ttøñ jøts ku ja
nay jatyɨ myøkpɨjky. 48Wɨnets ja Jesús ja ñɨmaa̱j̱yøø:

―Jaꞌagøjxp uꞌnk tø mmøkpiky ku ø tø xjanchjaw̱ɨ. Nøjkxnɨ am̱gujk jotkujk.
49 Ɨxam ja Jesús wyɨnaty jadeꞌen wyaꞌ̱aṉ̃ɨm, ku yjaꞌ̱jty tuꞌuk ja jaa̱ꞌ̱y pøn tsooꞌmp jam tsap̱tøjk wɨndsøn

tyøjkwɨndum, ja Jairo. Jøts ja Jairo yiknɨmaa̱y̱:
―Tøts ja mnøøx yꞌanuuꞌkxɨñɨ, kidi yø wɨndsøn nugo xꞌadsejpꞌadɨꞌɨch.
50 Jøts ku Jesús ja jadeꞌen tmadøøy, jøts ja tnɨmaa̱y̱:
―Kidi mdsøꞌøgɨ, møk mꞌaa̱w̱ mjoojt xpɨktaꞌ̱aḵt, tuꞌugyɨ ø xjanchjaw̱ɨt, jujkpyøkp ja mꞌuꞌnk ɨnet.
51 Jøts ku ja jam tøjkwɨndum yjaꞌ̱ttøø, kaꞌap ja jap tøjkjøtpy pøn tyiktøjkɨyɨɨꞌñ, ja Pedro ja jaꞌayɨ

myøøtøjkɨyɨɨꞌñ møøt ja Jacobo møøt ja Juan jøts ja uꞌnkteety uꞌnktaa̱ḵ jadeꞌeñɨ. 52 Janchyax̱tɨp ja wyɨnatyɨ,
ja yꞌuꞌnk ja tyimchaachpaꞌayoodɨp. Jøts ja Jesús ja ñɨmaa̱j̱yɨdøø:

―Kidi myaꞌ̱ax̱tɨ; kaꞌap yø kiixy yꞌøøky, maa̱p̱ts yø jaꞌayɨ.
53 Jøts ja yjanchyiknɨxijky, pø ñɨjaꞌ̱wɨdɨpxɨ jaꞌ jøts ku ja wyɨnaty tø yꞌooꞌknɨ. 54Xjats ja Jesús ja tmaj̱ch

kyøjøpꞌam̱, jøts ja møkꞌampy tnɨmaa̱y̱:
―Pɨdøꞌøk, uꞌnk.
55 Jøts ja yjujkpyɨjky, nay jatyɨ ja pyɨdɨꞌjky; jøts ja Jesús ja ojts tnɨꞌaneꞌemy jøts ku ja tyikaꞌadyɨt.

56Ñɨgyumaa̱p̱ ja møjaa̱ꞌ̱y ja tyimyjaꞌ̱wɨdøø jøts ja Jesús ja tnɨmaa̱y̱ jøts kaꞌ pøn ttukmadoꞌodɨt ku døꞌøn ja
wyɨnaty jadeꞌen tø tyuñɨ yjatyɨ.

9
Ku ja ñɨmakmajtskpɨ pabøjkpɨtøjk yiktanɨpøktɨ ja tunk jøts ja yikajxtsoondɨ

1 Xjats ja Jesús tnaṉkñamyujkøø nɨmakmajtsk ja pyabøjkpɨtøjk jøts ja myøkꞌaj̱tɨn ja tmøøy, ojts ja
tkutujkmøꞌøy jøts ja tyikpɨdsøjmɨdɨt ja jaa̱ꞌ̱y ja mɨkuꞌ, jøts ja tyikmøkpøktɨt ja pamaa̱ꞌ̱y. 2Ojts ja tkexy jøts ja
Dios yꞌøgyajpxy yꞌøyꞌayuujk ja tkaj̱pxwaꞌ̱kxɨdɨt midi ja tyanɨtanaapy ja yjaa̱ꞌ̱y jøts ja tyiktsoꞌoktɨt ja pamaa̱ꞌ̱y.
3 Jøts ja tnɨmaa̱y̱:

―Kaꞌ mnɨyøꞌøyɨk xkoꞌondɨt, nɨti xkakoꞌondɨt, nɨ taj̱k, nɨ pejn, nɨ tsap̱kaaky, nɨ meeñ. Tuꞌugyɨ mwet
xmɨnøjkxtɨt midi ɨxja mwetꞌaj̱ttɨp. 4 Jøts ku mdøjkꞌamɨdoꞌodɨt o ma̱ pønɨ ma̱ mjaꞌ̱aṯtɨ, tuꞌugyɨts jam
mjaꞌ̱taꞌ̱aḵtɨt kunɨm jam mdsoondɨtnɨm. 5 Jøts ku ma̱ pøn mgagupøkɨdɨt, tanax̱tɨts ja kaj̱p, jaꞌayɨ ja puꞌux
xꞌukwɨnaptɨt jøts jadeꞌeñɨ xukꞌejxtɨt jøts ku jadeꞌeñɨ tø mnañɨwaꞌ̱ac̱hɨdɨ.

6 Jøts ɨdøꞌøn ja yøꞌøwyaꞌ̱kxtøø, ñøjkxtøø o mag̱aj̱p, jøts ja jam tkaj̱pxwaꞌ̱kxtɨ ja øgyajpxy ja øyꞌayuujk jøts
ja pamaa̱ꞌ̱y ja tyiktsoꞌoktɨ o maḏsoo.

Ku ja Juan Bautista ja oꞌjkɨn tpaa̱j̱ty
7Xjats ja wɨndsøn Herodes ku ja tnɨjaꞌ̱wɨyɨɨꞌñ sa̱ jaty ja Jesús wyɨnaty yꞌadɨꞌɨch, jøts ja kaꞌap ti taḇyaj̱tɨn

tpaa̱j̱ty pømbɨ ja nɨmaa̱j̱yɨp jøts ku ja Juan wyɨnaty tø yjujkpyiky, jaꞌ wyɨnaty tø pyɨdsimy jadɨgojk jap ooꞌkpɨ
jutjøtpy. 8Pømbɨts waṉdɨp jøts ku ja yjaꞌajɨ ja Dios kyugajpxy Elías, jøts ku jaꞌ wyɨnaty tø kyaxɨꞌɨky; pømbɨts
nømɨdɨp jøts ku ja yjaꞌajɨ ja Dios kyugajpxy pønwyɨnatywɨndiꞌixyɨp tø yꞌatsmendɨ, jaꞌ nɨduꞌugɨn tø pyɨdsimy
jadɨgojk. 9 Jøts ja Herodes wyaa̱ṉ̃:

―Pø øtsɨmpts ja Juan kyubaj̱k køꞌøm naṉkyikwɨnaj̱køø. ¿Pønts ɨdøꞌøn ndejɨn yøꞌ ɨxa njamadoꞌity
yiknɨmadyaꞌ̱aḵy janch ñɨgyumaa̱p̱?

Jøts ɨdøꞌøn Herodes ja tjadyimwyɨnꞌejxwaa̱ṉ̃.
Ku ja Jesús yika̱a̱y ja nɨmagoxk milbɨ jaa̱ꞌ̱y

10Xjats ku ja Jesús kyudanaabyɨ wyɨmbejttøø, ojts ja tyamɨmadyaḵixyɨ ti jaty ja wyɨnaty tø ttundɨ. Wɨnets
ja ojts twaa̱ḏsøøñ jøts ja tmøøtnijkxy ma̱ nɨpøn kyaꞌity jam Betsaida kaj̱p wɨngon. 11 Kuts ja jaa̱ꞌ̱y ja
tnɨjaꞌ̱wɨdøø, jøts ja ojts tpanøjkxtɨ; kyupøjkts ja Jesús jaꞌ jøts ja ojts ttamɨmadyaꞌ̱aḵy sa̱ ja yꞌejxɨ tyɨyɨ ja Dios
kyutujk midi ja tyanɨtanaapy ja yjaa̱ꞌ̱y, jøts ja tyiktsøøjky may ja pamaa̱ꞌ̱y.

12 Jøts ku ja et chuuꞌñaa̱,̱ xjats ja ñɨmakmajtskpɨ kudanaabyɨ ja ñɨmejnøø jøts ja ñɨmaa̱j̱yøø:
―Kajxnɨ yø mayjaa̱ꞌ̱y, jøts nøjkx pyooꞌkxnɨdɨ jøts nøjkx tꞌɨxaañɨdɨ ja kyaa̱j̱yɨk yjøøꞌkxɨk o mag̱aj̱p midi ya̱

wɨngon tam̱p, nɨtits ya̱ kyaꞌity ma̱ adøm yaa̱ḏɨ.
13 Jøts ja Jesús ja ñɨmaa̱j̱yɨdøø:
―Yikaydɨ meets.
Jøts ja tnɨmaadyøø:

―Jaꞌayɨts tsap̱kaaky jap jamagoxkyɨ jøts aj̱kx majtskyɨ, pø wɨnet ɨnet ɨdøꞌøn pønɨ ndaꞌajuuꞌyɨgyøjxp øøts

ɨnet yø jaa̱ꞌ̱y ja kaaky ja jɨɨꞌkxy.
14Nɨmagoxk milɨn ja jaa̱ꞌ̱y jam wyɨnatyɨ. Xjats ja Jesús tnɨmaa̱y̱ ja pyabøjkpɨtøjk:
―Yikꞌɨxaꞌ̱aḵtɨ tukpik jaty nɨwɨxijkxmyaj̱k jaty.
15 Jøts ɨdøꞌøn ja jadeꞌen tpadundøø, ojts ja jaa̱ꞌ̱y yꞌɨxaḵøxtɨ. 16 Wɨnets ja Jesús tnɨxaj̱ɨyɨɨꞌñ magoxk ja

tsap̱kaaky jøts majtsk ja aj̱kx. Ojts chaj̱pꞌixy jøts ja ttamøjaꞌ̱wɨyɨɨꞌñ ja Dios Teety. Jøts ku ja tꞌadujkpaj̱ky,
jøts ja ojts ttagødøkɨ ja pyabøjkpɨtøjk jøts ja mayjaa̱ꞌ̱y ja ttagumaꞌadyɨt. 17 Ojts ɨdøꞌøn ja nɨdukɨꞌɨyɨ
kyayꞌabɨdsømdɨ, nɨdukɨꞌɨyɨ ja kyujxɨdøø; jøts ja kaaky wyɨndaṉk ja makmajtsk kach ujts ujts yikpøkmujky.

Ku ja Pedro wya̱a̱ñ jøts ku ja Jesús yjaꞌajɨ pøn yiknɨtsokp
18Tukꞌojk ɨdøꞌøn ku ja Jesús jam wyɨnaty ja Dios Teety tꞌajotꞌaty nadyuꞌuk, jamts ɨdøꞌøn pyabøjkpɨtøjk ja

pyawɨdityɨyɨ jøts ja tyiktɨɨy:
―¿Sa̱ jaa̱ꞌ̱y wyaꞌ̱aṉdɨ kyaj̱pxtɨ, pønɨk øts ɨdøꞌøn?
19Xjats ja yꞌadsoodøø:
―Pømbɨ waṉdɨp jøts ku mets Juan Bautista; pømbɨts wam̱ɨdɨp jøts ku mets mꞌElías, nømɨdɨpts jaduꞌuk

jøts ku me mjaꞌajɨ ja Dios kyugajpxy pøn mendøø jekyɨp jøts jaꞌ nɨduꞌugɨn tø wyɨmbity jadɨgojk.
20 Jøts ja tjaa̱ḵyiktɨɨy:
―Jøts meets, ¿sa̱ mee mwaꞌ̱aṉ̃, pøn øts yjaw̱ɨ?
Jøts ja Pedro wyaa̱ṉ̃:
―Cristoxɨ mets, ja yiknɨtsokpɨ, ja Dios Uꞌnk.
Ku ja Jesús tnɨgajpxy ja yꞌoꞌjkɨn

21Wɨnets Jesús ja ojts møktaꞌ̱aḵy tꞌaneꞌemy jøts ja kaꞌap tmadyaḵyøꞌødyɨt. 22Yɨdeꞌen ja yiknɨmaadyøø:
―Møk øts ja ayoꞌon nbaa̱ṯt, kaꞌ øts ja møjaa̱ꞌ̱dyøjk xkupøktɨt, kaꞌ øts ja teetywɨndsøndøjk xkupøktɨt, nɨ ja

kaj̱pxwejpɨtøjk ø xkagupøktɨt. Xyikꞌooktɨp øts jaꞌ, ja kɨdɨgøøk xøøwts ø nbɨdsøꞌømt jadɨgojk ooꞌkpɨ jutjøtpy.
23 Jøts ku ja jadeꞌen wyaa̱ṉ̃, wɨnets ja tnɨmaa̱y̱ nɨdukɨꞌɨyɨ pøn jam wyɨnatyɨ:
―Pønɨ pøn ø xpabøkwam̱p, jawyeen ja køꞌøm kyanabyaꞌayowɨt, jabom jabom øts ja xkuꞌayowɨt, jaꞌats

øts ɨdøꞌøn xpabøjkp. 24 Pønts køꞌøm nabyaꞌayojɨp, pøn kasaḏuñɨm nayꞌejxɨp, wɨndɨgøøpyts yꞌanmɨjaꞌ̱wɨn
ja yꞌity; pønts ø xkuꞌoꞌjkɨp xkudɨgøꞌøyɨp, jaꞌats ja yjaꞌ nøjkx nɨtsoꞌokꞌaj̱tp. 25 ¿Ja ti ja ñɨwyaꞌ̱aṉt øy ja jaa̱ꞌ̱y
tjajaꞌbøjkixy ja nax̱wiiñꞌaj̱tɨn jøts ja yꞌanmɨjaꞌ̱wɨn neꞌegɨ wyɨndɨgøy? 26 Jøts pønɨ pøn ø xatsøꞌødyump, pønɨ
pøn øts nꞌøgyajpxy nꞌøyꞌayuujk xatsøꞌødyuujnɨp, nayɨdeꞌents øts ja tsøꞌødyumbɨ nøjkx ndatsøꞌødyuñ, ku ø
nmeꞌent yikutujkpɨ, ku øts ja ndeety kyunuuꞌkxyꞌaj̱tɨn nmɨmejnɨt møøt ja aṉkɨlɨstøjk yjaꞌadɨ. Øts ɨdøꞌøn ja
nax̱wiiꞌñɨt jaa̱ꞌ̱y nmøjkudanaabyɨꞌajtpy. 27Tɨy janch mee nnøjmɨ jøts ku jaa ja jaa̱ꞌ̱y ya̱ wɨnaa̱g̱ɨn tyanɨdɨ, pøn
kaꞌooktɨp kunɨm ja tyimyꞌukꞌejxtɨt sa̱ Dios kyutujk tmɨmeꞌent midi ja tyanɨtanɨp yjaa̱ꞌ̱y.

Ku ja Jesús adsuꞌjky yꞌatstɨgaj̱ch amuum chamam̱bøjkɨjxy
28 Tø døꞌøn ja wyɨnaty tyuktujkxøøwɨp jadeꞌen yꞌukjaty, jøts ja Jesús pyatøjkɨyɨɨꞌñ jam kojpkøjxp

Diosꞌajotꞌaj̱tpɨ, myøødɨyɨɨꞌñ ja Pedro jaꞌ, møøt ja Jacobo jøts ja Juan. 29Kuts ja Jesús jamwyɨnaty Diosꞌajotꞌaty,
xjats ja wyeen yꞌaa̱w̱ ja tyɨgaj̱ch, jøts ja wyet ja ñaa̱m̱y ja pyoobɨyɨɨꞌñ tøøꞌkxpɨm tsamam̱bɨm. 30Wɨnets jam
kyaxøktøø namajtsk ja jaa̱ꞌ̱y, jaꞌats ja jammøøtmyadyaꞌ̱aḵy, ja Moisés ɨdøꞌøn jaꞌ møøt ja Elías, 31nabejkꞌampy
ajuꞌuk ja ñɨꞌawɨdityɨdɨ jøts ja tkajpxyꞌaṯtɨ ja oꞌjkɨn midi ja Jesús wyɨnaty pyaa̱ṯwampy jam Jerusalén. 32Øy ja
Pedro møøt ja myɨguꞌuk yjamaa̱ꞌ̱yꞌooktɨ, wijyꞌejttɨp ɨdøꞌøn jaꞌ. Jøts ja ojts tꞌejxɨdɨ ja Jesús yꞌajuꞌuk møøt ja
ñamajtskpɨ yjaꞌ nayɨdeꞌendɨ pøn ja jam wyɨnaty møøt tyanɨ. 33 Jøts ku ja jaa̱ꞌ̱y jam wyɨnaty jagamnɨdɨ, jøts ja
Pedro tnɨmaa̱y̱ ja Jesús:

―Wɨndsøn, ¡tyimyꞌøyꞌaj̱tp ku øø nyam̱ꞌaty! Nyikꞌøyɨp øø tɨgøøk ja ujtsꞌaa̱ḏyøjk; tuꞌuk mets mjaꞌ, tuꞌuk
Moisés yjaꞌ, jøts tuꞌuk Elías yjaꞌ.

Kaꞌap ɨdøꞌøn ja Pedro yꞌaa̱w̱ tjaw̱ɨ pø ti døꞌøn ja kyajpxpy. 34 Ɨxam ja jadeꞌen wyaꞌ̱aṉ̃ ku yoots jam
ñax̱kɨdaa̱j̱ky, jøts ja yjanchøꞌjkɨdøø ku ja jap yoots agujkpy ñayꞌejxpaj̱tɨdøø. 35Wɨnets ja tmadoodøø ku jap
yoots agujkpy kyajpxy ku jap ñimy:

―Øts ɨdøꞌøn yaꞌ̱aṯ nꞌuꞌnk njanchøjkpy; mɨmadojɨdɨp pønɨ sa̱ wyaꞌ̱aṉ̃.
36Ku ja wyɨnaty jadeꞌen tø tmadowdɨwyaꞌ̱aṉ̃, xjats ja tꞌejxpaṯtøø ja Jesús jøts ku ja jam nadyuꞌuk. Amøñɨ

ja yꞌejttøø, kaꞌap ja pøn ttukmadowdɨ ku ja wyɨnaty jadeꞌen tø tꞌejxtɨ.
Ku ja Jesús tyikmøkpɨjky tuꞌuk ja mixyuꞌnk pøn wyɨnaty ja mɨku tø tyatøkɨyɨ

37 Jøts ku kyɨmjabomꞌaj̱ty, ku ja ojts kyɨdaḵnɨdɨ jam kojpkøjxp, jøts mayjaa̱ꞌ̱y ja Jesús yjøpkubaj̱tɨyøø. 38 Jøts
ja jam nɨduꞌugɨn møkꞌampy ñɨmaa̱j̱yøø:

―Wɨndsøn, tun mayꞌaj̱t, wɨnꞌejxɨk øts nꞌuꞌnk, yøꞌøyɨ ø tuꞌugyɨ nꞌuꞌnkꞌajtpy; 39mɨkuꞌ ɨdøꞌøn yø xumɨ-
tatøjkɨyɨp, jøts yø yjanchxumɨyiktsabaayɨ, yikmoꞌjtnɨyɨp yøꞌ, jøts janchyikꞌaꞌooꞌpnɨyɨp tnaṉkwyɨnwøpyɨ
tnaṉkjyøpwøpyɨ. Nɨjadeꞌents kyamajtstuꞌudyɨ, am̱ꞌijxyɨm tsaachꞌijxyɨm yjaty. 40 Tø øts yø mbabøjkpɨ
njanøjmɨdɨ jøts jeexyɨp yø mɨkuꞌ tyikpɨdsømdɨ, nɨkaꞌats yø tø myayɨdɨ.

41Xjats ja Jesús wyaa̱ṉ̃:
―¡Mee kajanchjaꞌ̱wɨbɨdɨ, yø mbøky nugo myikmajadaḵtɨp! ¿Ma̱ wɨndemnɨm meets ngajpxy nꞌayuujk

xpabøjkɨt? ¿Wɨndemnɨm meets yø yjadeꞌembɨ xuktatsoꞌokt ku øts yø ejtp njanchjanɨgaj̱pxꞌity? Mets,
yikmen yø mꞌuꞌnk.

42Xjats ku ja mixy wɨngon myiiñ, jøts ja mɨkuꞌ ja ojts yiknax̱kɨdaꞌ̱ag̱yɨyɨ jøts ja tyukpaṯkojmɨyɨ ja møꞌødyɨ;

wɨnets ja Jesús ja mɨkuꞌ twɨngugaj̱pxɨyɨɨꞌñ jøts ja tyikømøøy møk møjaa̱w̱. 43Ñɨgyumaa̱p̱ ja jaa̱ꞌ̱y ja nɨꞌijtyɨ
tjaꞌ̱wɨdøø ku ja Dios ja myøkꞌaj̱tɨn jadeꞌen tyikwɨngaxɨꞌɨky.

Ku ja Jesús tnɨgajpxy jadɨgojk jøts ku ja yꞌookt
Ɨxam ɨdøꞌøn ja jadeꞌen wyɨnatyɨ ku ja Jesús tnɨmaa̱y̱ ja pyabøjkpɨtøjk:
44―Madowdɨ yaꞌ̱aṯ, jøts kidi xjaꞌ̱dyɨgøydɨ nɨjuunɨ; øts, yikøyaḵp øts jøts øts ja mayjaa̱ꞌ̱y nyiktagødøkɨt.
45 Jøts ja pyabøjkpɨtøjk kaꞌap ja tjaꞌ̱gyukɨdɨ ku ja jadeꞌen wyaa̱ṉ̃, jøts nɨkaꞌap ɨdøꞌøn ja ttuknɨmadøy;

tsøꞌjkɨmɨdɨpts jaꞌ jøts ja tyiktøꞌødɨt ti døꞌøn ja jadeꞌen tyijpy.
Pøn ɨdøꞌøn jawaanɨ møj ma̱ Dios ja yjaa̱ꞌ̱y ja kyutujk ttanɨtanɨ

46Xjats ja tkajpxyꞌaj̱tpɨnɨbøjkɨdøø pømbɨ jadyimyꞌukmøjtøkɨp, 47waꞌ̱aṯs ja Jesús ja tnɨjaw̱ɨ sa̱ ja wyɨnaty
wyɨnmaydɨ. Wɨnets ja ojts ttsaꞌanjɨꞌɨky tuꞌuk ja mutskuꞌnk jøts ja ñadyawɨngudsaaꞌnɨyøø, 48 jøts ja wyaa̱ṉ̃:

―Pønɨ pøn øts yaꞌ̱aṯ mutskuꞌnk xkupøjkxɨp, øts ɨdøꞌøn ja wyɨnaty xkupøjkp; pønɨ pønts øts jadeꞌen
xkupøjkp, jaꞌats ɨdøꞌøn ja wyɨnaty kyupijkpy pøn ø xkajxp. Pønts kanamyøjpɨktaa̱j̱kɨp wɨneꞌenɨn meets
ɨxaadɨ, jaꞌats ɨdøꞌøn nøjkx møjtøjkɨp.

Ku ja Jesús wya̱a̱ñ: Adøm jaꞌ nbudøjkɨbɨ pønɨ kaꞌap adøm ja xmɨdsepꞌaj̱tyɨndɨ
49Xjats ja Juan tnɨmaa̱y̱ ja Jesús:
―Wɨndsøn, tø øø nꞌixy tuꞌuk ja jaa̱ꞌ̱y tyikpɨdsimy ja mɨkuꞌ mets mmøkꞌaj̱tɨngøjxp; tøts øøts ja ndukmajt-

stuꞌuty kumɨ kaꞌap adøm ja xmøøtwɨdijtyɨm.
50 Jøts ja Jesús ja ñɨmaa̱j̱yøø:
―Kidi xuktamajtstuꞌuttɨ; adøm jaꞌ nbudøjkɨbɨ pøn kaꞌap adøm ja xmɨdsepꞌaj̱tyɨndɨ.
Kaꞌap ja Jesús tyikja̱jty sa̱ wya̱ꞌa̱ndɨ ja Jacobo møøt ja Juan

51 Jøts ku ja et ja xøøw tpaa̱j̱ty ku ja Jesús wyɨnaty ñøjkxwaṉɨ tsaj̱pjøtpy, xjats ja jotmøkꞌampy chøøꞌñ jøts
ja ñijkxy jam Jerusalén. 52Ojts ja tkajxjawyenɨ kyugajpxy, jøts ja ñøjkxtøø jam Samariɨt etjotp jøts ja jam
tꞌɨxaa̱j̱yɨdɨt ja yjaꞌ̱taa̱j̱k; 53kaꞌats ja Samariɨt jaa̱ꞌ̱y ja tkupøjktøø jaꞌagøjxp ku ja tnɨjaꞌ̱wɨdøø jøts ku ja ñijkxy
jam Jerusalén. 54Kuts ja Juan ja jadeꞌen tꞌejxtøø møøt ja Jacobo midi ja pyabøjkpɨꞌajtpy, jøts ja ojts ñɨɨꞌmxyɨ:

―Wɨndsønꞌaj̱tɨm, ¿tuñ øø nayɨdeꞌen sam̱ ja kugajpxy Elias yꞌadɨɨjch, nꞌamɨdoꞌop øøts ja jøøn tsaj̱pjøtpy,
wan yø jaa̱ꞌ̱y tkudɨgøøgyøxtɨ?

55 Jøts Jesús ja nugo twɨnꞌijxy jøts ja møkꞌampy twɨngugaj̱pxɨyɨɨꞌñ, yɨdeꞌen ja tnɨmaa̱y̱:
―Kaꞌ meets yjaw̱ɨ xjaꞌ̱gyukɨdɨ pøn meets myøkꞌaj̱tɨn mmøøtꞌaj̱txɨyɨp. 56Nmøjkudanaabyɨꞌajtpy øts ja

nax̱wiiꞌñɨt jaa̱ꞌ̱y, kajaꞌajɨp ø tø nnɨmiñ jøts øts ja jaa̱ꞌ̱y nyikꞌookt nyiktɨgøꞌøty, jaꞌ ø tø nnɨmiñ jøts øts ja
jaa̱ꞌ̱y nyiknɨtsoꞌokꞌaṯt.

Xjats ja chooꞌndøø jøts ja ñøjkxtøø abikyaj̱p.
Ja ja̱a̱ꞌy pøn tpawɨdetwaṉdɨp ja Jesús

57 Jøts ku ja wyɨnaty jam tyuuꞌyøꞌødyɨ, jøts ja Jesús ja jaa̱ꞌ̱y tuꞌuk ñɨmaa̱j̱yøø:
―Wɨndsøn, tsoomp øts, nbanøjkxp mets o maḏsoo pønɨ ma̱ me mnijkxy.
58 Jøts ja Jesús yꞌadsøøy:
―Neꞌegɨ jaa ja waa̱j̱x ja yjut, neꞌegɨ jaa ja joon ja pyaꞌan; jøts øts nɨti ø xkaꞌejtxɨ øyɨk øts ɨdøꞌøn ma̱

nꞌønøꞌønt.
59Xjats ja Jesús jaduꞌukpɨ jaa̱ꞌ̱y tnɨmaa̱y̱:
―Møødɨk øts.
Jøts ja wyaa̱ṉ̃:
―Wɨndsønꞌaj̱tɨm, wan øts ndeety jawyeen tꞌatsyiknax̱økɨ.
60 Jøts ja Jesús yꞌadsøøy:
―Majtstuꞌut, wan ja tyikpɨdøꞌøktɨ ja myɨꞌooꞌkpɨ pøn yꞌanmɨjaꞌ̱wɨn jajujkyɨ tø tyikꞌooꞌknɨdɨ; jøts mets,

nøjkx mets ja Dios yꞌøgyajpxy yꞌøyꞌayuujk xkaj̱pxwaꞌ̱kxɨ.
61 Jøts ja jadeꞌen ñɨmaa̱j̱yøø:
―Wɨndsønꞌaj̱tɨm, nmøødɨwyampy mets, nijkxy øts nmɨguꞌuk tꞌatstukmadøy, nijkxy øts tꞌatsnagyaj̱px-

pɨdsimyɨ jawyeen jap ndøjkjøtpy.
62 Jøts ja Jesús ja tnɨmaa̱y̱:
―Ku jaa̱ꞌ̱y yuꞌuy, jaꞌ ja yꞌijxpy ja tyunk; pønts ejxjɨmbejtꞌadøtsp, tits ja nyikwaꞌ̱aṉɨnt. Jadeꞌents ɨdøꞌøn

ja Dios wyɨngujkp ma̱ ja ttanɨtanɨ kyutujk ja yjaa̱ꞌ̱y; pøn ja tuꞌugyɨ amumjoojt kamɨduujnɨyɨp, tits ja jam
ñɨwyaꞌ̱aṉt.

10
Ku ja Jesús tkajxwaꞌkxy ja ñɨduguiꞌpxmyaj̱kpɨ jaa̱ꞌ̱y

1 Jøts ku ja jadeꞌen yꞌukjaj̱t, jøts ja nwɨndsønꞌaj̱tɨm twɨwijch ja nɨduguiꞌpxmyaj̱k ja yjaa̱ꞌ̱y, jøts ja tpaguejxy
namajtsk jaty. Jadeꞌen ja ojts tyiknijkxy o mag̱aj̱p ma̱ døꞌøn ja køꞌøm wyɨnaty ñøjkxwaꞌ̱aṉ̃, 2 jøts ja tnɨmaa̱y̱:

―Janch may pɨktaꞌ̱aḵy pyɨdøꞌøkwaꞌ̱aṉ̃, kaꞌats ja tumbɨ myayɨdɨ. Paty mee xꞌamɨdoꞌot ja kubɨktaꞌ̱aḵy jøts
tjaa̱ḵaxt ja tyumbɨ jøts pyɨdøꞌøkt ja pyɨktaꞌ̱aḵy. 3Nøjkxtɨts meets; jadeꞌenxɨmeemnøjkxt sam̱ borreek ñijkxy
ma̱ may mɨyꞌuk jamdɨ. 4Nɨ mbejn xkawetstɨt, nɨ mmeeñꞌabøjkꞌɨɨꞌñ, nɨ mgøꞌøk, nɨti xkakoꞌondɨt; jøts kidi
pøn xmɨꞌøømayɨdɨ xmɨgaj̱pxmayɨdɨ ku pøn xkaj̱pxpooꞌkxtɨt tuuꞌaj̱y. 5 Jøts ku ma̱ mjaꞌ̱taa̱j̱k xꞌamɨdowaꞌ̱aṉdɨt
yɨdeꞌen jawyeen mgaj̱pxpooꞌkxtɨt: “Ma̱ meets, Dios mjagyepyɨdɨ.” 6Pønɨ jamts pøn jotøjkɨyɨp ja Dios, jaꞌats

ɨdøꞌøn Dios janchjagyapɨp; pønɨ kaꞌats pøn mꞌadsojɨmbejtxɨyɨdɨ ja mgaj̱pxpooꞌkxɨndɨ, anax̱tɨts ja tøjk. 7 Jøts
jam mdaꞌ̱aṉdɨt jaꞌ tyøjkjotptɨ pøn Dios jotøjkɨyɨdɨp, mgaꞌadyɨp mjøøꞌkxtɨp ɨdøꞌøn pønɨ ti ja mmøøjyɨdɨp,
mbaa̱ṯꞌaj̱ttɨp ku jadeꞌen myikmoꞌodɨt. Kidits tøjkp tøjkp nugo mwɨdettɨ. 8Ku o mag̱aj̱p mjaꞌ̱aṯtɨt, pønɨ ma̱
myikupøktɨmgaꞌadyɨptsmjøøꞌkxtɨpts jaꞌ pønɨ timyikmøødyɨp; 9myikmøkpøktɨp ja pamaa̱ꞌ̱y jam, jøts ja jaa̱ꞌ̱y
xnøjmɨdɨt: “Jaanɨ Dios kyutujk ya̱ midi ja tyanɨtanaapy yjaa̱ꞌ̱y, ja adøm ja nmøøtꞌaj̱tnaꞌandɨ.” 10Kuts ma̱ ja
kaj̱p xpaa̱ṯtɨt ma̱ mgayikupøktɨt, yøꞌøpyɨdsømdɨts jam jøts tuuꞌam̱ mnøꞌømdɨt: 11“Puꞌuxpaa̱ṯ øø ndekyɨjxy
tø tyaꞌ̱tspøjknɨ midi ya̱ kaj̱pjøøjty, ɨxyam̱ts øøts nyikwaꞌ̱ac̱h meets køjxp, ejxtɨ sa̱ xꞌejxtɨ, nañɨwaa̱j̱tsɨp øøts
jadeꞌen. Ja ti wɨnets xkanɨjaw̱ɨdɨt, jaa Dios kyutujk wyɨngøñ midi ja tyanɨtanaapy ja yjaa̱ꞌ̱y.” 12 Ɨxyam̱ts mee
ndukmadøy jøts ku nøjkx ja tɨɨdyuꞌunɨn ñaxy, neꞌegɨ kajaa yø yjadeꞌembɨ jaa̱ꞌ̱y ja ayoꞌon tyimbyaa̱ṯtɨt, jøts
nɨgɨdi jadeꞌen yꞌayoꞌombaa̱ṯtɨt neꞌegɨ ja kawɨndɨy jaa̱ꞌ̱dyɨ pøn jam Sodoma kugaj̱pꞌaj̱ttøø.

Ja ayoꞌon midi tyana̱xtɨp ja kaꞌøgyaj̱p
13 ’¡Corazingɨt jaa̱ꞌ̱dyɨ, Betsaidɨt jaa̱ꞌ̱dyɨ, mjanchꞌayøøy meets, ti jadeꞌen mnadyatuujnɨdɨp! Ku jeexyɨp jam

kaj̱pjotp jam Sidón jam Tiro neꞌegɨ yiktuñ ja mɨlag̱rɨꞌaj̱tɨn midi meets ya̱ tø myiktuꞌunxɨ, wɨndiꞌixyɨp ja
jeexyɨp ja chɨnaa̱ꞌ̱yɨn tyiktɨgaj̱tsnɨdɨ, ku ja pyøky jeexyɨp tyimchaachjaw̱ɨdɨ. 14Kuts nøjkx ja tɨɨdyuꞌunɨn ñaxy,
mguꞌayowɨpts meets ja jɨnaxy, nɨkaꞌap ja neꞌegɨ jadɨneꞌen yꞌayoꞌodɨt ja jaa̱ꞌ̱dyɨ pøn tsɨnaadyɨp jam Tiro jøts
jam Sidón, 15 jøts meets Capernaumɨt jaa̱ꞌ̱dyɨ, ¿ma̱ mee xijy tø mdyimyjaꞌ̱aṯy, tsaj̱pjøtpy? Pø japxɨ meets
ayodaa̱j̱kjøtpy mnøjkxtɨt.

16 Jøts ja Jesús ja pyabøjkpɨtøjk ja tnɨmaa̱y̱:
―Pønɨ pøn mbatmadojɨdɨp, øts ɨdøꞌøn ja wyɨnaty xpatmadoodɨp; pønts mgagupøjkɨdɨp, øts ɨdøꞌøn ja

wyɨnaty xkagupøjktɨp; pønts øts jadeꞌen xkagupøjkp, jaꞌats ɨdøꞌøn ja wyɨnaty kyagupøjktɨp pøn ø xkajxp.
Ku wyɨmbejttøø ja ñɨduguiꞌpxmyaj̱kpɨ jaa̱ꞌ̱y

17Xjats ja ñɨduguiꞌpxmyaj̱kpɨ jaa̱ꞌ̱y ejtnɨ xonɨ yjanchwɨmbejtnɨdøø, jøts ja wyaṉdøø:
―Wɨndsønꞌaj̱tɨm, tøbaa̱ṯ øøts ja mɨkuꞌ xmɨmadøy ku øøts ja tø ngaj̱pxpɨdsimy mets mmøkꞌaj̱tɨngøjxp.
18 Jøts ja Jesús ja tnɨmaa̱y̱:
―Janch jadeꞌen, ojtsts øts ja mɨkuꞌ nꞌixy ku ja kyaꞌukmajadaḵnɨ ja myøkꞌaj̱tɨn jaꞌagøjxp ku ja pyɨdsɨɨmy

jap tsaj̱pjøtpy. 19Øtsts meets ja nmøkꞌaj̱tɨn tø nmøꞌøy jøts kaꞌ sa̱ mjaṯtɨt. Øymeets ja tsaa̱ꞌ̱ñ øymeets ja kaj̱py
xjadawaꞌ̱kpety, øymeets jamɨkuꞌ jamyøkꞌaj̱tɨn sa̱mjadatunwaꞌ̱aṉ̃ɨdɨ, mɨmajadaa̱j̱kɨpmeets yjaꞌ jaꞌ jøtsmeets
ja kaꞌ sa̱ mdunɨt. 20Kidits yøꞌøyɨ tuꞌugyɨ xajotkujkꞌaṯtɨ ku yø mɨkuꞌ mmɨmadøyɨdɨ, jaꞌ mdajotkujkꞌaṯtɨp ku ja
Dios mꞌejxkapyɨdɨ xemɨkøjxp jap tsaj̱pjøtpy.

Ku ja Jesús xyonda̱ꞌa̱ky
21Wɨnets ja Jesús tjantyaxondaa̱j̱ky ja Espíritu Santo, jøts ja wyaa̱ṉ̃:
―Dios Teety tsaj̱pjotpɨt, yikjujkyꞌaj̱tpɨ ya̱ nax̱wiiñ, nmøjaꞌ̱wɨp ngunuuꞌkxyjaꞌ̱wɨp jaꞌagøjxp ku tø xamɨd-

søky o pøn ja mnɨtsoojkɨn, jøts yø wijyjaa̱ꞌ̱y ja tø tkajaꞌ̱gyukɨdɨ køꞌøm, neꞌegɨ tøts ja xukꞌixy xuknɨjaw̱ɨ pøn
ɨdøꞌøn kaꞌejxɨɨyɨmdɨ. Jadeꞌents Teety tø xuñ sa̱ køꞌøm xamɨdsøky o pøn.

22 ’Tum jaꞌ øts nDeety xuktump midi ja køꞌøm tyunwampy. Kaꞌap øts pøn waꞌ̱aṯs xnɨjaw̱ɨ sam̱ øts nDeety
køꞌøm xnɨjaw̱ɨn, nɨkaꞌats øts nDeety pøn waꞌ̱aṯs ñɨjaw̱ɨyɨ sam̱ øts ja køꞌøm nnɨjaw̱ɨn. Jøts pønɨ pøn øts ja
nduknɨjaw̱ɨwyampy, jaꞌats tnɨjaw̱ɨdɨp ja Dios Teety.

23Wɨnets ja pyabøjkpɨtøjk ja twɨnꞌejxjɨꞌjky jøts ja yɨdeꞌen jaꞌayɨ yiknɨmaadyøø:
―Janch nekɨm meets ku meets ja køꞌøm xtyimyꞌijxy xtyimñɨjawɨ midi meets ɨxa køꞌøm mdyimyꞌijxpy

mdyimbyatpy; 24may Dios kyugajpxy, may wɨndsøndøjk yø køꞌøm tjaꞌejxwaṉdøø tjanɨjaw̱ɨwyaꞌ̱aṉdɨ midi
meets ɨxyam̱ køꞌømmꞌijxpy mnɨjaꞌ̱wɨp, nɨkaꞌats ja tꞌejxtøø; ojts ja tjamadowaꞌ̱aṉdɨ midi meets ɨxyam̱ køꞌøm
mmadøøpy, nɨkaꞌats ja tmadoodøø.

Ku ja samariɨt jaa̱ꞌ̱y yjotwaꞌ̱aṉ̃
25Xjats tuꞌuk wyaꞌ̱kukɨyɨɨꞌñ ja kaj̱pxwejpɨdɨ jøts ja nugo kajpxyꞌejxwaꞌ̱aṉ̃ ja Jesús, yɨdeꞌen ja tyiktɨɨy:
―Wɨndsøn, ¿sudso ø nduꞌunt jøts øts nꞌanmɨjaꞌ̱wɨn ñɨtsoꞌokꞌaṯt xemɨkøjxp?
26 Jøts ja Jesús ja yꞌadsojɨmbejtøø:
―¿Kidimts jap tø xꞌixy nøkyjøtpy midi ja Moisés kyutujk myøøtꞌajtpy, sa̱ ja xjaꞌ̱gyukɨ?
27 Jøts ja kaj̱pxwejpɨ yꞌadsøøy jøts ja wyaa̱ṉ̃:
―“Amumjoojt xꞌajotꞌaṯt ja Dios, maꞌ̱ɨn mꞌanmɨjaꞌ̱wɨn maꞌ̱ɨn mwɨnmaa̱ꞌ̱ñ myajadaꞌ̱aḵy jadeꞌen ja xwɨnd-

søꞌøgɨt; jøts nayɨdeꞌen ja mmɨguꞌuk xpaꞌayoꞌot sam̱ køꞌøm mnabyaꞌayøyɨn.”
28Wɨnets ja Jesús ja ñɨmaa̱j̱yøø:
―Tɨy janch ɨdøꞌøn mjanchwaꞌ̱aṉ̃. Pønɨ mbadumpy yø jadeꞌen, nɨtsoꞌokꞌaṯpts ja mꞌanmɨjaꞌ̱wɨn.
29 Jøts ja kaj̱pxwejpɨ kaꞌap ja ttajotkukɨ ku ja jadeꞌen yikꞌadsøy, jøts ja tnɨmaa̱y̱ ja Jesús:
―¿Pøndsɨk øts ɨdøꞌøn ndsaachmɨguꞌukꞌaj̱tpy?
30 Jøts ja Jesús yꞌadsøøy jøts ja tnɨmaa̱y̱:
―Tuꞌuk ɨdøꞌøn ja jaa̱ꞌ̱y, jam jawyɨnaty kyɨdaꞌ̱aḵyma̱ ja Jerusaléngɨt tuuꞌ jøts ja ñijkxy Jericó, xjatsmaaꞌtspɨ

ja pyaj̱ttøø jøts ja waꞌ̱aṯs yikwɨmaaꞌtskɨjxy, wyet ñaa̱m̱y yikpøjkɨjxy; øy øy yikwɨnwøjpy yikjøpwøjpy jøtsnɨm
ja yiknɨkejky, jawaanɨ ja tkayikꞌooꞌknɨdɨ. 31 Xjats jam jotmøñ wyɨnaa̱j̱ky nay jam tuꞌuk ja israelɨt teety;
øy ja tjaꞌijxy, wyɨnɨnaa̱j̱k jaꞌ. 32 Jøts jaduꞌuk kyɨdaḵmøø ja Leví yjaa̱ꞌ̱y jøts ja nayɨdeꞌen twɨnɨnaa̱j̱kmaa̱,̱ øy
ja tjaꞌijxy. 33Wɨnets jaduꞌuk ja tuuꞌyøꞌøbyɨ kyɨdaa̱j̱ky Samariɨt jaa̱ꞌ̱y, jøts ku ja ojts jadeꞌen tꞌixy xjats ja
wyɨnmaa̱ꞌ̱ñ ja tyimchaachmiiñ ku ja jadeꞌen yikꞌayowɨm. 34 Jøts ja wɨngon twɨngunøjkxɨyɨɨꞌñ ja tsaachɨbɨ,
xjats chaachɨ ja tsøøyɨyɨ, ojts ja tpɨktaa̱j̱kɨ ja aceite møøt ja vino jøts ja tꞌadsujmɨ ja chaachɨ. Wɨnets ja

ojts tyikpety kyøꞌøm jɨyujkøjxp jøts ja ojts tyikjaꞌ̱aṯy jaꞌ̱taa̱j̱kjotp, jamts ja tpaꞌ̱am̱ꞌejx tsunaj̱xy. 35 Jøts ku
kyɨmjabomꞌaj̱ty ku ja samariɨt jaa̱ꞌ̱y wyɨnaty choonwaṉɨ, jøts ja tjuꞌjty majtsk ja myeeñuꞌnk jøts ja tkømøøy
ja kudøjk, yɨdeꞌen ja tnɨmaa̱y̱: “Ejxꞌet yø jaa̱ꞌ̱y, moꞌ pønɨ ti kaꞌejtxɨp, jøts pønɨ kaꞌ yømeeñ tpaa̱ṯy ɨxa nmøꞌøy,
yiktunts mgøꞌømeeñuꞌnk, ja øts ja ngubatt ku nwɨmbett jadɨgojk.”

36Xjats ja Jesús tyiktɨɨy:
―¿Pønts me mꞌaꞌejxɨp mɨguꞌukꞌaj̱tɨp ja jaa̱ꞌ̱y pøn ja maaꞌtspɨ yiktsaachɨdyøø?
37 Jøts ja kaj̱pxwejpɨ wyaa̱ṉ̃:
―Jaꞌ ja mɨguꞌukꞌaj̱tɨp pøn ja ojts yꞌayoꞌijxyɨ.
Jøts ja Jesús ja ñɨmaa̱j̱yøø:
―Nøjkxts jøts nayɨdeꞌen xuꞌunt, jøts nayɨdeꞌen mjaa̱ꞌ̱yꞌaṯt sam̱ ja jaa̱ꞌ̱yɨn pøn ja myɨguꞌuk ojts tꞌayoꞌixy.
Ku ja Jesús yja̱ꞌa̱ty jam Marta jøts María tyøjkwɨndum

38Xjats ja Jesús jadeꞌenwyɨdity jøts ja yjaꞌ̱jtyma̱ kaj̱pwyɨnaty tuꞌuk, jamts ja tøꞌøxyøjk ja tuꞌukwyaḏsoojøø
jøts ja ojts wyayɨ tyøjkjøtpy, Marta døꞌøn ja xyøøw. 39 Jamts myɨgaꞌax ja tuꞌuk, Maríaꞌaj̱tp jaꞌ, jaꞌats
twɨnguꞌɨxaj̱kɨyɨɨꞌñ ja Jesús jøts ja tpatmadøy pønɨ sa̱ ja wyaꞌ̱aṉ̃. 40 Jøts ja Marta, jaꞌ ja jam kyamɨꞌawaṯsɨp
ja tyøjktunk, jøts ja tnɨmiiñ ja Jesús jøts ja tnɨmaa̱y̱:

―Wɨndsønꞌaj̱tɨm, ¿kidi sa̱ mwaꞌ̱aṉ̃ ku øts yø nmɨguꞌuk nadyuꞌuk xuktunwaṉguixy yø tunk? Nøjmɨ waanɨ
jøts ø xpudøkɨt.

41 Jøts ja Jesús yꞌadsøøy:
―Marta, Marta, yøꞌ me nugo mdajotkijxpy mdajotmayꞌøøꞌkpy yø mdunk. 42Kaꞌ mets yø neꞌegɨ xꞌøyjaw̱ɨ

yø øybɨ wɨnmaa̱ꞌ̱ñ midi xemɨkøjxp tam̱p, jaꞌats yø María tø tjaꞌ̱gyukɨ midi paa̱ṯꞌaj̱tɨp. Ti pønts yø xijy
ukpøjkxɨnɨyɨp jadɨgojk.

11
Ku ja Jesús tna̱nkyꞌɨxpikyɨ ja Diosꞌajotꞌaj̱tɨn

1Xjats ɨdøꞌøn ja Jesús jam jawyɨnaty ja Dios Teety tꞌajotꞌaty, jøts ku ja yꞌabaj̱tɨyɨɨꞌñ, wɨnets ja pyabøjkpɨtøjk
ja nɨduꞌugɨn ñɨmaa̱j̱yøø:

―Wɨndsønꞌaj̱tɨm, tukjaj̱tk øøts ja Diosꞌajotꞌaj̱tk, ti sa̱ ja Juan ttukjaj̱ty ja Diosꞌajotꞌaj̱tk ja pyabøjkpɨtøjk.
2 Jøts ja Jesús yꞌadsøøy jøts ja wyaa̱ṉ̃:
―Ku mdsap̱kaj̱pxtɨt, yɨdeꞌen mwaꞌ̱aṉdɨt:

Dios Teety tsaj̱pjotpɨt,
kuuyɨ mets jaduꞌuk øy waꞌ̱aṯs.
Øyts ku xmɨmiñ ja mgutujk midi mdanɨtanaapy ja mjaa̱ꞌ̱y.
Yikjaṯts ya̱ nax̱wiiñ nayɨdeꞌen køꞌømdsojkɨngøjxp pønɨ sa̱ xamɨdsøky nayɨdeꞌen sam̱ jap xuñɨn tsaj̱pjøtpy.
3Møøkyts øøts ɨxyam̱ ja ngaa̱j̱yɨk nꞌuujkɨk midi øøts xkaꞌejtxɨp.
4Maaꞌkxɨk øøts nbøky, kumɨ tø øøts nayɨdeꞌen nmaaꞌkxuky pøn øøts xjemdump xedump.
Agɨdyujk øøts axaj̱tujk øøts, kidi øøts xmajtstuꞌuty, jøts kidi myajadaꞌ̱aḵy ja mɨkuꞌ yjaꞌ.

5 Jøts ja yjaa̱ḵwaa̱ṉ̃:
―Jadeꞌenɨn nꞌukpɨktaa̱j̱kɨn jøts ku o pøn ja myɨguꞌuk jam tuꞌuk, jøts ja tnɨdsøøñ møjtsuuꞌm jøts ja

tꞌatsnøjmɨ: “Mɨguꞌukuꞌnk, tun mayꞌaj̱t tꞌukꞌanuuꞌkxk øts tɨgøøk ja mdsap̱kaaky, ngubatp øts. 6Nmɨguꞌuk øts
ɨdøꞌøn tø yjaꞌ̱aṯy ndøjkjøtpy, jaꞌats øts ɨdøꞌøn njadukaawyampy, kaꞌap øts njaꞌ tyimñɨti.” 7 Jøts ja yjaduꞌukpɨ
yɨdeꞌen nꞌukpɨktaa̱j̱kmant yꞌadsøy japyɨ tyøjkjøtpy: “Kidi øts jadɨneꞌen nugo xjanchneꞌemy; aduky yø tøjk
jøts ɨxyap̱ øts nꞌunaꞌ̱jk nmøøtmaꞌ̱ay̱ maa̱ḇajtkijxpy; kaꞌap øts yap̱ nbɨdøꞌøkwaꞌ̱aṉ̃, jadeꞌents øts ɨnet kaꞌ ti
nyaḵt.” 8Yɨdeꞌents øts ja ndyimyꞌaꞌejxɨ pø myɨguꞌukxɨ jaꞌ, øy ja yjagabɨdøꞌøkwaꞌ̱aṉ̃ jøts ja tꞌatsmoꞌot midi ja
myɨguꞌuk ja amɨdojɨyɨp, kuwaṉɨts ja tjanchjatuꞌunt jadeꞌen, yꞌatsmøøgyøxp ɨdøꞌøn jaꞌ pønɨ ti jaty ja chøjkpy
jøts ja jadeꞌen kaꞌap yꞌuknaꞌamnɨyɨt, pø nañaꞌamɨxɨ ja kyatsøjkpy. 9 Paty mee yikxon ndukmadøy: Jøts
xꞌamɨdoꞌodɨt xpøktsoꞌodɨt ja Dios, mmoꞌojɨpts meets jaꞌ; mdukpaa̱ḏɨp meets jaꞌ pønɨ ti meets mgaꞌejtxɨdɨp;
myikꞌawaa̱j̱tsxɨyɨdɨp meets tøjkꞌaa̱w̱ jaꞌ ku øy ma̱ mgugaj̱pxɨdɨt. 10Paty ku pøn o ti tꞌamɨdøy, yikmøøpyts jaꞌ;
ku pøn o ti tꞌɨxaꞌ̱ay̱, pyatpyts jaꞌ; ku pøn tøjkꞌagaj̱ twɨngøxy, yikꞌawaa̱j̱tsxɨyɨpts ja o pøn.

11 ’¿Ku mee wyɨnaty mꞌukꞌuꞌnkteetyꞌaty jøts ku mꞌuꞌnk mꞌamɨdowɨdɨt ja tsap̱kaaky, wan meets mꞌaa̱w̱
mjoojt ndejɨn myajadaꞌ̱aḵt jøts meets tsaa̱̱ ja xkøjyɨt? ¿uk xmoꞌodɨt ja tsaa̱ꞌ̱ñ yam̱ meets ja aj̱kx ja
mjaꞌamɨdøyɨyɨ? 12 ¿uk xmoꞌodɨt ja kaj̱py yam̱ meets ja tutuꞌuty ja tø mjaꞌamɨdøyɨyɨ? 13Øyts mee maḇaa̱ṯ
mjagatyimyꞌøyjaa̱ꞌ̱yꞌaṯtɨ, mjaj̱ttɨpts ku xmoꞌodɨt ja mꞌuꞌnk mꞌunaꞌ̱jk midi øy tsuj pɨdsømp, ¡tits ja Dios
tyungɨp, pø tsaj̱pjøtpyxɨ jaꞌ, myoꞌopts jaꞌ ja Espíritu Santo pønɨ pøn ja amɨdoꞌoxɨyɨp!

Ku ja Jesús yiknɨmaa̱y̱ jøts ku ja mɨkuꞌ myøkꞌaj̱tɨn ja tyiktuujnɨ
14Xjats ɨdøꞌøn jadeꞌen ngøjmyɨ, jam ja Jesús wyɨnaty tyikpɨdsimy ja mɨkuꞌ midi jam wyɨnaty tyikꞌejtnɨp

uum tuꞌuk ja jaa̱ꞌ̱y; jøts ku jamɨkuꞌ pyɨdsɨɨmy jøts ja jaa̱ꞌ̱y jatyɨ kyaj̱pxpɨjky. Jøts jamayjaa̱ꞌ̱y janch ñɨgyumaa̱p̱
ja tyimyjaꞌ̱wɨdøø ku ja jadeꞌen, 15 jøts ja wɨnaa̱g̱ɨn ñømdøø:

―Ja møj mɨkuꞌ yø jaa̱ꞌ̱y ja myøkꞌaj̱tɨn yiktuujnɨp, jaꞌ yø tyuktapɨdsimpy yø myɨmɨkuꞌ midi yø jaa̱ꞌ̱y
myøøtꞌaj̱tp, yøꞌ wyɨndsøn myøkꞌaj̱tɨndɨ yiktuujnɨp.

16Pømbɨts nugo ttatundɨp jøts ja tjotꞌejxwaꞌ̱aṉdɨ, ja mɨlag̱rɨꞌaj̱tɨn ja yꞌamɨdoodɨp jøts ja tyimdyukꞌejxɨdɨt
midi kɨdaḵp tsaj̱pjøtpy. 17Waꞌ̱aṯs ja tnɨjaw̱ɨ sa̱ jaty ja wyɨnaty wyɨnmaydɨ, jøts ja tnɨmaa̱y̱:

―O pøn wɨndsøn, ku kyutujk ja cheptaꞌ̱aḵy jøts yjaa̱ꞌ̱y ja ñawyaꞌkxyɨ kawɨnaḵpiky jøts ja xem yam̱
cheptundɨ agøꞌømyɨdɨ, naṉkyøjxɨdɨpts ja jadeꞌeñɨ jøts nɨ ja kutujk nɨti kyaꞌukwaṉɨ, uk kuts tuꞌuk mɨguꞌuk



LUCAS 11:18 82 LUCAS 11:42
agøꞌømyɨ cheptundɨ jøts ja ñawyaꞌ̱kxnɨyɨdɨ, agøꞌømyɨts ja xem yam̱ ñaṉkyudɨgøyɨdɨ. 18Nayɨdeꞌents mɨkuꞌmɨ
pønɨ nawyaṉwaꞌ̱kxɨp ja køꞌømyɨ jøts ja agøꞌømyɨ ñaṉkyꞌayoꞌombaa̱ḏyɨ, ¿wɨndemts ja jeky yꞌejtnɨt ja
myøkꞌaj̱tɨn, kidi ja jatyɨ kyudɨgøøñɨt? Yøꞌ øts ɨdøꞌøn jadeꞌen xyikwam̱p ku meets mwaꞌ̱aṉ̃ jøts ku øts ja
mɨkuꞌ myøkꞌaj̱tɨn nyiktuujnɨyɨ ku øts yø jaa̱ꞌ̱y ja mɨkuꞌ ngaj̱pxpɨdsøjmɨyɨ; 19 pønɨ jaꞌats øts ja myøkꞌaj̱tɨn
njanchyiktuujnɨp, ¿pønts meets mmɨguꞌuk yjaꞌ yiktuujnɨdɨp ku ja tkaj̱pxpɨdsømdɨ ja mɨkuꞌ? Pø yøꞌøxɨ mee
køꞌøm mnɨꞌøøꞌnɨyɨp jøts ku mee nugo mgaj̱pxɨgøy. 20Diosts øts ja myøkꞌaj̱tɨn nduktapɨdsøjmɨp yø mɨkuꞌdɨ,
yɨdeꞌen ɨdøꞌøn xjaꞌ̱gyukɨdɨt jøts ku ja Dios tø tyikmenɨ ja kyutujk midi ja tyanɨtanaapy yjaa̱ꞌ̱y.

21 ’Ku tuꞌuk jotmøkjaa̱ꞌ̱y tꞌejxꞌity tyøjk, janch yikxon ja taꞌ̱tspiky tø tsøøjmjøꞌkixy ja taꞌoꞌjk, pønts ja
mayɨp jadeꞌen, jadeꞌents pyɨktaꞌ̱aḵy ja jap tøjkjøtpy jotkujk tyikꞌity, kaꞌap ja ti tkumay. 22 Jøts kuts jam
jaduꞌuk jawaanɨ jotmøk yjaꞌ̱aṯy jøts ja myɨmajadaꞌ̱ag̱ɨyɨ, tukɨꞌɨyɨ tyaꞌoꞌjk ja pyøjkxɨyɨ midi ja yꞌuktamøj, jøts
pyɨktaꞌ̱aḵy ja yikjaꞌabøkøjxnɨ ti jaty ja jam yjagyejpy.

23 ’Pøn ø xkabudøjkɨp, jaꞌ øts ɨdøꞌøn xmɨdsepwam̱p; jøts ku øts pøn ti møøt njapøkmukwaꞌ̱aṉ̃ jøts ja jɨnaxy
tpøkwaꞌkxy.

Ku ja mɨkuꞌ jadɨgojk tꞌawɨmbetɨ ja chɨnaadyaa̱j̱k
24 ’Ku ja mɨkuꞌ tmajtstuꞌuty ja jaa̱ꞌ̱y, jøts ja nugo wyɨdity o ma̱ tøꞌøts etjøøjty, tjaꞌɨxaꞌ̱ay̱ ja pyooꞌkxaa̱j̱k;

jøts ku ja nɨma̱ tkapaa̱ṯy, jøts ja wyɨnmay: “Tiku øts ndøjk jadɨgojk ngaꞌawɨmbetɨ ma̱ tø ndsøøñ.” 25 Jøts ku
ja wyɨmbity, jadeꞌents ja jaa̱ꞌ̱y ja tpaa̱ṯy sam̱ tuꞌuk ja tøjk tawaꞌ̱aṯs, peꞌety jaa̱x̱y ja jap. 26Wɨnets ja chøøñ
jadɨgojk jøts ja janɨwɨxujk tjaa̱ḵtyimyꞌatsway ja myɨmɨkuꞌ jawaanɨ kaꞌøydɨ sam̱ ja kyamajadaꞌ̱ag̱yɨn, jøts ja
jadɨneꞌen ttatøkɨdɨ ja jaa̱ꞌ̱y, tsɨnaadyaa̱j̱k ja tyikwaꞌ̱aṉdɨ, jøts ja jaa̱ꞌ̱y jadeꞌen jɨnaxy myøwaꞌ̱aṉ̃, nɨgɨdi ja yꞌijty
jadeꞌen øyɨm ɨdøꞌøn wyɨnaty ja mɨkuꞌ ja jam tjamøøtꞌaty tuꞌumchɨ.

Pøn ja xemɨkøjxpɨt xondaa̱j̱kɨn myøøtꞌajtpy
27 Ɨxam ɨdøꞌøn ja Jesús wyɨnaty jadeꞌen wyaꞌ̱aṉ̃ ku tuꞌuk tøꞌøxyøjk jam jaa̱ꞌ̱y agujkp møkꞌampy wyaa̱ṉ̃:
―¡Janch kawɨnmaañɨ tmøøtꞌaty ja xondaa̱j̱kɨn pøn tø myikeꞌexyɨ jøts pøn ja cheꞌtsk tø mduktayeegyɨ!
28Xjats yɨdeꞌen ja Jesús yꞌadsøøy:
―¡Janch nekɨm jaꞌadɨ pøn tpatmadoodɨp ja Dios kyajpxy jøts ja jadeꞌen tpadundɨ!
Ku ja kaꞌøyja̱a̱ꞌy ttamɨdowdɨ jøts yiktukꞌejxtɨt ja mɨlag̱rɨ

29Namyukꞌadøjtsɨdɨp ja jaa̱ꞌ̱y jam wyɨnaty ma̱ ja Jesús, jøts ja tnɨmaabyɨnax̱waꞌ̱jky:
―Nɨwɨneꞌen ja yam̱bɨ jaa̱ꞌ̱y kyaꞌøyɨdɨ, ñadyijyɨ tnɨjaw̱ɨwyaꞌ̱aṉdɨ pønɨ janch ku nDios Uꞌngɨ, paty tꞌamɨ-

dowdɨ jøts yiktukꞌejxtɨt jamɨlagrɨꞌaj̱tɨn; nɨwɨneꞌents kyaꞌukyiktukꞌejxnɨdɨt, wan jaꞌayɨmidi ja kugajpxy Jonás
ojts tyukꞌijxyɨdɨ. 30Nayɨdeꞌents sa̱ ja Jonás ojts tꞌejxpajtꞌaty ja Nínive jaa̱ꞌ̱dyɨ, nayɨdeꞌents øts yaꞌ̱aṯpɨ jaa̱ꞌ̱y
xꞌejxpajtꞌaṯt. 31Ku wyɨnaty kyutuky ja et ja xøøw, ku yaꞌ̱aṯpɨ jaa̱ꞌ̱y nøjkx yiktɨɨdyundɨ, jøts ja wɨndsøndøꞌøxy
yø ñɨdanaagyukɨyɨdɨt jøts ja ñɨꞌøønɨyɨdɨt pøn tnɨdsoꞌon jagam et ja Salomón, jøts ja tꞌejxøø tnɨjaꞌ̱wɨyøø
ja wyijyꞌaj̱tɨn; ɨxyaṯs jaduꞌuk tø kyaxɨꞌɨky jawaanɨ wijy midi tjɨnaj̱xp ja Salomón, nayɨdeꞌents meets ja
xkagupiky. 32Nay jats ja Nínive jaa̱ꞌ̱y wyaꞌ̱kukɨdɨt ku ja tɨɨdyuꞌunɨn ñax̱t ku yiktɨɨdyuꞌundɨt yaꞌ̱aṯpɨ jaa̱ꞌ̱dyɨ,
jøts yiknɨꞌøønɨdɨt; jaꞌagøjxp ku ja Nínive jaa̱ꞌ̱y neꞌegɨ tyiktɨgaj̱tstøø ja chɨnaa̱ꞌ̱yɨndɨ ku ja Jonás ja ojts
tyukmadøyɨdɨ ja Dios kyajpxy ja Dios yꞌayuujk; ɨxyaṯs jaduꞌuk tø kyaxɨꞌɨky pøn tyimñɨjaꞌ̱wɨp waꞌ̱aṯs, nɨgɨdi
ja Jonás yꞌijty jadeꞌen tnɨjaw̱ɨ, nayɨdeꞌents meets ja yam̱ xkagupiky.

Ja øy ja̱j midi ja̱a̱ꞌy tyikja̱ꞌgyukɨp
33 ’Kaꞌaxɨ pøn jaj̱ ttuknɨdøøbyøkɨ jøts ja yikyuꞌutst o ma,̱ uk jøts ja yikujupt kajuun patkiꞌpy, jaꞌagøjxp

ja tyøøbyiky jøts ja yikpɨktaꞌ̱aḵt ma̱ yjaj̱t, kuts jam pøn tyøkɨt tyukꞌejxpaa̱ṯpts ja o ti. 34 Jadeꞌen ɨdøꞌøn yø
mweennꞌukpɨktaa̱j̱kɨnt sam̱ jaj̱ɨn, yøꞌøts tyikujaj̱taa̱j̱kɨp tyikudøøꞌkxaa̱j̱kɨp amuum jamneꞌkx jamgojpk; kuts
ja mween yꞌøyꞌaty nayɨdeꞌents ja amuum tjagyejpy ja neꞌkx ja kojpk, kaꞌap ja ttuktuñ kyaꞌøybɨ. 35Øyɨmts
xꞌejxtɨt jøts kidi xyikꞌooktɨ ja jaj̱ midi waꞌ̱aṯs jaj̱p, jøts kidim jadeꞌen mjaṯtɨ sam̱ jaj̱ kyaꞌityɨn, sam̱ ja jaj̱ɨn
midi kawaꞌ̱aṯsjaj̱p jøts yikꞌayowɨn kubeꞌets kugoots. 36Pønɨ mwɨnmaa̱ꞌ̱nbyaṯtɨpts øy yikxon, ja jaj̱ts ɨdøꞌøn
ndejɨnt mgayikꞌooꞌktɨp jøts kaꞌ jadeꞌen mꞌettɨ sam̱ o pøn kugootstujpy chøønɨn nɨti wɨnmaa̱ꞌ̱ñ, o nugo
chaachjawɨnꞌejxꞌooktɨ. Kuts meets, waꞌ̱aṯs meets ja mdukꞌejxpaa̱ḏyɨdɨ pønɨ ti døꞌøn mꞌejxwaṉdɨp, kaꞌ ti
jaduꞌuk chøkyɨ, jadeꞌen ja myikujaj̱taa̱g̱ɨyɨdɨ myikudøøꞌkxaa̱g̱ɨyɨdɨ sam̱ jaj̱ waꞌ̱aṯs mdukꞌejxpaa̱ḏyɨdɨ o ti.

Ku ja Jesús ttamɨgajpxy sa̱ yꞌadøꞌøtstɨ ja fariseotøjktɨ møøt ja kaj̱pxwejpɨtøjktɨ
37 Kuts ja Jesús jadeꞌen kyaj̱pxꞌabaj̱tɨyɨɨꞌñ, xjats fariseo ja tuꞌuk wyaa̱j̱øø tyɨgam̱ kaabyɨ. Kuts ja jam

tyøjkɨyɨɨꞌñ jøts ja yꞌɨxaa̱j̱ky, kaabyajt twɨnguwaꞌatsɨyɨɨꞌñ. 38 Jøts ja fariseo janch ñɨgyumaa̱p̱ tyimyjaꞌ̱wɨyɨɨꞌñ
ku ja tꞌijxy ja Jesús kyagøbujy yam̱ ja kyaawyaꞌ̱aṉdɨ, jadeꞌen ɨdøꞌøn ja tsɨnaa̱ꞌ̱yɨnꞌaṯtɨ kaꞌap ja nugo
kyøbujtɨ, yɨdeꞌen ja tyikaj̱pxtɨ jøts jaꞌ ja tyanɨwaꞌ̱aṯsꞌaj̱ttɨp ku ja kyøbujtɨ, jøts ja kyapøkpyattɨ. 39Yɨdeꞌents
nwɨndsønꞌaj̱tɨm ja tnɨmaa̱y̱ ku ja jadeꞌen tꞌijxy wyɨnmay:

―Jadeꞌenmee fariseotøjkmjaa̱ꞌ̱yꞌaty, jaꞌayɨmeemjanchkamɨjotkukɨp sudso ja texy ja tas̱ nɨkɨjxyɨ nadyijyɨ
waꞌ̱aṯs yꞌett, jøts kaꞌap ja xunkꞌaṯtɨ pønɨ saḏam ja yjøtpy. Nɨ xkajaꞌ̱gyukɨdɨ kudam mꞌam̱p mjotp tum ja
axøøkpɨ yigaappɨ xjamøøtꞌaṯtɨ ku jaa̱ꞌ̱y nugo xwɨnꞌøøndɨ xwɨmaatstɨ. 40 ¡Nugo mee mdyimyøꞌøty! ¿Kaꞌ
xnɨjaw̱ɨdɨ ku tuꞌugyɨ ja kojpɨ tø tyikꞌøyɨ ja mꞌanmɨjaꞌ̱wɨndɨ jøts ja pɨktaꞌ̱aḵy? 41 Jadeꞌeñɨ Dios mgupøkɨyɨdɨt
ku amumjoojt mdsojkɨngøjxp xunkꞌaṯtɨt ja pudøjkɨn. Jadeꞌen ja mꞌanmɨjaꞌ̱wɨn ja waꞌ̱aṯsꞌaj̱tɨn tpaa̱ṯtɨt.

42 ’¡Mjanchꞌayøøy me fariseotøjktɨ! Køx kɨdaꞌ̱aḵ meets xjanchkugubatkixy jøts kaꞌap neꞌegɨ xpaduꞌunxɨdɨ
midi ja Dios kyutujk jawaanɨ neꞌegɨ yjanɨꞌaneꞌempy, ku ja ttsøky ja øy tɨɨdyuꞌunɨn, ja paꞌayoꞌejxk, jøts ja
janchjaꞌ̱wɨn. Yaꞌ̱aṯpɨ meets ɨdøꞌøn neꞌegɨ jawaanɨ mjapaa̱ṯꞌaj̱tɨp mbaduꞌump.

43 ’¡Mjanchꞌayøøy mee fariseotøjktɨ!, ku mee tum jam mnachøkyɨdɨ mdsɨnaawyaꞌ̱aṉdɨ tsap̱tøjkꞌokp
wɨndsønɨn. Jøts ku tuuꞌaj̱y, øy paa̱ṯ meets ja nagyaj̱pxpooꞌkxɨ xtsoktɨ, myikwɨndsøꞌøgɨp myikwɨnjaw̱ɨp
meets, ejxɨm meets jadiꞌiñɨ myikwɨnaj̱xnɨ.

44 ’¡Meets tsaachꞌataa̱y̱jaa̱ꞌ̱dyɨ, jøts mꞌayøøy mee kaj̱pxwejpɨtøjkmɨdɨ! Jadeꞌen meemnaṉkyaxjɨꞌɨgyɨ sam̱ ja
ooꞌkpɨ kajuunɨn øy nɨkøjx kyaxjɨꞌɨky jøts kaꞌ nadyijyɨ tyikaxjɨꞌɨky pønɨ saḏam ja yjøtpy.

45Xjats ja kaj̱pxwejpɨtøjk nɨduꞌuk yꞌadsøøy jøts ja wyaa̱ṉ̃:
―Wɨndsøn, ku jadeꞌen mwaꞌ̱aṉ̃ xukꞌayojɨp øøts yø nayɨdeꞌen.
46 Jøts ja Jesús yɨdeꞌen yꞌadsøøy:
―¡Mjanchꞌayøøymee kaj̱pxwejpɨtøjk nayɨdeꞌendɨ!, ku ja kutujk xyikꞌøyɨdɨ kamaabyɨm, kaꞌmeets ja køꞌøm

xꞌuktunɨ, ja pujx ja kaj̱p meets ja mdukmɨdanaapy, kamadøyɨm meets ja xꞌukjaꞌ̱wɨñɨ.
47 ’¡Mjanchꞌayøøy meets!, ku yam̱ xjanchꞌukyikꞌøyɨdɨ xyikpaa̱ḏɨdɨ ja ooꞌkpɨ nɨpots pøn ja mꞌap̱teety

yikꞌooktøø, ja Dios kyugajpxy. 48 Jadeꞌen yø yikjaꞌ̱gyukɨñɨ sam̱ o ti pøn kajpxyꞌaty tyikꞌity, kajpxy meets
ja yjaw̱ɨ xyikꞌejtnɨ møøt ja mdeetyꞌap̱tɨ ku ja tyikꞌooꞌktøø ja Dios kyugajpxy, jøts meets ɨxyam̱ xyikꞌøyɨmɨ
xyikpaj̱tɨmyɨ ma̱ ja ñax̱øjkɨdøø. Mdsaachpaꞌayøøpy meets ja xijy jadeꞌen.

49 ’Paty tam ɨdøꞌøn ja Dios kyajpxy wyaꞌ̱aṉ̃ yɨdeꞌen: “Ndanɨgaxp meets ngugajpxy møøt ngudanaabyɨdɨ,
myikꞌookpts meets ja wɨnaa̱g̱ɨn; jøts pønts jaa̱ḵjataꞌ̱aṉdɨp, myikꞌayoꞌombaa̱ṯtɨpts meets jaꞌ.” 50Meets Dios
ja mdagubatɨdɨp wɨneꞌenɨn ɨxa mnax̱wiiꞌñɨtjaa̱ꞌ̱yꞌaṯtɨ ku ja mꞌap̱teetyɨ tø tyikꞌooktɨ ja Dios kyugajpxy.
Tukɨꞌɨyɨ ja tpayøꞌøgyøxt, jaayɨp ja tpayøꞌøbyɨnax̱waꞌ̱aḵt kuuyɨp ja nax̱wiiꞌñɨt choꞌondaa̱j̱ky, 51kuuyɨp ja Abel
tꞌooꞌkꞌaw̱ɨyɨɨꞌñ jabaa̱ṯ ku ja Zacarías yꞌoꞌjky, ku jaa̱ꞌ̱y ja yikꞌoꞌjkøø jap tsap̱tøjkjøtpy ma̱ ja altaj̱r jap. Paty me
ndukmadøy jøts ku Dios ja ttabayøꞌøty ja yam̱ɨt nax̱wiiꞌñɨt jaa̱ꞌ̱y.

52 ’¡Mjanchꞌayøøymee kaj̱pxwejpɨtøjktɨ!, ku xꞌamaꞌ̱aṯꞌaj̱tɨdɨ ja Dios kyutujk; køꞌømyɨ meets ja mnadyamɨd-
søkyɨ, nɨ xkabadumɨdɨts jaꞌ, jøts nɨ xkaduknɨjaꞌ̱wɨmɨdɨts ja abikpyɨdɨ pøn ja tjanɨjaw̱ɨwyaṉdɨp.

53Ku ja Jesús jadeꞌen wyaa̱ṉ̃, jøts ja kaj̱pxwejpɨtøjk møøt ja fariseotøjk yjantyimꞌam̱bøjktøø. Jantyimyik-
mɨꞌam̱bøjk ja Jesús jøts ja tanejkɨnꞌampy tjantyimyiktøwdɨ ñadyijyɨ tigati. 54Øyɨk ɨdøꞌøn ja ti tꞌukmadoꞌodɨt,
yꞌamaaꞌtskꞌejxwaṉdɨpxɨ jaꞌ jøts ja jatyɨ ttanɨꞌøønɨdɨt pønɨ ti ja kyaꞌukꞌømyadoodɨp.

12
Ku ja Jesús tnɨgaj̱pxɨ ja fariseotøjk kyaꞌøwyɨnmaa̱ꞌ̱ñ jøts yikjøpjaw̱ɨt

1Yikxon ja jaa̱ꞌ̱y yjantyimñañɨmujkpajtɨdøø milꞌampy, nugo yjanchꞌadøtsnɨdɨ, xem yam̱ yjanchnadya-
teeñɨdɨ. Jøts ja Jesús ja pyabøjkpɨtøjk tnɨmaabyɨnax̱waꞌ̱jky:

―Øyɨm mnayꞌejxꞌetɨdɨt ejxɨm yø fariseotøjk kyaꞌøwyɨnmaa̱ꞌ̱ñ mdawɨnꞌɨɨñɨdɨ ti sa̱ yø iiy wyaṉɨdɨ, jabɨ
waꞌ̱aṯsts yø iiy ñadyijyɨdɨ. 2Wants uk jadeꞌen, kaꞌaxɨ ma̱ ti yuꞌuchꞌity, kuwaṉɨxɨ ja øy juunɨ yjadyimyikpaa̱ṯy;
uk kuts o ti yjayikꞌamaaꞌtskꞌaty, kuwaṉɨts ja yiknɨjaw̱ɨ. 3 Jadeꞌenꞌampy ja waꞌ̱aṯs nøjkx yiknɨjaw̱ɨ ti jaty mee
mdumpy amaaꞌtsk, ti jaty mee mgayiknɨgaxjɨꞌkpy, adsuꞌjkyts ja yꞌuknɨgaxjøꞌknɨt sam̱ o ti xɨnaxy waꞌ̱aṯs
kyaxjɨꞌɨky. O me ti amaaꞌtsk xjakajpxy, øy meets ja pøn xjagadukmadøy, waꞌ̱aṯs ja nøjkx yikaj̱pxnaxy ejxɨm
ti tøjkøjxp yikaj̱pxwaꞌkxyɨn jøts yiknɨjaw̱ɨt.

Ku ja Jesús tnɨgajpxy jøts ku ja tuꞌugyɨ pøn yiktsøꞌøgɨp
4 ’Mee mɨguꞌuktøjktɨ pøn jaty ø xpabøjkp, meets ɨdøꞌøn nnɨmaapy jøts kidi xtsøꞌøgɨdɨ ja yikjaa̱ꞌ̱yꞌooꞌkpɨdɨ,

pø kaꞌaxɨ anmɨjaꞌ̱wɨn ja tjadyimyikꞌooktɨ øy ja wyɨnaty tø tjayikꞌøøky ja ñɨneꞌkx. 5 Jaꞌats mee nduk-
madoowampy jøts ku jaꞌ xtsøꞌøgɨdɨt ja Dios pøn tyikutujkp jøts mnøjkxtɨt ayodaa̱j̱kjøtpy yam̱meets ja oꞌjkɨn
tø xjaꞌixy. Jaꞌats ɨdøꞌøn mdsøꞌøgɨdɨp.

6 ’Kaꞌ meets Dios mꞌejxɨgøyɨ, ¿ti sa̱ ja nɨmagoxkpɨ joon chobaa̱ṯy jøts ja yiktagujuy majtsk ja puxmeeñ?
7Machøybaa̱ṯ meets mwaa̱y̱ ja myikꞌejtnɨyɨ. Paty kaꞌ mdsøꞌøgɨdɨt, ti sa̱ ja mutsk jonunaꞌ̱jk ja tkajaꞌ̱dyɨgøy;
maṯs meets ja ndejɨnt mjaꞌ̱dyɨgøøꞌñɨyɨt.

Pøn jaty tꞌøñɨgaj̱pxp tꞌøñɨmadyaḵp ja nwɨndsønꞌaj̱tɨm Jesucristo jam mayjaa̱ꞌ̱y agujkp
8 ’Yikxon mee xꞌukmadoꞌot, pøn ø xpukaj̱pxɨp, pøn wam̱p mayjaa̱ꞌ̱yjøøjty jøts ku øts ja xpabiky,

nayɨdeꞌents øts ja møk nnɨtanɨt jam Dios wyɨngujkp ma̱ myayꞌaṉkɨlɨs ja jam møøt; 9pønts ø xkabukaj̱pxɨp,
pønwam̱pmayjaa̱ꞌ̱yjøøjty jøts ku øts ja kaꞌ xpabiky, nayɨdeꞌents øts ja nɨwɨneꞌenɨn ngaꞌejxkap̱t, nɨwɨneꞌenɨn
nganɨtanɨt jam Dios wyɨngujkp ma̱ mayꞌaṉkɨlɨs ja jam møøt.

10 ’Jaa̱ḵyikmaaꞌkxtɨp ja neꞌegɨ pøn ø tø xkaguidyimyꞌødyejtɨ, jaꞌats nɨma̱ nɨwɨndem ja kyayikmaaꞌkxtɨt pønɨ
pøn tkaꞌømyɨgaj̱pxtɨp ja Espíritu Santo.

11 ’Kuts pønmyiknøjkxɨdɨt jam tsap̱tøjkjotp ukmyikwaa̱ṉøjkxtɨtma̱ kutujktaa̱j̱kma̱ kudunkma̱ tɨɨdyumbɨ,
kidits meets ja xajotmayꞌooꞌknɨ, kidi meets ja xkumayjaw̱ɨ sa̱ døꞌøn japmwaꞌ̱aṉdɨt, sa̱ døꞌøn japmꞌadsoꞌodɨt,
12pø ja Espíritu Santoxɨ meets ja mdaꞌawaꞌ̱aṉɨyɨp pønɨ sa̱ døꞌøn japmwaꞌ̱aṉdɨt, jaꞌ meets japmyikaj̱pxɨyɨp ku
tpaa̱ṯt ja et ja xøøw juunɨ mgaj̱pxtɨt.

Sa̱ ja kumeeñꞌa̱jtɨn xyikwɨnmaa̱ꞌ̱nmyaꞌ̱jtɨnt
13Xjats jam tuꞌuk wyaa̱ṉ̃ jam mayjaa̱ꞌ̱y agujkp jøts ja tnɨmaa̱y̱ ja Jesús:
―Wɨndsøn, nɨmaa̱j̱yɨk øts yø nmɨguꞌuk jøts wan ø xmøꞌøy ja nmaa̱y̱.
14 Jøts ja Jesús wyaa̱ṉ̃:
―Yikxon me waanɨ mꞌukjaa̱ꞌ̱yꞌaṯt. Kaꞌaxɨ ø pøn tø xpɨktaꞌ̱aḵy jøts meets ja mbɨktaꞌ̱aḵy nyikwaꞌ̱kxɨyɨt, uk

jøts øts jadeꞌen nduꞌunt sam̱ɨ kudungɨn.
15Nayɨdeꞌen ja wyaa̱ṉ̃:

―Øyɨmxꞌejxtɨt, nayꞌejxꞌetɨdɨm jøts kidi o ti kayakyɨmxꞌejxtɨ, kajaꞌajɨp jaa̱ꞌ̱y ja yꞌanmɨjaꞌ̱wɨn tyajujkyꞌajtpy

xemɨkøjxp ku pyɨktaꞌ̱aḵy ja mayꞌampy tmøøtꞌaty.
16 Jøts ja yɨdeꞌen tmadyaḵpaa̱j̱ty tuꞌuk ja ejxpajtɨn madyaꞌ̱aḵy midi ja køꞌøm ñajtsjaꞌ̱wɨp jøts ja yiktamɨjaꞌ̱-

gyukɨt midi ja ñɨmadyaꞌ̱aḵwampy, jøts ja wyaa̱ṉ̃:
―Jaa døꞌøn wyɨnaty tuꞌuk kumeeñ jaa̱ꞌ̱y jøts jantyimyꞌejtp ɨdøꞌøn pyɨktaꞌ̱aḵy ja jam kyam̱jotp. 17Wɨnets

ja tnɨwɨnmaa̱ꞌ̱yɨyɨɨꞌñ jøts ja wyaa̱ṉ̃: “¿Ti sudso ndaḇyaa̱ṯt, sudso øts yø nbɨktaꞌ̱aḵy nduꞌunt? Kaꞌats øts
nꞌabøjkꞌɨɨꞌñ ma̱ øts yø nbøkjøꞌøkt.” 18 Jøts ja yjaa̱ḵwaa̱ṉ̃: “Tø nnɨwɨnmayɨ sudso øts yø nduꞌunt. Yø ndsaꞌjx
tam ø nyikɨdaꞌ̱ap̱ jøts ø nyikꞌøyɨt jawaanɨmøjpɨ, japts øts ja nbɨktaꞌ̱aḵy nbøkjøꞌkøxt ti jaty øts ja nmøøtꞌajtpy.
19Wɨnets ø køꞌøm nnañøꞌømxɨyɨt: Ja tidsɨk wɨnmaa̱ꞌ̱ñuꞌnk xijy mjadyimyjadsøjkpy jabɨ ɨxyaṯs may pɨktaꞌ̱aḵy
midi kawɨnaa̱ḵ jumøjt mꞌajotꞌaṯp; pooꞌkx pøk mets, kay uuk mets jotkujk xonɨ.” 20Yam̱ ja wyɨnaty jadeꞌen
wyaꞌ̱aṉ̃ jøts Dios ja ñɨmaa̱j̱yøø: “Jaa̱ꞌ̱gyumoꞌtpɨ, ɨxyam̱ koots ɨnet mꞌooknɨt; jøts midi jap tø xpøkjɨꞌɨky, ¿pøn
yø tjaꞌaṯp?” 21 Jadeꞌen ɨdøꞌøn jaa̱ꞌ̱y yjaty pøn ja pyɨktaꞌ̱aḵy nugo tnɨpøkpajtp jøts ja ya̱ jotkujk ttuktanaxy ja
et ja xøøw, ayoopts ja yꞌanmɨjaꞌ̱wɨn ja yjaty jam Dios wyɨngujkp jaꞌagøjxp ku pyɨktaꞌ̱aḵy ja ya̱ køꞌømyɨ tø
tꞌajotꞌaty.

Ku ja Dios tꞌejxꞌity pøn jaty ja yꞌuꞌngɨp yꞌunaꞌ̱jkɨp
22Xjats ja Jesús oojknɨm tnɨmaa̱y̱ ja pyabøjkpɨtøjk:
―Yikxon ndukmadowdɨ: Kidi nugo xpamaydɨ xpadaj̱tɨ ja mgaa̱j̱yɨk mꞌuujkɨktɨ, ti mnɨdsøønɨdɨp, nɨ ja

mwet nɨ ja mnaa̱m̱y mee xkagumaꞌaty ti mwetꞌaṯtɨp. 23 ¿Ti jadeꞌen ja jujkyꞌaj̱tɨn yikpaa̱ṯy sam̱ ja kaaky
jɨɨꞌkxyɨn? Pø kaꞌaxɨ. ¿Jøts ja wet ja naa̱m̱y mɨbaa̱ṯ ja tꞌukꞌamɨbaa̱ṯ nayɨdeꞌen pønɨ sa̱ døꞌøn ja neꞌkx ja kojpk
yikmøøtꞌaty? 24Ejxtɨ yø jøøky, kaꞌaxɨ yø ñeꞌeptɨ kyojtɨ, kaꞌaxɨ pyɨktaꞌ̱aḵy yɨ tyikpɨdøꞌøktɨ, kaꞌaxɨ pyɨktaꞌ̱aḵy
yø tpøkjøꞌøktɨ jøts tpɨktaꞌ̱aḵtɨt jap tsaꞌjxjøtpy; øy yø jadeꞌen yjagatundɨ, ja Diosts yø yikjujkyꞌaj̱tɨdɨp. ¡Tits
mee mdsow sa̱ ja jɨyujk jadeꞌen ja yjaꞌ yikmoꞌodɨ! 25¿Pøn køꞌømdsøky tyimyꞌuknaṉkyojnɨp jagujkp metrɨn
øy ja maḇaa̱ṯ jadeꞌen tjadyimyjatsøky? 26Pønɨ kaꞌats tam ja jadeꞌen yjaty, ¿tigøjxpts ja yikmɨjotmayꞌookt?

27 ’Ukꞌejxtɨm sa̱ o ti pɨjy yøñ, ¿ti peeꞌtɨp kojtɨp yøꞌ? Jøts tɨy janch meets ɨdøꞌøn nnøjmɨ jøts ku ja wɨndsøn
Salomón nɨjadeꞌen kyanaxyojxøø sam̱ yø pɨjyɨn, øy ja maḇaa̱ṯ tjabɨktaḵɨjxy ja xyox. 28 Saṯs ɨdøꞌøn ja Dios
jadeꞌen txøxy ja pɨjy midi jaty ɨxyam̱ o maḏsoo yondɨp øy ja jabom yjayiknɨtsaañɨt; kuts meets, ¿tiku
meets ɨdøꞌøn ja mgaxoxɨt? ¿Sudso meets ja xpamay xpadaj̱y ti jaty mgaꞌejtxɨyɨdɨp? 29Paty wɨngujk jotkujk
mwɨdettɨt, kidimeets ja xkumayjaꞌ̱wɨñɨma̱ xpøktɨt timgaꞌadyɨpmꞌuuktɨp. 30Jadeꞌennax̱wiiꞌñɨt jaa̱ꞌ̱y ɨxyam̱dɨ
pøn ja Dios yjaꞌ tkajaꞌ̱gyukɨdɨp, jaꞌ pyawɨdejtɨp tpamaydɨ tpadaj̱tɨ ja pɨktaꞌ̱aḵy ti jaty chojktɨp; kuts meets,
waꞌ̱aṯs meets Dios Teety mnɨjaw̱ɨyɨdɨ ti jaty mgaꞌejtxɨdɨp. 31Neꞌegɨ kupøjkɨdɨts ja Dios chɨnaa̱ꞌ̱yɨn ja kyutujk
midi ja tyanɨtanaapy yjaa̱ꞌ̱y, jadeꞌents meets ja mmoꞌojɨdɨt ti jaty mgaꞌejtxɨdɨp.

Ja kunuuꞌkxy jujkyꞌa̱jtɨn midi jap tsaj̱pjøtpy
32 ’Kidits mdsøꞌøgɨdɨ, jadeꞌen me nꞌejxꞌity sam̱ pøn ja byorreeguꞌnk tꞌixy; o meets ɨdøꞌøn mganamayɨ,

mdanɨtanɨyɨpts meets Dios Teety ja kyutujk, jadeꞌen meets ja mdamɨdsøkyɨ. 33 Tooktɨ pønɨ ti jaty jam
mmøøtꞌaj̱ttɨp jøts ja Dios jadeꞌenꞌampy xamɨyoxtɨt ku xmoꞌodɨt pøn jam ti kaꞌejtxɨdɨp pøn ayoodɨp; jadeꞌen
yꞌøpyɨdsøꞌømt ku xpaa̱ṯtɨt ja jujkyꞌaj̱tɨn midi jap tsaj̱pjøtpy, midi kaꞌap mwɨndɨgøꞌxyɨdɨp. 34 Pønɨ ma̱
xnajtsjaw̱ɨdɨ xpaa̱ṯwaꞌ̱aṉdɨ ja jujkyꞌaj̱tɨn, nay japts meets ja mwɨnmaa̱ꞌ̱ñ yꞌity.

Ku ja Jesús wya̱ꞌa̱ñ ku jøpꞌejxꞌity nꞌejtɨndɨt
35 ’Aꞌejxɨ abaa̱ḏɨ mnaṉkyꞌetɨdɨt. 36 Jadeꞌen sam̱ tumbɨ tjøpꞌixy ja wyɨndsøn ku ja ñijkxy tøꞌøxñɨꞌukpɨ, jøts

kuts jawyɨmbett jøts ja jatyɨ tyikꞌawaa̱j̱tsɨt ja tøjkꞌaa̱w̱ jaꞌayɨ ja yjaꞌ̱aṯt, jaꞌayɨ ja kyugaj̱pxɨt. 37Nekɨm ja tumbɨdɨ
pøn kajxaꞌ̱aḵy pɨdsømdɨp ku ja wyɨndsøn ja pyaa̱ḏyɨdɨ wijy kejy, ku ja kyamaꞌ̱aḏɨ kyaꞌettɨ yam̱ ja yjaꞌ̱aṯy;
jøts tɨy janch meets ɨdøꞌøn nnøjmɨ, wan ja tkaꞌuknagyumayɨ køꞌøm jøts ja tyikꞌɨxaꞌ̱aḵt ja tyumbɨtøjk jøts ja
ttukwɨnguwaadsɨt ja kaabyajt, wan ja tkaꞌuktawɨndsøꞌøgɨ ja kaaky ja tojkx. 38Øy ja juunɨ yjajaꞌ̱aṯy, yjajaꞌ̱aṯy
ja tsuuꞌm yjajaꞌ̱aṯy ja jøpkyoots, kuts ja kyayikmaa̱ꞌ̱gyubaa̱ḏɨdɨ jaꞌabɨ tumbɨts ɨdøꞌøn nekɨm tꞌejxtɨp. 39Ku
o pøn pyɨktaꞌ̱aḵy tꞌejxꞌity tyøjkjøtpy, ejtp ja tjøpjaꞌ̱wɨgyunaxy ja maaꞌtspɨ, kaꞌap ja ñagyumaa̱ḏɨgøyɨ pønɨ
juunɨ døꞌøn ja yꞌukjaꞌ̱aṯt. 40Nayɨdeꞌents meets ɨdøꞌøn mjøpꞌext ejtp; ku øts jadeꞌen jotmøñ nmeꞌent yam̱ ø
ngayikumay, pøn ja nax̱wiiꞌñɨt jaa̱ꞌ̱y ja myøjkudanaabyɨꞌajtpy.

Ja tumbɨ pøn øy ejxꞌejtp
41Wɨnets ja Pedro wyaa̱ṉ̃ jøts ja tyiktɨɨy:
―Wɨndsønꞌaj̱tɨm, ¿øøts yø døꞌøn yø jadeꞌen xamɨmadyaḵp, uk nɨdukɨꞌɨyɨ døꞌøn xnøjmɨ?
42 Jøts ja nwɨndsønꞌaj̱tɨm wyaa̱ṉ̃:
―Ja tumbɨ pøn yiktump ku ja myadøy ku ja yjaꞌ̱gyukɨ, jaꞌats ja wyɨndsøn tanɨpøjkɨp pøn jaty ja jap

tyøjkjøtpy jøts ja tyikaꞌaty sa̱ pyaa̱ṯꞌatyɨn. 43Nekɨmts jaꞌadɨ pøn jadeꞌen tpadundɨp ti jaty ja wyɨndsøn ja tø
tyanɨpikyɨdɨ. Øy ja juunɨ yjaꞌ̱aṯy, ɨxapts ja jadeꞌen ttayøꞌøbyety, ɨxap ja jadeꞌen tyundɨ. 44Ndyimñajtsjaꞌ̱wɨp
øts jøts ku ja wyɨndsøn ja pyɨktaꞌ̱ag̱ɨt jøts ja tyukꞌejxꞌetɨt tukɨꞌɨyɨ pønɨ ti jaty ja jam yjagyejpy. 45 Pønts
tkajøpꞌejxp ja wyɨndsøn, pøn jadeꞌen wɨnmaapy, jekñɨm ja tijy yjaꞌ̱aṯt, ku ja yiktamɨnɨkaagɨ ja myøøtumbɨ
jøts ja jatyɨ øy sag̱asa̱ ttuñ ja myøøtumbɨ, ja yaa̱ꞌ̱y ja tøꞌøxy, jaꞌayɨ ja chøøñ ja wyɨndsøn nekɨm ja wɨnet kyay
yꞌuuky, jøts ja myuktɨgøøñɨ, 46kuts ja wyɨndsøn wyɨmbity øy juunɨ yam̱ ja kaꞌ tjøpꞌixy yam̱ ja nɨwɨneꞌenɨn
tkagumay; ɨxjadam ja yjaꞌ̱aṯy jøts ja tyagubetyɨ jaꞌagøjxp ku kyaꞌøyꞌaty, ¿ma̱ døꞌøn ja yiktumbɨ jadeꞌen?

47 ’Pønts waꞌ̱aṯs tjanɨjaꞌ̱wɨp sa̱ døꞌøn ja wyɨndsøn tjatsøky jøts ja nɨkaꞌ tjøpꞌixy jøts ja nɨkaꞌ tmɨmadøy pønɨ
sa̱ ja yjawaꞌ̱aṉ̃, yikxonts ja nøjkx yiktagubety, yikxon ja yjantyimyikwojpmaṯst. 48 Pønts tkidyimñɨjaꞌ̱wɨp
pønɨ sa̱ tam ɨdøꞌøn ja wyɨndsøn ja tjatsøky, jøts ja kaꞌap tjøpꞌixy jøts ja kaꞌap tmɨmadøy, ñɨwyaanɨts ja neꞌegɨ

yiktagubatt, kaꞌap ja neꞌegɨ jadɨneꞌen yikwopt. Ti sa̱ o ti jadeꞌen pøn o ti may yikmøøpy, nayɨdeꞌents ja
yikꞌamɨdoꞌoxɨt mayꞌampy; pønts o ti yiktamɨꞌajotꞌaj̱tɨp, jɨnaxyts ja yikxon yiktabayøꞌøty.

Jesús køjxp ja̱a̱ꞌy ñawyaꞌkxyɨdɨ
49 ’Ja tɨɨdyuꞌunɨn øts ya̱ tø nmɨmiñ nax̱wiiñ; ¡janch tyimjyawam̱p øts ɨdøꞌøn jøts ja jeexyɨp yam̱

nyiktunkpaṯnɨ! 50Nnɨjaꞌ̱wɨp øts ku ndanax̱t ja møj ayoꞌon, ¡ndajotmayꞌooꞌkunax̱p øts ja jaanɨm kunɨm øts
ja wyɨnaty tø ndanaxy! 51 Sa̱ mee mꞌukwɨnmay, ¿øyꞌaj̱tɨn xondaa̱j̱kɨn ti øts yjaw̱ɨ tø ndanɨmiñ nax̱wiiꞌñɨt
jaa̱ꞌ̱y? Nømp øts jøts ku kaꞌ, naṉkñawyaꞌ̱kxɨp øts jaa̱ꞌ̱dyɨ. 52Yam̱nɨm ɨnet tø choꞌondaꞌ̱aḵy, nøjkxp nax̱pts
ɨdøꞌøn jadeꞌen tukmɨguꞌuk xyiktseptaꞌ̱aḵtɨt øy ja tuꞌugyɨ yjatsøønɨdɨ, nɨdeety nɨdaa̱ḵtɨ, nɨꞌuꞌnk nɨꞌunaꞌ̱jktɨ.
Pøn nɨmagoxktɨ, nawyaꞌ̱kxɨdɨpts jaꞌ, jøts ja ñayjɨbøkɨdɨt jagam ɨxkøꞌøm namajtsk jaty nɨdɨgøøk jaty. 53Øts
køjxp ja kawɨnꞌijxyɨm ñayjaw̱ɨyɨdɨt ja uꞌnkteety ja uꞌnktaa̱ḵtɨ møøt ja yꞌuꞌnk yꞌunaꞌ̱jktɨ, ja yaa̱ꞌ̱y ja tøꞌøxy,
tum jadeꞌen yꞌadøꞌøtstɨt ja tsuꞌ ja xaꞌkxy, ja uꞌnk ja møꞌjt.

Ja ejxa̱ꞌa̱n sudso yiknɨjaw̱ɨt jøts ku wyɨnaty tø tmɨbaa̱ṯꞌaty jøts kyøxt ja nax̱wiiꞌñɨt
54Ñayɨ ñɨmaamyøø ja Jesús ja mayjaa̱ꞌ̱y:
―Ku xꞌejxtɨ ja yaak pyɨdɨꞌɨkyma̱ xøøw yjexywɨnetsmnømdɨ, tuꞌup tam ɨnet, janchjaj̱pts ɨdøꞌøn ja jadeꞌen.

55O kuts ja poj wɨmbetꞌampy yøꞌøy ku kyaxuxpyøjy, jats mnømdɨ, janchꞌaṉwam̱p tam, janch tøødɨpts ɨdøꞌøn
ja mꞌayuujk, janchjaj̱tpxɨ døꞌøn ja jadeꞌen. 56 ¡Mee wɨnꞌøøꞌmbɨdɨ! Pønɨ mnɨjaꞌ̱wɨdɨp tam sa̱ kyaxɨꞌɨky ja et ja
tsaj̱p ku ti tyunwaꞌ̱aṉ̃ɨ, ¿tikuts nayɨdeꞌen xkanɨjaw̱ɨdɨ pønɨ ti døꞌøn tunwaj̱nɨp yaꞌ̱aṯpɨ xøøw yaꞌ̱aṯpɨ jumøjt
ku ja møkꞌaj̱tɨn wyɨngaxɨꞌɨky jøts ja øy sag̱asa̱ mjayiktukꞌejxtɨ?

Ka̱jpxꞌøyɨdɨ jøts mnamyɨjotjɨmbetɨdɨt møøt ja mmɨdsep
57 ’¿Tiku yikxon xkawɨnmagyukɨdɨ pønɨ sa̱ døꞌøn chøkyɨ, pønɨ sa̱ døꞌøn pyaa̱ṯꞌatyɨ? 58 Ku pøn

mnɨꞌøønɨwyaꞌ̱aṉ̃ɨdɨ jøts ja myiknøjkxwaꞌ̱aṉ̃ɨdɨ jam kudunk wyɨndum, nam̱gaꞌanɨm jam myiknijkxyɨdɨ tiku
yikxon xkakaj̱pxꞌøyɨdɨ jøts ja møøt mnamyɨjotjɨmbetɨt jadɨgojk, jøts kidi myiknijkxyɨdɨ jam tɨɨdyumbɨ
wyɨndum; ¿ja ti nøꞌømp jawɨndsøn jam? Pømgøyaḵɨdɨpxɨ ja jam jøtsmeemyikøyaḵtma̱ ja taj̱kma̱ jamayojr
jamdɨ, jaꞌats meemyikpuxøktøkɨyɨp jøts meemyiktsuꞌumt. 59Øts ɨdøꞌøn wam̱p jøts ku jaanɨmmbɨdsøꞌømdɨt
ku wyɨnaty tø ja multa xkubatkøxtɨ.

13
Yajkpy øyꞌa̱jtɨn jaꞌ ku ja tsɨnaa̱ꞌ̱yɨn tyɨgach

1Nayɨ wɨnet et ɨdøꞌøn ja Jesús jam ñɨmejnøø wɨngaa̱g̱ɨn ja jaa̱ꞌ̱dyɨ jøts ja ojts tyamɨmadyaꞌ̱ag̱yɨ ku ja Pilato
wyɨnaty tø tyikꞌøøky ja Galileɨt jaa̱ꞌ̱y, jøts ku ja jaa̱ꞌ̱ñɨꞌjpy ja ttukmɨyøꞌøyɨyɨɨꞌñ ja jɨyujknɨꞌjpy midi ja wyɨnaty
køꞌøm tø tꞌukyikꞌooktɨ midi ja wyɨnaty køꞌøm tø tyoxtɨ. 2 Jøts ja Jesús wyaa̱ṉ̃:

―Jadeꞌen mee mwɨnmay jøts jaꞌ ja Galileɨt jaa̱ꞌ̱y kyujaj̱tɨdɨp jadeꞌen ku ja yjantyimbyøktyundɨ sam̱
jam jadeꞌen kaꞌ pøn jam yꞌetjotptɨ kyaj̱pjotptɨ. 3Øts wam̱p jøts ku kaꞌ; ti pøn ɨdøꞌøn kaꞌookp, nayɨdeꞌen
mee mꞌookt pønɨ kaꞌ mdsɨnaa̱ꞌ̱yɨn xyiktɨgaṯstɨ. 4 Jadeꞌen meets yjaw̱ɨ mwɨnmaañɨ, ja jaa̱ꞌ̱y pøn ooꞌktøø
nɨmaḵtuktujk ku ja pøch ja pyajtɨdøø midi wyɨnaty janch køjxp tanaapy midi yiktejp Siloé, jadeꞌents meets
yjaw̱ɨ mwɨnmay jøts jaꞌ ja kyubajtɨp ku ja jawaanɨ pøky tyajaꞌ̱aḏyɨdɨ sam̱ kaꞌ pøn pøn jaty jam Jerusalén
tsɨnaadyɨp. 5Nømpts øts ku kaꞌ; nayɨdeꞌen mee mꞌooꞌkøxt sam̱ jaꞌajɨndɨ pønɨ kaꞌ mdsɨnaa̱ꞌ̱yɨndɨ xyiktɨgaṯstɨ.

Ku ja Jesús tmadya̱kpa̱a̱ty ja iigɨ kipy midiꞌ katøømɨp
6Xjats ja Jesús ttamadyaḵpaa̱j̱ty tuꞌuk ja ejxpajtɨn madyaꞌ̱aḵy jøts ja wyaa̱ṉ̃:
―Tuꞌuk ɨdøꞌøn jaa̱ꞌ̱y, jamts ja yꞌiigɨ tsaꞌ̱am̱ kam̱ jaꞌ, jaꞌats ja yꞌatsꞌijxpy pønɨ tø døꞌøn ja wyɨnaty tyøømɨ,

jøts ja nɨ tuꞌugɨn tkapaa̱j̱tøø ja tyøøm. 7 Jamts ɨdøꞌøn tyumbɨ tuꞌuk pøn ja kam̱ tꞌejxꞌejtp jøts ja tnɨmaa̱y̱:
“Ukmadowɨm, tɨgøøk jumøjt øts ɨxyam̱ kujk njamɨyøꞌøy jøts øts ja iigɨ tsaꞌ̱am̱ njatukwaꞌ̱aṉ̃, nɨjuunɨts
ø nɨ tuꞌuk ngapaa̱ṯynɨm. Yikɨdaa̱g̱øjxnɨts yø ñɨguipy; nugots ja naa̱j̱x yø yjaw̱ɨ tyikwɨndujknɨ.” 8 Jøts
ja kam̱ ejxꞌejtpɨ yꞌadsøøy jøts ja wyaa̱ṉ̃: “Wanɨmts, wɨndsøn, tjaa̱ḵꞌukꞌity jadukjumøjt; nꞌukuyuꞌup øts,
nꞌuktaj̱yuuꞌngɨp øts yø naa̱j̱x jøts øts ja puꞌuty nbɨktaa̱j̱kɨt. 9Kidi wan jadeꞌen tyøømɨ; pønɨ kaꞌats, wɨnets
yikpoꞌjtjøꞌøkt.”

Ku ja Jesús tyikmøkpiky tuꞌuk ja tøꞌøxyøjk pooꞌkxɨn xøøw et
10 Jøts ɨdøꞌøn ngøjmyɨ, pooꞌkxɨn xøøw wyɨnaty, jøts ja Jesús yikꞌɨxpiky jam tsap̱tøjkjotp. 11 Jamts ɨdøꞌøn

tuꞌuk tøꞌøxyøjk myaḵtuktujk jumøjtɨp paꞌ̱am̱ ja wyɨnaty tø pyaa̱j̱tnɨyɨ. Jøts ja jadɨneꞌen kyatsøꞌøky, tø ja
yjɨgujxkɨdyɨgøøñɨ, mɨkuꞌ ɨdøꞌøn ja wyɨnaty jadeꞌen tø tyuñɨ jøts ja nɨwɨneꞌenɨn kyaꞌukoogukɨnɨ. 12Ku Jesús
ja yꞌejxɨ, wɨnets ja yaa̱j̱xɨyɨ, xjats ja ñɨmaa̱j̱yøø:

―Tø mbaꞌ̱am̱ mnɨwaa̱j̱tsnɨyɨ, møk møjaa̱w̱nɨ mets.
13 Jøts ja ojts tkønɨxaj̱y, jøts ja tøꞌøxyøjk nay jatyɨ kyoogukɨyɨɨꞌñ jøts ja tɨy tyaa̱ṉ̃ jadɨgojk, wɨnets

ja ttukmɨjaꞌ̱wɨyɨɨꞌñ ttukunuuꞌkxyjaꞌ̱wɨyɨɨꞌñ ja Dios. 14 Jøts ja møjaa̱ꞌ̱y midi tnɨgubaj̱kꞌaj̱tp ja tsap̱tøjk
tjantyamɨꞌam̱bɨjky ja Jesús, tigøjxp ku ja yiktsøꞌøky pooꞌkxɨn xøøw, jøts myɨguꞌuk ja tnɨmaa̱y̱:

―Paty tuꞌunɨn xøøw jaa tudujk xøøw tø yikpɨktaꞌ̱aḵy jøts jaa nduꞌunɨndɨt; mendɨts øy juunɨ nugo ku
kyapooꞌkxɨnxøøwɨ, jadeꞌen mmeꞌendɨt pøn jaty ja naṉkchoꞌogɨ ttsojktɨp.

15 Jøts nwɨndsønꞌaj̱tɨm yɨdeꞌen tꞌadsøøy:
―Mee wɨnꞌøøꞌmbɨdɨ, ¿mꞌukyikꞌijtpy meets mjɨyujk mdsakaa̱̱ mɨwøꞌømbety, jøts adøødsɨ xyikꞌettɨ ku

pyooꞌkxɨnxøøwɨ? ¿Ti kidi meets ja xyikwɨnaky jøts meets nøø ja xanɨwøpy? 16Tits yaꞌ̱aṯ tøꞌøxyøjk kyubatp
ku yø kyatsoꞌokt ku pooꞌkxɨn xøøw, pø Abrahamts yø tyeetyꞌap̱ɨp jøts ja mɨkuꞌ yø myaḵtuktujk jumøjtɨp
yikpaꞌ̱am̱bajtnɨyɨ, ¿sudsoꞌampyts yø kyamøkpøkt øy yjapooꞌkxɨnxøøwɨ?

17Ku ja Jesús jadeꞌen wyaa̱ṉ̃, jøts ja myɨdsep chøꞌdyunbaṯtøø; jøts ja mayjaa̱ꞌ̱y tyaxondaḵtɨp jaꞌ ku ja tꞌejxtɨ

jadeꞌen ja Jesús myøkꞌaj̱tɨn tyikwɨngaxɨꞌɨky.
Ku ja Jesús tmadya̱kpa̱a̱ty ja morta̱s tømt

18Yɨdeꞌents ja wyaa̱ṉ̃:
―¿Tixɨk ja yꞌukyiktamɨꞌejxɨp ja Dios Teety kyutujk midi ja tyanɨtanaapy yjaa̱ꞌ̱y? ¿Tixɨk jadeꞌen? 19 Jadeꞌen

ɨdøꞌøn nꞌukpɨktaa̱j̱kɨn jaꞌ sa̱ møj mortas̱ tømt midi ja jaa̱ꞌ̱y wyøjpy kyam̱jøtpy, kuts ja myuxy jøts ja jadeꞌen
yøñ sam̱ o ti møj kipy yøñ paxax paxax, jamts ja joon kyøxkeꞌeky jøts tyikꞌøyɨbaa̱ṯ pyaꞌan ja jam ma̱ jaty
yꞌawaj̱ yꞌaxeeñ ja jam.

Ku ja Jesús tmadya̱kpa̱a̱ty ja levadurɨ
20Nayɨnøøm ja Jesús:
―Tixɨk øts jaduꞌuk nꞌuktamɨꞌejxɨp ja Dios kyutujk midi ja tyanɨtanaapy yjaa̱ꞌ̱y. 21 Jadeꞌen ɨdøꞌøn ndejɨnt sa̱

ja levadurɨ midi yiktamɨmøøꞌkxɨp ja ariin way jøts ja amuum tyakaagɨyɨt, jøts ja jɨch yaakt.
Ja mutsk tøjkꞌa̱a̱w

22Xjats ja Jesús ñaj̱xy jøts ja jam ojts ñijkxy Jerusalén, yikꞌɨxpøjkp yikꞌɨxpøjkp ɨdøꞌøn jaꞌ, pønɨ ma̱ jaty kaj̱p
ja tpaa̱ṯy ja møj ja mutsk. 23Wɨnets ja jaa̱ꞌ̱y ja tuꞌuk yiktøøjøø:

―Wɨndsønꞌaj̱tɨm, ¿janch nɨwaanɨ døꞌøn ja jaa̱ꞌ̱y ñɨtsoꞌokꞌaṯt?
Jøts ja Jesús ja tꞌadsøøy:
24 ―Janch jadeꞌen jaa ku jap kaꞌ pøn nugo ajaw̱ɨ ñax̱tɨ, øyɨmts xꞌejxtɨt ma̱ mdøkɨdɨt, jadeꞌen ja

nꞌukpɨktaa̱j̱kɨn sam̱ jaa̱ꞌ̱y ttanaxy mutsk tøjkꞌaa̱w̱; øy jap pøn yjaꞌuktøkɨwyaṉɨdɨ, kaꞌats ja yꞌuknaj̱xnɨdɨt.
25Kuts ø ndanaagyukɨt, jadeꞌen ø ndanaagyukɨt sam̱ kudøjk tyanaagyukɨn jøts tyøjkꞌaa̱w̱ ja tꞌatsyikꞌaduky.
Pønɨ tøts meets jap wyɨnaty mdaṉdɨ tøjkwimpy, mjagugaj̱pxɨdɨ mjatøjkwɨngoxtɨ meets jap, uk mjanømdɨ
meets jap: “Wɨndsønꞌaj̱tɨm, yiktøjkɨk øøts.” Jadeꞌents mee nnøjmɨt sa̱ ja kudøjk wyaꞌ̱aṉ̃ɨn: “Kaꞌ mee nnɨjaw̱ɨ
pø mbønmeets, pø ma̱ mee mdsøøñ.” 26 Jats meemwɨnam̱bɨnax̱waꞌ̱aḵt: “Tiku me ndejɨnt øøts xkaꞌijxyɨ, jabɨ
tøts adøm ngaamyujkɨn nꞌuukmujkɨn, jabɨ mets ojts o maḏsoo myikꞌɨxpiky.” 27Yɨdeꞌents mee nꞌadsoꞌot: “Tø
nwaꞌ̱aṉ̃ jøts ku mee kaꞌ nnɨjaw̱ɨ pønɨ mbøn meets. Jɨwaꞌ̱aḵtɨ ya,̱ kidi øts ya̱ xwɨnꞌejxtɨ, ¿pønxɨk ø xꞌabajxtɨp,
kidi meedsɨp?” 28 Japts mjøꞌødɨt myaꞌ̱ax̱tɨt, mꞌam̱døtskaa̱ṯtɨt mdaachtøtskaa̱ṯtɨt ku xꞌejxtɨt ja Abraham, ja
Isaac, ja Jacob jøts ku ja jap neꞌegɨmøøt nɨdukɨꞌɨyɨ ja Dios kyugajpxy yꞌettɨ, ma̱ Dios kyutujktaa̱j̱kma̱ yjaa̱ꞌ̱y ja
ttanɨtanɨ kyutujk. Kaꞌatsmeets jap jadeꞌenmdøkɨt. 29Yøꞌømyujkøxtɨp nax̱wiiꞌñɨt jaa̱ꞌ̱dyɨ, omaḏsoo choondɨt,
jøts ja tpaa̱j̱tɨdɨt ja Dios myøjkunuuꞌkxɨn midi nɨpøn kyapatpynɨm, midi ja tyaꞌawijxpy ja yjaa̱ꞌ̱y. 30Pøn yam̱
yikꞌejxtɨp kaꞌejxɨɨyɨmdɨ, pyadundɨpts ja neꞌegɨ sa̱ nwaꞌ̱aṉ̃, jaꞌats ɨdøꞌøn neꞌegɨ nøjkx yikmøjpɨktaḵtɨp, pønts
ñadyijyɨ ɨxyam̱ møj nɨjaꞌ̱wɨbɨmdɨ jøts ja kaꞌ tpadundɨ sa̱ nwaꞌ̱aṉ̃, jaꞌats ɨdøꞌøn yikꞌayowɨm jaṯtɨp.

Ku ja Jesús tꞌayoꞌijxy ja Jerusaléngɨt kaj̱p
31 Jøts ja fariseotøjk nay jaꞌabɨ xøøw yjaj̱tøø ma̱ døꞌøn ja jam wyɨnaty jøts ja ñɨmaa̱j̱yøø:
―Jadeꞌen neꞌegɨ tyimyꞌøyꞌaṯt ku mnøjkxnɨt, myikꞌookwaj̱nɨpts ja Herodes.
32 Jøts ja tꞌadsøøy:
―Nøjkx xꞌatsnøjmɨdɨ ja tsaach wyax̱ꞌatøøy jøts ku yam̱yɨ jabomyɨ wɨxøjkpyɨ njaa̱ḵaj̱pxpɨdsimy ja mɨkuꞌ,

njaa̱ḵyiktsøꞌøky ja jaa̱ꞌ̱y jøtsnɨm ø nꞌabaa̱ḏɨt. 33Nøjkxpɨmts øts jam Jerusalén, tuuꞌdøjkɨp ø tsojk, ti ma̱ Dios
kyugajpxy abikyaj̱p yꞌukꞌøøky.

34 ’¡Mets Jerusaléngɨt kaj̱p, meets Jerusaléngɨt jaa̱ꞌ̱y, pø meetsxɨ myikꞌøøꞌkpy Dios kyugajpxy, meetsxɨ
mnaṉkyaꞌ̱jtsɨp pøn Dios kyajpxy yꞌayuujk tyikyøꞌøyɨp ku Dios ja ya̱ mjadanɨguexyɨdɨ! ¡Tø njapeemukwaꞌ̱aṉ̃
njakonmukwaꞌ̱aṉ̃ ja mꞌuꞌnk ja mꞌunaꞌ̱jk sam̱ tsikunaꞌ̱jk tyaa̱ḵ ñɨmuꞌuxyɨ tuꞌugyɨ, kaꞌats jadeꞌen tø xkupiky!
35 Ejxtɨts ɨnet ja mdsap̱tøjk abaḵ tyaṉdɨ; øts ɨdøꞌøn wam̱p jøts ku meets xkaꞌukꞌejxnɨt tsojk jøts ku meets
jaanɨm xꞌext pønɨ juunɨ ja xøøw ja jumøjt wyɨnaty yjaꞌ̱aṯy ku mnøꞌømdɨt: “Ejxɨk Dios kyunuuꞌkx uꞌnk
ñadyaguguexyɨ midi mmɨmejnɨp ja kyutujk.”

14
Ku ja Jesús tyikmøkpiky ja ja̱a̱ꞌy pøn wyɨnaty kexp

1 Xjats ɨdøꞌøn yɨdeꞌen yjaj̱ty ku pooꞌkxɨn xøøw tpaa̱j̱ty, ojts ja Jesús kaabyɨ ñijkxy jam wɨndsøn
tyøjkwɨndum pøn ja fariseotøjk wyɨndsønꞌaj̱tɨp. Jamts ɨdøꞌøn jaꞌadɨ ja ti ma̱ ja yꞌettɨ, jam ja tpaꞌejxtɨ
tpagowdɨ. 2 Jamts wyɨnaty tuꞌuk jaa̱ꞌ̱myɨ pøn keꞌexpaꞌ̱am̱ pøjkɨp. 3 Jøts ja Jesús tnɨmaa̱y̱ ja kaj̱pxwejpɨtøjktɨ
møøt ja fariseotøjktɨ, yɨdeꞌen ja tyiktɨɨy:

―¿Kutuky jøts ja pamaa̱ꞌ̱y choꞌokt pooꞌkxɨn xøøw u kaꞌ?
4 Jøts kaꞌap ja yꞌadsowdɨ, amøñɨ ja yꞌettɨ. Wɨnets ja tnɨxaj̱ɨyɨɨꞌñ ja pamaa̱ꞌ̱y jøts ja tyiktsøøjky, yɨdeꞌen ja

tnɨmaa̱y̱ jøts ku ja ñøjkxnɨt. 5Wɨnets ja tnɨmaa̱y̱ ja fariseotøjktɨ:
―¿Pøn yjɨyujk chakaa̱̱ jatyɨ tkaꞌukyikpɨdsømp ku ja jaꞌ̱jøtpy kyunaxy øy yjapooꞌkxɨnxøøwɨ?
6Nɨkaꞌ ɨdøꞌøn yꞌadsojɨmbettɨ, nɨsa̱ ja kyawaꞌ̱aṉdɨ.
Ja tøꞌøxñɨgaabyɨ tøꞌøxñɨꞌukpɨdɨ

7 Jamts ɨdøꞌøn ja Jesús tꞌijxy ja mɨgaabyɨdɨ jøts ku ja twɨꞌejxtɨ ja chɨnaabyajtɨ ku ja twɨnguwaadsɨdɨ ja
kaabyajt jam, jam ja yꞌɨxaꞌ̱aḵtɨ ma̱ døꞌøn ja myøjtøkɨdɨt jøts ja ojts tꞌaneꞌemy:

8 ―Ku pøn mwaw̱ɨdɨt tøꞌøxñɨgaabyɨ tøꞌøxñɨꞌukpɨ, kidi jam jatyɨ mꞌɨxaꞌ̱aḵtɨ ma̱ ja tsɨnaabyajt jam ja
wɨndsøn tø yiktanɨbɨktaa̱g̱ɨ, jaa ku ja wyɨnaty yjaꞌ̱aṯy yam̱ meets jam tø mꞌɨxaj̱knɨ; 9 jøts ja kujøøn
kudøjk mnøøꞌmxɨyɨdɨt pøn wyɨnaty tø mwayɨdɨ: “Tanɨ me waanɨ, wan yaꞌ̱aṯ jam tsøønɨ.” Xjats kuwaṉɨ

mjanchjajɨwaꞌ̱aḵtɨt tsøꞌødyumbɨm jøts jam mꞌɨxaꞌ̱aḵtɨt ma̱ o pøn yꞌɨxaꞌ̱aḵtɨ. 10Ku pøn jadeꞌen mwaw̱ɨdɨt,
neꞌegɨ øyts ku mꞌɨxaꞌ̱aḵtɨt ma̱ o pøn yꞌɨxaꞌ̱aḵtɨ; køꞌømnɨmts ja kujøøn kudøjk ja mdukmadowɨdɨt ku
ja jam wɨngon myeꞌent, jøts ja mnøøꞌmxɨdɨt: “Ya,̱ mɨguꞌuk, nax̱ mdsøønɨdɨ ma̱ jam yikꞌayowɨm tø
mdyimyꞌɨxaḵnɨdɨ.” Jadeꞌents meets ja xajotkujkꞌaṯtɨt neꞌegɨ ku jadeꞌen køꞌøm myiktukmadoꞌodɨt, yam̱ ja
jam chøønɨdɨ pøn jaty ja kaabyajt tø twɨnguwaadsɨdɨ. 11Pøn køꞌøm namyøjpɨktaa̱j̱kɨp, yikꞌamutskpɨktaḵpts
ja nøjkx, pønts kanamyøjpɨktaa̱j̱kɨdɨp pøn kaꞌejxɨɨyɨmdɨ, jaꞌats neꞌegɨ møjtøkɨdɨp, jaꞌ yikmøjpɨktaꞌ̱aḵtɨp.

12Ñayɨ ñɨmaa̱y̱ ja jaa̱ꞌ̱y jaꞌ pøn ja wyɨnaty kaabyɨ tø wyayɨ:
―Ku pøn xyikaawyaꞌ̱aṉt, kidi jaꞌayɨ nugo xway pøn jaty møøt mnamyayɨyɨ, nɨ ja mmɨguꞌuktøjk xkawaꞌ̱aṯ,

nɨ ja kumeeñ jaa̱ꞌ̱y xkawaꞌ̱aṯ pøn jaty jam mmɨgujøønꞌajtpy mmɨgudøjkꞌajtpy. Kaꞌap jaꞌayɨ xwaꞌ̱aṯ pøn jatyɨ
myɨwɨmbejtxɨyɨp pønɨ ti jaty mets myajkpy. 13 Ja neꞌegɨ mwaꞌ̱ap̱ ja ayoobɨ jaa̱ꞌ̱y, ku ti xøøw xuꞌunt, waw̱ jaꞌ
pøn katiꞌejtxɨdɨp, pøn kyøꞌ tyekymaꞌ̱aṯtɨ, uk yꞌejxɨdɨ sag̱asa,̱ pømbɨ tyeky kaꞌejtp, pømbɨ jamwɨnap̱. 14Neꞌegɨ
nekɨmts jadeꞌen mnayjaw̱ɨyɨt, pø kaꞌaxɨ ja mdunwɨmbejtxɨyɨ nayɨdeꞌen pønɨ ti mets ja tø xmøꞌøy, jaanɨmts
ja xwɨnꞌext sa̱ ja mwɨngaxøjkxɨyɨt ku jadɨgojk jujkyꞌaj̱tpɨ pyɨdsøꞌømdɨt pøn jaty tø tpadundɨ pønɨ sa̱ jaty
pyaa̱ṯꞌatyɨ.

Ku ja Jesús tmadya̱kpa̱a̱jty ja møj aꞌux
15Xjats nɨduꞌugɨn ja fariseotøjk wyaa̱ṉ̃ pøn jam wyɨnaty tø twɨnguwaadsɨdɨ ja kaabyajt, jøts ja tnɨmaa̱y̱ ja

Jesús:
―Nekɨm xøñɨm jaꞌadɨ pøn kaꞌadyɨp jadeꞌen ku Dios ja kyutujk ttanɨtanɨt ja yjaa̱ꞌ̱y.
16 Jaꞌats ja Jesús tnɨmaa̱y̱:
―Tuꞌuk ɨdøꞌøn jaa̱ꞌ̱y tꞌaꞌejxɨyɨɨꞌñ ja aꞌux møjꞌampy, tøts ja wyɨnaty ttukmadøy ja mayjaa̱ꞌ̱y pøn jaty

ɨdøꞌøn ja wyaa̱w̱ampy. 17Kuts ja aꞌuxꞌaa̱ṯs tpaa̱j̱ty, xjats ja tkejxy tyumbɨ jøts ja tꞌatstukmadoowaꞌ̱aṉ̃ pøn
jaty ɨdøꞌøn ja wyaa̱w̱ampy jøts ja tꞌatsnøjmɨt: “Jam̱tstɨk, jamɨk tukɨꞌɨyɨ aꞌejxɨ abaa̱ḏɨ yꞌejtnɨ.” 18 Jøts ja tum
jadeꞌen ñañɨkaj̱pxuꞌudyɨdɨ jøts ku ja kaꞌ ñøjkxtɨt, yɨdeꞌen ja yjawyeembɨ wyaa̱ṉ̃: “Naa̱j̱x ø tø njuy, jaꞌats ø
nꞌatsꞌejxwampy, mee mjanchꞌukmaaꞌkxp.” 19 Jøts jaduꞌuk yɨdeꞌen wyaa̱m̱aa̱:̱ “Ndsakaa̱̱ ø magoxk yuundɨ
tø njuy, jaꞌats ø nꞌejxmaṯswampy pønɨ yuup ɨdøꞌøn uk kaꞌ; mjanchꞌukmaaꞌkxp ɨnet ɨdøꞌøn, kaꞌ øts ɨnet
ndsoont.” 20 Jøts jaduꞌuk wyam̱øø: “Tyimyjemyꞌamajtskɨpnɨm øts, patyts øts ɨnet kaꞌ nmajadaꞌ̱aḵt jøts øts
ɨnet kaꞌ nnøjkxt.” 21Kuts ja tumbɨ wyɨmbijty jøts ja ttukmadøøy ja wyɨndsøn sa̱ jaty ja wyɨnaty tø yiknøjmɨ.
Jøts ja wɨndsøn yjantyimyꞌam̱bɨjky jøts ja tnɨmaa̱y̱ ja tyumbɨ: “Tsojk nøjkx nøøꞌaj̱y tuuꞌaj̱y wɨneꞌen yø
kaj̱pjoojt, jøts xwaa̱m̱eꞌent ja ayoobɨ jaa̱ꞌ̱dyɨ møøt jaꞌadɨ pøn sag̱asa̱ ejxɨdɨp, pøn kyøꞌ tyeky maꞌ̱aṯtɨ, pøn
wɨnap̱tɨ.” 22 Jøts ja tumbɨ yjatsoꞌongojmɨ jøts ku wyɨmbijty jøts tnɨmaa̱y̱ ja wyɨndsøn: “Tø øts wɨndsøn
ɨdøꞌøn jadeꞌen nduñ sa̱ tø mwaꞌ̱aṉ̃ɨn, jaa̱ḵwɨndam̱pts ja tsɨnaadyaa̱j̱k ja pooꞌkxaa̱j̱k.” 23Wɨnets ja wɨndsøn
ja tyumbɨ tnɨmaa̱y̱: “Nøjkx tuuꞌ xkuyøꞌøy ma̱ jaty paduuꞌ ma̱ jaty ti, jøts pøn jaty mbatpy møkꞌampyts ja
xwaa̱m̱eꞌent jøts ya̱ xkuwaw̱ɨt, ujts øts yø ndøjkjoojt nꞌejxwaꞌ̱aṉ̃. 24Tyimñømp øts ɨxyam̱, kawɨndem xøøw
øts ja xjaꞌ̱gyaj̱pɨdɨ ja nꞌaꞌux pøn jaty øts ja jawyeen tø njadanɨway.”

Tukɨꞌɨyɨ nnadyamɨyoxant ku Cristo nbaduꞌunɨnt
25 May jaa̱ꞌ̱y ja Jesús o maḏsoo padsoꞌonɨp jøts ja pyawɨdityɨyɨ; jøts ja tukꞌojk tnɨwaꞌ̱kꞌawɨdijty jøts ja

tnɨmaa̱y̱:
26 ―Pøn jaty øts ya̱ xpawɨdejtɨp, pønɨ jaa pøngapøn, pøn tpaꞌayoodɨp tyeety tyaa̱ḵ, yꞌuꞌnk ñɨdøꞌøxy,

chøꞌ yꞌuch, myɨguꞌuktøjk, uk køꞌøm paa̱ṯ ñabyaꞌayøyɨ, kaꞌats øts ja mɨbaa̱ṯ nbabøjkpɨꞌaṯt. 27 Kajaꞌajɨp ø
nbabøjkpɨꞌajtpy pøn ja ayoꞌon tkamɨdanaadyɨp pøn ø xkabaduujnɨdɨp ja njaꞌ, xjapawɨdetwaṉdɨpts øts,
kaꞌats øts yjadeꞌembɨ jaa̱ꞌ̱y nbabøjkpɨꞌaty. 28 Ti kaꞌ meets ja jawyeen xanɨpaa̱ṯy, ku pøn pøch køjxp
tꞌukyikpɨdøꞌøkwaꞌ̱aṉ̃ pønɨ ti jaty ɨdøꞌøn tsojkɨp jøts ja yꞌabaa̱ḏɨt pønɨ wɨneꞌenɨn ja chøkyɨ ja gas̱tɨ, jawyeents
ja yiktanɨpaṯkixy. 29Kuts nugo ja pøchkojpk pyɨdøꞌøkixy jøts ja nɨkaꞌ yꞌabaa̱ḏɨ, janch nɨgajpxy nɨmadyaꞌ̱aḵts
ja yjaty ku ja jadeꞌen pøn tꞌixy, 30 jøts ja wyaꞌ̱aṉdɨ: “Tø yø jaa̱ꞌ̱y yꞌukpojtsøøñ jøts yø nɨkaꞌ tø tꞌukyikꞌabajtɨñɨ.”
31Uk kuts o pøn wɨndsøn tsep tꞌuktunwaꞌ̱aṉ̃ møøt jaduꞌuk ja myɨwɨndsøn midi ja syoldaḏɨ ja tyikmemp
nɨꞌeeꞌpxmil, ¿ti kidits ja jawyeen ttanɨbɨktaa̱g̱ɨt pønɨ sudso døꞌøn ja ttukwaꞌ̱ktsoꞌot pønɨ jaꞌayɨ tam ja syoldaḏɨ
tmøøtꞌaty nɨmaj̱k mil? 32Pønɨ kaꞌats ñayꞌaꞌejxɨyɨ, jøts ku jagamnɨm ja myɨdsep myiñ, kyaxpts ja tuꞌuk ja
kyugajpxy jøts ja tꞌamɨdoꞌot jøts kaꞌ cheptuꞌundɨt. 33Nayɨdeꞌents meets pønɨ kaꞌap jawyeen xpawɨnmaadyɨ
pønɨ ti jaty ɨdøꞌøn mꞌɨxmaṯstɨp øts køjxp, kaꞌap meets jadeꞌen mɨbaa̱ṯ nbabøjkpɨꞌaṯt.

Sa̱ ka̱a̱n amuum tyikꞌøyɨgyɨjxy
34 ’Kaa̱ṉ amuum tyikꞌøyɨgyøjxp o ti, nayɨdeꞌenmeets ɨdøꞌøn ndejɨntmꞌødyuꞌunt kummɨguꞌuk xukmadoꞌot

ja Dios yjaꞌ sudso yꞌanmɨjaꞌ̱wɨn kyawɨndɨgøꞌødyɨt. Kuts kaꞌap jadeꞌen mduꞌundɨt, tø wyɨnaty mbɨdsømdɨ
ejxɨm ja kaa̱ṉɨn midi kawaꞌ̱aṯs midi katump. 35 Nɨma̱ ja jadeꞌen kyatuꞌunt ok naa̱j̱x ok ti tyiktuꞌunt,
ja ti nøøꞌmɨmp ok ɨdøꞌøn ja ndaꞌabuꞌjtaꞌant, pø nugoxɨ ja jadiꞌiñɨ ñɨyikꞌɨxkøꞌøy. Jaꞌ̱gyukɨdɨ pønɨ mjaꞌ̱-
gyukɨwyaṉdɨp.

15
Ku ja Jesús tmadya̱kpa̱a̱jty tuꞌuk ja borreegɨ midiꞌ tɨgøøpy

1Nɨmejnɨp ɨdøꞌøn ja Jesús jam ja yikugubajtpɨtøjktɨ, ja jaa̱ꞌ̱dyɨ pøn amuumtyimyiktejtɨp pøktyumbɨ jaa̱ꞌ̱dyɨ,
jøts ja jam myendɨ amɨdodujkpɨ, 2patyts ja fariseotøjktɨ møøt ja kaj̱pxwejpɨtøjktɨ tjanchpagaj̱pxtɨ ja Jesús,
jøts ja wyaꞌ̱aṉdɨ:

―Tum kaꞌøy jaa̱ꞌ̱y yø kyupijkpy jøts yø jotkujk tmøøtkay tmøøtꞌuuky.
3 Jaꞌagøjxpts ja Jesús ttamadyaḵpaa̱j̱ty tuꞌuk ja ejxpajtɨn madyaꞌ̱aḵy midi yɨdeꞌen wam̱p:

4―Ku meets wyɨnaty xꞌukyiktɨgøy tuꞌugɨn ja mborreek midi nɨmagøꞌpxy, ¿ti kidi meets ja ñɨmaktaꞌpxy

myaktax̱ujkpɨ borreek jam xyiktaꞌ̱aṉt jam pejyjotp, jøts ja tyuꞌukpɨ xꞌatsꞌɨxaꞌ̱aḏɨt kunɨm meets ja xpaa̱ṯt?
5¿Jøts kidi meets ja xaxondaꞌ̱aḵt ku meets ja xpaa̱ṯt? ¿Ti kidi meets ja xkøxkap̱t mguejnkyøjxp? ¿Pøn kidi
jadeꞌen xyondaꞌ̱aḵy ku ja nbaa̱j̱tɨn jadɨgojkmidi tø yꞌukꞌatstɨgøy? 6Kuts jammdøjkjotpmjaꞌ̱aṯtɨ, ti kidi meets
ja mmɨguꞌuktøjk, ti kidi meets ja mgudøjk ja xukmadøy, jøts ti kidi meets ja xnøjmɨ: “Xondaꞌ̱aḵtɨ meets, tøts
øts ja nborreek nbaa̱ṯy midi tø yꞌatstɨgøy.” 7 Janch øts ɨdøꞌøn nwaꞌ̱aṉ̃ jøts ku nayɨdeꞌen yiktaxondaꞌ̱aḵy jap
tsaj̱pjøtpy ja pojkpɨtumbɨ jaa̱ꞌ̱y ku ja tyiktɨgach ja chɨnaa̱ꞌ̱yɨn, jøts jaꞌ neꞌegɨ yiktaxondaḵp midi tuꞌuk jøts
nɨgɨdi ja myaktaꞌpxy myaktax̱ujkpɨ jaa̱ꞌ̱dyɨ pøn chɨnaa̱ꞌ̱yɨn tø tyiktɨgaṯsnɨdɨ, ñadyijyɨ øy ñayjaw̱ɨyɨdɨ.

Ku ja Jesús tmadya̱kpa̱a̱jty ja meeñ midi tɨgøøpy
8 ’¿Uk pøn tøꞌøxyøjkts myeeñ tkaꞌukꞌɨxaapy ku ja tyiktɨgøy tuꞌugɨn yam̱ ja maj̱k tꞌukmøøtꞌaty? Kuwaṉɨts

ja tyiktøøbyiky ja yjaj̱ jøts ja pyøknaxy yjaꞌ̱ax̱naxy jap tyøjkjøtpy, yikxonts ja tyimyꞌɨxaadyøkɨ jøts kunɨm
ja tyimbyaa̱ṯt. 9 Kuts ja tpaa̱ṯy, jøts myɨgujøøn myɨgudøjk jøts myɨguꞌuktøjk ja ttukmadøy, yɨdeꞌen ja
tnøjmɨ: “Tø øts ja nmeeñ nbaa̱ṯy midi tø yꞌatstɨgøy.” 10 Janch øts ɨdøꞌøn nwaꞌ̱aṉ̃ jøts ku Dios møøt yꞌaṉkɨlɨs
ttaxondaꞌ̱aḵtɨt ja pojkpɨtumbɨ jaa̱ꞌ̱y pøn tyiktɨgaj̱tsp ja chɨnaa̱ꞌ̱yɨn.

Ku ja Jesús tmadya̱kpa̱a̱jty ja ja̱a̱ꞌy yꞌuꞌnk pøn tyikꞌoꞌjkøjxp ja tyeety myeeñ
11Nayɨdeꞌen ja Jesús wyaa̱ṉ̃:
―Tuꞌuk ɨdøꞌøn jaa̱ꞌ̱y, namajtskmyaj̱nkuꞌnk, 12 jøts jamutskpɨ ja ñɨmaa̱j̱yøø: “Teety,møøñɨk øts ja pɨktaꞌ̱aḵy

midi øts ɨdøꞌønnmaa̱y̱ꞌaṯp.” Wɨnets ja uꞌnkteety ja ojts tyikwaꞌkxy ja pyɨktaꞌ̱aḵy jøts ja ttagumaa̱y̱ ja yꞌunaꞌ̱jk.
13Ñɨñam̱nɨm ɨdøꞌøn jawyɨnaty jadeꞌen yjaty ku jamyutskmaj̱nk tpøkmujknɨ tꞌejxmujknɨ ja pyɨktaꞌ̱aḵy tukɨꞌɨyɨ
jøts ja ojts ttooꞌknɨ, jøts ja ojts abikyaj̱p abikñaa̱j̱x tmɨnijkxy jam jagam, jamts ja ojts tyikꞌoꞌjkixy ja myeeñ
kyawɨndɨyꞌaj̱tɨngøjxp. 14Kuts ja wyɨnaty tukɨꞌɨyɨ tø tyikøjxnɨ, jøts ja yuu jamwɨnet et yjantyimdyøjkɨyɨɨꞌñma̱
døꞌøn ja naa̱j̱x ja kaj̱p jam, jøts ja yꞌayodøjkɨñaa̱.̱ 15Wɨnets ja tꞌɨxaa̱y̱ tunk ma̱ ja kugaj̱p jaa̱ꞌ̱y jam, jøts ja ojts
kyexyɨ kyam̱jøtpy kuchꞌejxpɨ. 16 Janch tsojk jøøꞌkxkixyɨm ja tꞌejxɨ ja kuch yjɨɨꞌkxy, kumɨ nɨti ja kyayikmøꞌøy.
17 Jøts jotmay ja tyatøjkɨyøø, yɨdeꞌen ja ojts ñawyɨnmaa̱ꞌ̱nxɨyɨ: “¡Janch kuꞌuxyɨ ndeety tyumbɨ net jam kyaydɨ
yjøøꞌkxtɨ, yikwɨndaṉdɨp paa̱ṯ ja o ti, jøts øts ya̱ yuu njanchꞌooꞌknɨ! 18Tiku øts ndeety ngaꞌawɨmbetɨ ma̱ ja
jam chøønɨ, jøts øts ja jam nnøjmɨt: Tø teety Dios nmɨdundɨgøy; jøts mets, tø me nayɨdeꞌen nmɨdundɨgøy;
19 kaꞌuꞌnkꞌatyɨm ø tø njantyimyjaty; yiktunkts ø nayɨdeꞌen sam̱ o pøn tumbɨ xyiktuñɨn.” 20 Jøts ɨdøꞌøn ja
yjanchtuuꞌdøjkɨyɨɨꞌñ jøts ja wyɨmbijty jam tyeety wyɨndum.

’Jøts kuts tyeety ja jagamyɨ yꞌejxpaj̱ttøø, xjats ja ojts yꞌam̱ꞌijxyɨ chaachꞌijxyɨ. Jøts ja ñɨbujtjøꞌjkøø jøts
ja ojts pyaṯsøyɨ, jɨgøxy jɨbɨꞌkxy ja yjaꞌ̱jty. 21Wɨnets ja tnɨmaa̱y̱ ja tyeety: “Teety, tø øts Dios nmɨdundɨgøy
møkꞌampy, jøts nayɨdeꞌen me tø nmɨdundɨgøy; kaꞌuꞌnkꞌatyɨm ø nnayjaw̱ɨyɨ.” 22 Jøts ja uꞌnkteety tnɨmaa̱y̱ ja
tyumbɨtøjk: “Tsojk nøjkx xjuuttɨ ja øybɨ wet jøts xuktatøkɨdɨt, pɨktaa̱j̱kɨdɨ kyøjeets, tuktawaꞌ̱ag̱ɨdɨ kyøꞌøk.
23Nøjkx xꞌatswetstɨ ja tsakaa̱̱ midi yaaꞌkpɨdsømpnɨm jøts xyikꞌooktɨt. ¡Wan txøduuꞌñɨndɨ, wan tkaa̱ꞌ̱yɨnt
tꞌuujkyɨndɨ! 24Tø øts yø nꞌuꞌnk ndijy tyimyꞌooꞌknɨ, ɨxyaṯs jujky xwɨndanaa̱ꞌ̱yɨndɨ; tø jeky yꞌatstɨgøyꞌity, ɨxyaṯs
jadɨgojk tø nbaa̱j̱tyɨndɨ.” Jøts ja xyødundøjkɨdøø.

25 ’Jøts ja myøjmaj̱nk jam wyɨnaty wyɨdity kam̱jotp; kuts ja wyɨmbijty, yjaꞌ̱jty wɨngon ma̱ ja tøjk jam,
jøts ja tmadøøy ja ɨy ja ech. 26Wɨnets ja tuꞌuk tyaa̱j̱xɨyɨɨꞌñ ja tumbɨ jøts ja ttɨɨbyɨjky ti døꞌøn jam jadeꞌen
tuujnɨp. 27 Jøts ja tyukmadoojøø, yɨdeꞌen ja ñɨmaa̱j̱yøø: “Tøts ja mꞌuch yjaꞌ̱aṯy; tøts mdeety ja tsakaa̱̱
tnaṉkyikꞌøøgyɨyɨ midi yꞌity yaaꞌkpety, jaꞌagøjxp ku møk møjaa̱w̱ tø yjaꞌ̱aṯy ja mꞌuch.” 28 Jøts ja myøjpɨ
yjantyimyꞌam̱bɨjky, jøts kaꞌap ja twaꞌ̱aṉ̃ jøts ja jap tyøkɨt, tyeetynɨm ja ojts køꞌøm ñɨbɨdsimyɨ jøts ja møk
ñɨmaa̱j̱yøø jøts tyøkɨt tøjkjøtpy. 29Xjats tyeety ja tnɨmaa̱y̱: “Mnɨjaꞌ̱wɨpxɨ teety wɨnaa̱ḵ jumøjt me tø nmɨduñ,
jøts juunɨ me ngaꞌukmɨmadøy, nɨjadeꞌents me tuꞌugɨn xkamøꞌøy øyɨk chivɨꞌuꞌnk øyɨk ti, jøts øts nmɨguꞌuk
jeexyɨp nmøøtxøduñ. 30Aa kudamts yø mꞌuꞌnk tø yjaꞌ̱aṯy, mduknɨꞌoꞌjkɨp tam meets yøꞌ mdsakaa̱̱ wɨnet
midi yikxon tø yaaꞌkpety, ku mmeeñ yø tø myikꞌoꞌjkxɨyɨ kawɨneꞌen møøt kawɨndɨy tøꞌøxyøjk.” 31Wɨnets ja
uꞌnkteety wyaa̱ṉ̃: “Ti sa̱ uꞌnkmjaty, pø yaa̱y̱ɨmpts me nmøødɨ, ti jaty øts ɨxa nmøøtꞌajtpy tummets yøꞌ mjaꞌ.
32Kuwaṉɨts pyaa̱ṯꞌatyɨ, ¿ti ja ti nguidyimdyuꞌuñɨn? ¿ti jadam yø nguidyimdyaxondaa̱j̱kyɨm? Patyts ɨxyam̱
nxøduꞌuñɨndɨ ku yø mꞌuch tø yjaꞌ̱aṯy, pø nøøꞌmɨmpts adøm jøts ku yø tø yꞌooꞌknɨ, ɨxyaṯs jujky xwɨnꞌijxyɨm,
jeky tø yꞌatstɨgøyꞌity, tøts ɨnet nbaa̱j̱tyɨm jadɨgojk.”

16
Ku ja Jesús tmadya̱kpa̱a̱jty ja kaꞌødyumbɨꞌejxꞌejtpɨ

1Ñayɨñɨmaa̱y̱ ja Jesús ja pyabøjkpɨtøjk:
―Ja døꞌøn wyɨnaty tuꞌuk kumeeñ jaa̱ꞌ̱y midi yiktump, jøts jats ɨdøꞌøn jaꞌ tyumbɨ tuꞌuk wyɨnaty midi

tꞌejxꞌejtp ja myøøtumbɨ, jøts ja wɨndsøn yiknɨmaa̱y̱ jøts ku pyɨktaꞌ̱aḵy ja nugo yikwɨndɨgøꞌøxyɨyɨ ja
tyumbɨ. 2Wɨnets ja wɨndsøn tnajtswaꞌ̱wɨyɨɨꞌñ ja tyumbɨ jøts ja tnɨmaa̱y̱: “¿Janch ɨdøꞌøn ku døꞌøn jadeꞌen
myiknɨmadyaꞌ̱aḵy ti øts jadeꞌen nnɨmadøøpy? Køyaj̱køjxnɨ mdunk, kaꞌ me nꞌukyiktumbɨꞌejxꞌejtnɨt.” 3 Jøts
ja tumbɨꞌejxꞌejtpɨ yjanchmaañɨ yjanchtaj̱nɨ, yɨdeꞌen ja køꞌøm ñawyaꞌ̱aṉ̃ɨ: “¿Tits ø nduꞌump, ejx øts yɨdeꞌen
nwɨndsøn xkaꞌukyiktunwaṉɨ? Kaꞌats ø nꞌukmajadaḵnɨ øyɨk øts ɨdøꞌøn nyuꞌut nduꞌunt, tsøꞌødyumɨpts øts
ku øts ɨnet njayiklɨmunsɨmujkmɨt.” 4Xjats ja tyaḇyaa̱j̱ty jøts ja wyaa̱ṉ̃: “Tø ø nnɨjaw̱ɨ sudso ø ndaḇyaa̱ṯt,
sudso øts pøngapøn xkupøkt tyøjkjøtpy ku øts yø ndunk wyɨnaty tø yikpøjknɨ.” 5Wɨnets ja tuꞌuk jaty
tnajtswaꞌ̱wɨyɨɨꞌñ pøn jaty ja wyɨndsøn wyɨnaty mɨyojꞌaj̱tɨp. Jøts ja yjawyeembɨ ja tyiktɨɨy: “¿Wɨneꞌen øts
nwɨndsøn xmɨyojꞌaj̱tɨ?” 6 Jøts ja yꞌadsøøy jøts ja wyaa̱ṉ̃: “Magøꞌpxy tam̱bɨ øts aceite ja ndamɨyojꞌaty.”
Wɨnets ja tumbɨꞌejxꞌejtpɨ wyaa̱ṉ̃: “Ɨxya̱ ja ñɨnøky; peꞌtpy ɨxaꞌ̱aḵ jøts xjaadyɨgaṯst, wɨxijkxmyaj̱k tam̱bɨ jaꞌayɨ

xpɨktaꞌ̱aḵt.” 7 Jøts yjaduꞌukpɨ ja tnɨmaa̱y̱: “Jøts mets, ¿wɨneꞌen mets ja xmɨyojꞌaty?” Jøts ja ñɨmaa̱j̱yøø:
“Magøꞌpxy kyunchɨ ariin.” Xjats ja tnɨmaa̱y̱: “Ɨxya̱ ja ñɨnøky midi ojts xjaꞌ̱ay̱; wants tkajtswijchɨm jøts
maktaꞌpxy kyunchɨ nbɨktaa̱j̱kɨn.” 8 Jøts ɨdøꞌøn ja wɨndsøn tjanchnɨjaꞌ̱wɨyɨɨꞌñ jøts kudam ja tyumbɨꞌejxꞌejtpɨ
yikxon o ti tnɨwɨnmayɨ ku døꞌøn o ti ttuñ. Jadeꞌeñɨmts yiknɨjaw̱ɨdɨ pøn jaty Dios yjaꞌ tkababøjkɨdɨp, yikxon
ja neꞌegɨ tyimyikuyaṯɨ ja tyaa̱y̱ yam̱ nɨgɨdi jadeꞌen wyɨnmaa̱ꞌ̱nbyaa̱ṯtɨ pøn Dios jaꞌaj̱tɨdɨp.

9 ’Kaj̱pxwejɨn øts ɨdøꞌøn nyajkpy jøts kidi mbɨktaꞌ̱aḵy nugo xꞌam̱nɨpøjkpattɨ xtsaañɨpøjkpattɨ; pønɨ jam
mbɨktaꞌ̱aḵtyɨ, yikxon xyiktunkpaa̱ṯtɨt, øy yøꞌ kaꞌ kyaꞌøyɨ. Ku yaa̱y̱ɨ, xabudøkɨdɨt o pøn, nugo ku xnɨjaw̱ɨdɨ
tigøjxp ɨdøꞌøn ja jadeꞌen xundɨ. Øy ja yjakixy, waꞌ̱aṯstsmeets ja xnɨjaw̱ɨ jøts kumeetsmꞌanmɨjaꞌ̱wɨn yikupøkt
jap tsaj̱pjøtpy.

10 ’Pøn øyjaa̱ꞌ̱yꞌaj̱tp, øyjaa̱ꞌ̱yꞌaj̱tpɨmpts ja øy ma,̱ wan o ti tmayɨ tkamayɨ nayɨdeꞌents ja øy yikxon
tyiktunkpaa̱ṯy; pønts kidyimꞌøyjaa̱ꞌ̱yꞌaj̱tpɨm, jadeꞌeñɨmts ja øy ma,̱ nayɨdeꞌen ja kaꞌap tyikꞌødyunkpaa̱ṯy ja
pyɨktaꞌ̱aḵy øy ja wɨneꞌen myayɨ kyamayɨ. 11Pønɨ kaꞌats yikxon xyiktunkpaa̱ṯtɨ ja mmeeñ ja mbɨktaꞌ̱aḵtyɨ sa̱
pyaa̱ṯꞌatyɨ, ¿ti sudsots meets Dios yjaꞌ mjaa̱ḵmoꞌojɨyɨt midi ja yaḵwampy? 12Pønɨ kaꞌ meets mmɨguꞌuk yjaꞌ
xwɨngudsøꞌjkɨyɨ, ¿pønts meets ja mjaꞌ jadeꞌen xijy tsøꞌøgɨyɨp, pøn meets ja xijy mmoꞌowaj̱nɨp o meets ja
xjakøꞌømjaꞌajɨ?

13 ’Kaꞌ pøn tumbɨ namajtskwyɨndsøn tmɨduñ; ku ja jadeꞌen ttuꞌunt, tuꞌukts ja pyɨdsøꞌømt pøn jawyɨnjaw̱ɨp
jøts ja yjaduꞌukpɨ tkawɨnjaw̱ɨt, tuꞌuk tꞌømyɨduꞌunt jøts jaduꞌuk tkaꞌømyɨduꞌunt. Jadeꞌents kaꞌ yꞌøyɨ ku Dios
yikmɨduñ, ɨxyap̱tamts meeñ nayɨdeꞌen myøjtøjkyɨmɨ. Paty kaꞌ yꞌøyɨ adsow aduuk, tuꞌugyɨ Dios nꞌajotꞌaj̱tɨn.

14Tyimyjadeꞌents ɨdøꞌøn ja fariseotøjk yjaa̱ꞌ̱yꞌaṯtɨ, ja meeñ ja yjanchmøjmɨguꞌukꞌaj̱ttɨp, ɨxamts ɨdøꞌøn ja
wyɨnaty jadeꞌen pyatmadowdɨ jøts ja jam tjanchpagaj̱pxtɨ ja Jesús. 15Wɨnets ja Jesús wyaa̱ṉ̃ jøts ja tnɨmaa̱y̱:

―Meets ɨdøꞌøn jadeꞌen mjaa̱ꞌ̱yꞌaj̱ttɨp, ñadyijyɨ mjanchꞌuknawyaꞌ̱aṯspɨktaꞌ̱ag̱yɨdɨ, kaꞌ meets yjaw̱ɨ mbøk-
tyuñ, jadeꞌen ja mayjaa̱ꞌ̱y xwɨnꞌøøndɨ, waꞌ̱aṯsts ja Dios mnɨjaw̱ɨyɨdɨ sa̱ jaty mwaꞌ̱aṉdɨ mgaj̱pxtɨ mꞌam̱ mjotp;
yøꞌ ɨdøꞌøn Dios kyatsøjkpy, kaꞌ Dios jadeꞌen tkupiky jøts ku jaa̱ꞌ̱y jadeꞌen køꞌøm ñamyøjpɨktaꞌ̱ag̱yɨdɨ.

Ja Moisés kyutujk jøts jaꞌ midi Dios tyanɨtanaapy yjaa̱ꞌ̱y
16 ’Ku ja Juan Bautista ya̱ myiiñ, jaayɨp ja kugajpxtyøjk ja yꞌaa̱w̱ yꞌayuujk yꞌadujktøø. Nay jaabaa̱ṯ ja

Moisés kyutujk kyaꞌpxy sa̱ Dios ja wyɨnaty tø myøꞌøyɨ. Jøts nay jatyɨ choꞌondaꞌ̱aḵy ja Dios yꞌøgyajpxy
yꞌøyꞌayuujk, yiknɨgajpxy yiknɨmadyaꞌ̱aḵy ja kyutujk midi ja tyanɨtanaapy yjaa̱ꞌ̱y, xjats jadeꞌen kuwaṉɨ o pøn
tjanchjadatøkɨwyaꞌ̱aṉ̃ jaꞌabɨ kutujk.

17 ’Kuwaṉɨ døꞌøn jadeꞌen yjaṯt kyubatt sa̱ Dios kyutujk wyaꞌ̱aṉ̃, nɨjuunɨ ja jadeꞌeñɨ kyakixy kyanaxy pø
neꞌegɨ køjxp naj̱xp naa̱j̱x tsaj̱p jøts nɨwɨneꞌenɨn kyagudɨgøy ja kyutujk.

Ku ja Jesús kya̱jpxwijy sa̱ amajtskꞌa̱jtɨn ñaxy
18 ’Ku pøn tmajtstuꞌuty ñɨdøꞌøxy uk ja tøꞌøxy tmajtstuꞌuty ñɨyaa̱ꞌ̱y, jaꞌats ɨdøꞌøn møj pøky; uk kuts pøn

yaa̱ꞌ̱dyøjk tmøøtꞌamajtskɨ ja tøꞌøxy midi tø yikmajtstuꞌuty, møj pøkyts ja nayɨdeꞌen.
Ja kumeeñ ja̱a̱ꞌy jøts ja Lázaro

19 ’Tuꞌuk ɨdøꞌøn ja jaa̱ꞌ̱y janch kumeeñ, janch xøxy piky ɨdøꞌøn jaꞌ, tum ja yꞌøybɨ ja yikpejtpy jøts ɨdøꞌøn ja
xyumɨxøduñ jabom jabom, pɨjy xuugyɨn tpɨktaꞌ̱aḵy ja xyox. 20 Jamts ɨdøꞌøn jaa̱ꞌ̱y jaduꞌukmɨ pøn txøøwꞌaj̱tp
Lázaro, janch ayoop janch pøktsoop jaꞌ jøts janch amuum puꞌuts jaꞌ, kaꞌap ja myøjkɨ jøts ɨdøꞌøn ja jam
xyumɨꞌɨxaꞌ̱aḵy jam kumeeñ jaa̱ꞌ̱y tyøkꞌagøꞌøm, jam ja kyuꞌuxnayꞌity. 21 Tsojk kaagyixyɨm ja tjaꞌijxy ja
kaaky abuꞌxk midi jam kumeeñ jaa̱ꞌ̱y kyaabyajt patkøꞌøm najtskaꞌ̱jɨp; jøts ɨdøꞌøn uk ja jam yjanchnɨmiñɨyɨ
jøts ja twɨweedyɨ ja pyuꞌuts. 22 Jøtsnɨm ɨdøꞌøn ja ayoobɨ yꞌøꞌjky, wɨnets ja ojts yiknijkxyɨ tsaj̱pjøtpy ja
aṉkɨlɨstøjk ma̱ ja Abraham jap. Jøts ja kumeeñ jaa̱ꞌ̱y nayɨdeꞌen yꞌooꞌknɨmaa̱,̱ ojts ja ñax̱økɨ. 23Kuts ɨdøꞌøn
ja jap ayodaa̱j̱kjøtpy tjaꞌejxnɨ jøts kudam ja Abraham jam jagam møøt ja Lázaro. 24Wɨnets ja møkꞌampy
wyaa̱ṉ̃: “Teety Abraham, ayoꞌejxk øts, kax yø Lázaro, wan tmiñ, wan yø kyøꞌ tyikxøøky jøts øts yø ndoojts
xuktaxujxɨt; janch møk øts yap̱ jønjøtpy nꞌayøy.” 25 Jøts ja Abraham ja ñɨmaa̱j̱yøø: “Jaꞌ uꞌnk mjaꞌ̱myatsp,
tøxɨ me xaxøñ ku me tø mꞌatsøønɨ mꞌatstanɨ, kaꞌ mets jadeꞌen mjaty sa̱ yø Lázaro tø yꞌatsꞌayøyɨn, wants
yø taxonɨ jøts me mꞌukꞌayoomɨt. 26 Jøts ti tits nnɨdyuꞌunɨm, abikyxɨ meets jamɨ, abikyts øøts yam̱ɨ; ma̱
pøn yꞌuknax̱t øy yam̱ pøn yjamenwaꞌ̱aṉ̃ nɨduꞌugɨn, uk øyts jam pøn yjanøjkxwam̱ɨ, nɨsudsoꞌampyts pøn
kyamajadaꞌ̱aḵy.” 27Wɨnets ja kumeeñ jaa̱ꞌ̱y wyaa̱ṉ̃: “Tixɨ teety Abraham, pønɨ jadeꞌen tunts mayꞌaj̱t jøts
yø Lázaro xkaxt jam ndeety tyøjkwɨndum, 28 jaa̱ḵ jam øts nmɨguꞌuk ja nɨmagoxk, jøts tꞌatstukmadoꞌot jøts
kidi ya̱ nayɨdeꞌen myendɨ ayoobɨ ya̱ ayodaa̱j̱kjøøjty.” 29 Jøts ja Abraham wyaa̱ṉ̃, yɨdeꞌen ja tnɨmaa̱y̱: “Jøts
timts ja wyaꞌ̱aṉt midi ja Moisés yjaa̱ꞌ̱y midi ja Dios kyugajpxtyøjk tø tnɨgaj̱pxtɨ. ¡Ti wan ja jam tnɨjaw̱ɨdɨ
pønɨ myøjpɨktaḵtɨp!” 30 Jøts ja kumeeñ jaa̱ꞌ̱y yꞌadsøøy: “Janch ja jadeꞌen teety Abraham jaꞌ, yjayiktɨgaṯstɨbɨk
chɨnaa̱ꞌ̱yɨn ja yꞌijtyɨ ku ja pøn jam jujky ñɨnøjkxɨdɨt pøn tø yꞌooꞌknɨdɨ.” 31 Jøts ja Abraham ñɨɨmy: “Tixɨ pønɨ
kaꞌ ja tkupøjktɨ midi ja Moisés yjaa̱y̱ jøts sa̱ jaty ja Dios kyugajpxy wyaṉdøø, ¿ti jaꞌats ja yjaa̱ḵjanchjaw̱ɨdɨp
øy ooꞌkpɨ ja jujky yjanɨnijkxyɨdɨ?”

17
Jaꞌ midi yikpøkpyajtp

1Yɨdeꞌen ja Jesús tnɨmaa̱y̱ ja pyabøjkpɨtøjk:
―Juunɨ øy ti kyaꞌukyikpøktyuñ, køꞌøm tsøkyts jaꞌ. Pønts myɨguꞌuk tyikwɨnmaa̱ꞌ̱nmyaꞌ̱aṯp jøts ja tyikpøk-

tyuñ, ¡pø tinɨm saṉɨm ja yjanchjaṯt yꞌanmɨjaꞌ̱wɨn! 2Neꞌegɨ tyimyjapaa̱ṯꞌaj̱tɨp jøts ja mejyjotp yiknɨwɨbejpatt
ku møj paa̱ṉdaa̱ḵ ja yꞌukyiktayukxotsɨt, jøts øts nꞌuꞌnk nꞌunaꞌ̱jk ja kidi mɨbaa̱ṯ xyikpøktyuujnɨ. 3Øyɨmts
mnayꞌejxꞌetɨdɨt jøts kidi nayɨdeꞌen mꞌadøꞌøtstɨ sam̱ o pøn yꞌadɨꞌɨchɨn.

’Pønɨ mꞌejxtɨp ku ja mmɨguꞌuk mmɨdundɨgøyɨdɨ, tukmadowdɨts jøts kidi jadeꞌen yꞌadøꞌøtstɨ, uk pønɨ

nagyumaa̱j̱yɨdɨpts, maaꞌkxuktɨts jaꞌ. 4Øy ja wɨxujk ojkɨn tjayiknɨpatɨ, øy ja jadeꞌen mjamɨdundɨgøyɨdɨ, pønɨ
nadyagumaa̱j̱yɨdɨpts ja nayɨdeꞌen wɨxujk ojk pønɨ mnɨmaa̱j̱yɨdɨp jaꞌ: “Kaꞌ øts jadeꞌen nꞌuktunɨt”, maaꞌkxpts
meets jaꞌ.

Ja møj janchja̱ꞌwɨn
5Xjats ja nwɨndsønꞌaj̱tɨm ja kyudanaabyɨtøjk ñɨmaa̱j̱yøø:
―Møøky øøts janchjaꞌ̱wɨn møj.
6Wɨnets ja tnɨmaa̱y̱:
―Kuk meets jeexyɨp wɨneꞌenɨn xmøøtꞌaty ja janchjaꞌ̱wɨn sam̱ tuꞌuk mortas̱ paj̱kɨn, tøts meets yaꞌ̱aṯ kipy

jeexyɨp xnɨmaañɨdɨ: “Pɨdøꞌøk ya̱ jøts mejyjotp mnøjkxt, jamts myoꞌont”, nay jatyɨts meets ja jeexyɨp tø
mmɨmadøyɨ.

Ja tumbɨ tyunkjøøjp
7 ’Ku pøn ja tumbɨ tꞌukyiktuñ kyam̱jotp, tyikyuꞌuy tyiktuñ uk tyiktsakaa̱ꞌ̱ixy ja jam, kuts ja wyɨmbity jam

wyɨndsøn tyøjkjotp, ku ja jam yjaꞌ̱aṯy, ¿ti jatyɨ ja jam tyimyiknøjmɨ: “Ya̱ tyimñax̱ jøts mgaꞌaty”? 8Pø kaꞌaxɨ
ja jadeꞌen yiknøjmɨ, pø yiknɨmaapyxɨ ja jam: “Yikꞌøyɨk øts nꞌaꞌux jøts ø xwɨndsøꞌøgɨt, wan øts jawyeen tkay
tꞌuuky jøtsnɨmmemgaꞌaty mꞌuukt.” 9Kuts ja tumbɨ ja jadeꞌen tø tjaꞌuktumɨ pønɨ sa̱ døꞌøn ja tø yikꞌaneꞌemy,
¿ja ti wɨnets ja yiktakajxaꞌ̱aḵy? Pø kaꞌaxɨ. 10Nayɨdeꞌents meets ɨdøꞌøn Dios xmɨduꞌunt, ku ti xunꞌabaa̱ḏɨdɨt
pønɨ ti ja mduktuujnɨdɨp jøts meets ja xnøjmɨt: “Ti tumbɨ øøts ɨdøꞌøn, jaꞌayɨ øøts iiy tø nduñ, midi paa̱ṯꞌaj̱tɨp
øø nduꞌump.”

Ku ja Jesús tyiktsøøjky nɨmaj̱k ja jaa̱ꞌ̱y pøn jadiꞌiñɨ putsnɨdɨp
11Kuts ɨdøꞌøn ja Jesús tyuuꞌdøjkɨgyojmɨ jøts ja ñijkxy jam Jerusalén, naj̱x ɨdøꞌøn ja Samariɨt etjotp jøts

nayɨdeꞌen jam Galilea. 12 Jøts kuts ja yjaꞌ̱jty jam ma̱ tpaa̱j̱ty tuꞌuk ja kaj̱p, jamts ja pyaj̱tøø nɨmaj̱k ja jaa̱ꞌ̱dyɨ
pøn puꞌuts paꞌ̱am̱ wyɨnaty pøjkɨdɨp, jøts ja jagamyɨ wyaꞌ̱kꞌøyɨdøø, 13 jamts ja møkꞌampy ñɨmaa̱j̱yøø:

―¡Wɨndsøn Jesús, ayoꞌejxk øøts, ejx øøts yɨdeꞌen njaty!
14Kuts ja tꞌejxpaa̱j̱ty jøts ja tnɨmaa̱y̱:
―Nøjkx xꞌatsꞌejxtɨ ja teetyøjktɨ.
Xjats ja jatyɨ ñøjkxtøø, jamnɨm ja wyɨnaty ñax̱tɨ ku ja tsøꞌøky ñayjaꞌ̱wɨnɨyɨdɨ. 15Wɨnets nayjatyɨ tuꞌuk

tꞌejxpaa̱j̱ty ja pyuꞌuts jøts kudam ja tø tyaagyøjxnɨ, jøts ja jatyɨ wyɨmbijty, møk ja Dios ja ttukmøjaꞌ̱wɨyɨɨꞌñ
ttukunuuꞌkxyjaꞌ̱wɨyɨɨꞌñ, ñɨyax̱nɨ nɨyjojknɨ ja wyɨmbijty. 16 Jøts ja twɨnguxanayꞌøyɨyɨɨꞌñ ja Jesús jøts ja jamyɨ
ñamyujtstaa̱j̱køø, ttukmøjaꞌ̱wɨyɨɨꞌñ ttukunuuꞌkxyjaꞌ̱wɨyɨɨꞌñ ku ja wyɨnaty jadeꞌen tø yiktsøꞌøgyɨ. Samariɨt
jaa̱ꞌ̱y ɨdøꞌøn jadeꞌen tump. 17Xjats ja Jesús wyaa̱ṉ̃:

―¿Ti kidimts meets nɨmaj̱k tø mdsokixy? ¿Ma̱ net ja yjanɨdax̱ujkpɨdɨ? 18 Jabyøøꞌkxyɨk øts ya̱ neꞌegɨ
xnɨmemp nadyuꞌuk, yøꞌøjɨk øts ya̱ neꞌegɨ xꞌatskajxaj̱kp.

19 Jøts ja tnɨmaa̱y̱ ja jaa̱ꞌ̱y:
―Waꞌ̱kukɨ jøts mnøjkxnɨt; jaꞌagøjxp tø tyay yø mbuꞌuts ku ø tø xjanchjaw̱ɨ.
Sa̱ ja Dios ja kyutujk tyikmeꞌent midi ja tyanɨtanaapy ja yjaa̱ꞌ̱y

20Xjats ɨdɨꞌɨngøjmyɨ, ja fariseotøjk tyiktøødøø ja Jesús juunɨn ɨdøꞌøn ja yjaꞌ̱aṯt ja Dios kyutujk midi ja
tyanɨtanaapy ja yjaa̱ꞌ̱y, jøts ja tꞌadsøøy:

―Kaꞌap ja ti ejxɨn pønɨ sa̱ Dios ja kyutujk tyikjaꞌ̱aṯy. 21Kidi xjøpꞌijxyꞌaṯtɨ jøts pøn wyaꞌ̱aṉt: “Ɨxya̱ jaꞌ”, uk
ñøꞌømdɨt “Ɨxem jaꞌ”; kaꞌats, pø jaanɨxɨ meets ja ya̱ xjamøøtꞌaj̱tnɨ.

22 Jøts ja tnɨmaa̱y̱ ja pyabøjkpɨtøjk:
―Jaꞌ̱aṯp ja xøøw ja jumøjt ku mee tsojk ejxpaa̱ḏyɨm xjaꞌejxwaꞌ̱aṉt ja nax̱wiiꞌñɨt jaa̱ꞌ̱y ja myøjkudanaabyɨ,

kaꞌats meets ja jatyɨ xꞌext. 23 Mjadyimyjayiknøjmɨdɨ meets: “Ɨxya̱ jaꞌ”, uk møknøjmɨdɨ meets “Ɨxem
jaꞌ”. Kidits xmɨbøktɨ. 24Ku ø nmeꞌent, waꞌ̱aṯs xꞌejxtɨt xnɨjaw̱ɨdɨt jadeꞌen sam̱ ja et wyɨdsukyɨn xem yam̱
tyikjaj̱taꞌ̱aḵy, jats ɨdøꞌøn wyɨnaty tmɨbaa̱ṯꞌaty. 25 Jawyeents ø nꞌukꞌayoꞌot øy øy, kaꞌ øts ja jaa̱ꞌ̱y xkupøktɨt
pøn jaty ja ɨxyam̱ jujkyꞌaj̱ttɨp. 26Nayɨdeꞌen ø njaṯt sam̱ ja Noé yjaj̱tyɨn ku ja ya̱ yꞌatsɨnaa̱y̱, nayɨdeꞌen øy
pøngapøn yꞌadøꞌøtst. 27Kyaꞌadyɨt yꞌuuktɨt sam̱ ja yꞌadøtstøø, yꞌamajtskɨdɨ ja jotkujk, ja yꞌuꞌnk ja ñøøx ja
tyikꞌamajtskɨdɨ tyimyjaa̱ḵjaꞌabɨ xøøw ku ja Noé tyøjkɨyɨɨꞌñ jam baṟkɨjotp, kuts ja møk tuu myiiñ xjats ja ojts
ñɨꞌijtyɨ yꞌooꞌkøxtɨ. 28Nayɨdeꞌents yjaj̱ty ku yꞌatsjaꞌaj̱ty ja Lot: jotkujk kyaydɨ yꞌuuktɨ, yjuydɨ kyaj̱pxtɨ, yaḵtɨ
tyooktɨ, ñeꞌeptɨ kyojtɨ, ñaꞌadɨ pyotstɨ, ja tyøjk tyikꞌøyɨdɨ jotkujk; 29kuts ja Lot jam Sodoma kaj̱pjotp jaꞌayɨ
pyɨdsɨɨmy, jøts ja jøønduu jatyɨ myiiñ jøkmyøøt, jøts ja nɨdukɨꞌɨyɨ tyiknax̱ꞌoꞌjkɨjxy ja jaa̱ꞌ̱y. 30Nayɨdeꞌents
ɨdøꞌøn wɨnet et yjaṯt ku ø xꞌejxpaa̱ṯtɨt jotmøñ.

31 ’Pønɨ jam wyɨnaty øy pøn jam tøjkøjxp tø pyety, kaꞌats ja tꞌukꞌatsnɨdøjkɨnɨt pønɨ ti jaty ja jap tyøjkjøtpy
myøøtꞌajtpy jøts ja tpøkpɨdsømwaꞌ̱aṉt; pønɨ pønts jam wyɨnaty wɨdejtp kam̱jotp, neꞌegɨ tøꞌøpts ku ja neꞌegɨ
kyaꞌukwɨmbejtnɨt tyøjkwɨndum. 32 Jaꞌ̱myajtsɨdɨ ja Lot ñɨdøꞌøxy sa̱ ja yjaj̱ty. 33Pøn kaguꞌøøgyɨm pyɨktaꞌ̱aḵy
tꞌejxp, wɨndɨgøꞌøpyts yꞌanmɨjaꞌ̱wɨn jaꞌ Dios wyɨngujkp; pønts tkayikmøjtøjkɨp øy ti, pøn ø neꞌegɨ tuꞌugyɨ
xnadyamɨyojxɨp, jaꞌats ɨdøꞌøn yꞌanmɨjaꞌ̱wɨn nøjkx nɨtsoꞌokꞌaj̱tp.

34 ’Øts ɨdøꞌøn wam̱p jøts ku jam wyɨnaty o pøn namajtsk ttamaa̱m̱uktɨ tuꞌugyɨ ja maa̱ḇajt, tuꞌukts ja
jaꞌayɨ yikpøkjøꞌøkt jøts ja yjaduꞌukpɨ wyɨndɨgøꞌøty. 35 Pønɨ jam tøꞌøxyøjk wyɨnaty namajtsk yjøjtsmuktɨ,
tuꞌukts ja nayɨdeꞌen yikpøkjøꞌøkt ja yꞌanmɨjaꞌ̱wɨn jøts ja yjaduꞌukpɨ nayɨdeꞌen wyɨndɨgøꞌøty. 36Nayɨdeꞌen ja
yaa̱ꞌ̱dyøjkmɨdɨ, pønɨ jam ja namajtsk wyɨnatyɨ jam kam̱jotp, tuꞌukts ja yikpøkjøꞌøkt jøts ja yjaduꞌukpɨ kaꞌ.

37Kuts ɨdøꞌøn ja jadeꞌen tmadoodøø jøts ja ojts tyiktøwdɨ:

―¿Ma̱ wɨndsønꞌaj̱tɨm ɨdøꞌøn ja jadeꞌen yjaṯt?
Jøts ja yꞌadsøøy:
―Kidi mwaꞌ̱aṉdɨ ku ja kyayiknɨjaw̱ɨt, jabɨ nɨdukɨꞌɨyɨ meets ja xnɨjaw̱ɨt ku ø nmeꞌent.

18
Ku ja Jesús tmadya̱kpa̱a̱jty ja kuꞌøktyøꞌøxy jøts ja kudunk tɨɨdyumbɨ

1Xjats Jesús ja ttamadyaḵpaa̱j̱ty tuꞌuk ja ejxpajtɨn madyaꞌ̱aḵy. Jaꞌ ɨdøꞌøn ja tyukmadogukɨwyampy jøts ja
Diosꞌajotꞌaj̱tꞌettɨt jøts nɨjuunɨ kyaꞌamutskꞌaṯtɨt. 2 Jøts ɨdøꞌøn ja tnɨmaa̱y̱:

―Jam ɨdøꞌøn kudunk tɨɨdyumbɨ wyɨnaty tuꞌuk jam kaj̱pjotp, nɨwɨneꞌenɨnts ɨdøꞌøn Dios ja tkidyimwyɨnd-
søꞌøgɨ, nɨpøn ja tkamøjꞌijxy øy yjapønɨ. 3Nayjamts ɨdøꞌøn kuꞌøktyøꞌøxy tuꞌuk chɨnaamyɨ, jaꞌats ja kudunk
tɨɨdyumbɨ jam tmɨyøꞌøyꞌejtp, ejtp ja yjaꞌøøꞌngunaxy, jøts ɨdøꞌøn ja tjaꞌamɨdøy ja tɨɨdyuꞌunɨn, ja myɨdsep
tjanɨꞌøønɨ jøts ja yikpayøꞌøty. 4 Jeky ɨdøꞌøn kudunk tɨɨdyumbɨ ja tkamøjpɨktaꞌ̱aḵy jøts ja kaꞌap tpayøꞌøy,
xjanɨmts ja wyɨnmaa̱y̱: “Øy øts ɨdøꞌøn Dios ngawɨndsøꞌøgɨ, øy øts ɨdøꞌøn nɨpøn ngatunkꞌaty, 5kuwaṉɨts øts
ɨdøꞌøn jadeꞌen nduꞌunt, pø ejtpts øts yø xjanchmɨyøꞌøyꞌity, janch møk ø xyikjotkixy, tikuts øts yø nganɨtanɨ
jøts jadeꞌen kyaꞌukmenɨt jøts øts yø xkaꞌukyikjotmaꞌ̱tnɨt.”

6 Jøts ja nwɨndsønꞌaj̱tɨm yɨdeꞌen yjaa̱ḵwaa̱ṉ̃:
―Ja kaꞌøy kudunk tɨɨdyumbɨ døꞌøn jadeꞌen wam̱p. 7Kuts ɨdøꞌøn Dios, ¿ti jaa ja tkidyimñɨtanɨt ja yjaꞌ pøn

ja xɨnaxy tsunaxy jaꞌ̱myajtsꞌejttɨp? ¿Ti kidi ja jatyɨ tpudøjkɨñɨt? 8Øts ɨdøꞌøn wam̱p jøts ku ja jatyɨ tnɨtanɨt
ku ja jatyɨ tnɨkaj̱pxuꞌutt. Kuts ø nmeꞌent, ¿wɨndem øts nax̱wiiꞌñɨt jaa̱ꞌ̱y nꞌukpaa̱ṯy tum jadeꞌen tuꞌugyɨ ja
yjanchjaꞌ̱wɨn?

Ku ja Jesús tmadya̱kpa̱a̱jty ja fariseotøjk jøts ja yikugubajtpɨ
9 Jøts ja Jesús ttanɨmadyaḵtøjkɨyɨɨꞌñ jaduꞌuk ja madyaꞌ̱aḵy, jøts ja ttukmadøy pøn namyɨkaxɨ jaa̱ꞌ̱yꞌaj̱ttɨp,

køꞌømyɨ ñayꞌødyijyɨdɨ ñayꞌøbyɨktaꞌ̱ag̱yɨdɨ jøts ja myɨguꞌuk ja kawɨnꞌijxyɨm tjaw̱ɨdɨ. Jaꞌats ɨdøꞌøn ja ñɨmaa̱y̱:
10―Namajtsk ɨdøꞌøn ja jaa̱ꞌ̱y ñøjkxtøø Dios ajotꞌaj̱tpɨ jam tsap̱tøjkjotp: tuꞌuk fariseo, jøts ja yjaduꞌukpɨ

yikugubajtpɨ jaa̱ꞌ̱y. 11 Tanaapy ja fariseo jøts ja yɨdeꞌen tmɨgajpxy: “Dios Teety, ndukmøjaꞌ̱wɨp
ndukunuuꞌkxyjaꞌ̱wɨp mets ku ø kaꞌ nayɨdeꞌen nduñ sam̱ o pøn myaatstɨ kyawɨndɨyjaa̱ꞌ̱yꞌaṯtɨ, sam̱ øy pøn
axøøk pyøktyundɨ; nɨ ngajadeꞌenɨ paa̱ṯ øts sam̱ yø yikugubajtpɨ ɨxa tyanɨ. 12Majtsk ojk me nꞌamaa̱y̱ꞌaty
tuksamaa̱ṉ, ngagugayɨ ngaguꞌuugɨ mets, jøts ndamɨyøjxpy mets nbɨktaꞌ̱aḵy wan jaty ti jaty ø nbatpy
nꞌijxpy.” 13 Jøts ɨdøꞌøn ja yikugubajtpɨ jagam ja neꞌegɨ wyaꞌ̱kꞌøyɨyɨɨꞌñ, kaꞌap ja jadɨneꞌen yꞌaa̱w̱ yjoojt
myajadaꞌ̱aḵy jøts ja wɨneꞌenɨn yꞌejxjøꞌøkt jøts ja wɨneꞌenɨn chaj̱pꞌext, jøts ja neꞌegɨ ñagyachkoxɨ, yɨdeꞌen
ja wyaꞌ̱aṉ̃: “¡Dios Teety, ayoꞌejxk øts, janch pojkpɨtumbɨjaa̱ꞌ̱y øts!” 14Xjats ja Jesús yɨdeꞌen wyaa̱ṉ̃: “Øts
nømp jøts ku ja yikugubajtpɨ ojts neꞌegɨ yikmeeꞌkxy, jøts ja ojts wyɨmbejtnɨ ñøjkxnɨ tyøjkwɨndum, tø
ja yiktameeꞌkxy ja pyøky. Jøts ja fariseo nɨgɨdi yikmeeꞌkxy pøn namyɨkaxɨ jaa̱ꞌ̱yꞌaj̱tɨp, pøn køꞌømyɨ
nayꞌødyejɨdɨp nawyaꞌ̱aṯspɨktaa̱j̱kɨdɨp, kaꞌats ja mɨbaa̱ṯ tmɨnax̱tɨ ja wyɨnmaa̱ꞌ̱ñ jam Dios wyɨndum. Pønts
tpøkjyaꞌ̱wɨdɨp ja pyøky, pøn yikꞌayowɨm tmɨnuuꞌkxaḵtɨp ja Dios, jaꞌats ɨdøꞌøn neꞌegɨ møjtøjkɨdɨp jam Dios
wyɨngujkp.”

Ku ja Jesús ojts tkunuuꞌkxy ja mutsk una̱ꞌjk
15Nayɨ yiktanɨmemp ɨdøꞌøn ja Jesús ja mutsk unaꞌ̱jk jøts ja tkønɨxaj̱t; jøts kuts ja pabøjkpɨtøjk jadeꞌen

tꞌejxtøø, wɨnets ja ojts møk twɨngugaj̱pxɨdɨ pøn jaty ja mutsk unaꞌ̱jk tyikmendɨp. 16Wɨnets ja Jesús ja mutsk
unaꞌ̱jk tyaa̱j̱xmiiñ, jøts ja pyabøjkpɨtøjk ojts tnøjmɨ:

―Wan yø mutsk unaꞌ̱jk tmendɨ, kidi meets yø xkaduknɨmiñ; ja yjadeꞌembɨ jaa̱ꞌ̱y ɨdøꞌøn Dios kyutujk
nɨtanaa̱j̱yɨdɨp. 17Janchmeets ɨdøꞌøn nnøjmɨ, pøn tkagupøjkɨp ja Dios kyutujkmidi ja tyanɨtanaapy yjaa̱ꞌ̱y sam̱
ja mutsk unaꞌ̱jk ja tkupikyɨn, nɨwɨndemts ja tkapaa̱ṯy tkaꞌixy ja Dios ñɨtsoꞌokꞌaj̱tɨn pønɨ kaꞌap ja tkupøktɨ.

Ja kumeeñ ja̱a̱ꞌy
18 Jøts ɨdøꞌøn ja Jesús tuꞌuk ja kumeeñ jaa̱ꞌ̱y ñɨmaa̱j̱yøø:
―Mets øyjaa̱ꞌ̱y yikꞌɨxpøjkpɨ, ¿ti ø nduꞌump jøts øts ja nꞌanmɨjaꞌ̱wɨn tpaa̱ṯt ja nɨtsoꞌokꞌaj̱tɨn xemɨkøjxp?
19 Jøts ja Jesús wyaa̱ṉ̃ yɨdeꞌen:
―¿Ti jadeꞌen myikwaj̱nɨp jøts ku øts øy? Kaꞌap ma̱ pøn tuꞌugɨn yꞌøyɨ sam̱ Dios. 20Mnɨjaꞌ̱wɨpts ja Dios

kyutujk sa̱ ja wyaꞌ̱aṉ̃: “Kidi mmɨguꞌuk ñɨyaa̱ꞌ̱y ñɨdøꞌøxy xpøjkxɨ; kidi myikjaa̱ꞌ̱yꞌøøky; kidi mmeech; kidi
mmɨguꞌuk xwɨnꞌɨɨñ; wɨndsøꞌøgɨ mdeety mdaa̱ḵ.”

21 Jøts ja jaa̱ꞌ̱y wyaa̱ṉ̃:
―Jaayɨm øts yø jadeꞌen nbaduñ ku nmutskꞌaty.
22Kuts ja Jesús ja jadeꞌen tmadøøy, xjats ja tnɨmaa̱y̱:
―Jap jaduꞌuk midi mgabadumpñɨm: tooꞌkøx ti jaty jam mmøøtꞌajtpy jøts ayoobɨ jaa̱ꞌ̱y ja xabudøkɨt, jøts

ja jap tsaj̱pjøtpy nøjkx mwɨngaxøꞌjkxɨ ja jujkyꞌaj̱tɨn; wɨnets mdsoont jøts øts xmøødɨt.
23Kuts ja jadeꞌen tmadøøy jøts ja jatyɨ yjanchjotmadyøjkɨyɨɨꞌñ kumɨ janch kumeeñ ɨdøꞌøn jaꞌ, kaꞌap ja

tmajtstuꞌutwaꞌ̱aṉ̃ ja pyɨktaꞌ̱aḵy. 24Kuts ja Jesús tꞌijxy jøts ku ja jaa̱ꞌ̱y jadeꞌen yjotmayꞌøøky, jøts ja wyaa̱ṉ̃:
―¡Wɨndemnɨm ja kumeeñ jaa̱ꞌ̱y jadeꞌen tpaa̱j̱tnɨyɨdɨ ja Dios kyutujk midi ja tyanɨtanaapy yjaa̱ꞌ̱y! 25Neꞌegɨ

tsojk ñax̱t tuꞌuk møj jɨyujk jap xuuꞌñ jutjøtpy, jøts nɨgɨdi tuꞌuk kumeeñ jaa̱ꞌ̱y tyøkɨt jadeꞌen ma̱ Dios kyutujk
tnɨtanɨ tukɨꞌɨyɨ.

26Pøn jaty ja jadeꞌen tmadoodɨp, jaꞌats waṉdøø:
―¿Pømbɨts ɨdøꞌøn nɨtsoꞌokꞌaṯp?
27Wɨnet Jesús ja ñɨmaa̱j̱yɨdøø:

―Kaꞌap yø øy pøn jaa̱ꞌ̱y køꞌøm ñaṉkñɨtsoꞌogɨyɨt, ja Dios jaꞌayɨ myøøtꞌajtpy ja møkꞌaj̱tɨn sudso xyiknɨtsoo-

jkɨnt, nɨti Dios tkatsepjaw̱ɨ.
28 Jøts ja Pedro wyaa̱ṉ̃:
―Wɨndsønꞌaj̱tɨm, tøts øøts nbɨktaꞌ̱aḵy tukɨꞌɨyɨ nmajtstutkixy ti jaty øøts yꞌijty nmøøtꞌajtpy, ɨxyaṯs øøts

jadeꞌen nwɨdity møøt mets.
29 Jøts ja tꞌadsøøy:
―Janch øts ɨdøꞌøn nwaꞌ̱aṉ̃, pøn yjøøn tyøjk tkabaꞌayoop, pøn tyeety tyaa̱ḵ, yꞌuch myɨguꞌuk, yꞌuꞌnk

ñɨdøꞌøxy tkajotmayꞌaj̱tp, jaꞌagøjxp ku ja neꞌegɨ tyikmøjɨyɨ ja Dios kyutujk midi yjaa̱ꞌ̱y ja tyanɨtanaapy;
30pønɨ wɨneꞌenɨn ja ya̱ nax̱wiiñ yjaa̱ḵtsøønɨ, pyaa̱j̱tɨpts Dios kyunuuꞌkxɨn jaꞌ jøts nɨtsoꞌokꞌaṯp yꞌanmɨjaꞌ̱wɨn
ja xemɨkøjxp ku ja Dios jaduꞌukpɨ tsɨnaa̱ꞌ̱yɨn ja myoꞌojɨyɨt.

Ku ja Jesús jadɨgojk tnɨgajpxy jøts ku ja yꞌookt
31Xjats ja Jesús abiky tyaa̱j̱xɨyɨɨꞌñ ja nɨmakmajtskpɨ pabøjkpɨtøjk, jøts ja tnɨmaa̱y̱:
―Yam̱nɨmts ɨnet jam Jerusalén nnøjkxɨndɨt, ma̱ jadeꞌen yjaṯt sa̱ jaty ja kugajpxtyøjk tjaadyaṉdøø jøts

ja tnɨgaj̱pxtɨ ti ø nduꞌump, ti nbaa̱ṯp. 32Yikmaṯsp øts jøts ø nyikøyaḵt nyiktagødøkɨt pøn ø ngamɨgugaj̱p,
nyiknɨxeꞌekt nyiktaxeꞌekt øts, nyikwɨdsujt nyikjøptsujt, kawɨneꞌen nyikjemnøjmɨt nyiktenøjmɨt. 33Ku øts
jawyeen nꞌukyikwɨnwopt nꞌukyikjøpwopt, jøtsnɨm øts ja xyikꞌooktɨt; pɨdsøꞌømpts øts jap ooꞌkpɨ jutjøtpy
kɨdɨgøøk xøøw.

34Jøts ja kaꞌap tjaꞌ̱gyukɨdɨ nɨsudsoꞌampy, pø ti ja jadeꞌen yiktamɨmadyaḵtɨp, nɨsudsoꞌampy ja tkajaꞌ̱gyukɨdɨ.
Ku ja Jesús tyikwɨnꞌejxwaꞌkxy ja wɨnap̱ jaa̱ꞌ̱y

35 Kuts ja Jesús jam wyɨnaty Jericó yjaꞌ̱aṯwaṉɨ, jøts jam tuuꞌpaꞌam̱ tuꞌuk chøønɨ ja wɨnap̱ jaa̱ꞌ̱y, jam ja
yiklɨmunsɨmuky. 36Kuts ja tmadøøy jøts ku ja mayjaa̱ꞌ̱y jam yjanchnax̱tɨ, jøts ja ojts tyiktɨy ti døꞌøn tuujnɨp
jaj̱tɨp. 37 Jøts ja yiktukmadøøy jøts ku ja Jesús jam wyɨnaty ñaxy pøn jam Nazaret tsooꞌmp. 38Wɨnets ja
møkꞌampy wyaa̱ṉ̃:

―¡Jesús, mets mꞌaa̱ṯsꞌajtpy mgugojꞌajtpy ja David, ayoꞌejxk øts!
39Pønts jamwyɨnaty jawyeen yøꞌødyɨp, jaꞌats ja møkꞌampy nɨmaa̱j̱yøø jøts yꞌamoꞌont, jøts yjaa̱ḵtyimyikjɨ-

najxpy jaꞌ, kaꞌap ja yꞌamøñ, jɨnaxy ja wyaṉꞌadɨꞌɨch:
―¡Jesús, ayoꞌejxk øts!
40Wɨnets ja Jesús wyaꞌ̱kꞌøyɨyɨɨꞌñ jøts ja wyaa̱ṉ̃ jøts yꞌatsyikwaꞌ̱aṯ ja wɨnap̱ jaa̱ꞌ̱y. Kuts ja wyɨngumeꞌenɨyøø

wɨngon, xjats ja tyiktɨɨy jøts ja tnɨmaa̱y̱:
41―¿Ti døꞌøn mdsøjkpy, ti øts ɨdøꞌøn xuktunwam̱p?
Jøts ja wɨnap̱ jaa̱ꞌ̱y yꞌadsøøy:
―Wɨndsønꞌaj̱tɨm, wɨnꞌejxwam̱p øts.
42 Jøts ja Jesús ja ñɨmaa̱j̱yøø:
―¡Wɨnꞌejxts ɨnet! Jaꞌagøjxp yø mween tø yꞌøyɨ ku ø tø xjanchjaw̱ɨ.
43 Jøts ɨdøꞌøn ja wɨnap̱ jaa̱ꞌ̱y jadeꞌen wyɨnꞌejxpɨjky, jøts ja tpadsøꞌjñ ja Jesús, møk ja ttukmøjaw̱ɨ

ttukunuuꞌkxyjaw̱ɨ ja Dios. Jøts ja nayɨdeꞌen wyam̱ɨdɨ pøn jaty jam ja jadeꞌen tꞌejxtøø.
19

Ja Jesús jøts ja Zaqueo
1Xjats ja Jesús yjaꞌ̱jty jam Jericó, kyaj̱ptøjkɨyɨɨꞌñ, 2 jamts kumeeñ jaa̱ꞌ̱y wyɨnaty tuꞌuk, Zaqueo ja xyøøw

midi ja yikugubajtpɨtøjk wyɨndsønꞌaj̱tɨp. 3 Jaꞌats ɨdøꞌøn tyimyjawɨnꞌejxwam̱p ja Jesús jøts ja tꞌejxkap̱t. Janch
mayjaa̱ꞌ̱yts jam wyɨnatyɨ nɨsudsoꞌampy ja tkaꞌext, jaa ku ja kon yjaa̱ḵtyimtyanaañɨmɨ. 4Xjats ja ojts jawyeen
putyɨ tꞌanøjkxɨ ma̱ døꞌøn ja Jesús jamwyɨnaty ñax̱waꞌ̱aṉ̃, jøts ja jam kipkyøjxp kyøjxpejty. 5Kuts ja Jesús jam
ñaj̱xy, ɨxam ja Zaqueo kipkyøjxp, jøts ja Jesús pyatꞌejxøø, yɨdeꞌen ja ñɨmaa̱j̱yøø:

―Zaqueo, putyɨ wɨnaḵ, jap øts ɨxyam̱ mets mdøjkjøtpy njaꞌ̱daꞌ̱aḵwaꞌ̱aṉ̃.
6 Jøts ja Zaqueo jatyɨ wyɨnaa̱j̱ky, janch ejtnɨ xonɨ døꞌøn ja tyikjaꞌ̱jty ja Jesús jam tyøjkjotp. 7Pøn jatyts ja

jadeꞌen tꞌejxtøø, jøts ja pyagaj̱pxpɨnax̱waꞌ̱ktøø, jaꞌ ja kyaj̱pxtɨp jøts kuk ja Jesús jam wyɨnaty tø ñijkxy ma̱ ja
kaꞌøyjaa̱ꞌ̱y tyøjk jam. 8 Jøts ja Zaqueo wyaꞌ̱kukɨyɨɨꞌñ jøts ja nwɨndsønꞌaj̱tɨm yiknɨmaa̱y̱:

―Wɨndsønꞌaj̱tɨm, ndamayꞌaṯp øts ayoobɨ jaa̱ꞌ̱y kujkwaꞌkxy ti jaty øts ɨxja nmøøtꞌajtpy; pønɨ tøts øts o
pøngapøn o tigati nbøjkxɨ awɨnꞌøønɨꞌampy, nyikꞌuꞌnkɨpts øts jaꞌ jøts øts ja jawaanɨ may nyikwɨmbejtxɨt,
maktax̱k ojk tukjadɨneꞌen jaty yꞌuꞌnkꞌaṯt pønɨ sa̱ ja kyojpk.

9Xjats ja Jesús wyaa̱ṉ̃ jøts ja tnɨmaa̱y̱:
―Ɨxyam̱ ja nɨtsoꞌokꞌaj̱tɨn tø yjaꞌ̱aṯy ya̱ tøjkjøøjty, kumɨ nay Abraham meets mꞌaa̱ḏsɨp mgugojɨp. 10 Pø

jaꞌabɨxɨ ø tø nnɨmendɨ jøts øts ja ndukpaa̱ṯtɨt ndukꞌejxtɨt ja nɨtsoꞌokꞌaj̱tɨn pøn ja yꞌanmɨjaꞌ̱wɨn yꞌijty
tɨgøyꞌejtnɨdɨp.

Ku ja Jesús tmadya̱kpa̱a̱jty ja meeñ kyojpk
11 Ɨxam ja mayjaa̱ꞌ̱y ja pyatmadøyɨyɨ ku ja jadeꞌen wyaꞌ̱aṉ̃, jøts ja ttanɨmadyaḵtøjkɨyɨɨꞌñ tuꞌuk ja ejxpajtɨn

madyaꞌ̱aḵy, ku ja jam wyɨnaty kujk wyɨngonɨ jam Jerusalén. Nømpxɨ døꞌøn ja jaa̱ꞌ̱y wyɨnmaydɨ, jaꞌayɨ ja
jam yꞌukjaꞌ̱aṯt jøts ja jatyɨ wyɨndsøndøkɨt, jøts Dios kyutujk ja tyiktuujnɨt midi ja tyanɨtanaapy yjaa̱ꞌ̱y. 12 Jøts
ɨdøꞌøn ja tnɨmaa̱y̱:

―Jaa døꞌøn jaa̱ꞌ̱y yꞌijty tuꞌuk, jotkujk jaa̱ꞌ̱y. Jaꞌats ojts abikyaj̱p tꞌanøjkxɨ jøts ja jam yꞌatswɨndsøndøkɨt. Ku
jawyɨmbett, møjwɨndsøn jawyɨnatynɨ. 13Jøts ɨdøꞌøn tyumbɨ ja nɨmaj̱k twaa̱ḏsøøy ku jawyɨnaty choonwaꞌ̱aṉ̃,
jøts ja nɨduꞌuk jaty ttagødøjkɨyɨɨꞌñ tuꞌuk møj mukmyeeñ, jøts ja tnɨmaa̱y̱: “Mdaꞌajuꞌudyɨp mdaꞌagaj̱pxtɨp

ɨdøꞌøn yø mmeeñ, wan tmayɨ kunɨm ø nwɨmbett.” 14Mɨꞌajkɨyɨpts ɨdøꞌøn ja jaa̱ꞌ̱y jaꞌ pøn jaty jam tsɨnaadyɨp,
jøts ku ja chøꞌjñ jøts kexy yøꞌøbyɨ ja yiktabaguejxy jøts ja jam yɨdeꞌen yꞌatswaꞌ̱aṉdɨt: “Kaꞌ øts yaꞌ̱aṯ jaa̱ꞌ̱y
ndsøky jøts øøts yø nwɨndsønꞌaṯt.” 15 Jøts yikpɨktaa̱j̱kɨm ɨdøꞌøn jaꞌ jøts ja wyɨndsønꞌaṯt, wɨnets ja wyɨmbijty
jam ma̱ ñaa̱j̱x kyaj̱p. Ku ja jam yjaꞌ̱jty jøts ja twaa̱ḏsøøy ja tyumbɨ pøn jaty ja wyɨnaty tø tkømøꞌøy ja
meeñ, jaꞌ ja ñɨjaw̱ɨwyampy wɨneꞌen jaty ja wyɨnaty tø tyikꞌuꞌngɨdɨ. 16 Jøts ja yjawyeembɨ myiiñ jøts ja
tyukmadoojøø: “Wɨndsøn, maj̱k ojk øts ja jadukjadɨneꞌen jaty tø nyikꞌuꞌnkꞌaty ja mmeeñ.” 17 Xjats ja
wyɨndsøn yꞌadsøøy: “Øyꞌaj̱tp, øyxɨ døꞌøn jadeꞌenmduñ,mjotwam̱pxɨ døꞌøn jadeꞌen; ti sa̱metsxɨ yjadɨniꞌiñɨbɨ
meeñ jadeꞌen tø xyikmayɨ, jaꞌagøjxpts mets ndukwɨndsønꞌaṯwaꞌ̱aṉ̃ maj̱k ja kaj̱p.” 18 Jøts jaduꞌuk myiiñ,
jaꞌats waan: “Wɨndsøn, magoxk ojk øts jadukjadɨneꞌen jaty tø nyikꞌuꞌnkꞌaty ja mmeeñ.” 19 Jøts ja nayɨdeꞌen
yikꞌadsoomøø: “Wɨndsønꞌaṯp mets ja magoxkpɨ kaj̱p.” 20Wɨnets jam jaduꞌukmyiiñ jøts ja wyaa̱ṉ̃: “Wɨndsøn,
ɨxyaa̱ṉɨ ja mmeeñ. Konjɨꞌɨky øts yø nbaa̱y̱jøtpy tø nyikꞌity; 21kumɨ nnɨjaꞌ̱wɨp øts jøts ku mets kaꞌ ti jadiꞌiñɨ
xnajtsjaw̱ɨ, jaꞌagøjxpts øts ndsøꞌøgɨ, jaꞌabaa̱ṯ me xpayøꞌøy øy mets ja xjagajaꞌajɨ, myikpɨdøꞌøkwambyaa̱ṯ
mets ja pɨktaꞌ̱aḵy øy me mjaganiꞌipy.” 22Wɨnets wɨndsøn ja ñɨmaa̱j̱yøø: “Mets kaꞌømyɨdumbɨ, køꞌøm yø
mꞌaa̱w̱ mnadyanɨꞌøønɨyɨ, yøꞌ me køꞌøm mdɨɨdyuujnɨp. Pønɨ mnɨjaꞌ̱wɨp tam ku øts jadeꞌen njaa̱ꞌ̱yꞌaty ku øts
ja nbøkmuky midi ø ngabɨktakpy, ku øts ja xijy nyikpɨdɨꞌɨkpyaa̱ṯ midi njaganipy, 23 jøts, ¿ti kuts øts ja nmeeñ
tø xkaꞌanuuꞌkxyaky, jøts øts ja meengyojpk jeexyɨp tø nbaa̱ṯy møøt ja meeñuꞌnk?” 24 Jøts ja tnɨmaa̱y̱ pøn
jaty jamwyɨnatyɨ: “Pøjkxɨdɨ yømeeñ, jøts ja xmoꞌodɨt pøn øts ja nmeengyojpkmaj̱k ojk tø xyikꞌuꞌnkꞌaj̱tɨyɨ.”
25 Jøts ja wyaṉdøø: “Pø jamɨmts wɨndsøn jaꞌ myeeñ, pø maj̱kts meeñ muky ja jam tmøødɨ.” 26 Jøts ja wɨndsøn
yꞌadsøøy: “Øtsts ɨdøꞌønwam̱p, jøts ku ja yjaa̱ḵtyimyikpudøkɨt pøn tyikmøjtaḵp ku ja o ti yiinwaan yikmøꞌøy;
pønts køꞌøm o ti tkidyimyikmøjtaḵp ku ja o ti yiin waan yjayikmøꞌøy, jaa̱ḵtyimyikpøjkøjxɨpts ja neꞌegɨ
tukɨꞌɨyɨ. 27 Jøts jaꞌ pøn ø xmɨꞌajkɨdɨp pøn ø xkatsojktɨp jøts ø nwɨndsønꞌaṯt, nøjkxts ja xꞌatswaw̱dɨ jøts ya̱
xyikmeꞌendɨt jøts ya̱ xtyimyikpaꞌooktɨt øts nwɨngujky.”

Ku ja Jesús kya̱jptøjkɨyɨɨꞌñ jam Jerusalén
28 Kuts ja Jesús jadeꞌen myadyaḵꞌabaj̱tɨyɨɨꞌñ, jøts ja ñaj̱xy, jamxɨ ja Jerusalén ñijkxy. 29 Jawaanɨ ja jam

wyɨnaty kyidyimyjaꞌ̱aṯtɨ jam Betfagé jøts jam Betania, jadeꞌen ja kaj̱pxøøw jam, ku ja tkejxy namajtsk
pyabøjkpɨ ku ja jam wyɨnaty wɨngondɨ ma̱ ja kojpkuꞌnk jam txøøwɨ Olivos, 30 jamts ja tnɨmaa̱y̱:

―Nøjkxtɨ ɨxem kaj̱pjotp, ɨxe wɨngon. Kuts ɨnet jam mjaꞌ̱aṯtɨt, jam ɨnet buur tuꞌuk kuwɨɨñ xpaa̱ṯtɨt midi
kaꞌanɨm pøn ttatsøønɨ. Jaꞌats mꞌatsmɨgajɨdɨp jøts xyikmeꞌendɨt. 31 Pønɨ pønts myiktøøjɨdɨp tigøjxp ku
xmɨgajɨdɨ, nøjmɨdɨts jøts ku ø ndsøky.

32 Jøts ɨdøꞌøn ja pyabøjkpɨ namajtsk ñøjkxtøø tpaṯtøø jadeꞌen sa̱ Jesús ja wyɨnaty tø ñɨɨꞌmxyɨdɨ. 33 Jam ja
wyɨnaty tyimyɨgajɨdɨ ja kujɨyujk ku ja jɨyujk ja ñɨmaa̱j̱yɨdøø jøts ja yiktøøjɨdøø:

―¿Tigøjxp ku yø jɨyujk xmɨgajɨdɨ?
34 Jøts ja tꞌadsoodøø:
―Kumɨ ja nwɨndsønꞌaj̱tɨm yø ttsojkp.
35 Jøts ja twejtsnøjkxtøø ma̱ ja Jesús jam wyɨnaty yꞌawijxy, jamts wyet ja ttajɨbaꞌandøø jøts Jesús ja

ttawaꞌatspejty. 36Kuts ɨdøꞌøn ja Jesús wyɨngonꞌadøtsnɨ, xjats wet ja nøøꞌ tuuꞌ yiktabatyaꞌabɨ. 37Ku ja wyɨnaty
wyɨngonɨ ja kaj̱p, ku ja jam kyɨdaꞌ̱aḵy Olivos kojpkwemp, wɨnets pyabøjkpɨtøjk ja ejtnɨ xonɨ yjanchpayaꞌ̱ax̱yɨ
yjanchpajøkyɨ, jøts ja møkꞌampy ttukmøjaw̱ɨdɨ ttukunuuꞌkxyjaw̱ɨdɨ ja Dios ku milag̱rɨꞌaj̱tɨn ja wyɨnaty
jadeꞌen tø tyukꞌijxyɨdɨ. 38Yɨdeꞌen ja wyaꞌ̱aṉdɨ:

―¡Øyꞌaj̱tp ku Dios xuknɨmiꞌiñɨm kyunuuꞌkxywyɨndsøn! ¡Jotkujkꞌatyɨm ɨdøꞌøn jap tsaj̱pjøtpy! ¡Kuuyɨ Dios
jaduꞌuk yjaa̱ḵꞌøyɨ!

39Wɨnets ja fariseotøjk wɨnaa̱g̱ɨn tnɨmaadyøø ja Jesús pøn jam wyɨnaty jaa̱ꞌ̱y agujkptɨ:
―Wɨndsøn, tiku waanɨ sa̱ xkanøjmɨ yø mbabøjkpɨtøjk.
40 Jøts ja yꞌadsojøø ja Jesús:
―Øts ɨdøꞌøn wam̱p jøts ku øts ɨnet yø njayikꞌamoꞌondɨt, wenkpɨts ɨnet kaj̱pxkojmɨdɨp møkꞌampy, nɨjuunɨ

yø kyaꞌamondɨ øy yø pøn yjayikꞌamonwaꞌ̱aṉ̃ɨdɨ.
41Kuts ja tꞌejxpaa̱j̱ty ja Jerusaléngɨt kaj̱p ku ja jam wyɨnaty jawaanɨ kyajaꞌ̱aṯnɨ, jøts Jesús ja tkudsaachwɨn-

maꞌ̱ay̱ɨyɨɨꞌñ jøts ja yaa̱j̱xy, 42yɨdeꞌen ja wyaa̱ṉ̃:
―¡Kuk jeexyɨp iiy wɨneꞌenɨn xjaꞌ̱gyukɨ jøts ku ja mxøøw ja mjumøjt tø mjatajaꞌ̱aḏyɨ, jøts jeexyɨp nɨꞌijtyɨ

ja mjaa̱ꞌ̱y tpaa̱ṯtɨ ja Dios kyunuuꞌkxyɨn! Tøts ja tiempɨ ñaxy, ¡ti jaa ja xijy, jatyɨ myiktamɨꞌawaꞌ̱aṉɨgyojmɨt!
43 Jaꞌ̱aṯp ja xøøw ja jumøjt ku tiempɨ kyaꞌøyɨt, ku mmɨdsep mdamukɨt, amuum myiknaꞌawɨdejtkøxt, nɨma̱
awaꞌ̱aṯs mgataꞌ̱aṉt, ja xem ja yam̱ myiknɨdøkɨt, 44 nax̱jøtpy myikjaa̱g̱ɨdaꞌ̱aḵt jøts ja mjaa̱ꞌ̱y mayꞌampy
kyudɨgøꞌødyɨt. Nɨwɨneꞌen nɨti kyataꞌ̱aṉt; jaꞌagøjxp ku tø xkagupiky ja Dios ku ja køꞌøm tø mjanɨmiñɨ.

Ku ja Jesús twojpɨdsømguixy ja tooꞌkpɨtøjk jam tsap̱tøjk agøꞌøm
45Xjats ja Jesús chap̱tøjktøjkɨyɨɨꞌñ jøts ya tukɨꞌɨyɨ tyikpɨdsømbɨnax̱waꞌ̱jky pøn jaty jam wyɨnaty yaj̱ktɨp

tooꞌktɨp, juudyɨp kaj̱pxtɨp, 46yɨdeꞌen ja tnɨmaa̱y̱:
―Yɨdeꞌents Dios kyajpxy jap kyøjxjaꞌ̱ay̱ɨ: “Jaꞌ øts ndsap̱tøjk wyaꞌ̱aṉ̃ jøts øts njaa̱ꞌ̱y jap Diosꞌajotꞌaṯtɨt”; ma̱

meets yø ya̱ jadeꞌen xyiktunɨ sa̱ maaꞌtspɨ chɨnaadyaa̱j̱kɨndɨ.
47 Jabom jabom ɨdøꞌøn ja Jesús jam tsap̱tøjkjotp yikꞌɨxpɨjky; yam̱ ɨdøꞌøn ja teetywɨndsøndøjktɨ, møøt

ja kaj̱pxwejpɨtøjktɨ møøt ja møjaa̱ꞌ̱dyøjktɨ midi tnɨgubaj̱kꞌaj̱ttɨp ja kaj̱p, tnɨwɨnmayɨdɨ sudso ja yjady-
imyꞌukꞌooktnɨm. 48Jøts ja nɨsudso tkamɨdaḇyaa̱ṯtɨ ti sa̱ ja ttuꞌundɨt, pø amuumts ja jaa̱ꞌ̱y ja jampyatmadøyɨyɨ,
ti pøn ja jam kabatmadojɨyɨp.

Ja Jesús kyutujk
1 Xjats ɨdøꞌøn yɨdeꞌen tukꞌojk yjaj̱ty ku ja Jesús jam wyɨnaty tsap̱tøjkjotp tyikꞌɨxpiky ja mayjaa̱ꞌ̱y, ja

øgyajpxy ja øyꞌayuujk ja jam wyɨnaty kyaj̱pxwaꞌkxpy sudso nnɨtsoꞌokꞌaj̱tɨn, ku ja teetywɨndsøndøjk jam
yjaꞌ̱jttøø, møøt ja kaj̱pxwejpɨtøjktɨ, møøt ja møjaa̱ꞌ̱dyøjktɨ pøn tnɨgugaj̱pꞌaj̱ttɨp ja kaj̱p, 2 jaꞌats ɨdøꞌøn jam
yɨdeꞌen waṉdøø:

―Yøꞌ mnɨgaj̱pxp pøn jadeꞌen tø mdagutujkꞌatyɨ jøts jadeꞌen mꞌadøꞌøtst. ¿Pøn yø kutujk jadeꞌen tø
mmøꞌøyɨ?

3Wɨnets Jesús ja tꞌadsojɨmbijty jøts ja tnɨmaa̱y̱:
―Nayɨdeꞌenmee nyiktøøwam̱ɨ, jøtsmꞌadsoꞌodɨp ɨdøꞌøn: 4¿pøn ja Juan ojts tyaꞌaneꞌemyɨ jøts ja yiknøbatt?

¿Dios ja ojts jadeꞌen tyanɨgutujkꞌaj̱txyɨ, uk ja nax̱wiiꞌñɨt jaa̱ꞌ̱y?
5Wɨnets ja agøꞌømyɨ tkajpxyꞌaj̱ttøø, yɨdeꞌen ja ñawyaꞌ̱aṉ̃ɨdɨ:
―¿Sa̱ nnɨmaꞌ̱ay̱ɨn? Kunet yønjanɨmaꞌ̱ay̱ɨn jøts kuDios ja tyanɨgutujkꞌaj̱tøø, yɨdeꞌents ɨnet yø xꞌadsoꞌowɨn:

“Jøts ¿tigøjxp ku ja xkajanchjaꞌ̱wɨdøø pønɨ jadeꞌen tam?” 6 Jøts kuts ɨnet yø njanɨmaꞌ̱am̱yaꞌandɨt jøts ku ja
yaa̱y̱ɨ jadeꞌen yiktanɨgutujkꞌaty, tsojk ɨnet yø jaa̱ꞌ̱y xjanchkaꞌ̱tspaꞌoꞌjkɨndɨt, kumɨ waꞌ̱aṯs yø tnɨjaw̱ɨdɨ jøts ku
ja Juan ja Dios kyexyɨ.

7Xjats ja tꞌadsoodøø jøts ku ja kaꞌ tnɨjaw̱ɨdɨ pønɨ pøn ja Juan jadeꞌen wyɨnaty tø tyanɨgutujkꞌatyɨ jøts ja
jadeꞌen yiknøbatt. 8 Jøts Jesús ja ñɨmaa̱j̱yɨdøø:

―Pønɨ jadeꞌen tam, nɨ øtstsmeets ja ngadukmadoꞌot pønɨ pøn øts jadeꞌen tø xanɨgutujkꞌaty ku øts jadeꞌen
nꞌadɨꞌɨch.

Ku Jesús tmadya̱kpa̱a̱jty ja kaꞌødyumbɨdɨ
9Wɨnets ja Jesús tnɨmaabyɨnax̱waꞌ̱jky ja mayjaa̱ꞌ̱y, yɨdeꞌen ja ejxpajtɨn madyaꞌ̱aḵy ja tuꞌuk tnɨmadyaḵ-

tøjkɨyɨɨꞌñ:
―Ja døꞌøn jaa̱ꞌ̱y yꞌijty tuꞌuk pøn jam kyam̱jotp tnejp ja uvɨ tsaꞌ̱am̱, jøts ja ttukmɨdaa̱ṉ̃ ja tyumbɨ

wɨnaa̱g̱ɨn ku jekyꞌampy wɨdejtpɨ ñijkxy. 10 Kuts tpaa̱j̱ty ja uvɨ tsaꞌ̱am̱ tujkꞌaa̱ṯs, jats ja tkejxy tuꞌuk
tyumbɨ jøts ja tꞌatstukꞌamɨdowaꞌ̱aṉ̃ pøn ja kam̱ jam wyɨnaty tø tmɨdaṉdɨ jøts ja tyaḵtɨt ja nɨdsaꞌ̱am̱
niꞌipy, midi ja paa̱ṯꞌaj̱tɨp jøts ja yikmoꞌot. “¿Maa̱?̱” “Kaꞌap.” Ja tumbɨ ñømdøø. Yikxon ja jam ojts
yjantyimyikwøpy, jøts ja yikajxjɨmbijty waꞌ̱aṯs jadiꞌiñɨ. 11Xjats ja kugam̱ tkejxy jaduꞌuk tyumbɨ; nayɨdeꞌen
ja ojts yikjemnøjmɨ yiktenøjmɨ, yikxon ja jam yjanchyikipwyøjpy jøts ja nayɨ waꞌ̱aṯs jadiꞌiñɨ yikajxjɨmbijty,
nɨti ja kyayikmøøy. 12 Jøts ɨdøꞌøn ja kaꞌ tmɨmøñ, ojts tyumbɨ ja jaduꞌuk tkajkxkojmɨ jøts ja jam nayɨdeꞌen
ttundøø, tyikwɨndsaachɨdɨ tyikjøptsaachɨdøø jøts ja tyikaktøø.

13 ’Jøts yɨdeꞌen ja kugam̱ wyaa̱ṉ̃: “¿Sudsom tsøky nduꞌunt? Nmaj̱nkuꞌngɨn nꞌukaxp, ja ku yø tꞌejxpaa̱ṯtɨt,
¿ja kidi yø ttsøꞌøgɨdɨt?” 14 Jaꞌayɨ ja tumbɨtøjk ja ojts yꞌejxpaa̱ḏyɨyɨ jøts ja xem yam̱ ñawyaj̱nɨdøø: “Yaꞌ̱aṯ yø
kam̱ tmɨdaṉwam̱p; wan tyikpaꞌoꞌjkyɨm jøts adøm yø kam̱ nmɨdaꞌ̱aṉɨndɨt.” 15Wɨnets ja tjɨdøjtpɨdsømdøø jam
kam̱jotp jøts ja ojts tyikꞌooktɨ.

―¿Saṯs ɨdøꞌøn kugam̱ ja yjaw̱ɨ tyunɨdɨt? 16Meꞌemp ja køꞌøm jøts ja tyikugøxɨt ja yjadeꞌembɨ tumbɨdɨ pøn
jadyimyjadeꞌenꞌaj̱ttɨp, jøts ja neꞌegɨ tmoꞌot ja kyam̱ ja abiky tumbɨdɨ.

Ku ja nɨdaa̱y̱ꞌaj̱tɨbɨ ja jadeꞌen tmadoodøø, jøts ja wyaṉdøø:
―¡Pø katsojknɨm ja Dios!
17Tɨy Jesús ja wyɨnꞌijxyɨdɨ, jøts ja yiknɨmaadyøø:
―¿Tits ɨdøꞌøn yø Dios kyajpxy ñɨgajpxpy ku yø jap yɨdeꞌen yjaꞌ̱ay̱ɨ? ¿Nugo yø jap jadeꞌen wyaꞌ̱aṉ̃?

Ja tsaa̱̱ midi ja pojtspɨ kyaꞌejxɨdøø,
jaꞌats yam̱ neꞌegɨ tø yꞌuknøjkxnɨ jam pøch kyubaj̱kp jøts jaꞌ tꞌamaj̱tsmujkøjxp yø pøch.
18 Ku ja yꞌukyiktanax̱kɨdaḵpatt ku jam o pøn yꞌuknax̱kɨdaꞌ̱aḵt, pø ma̱ ja nayꞌejxpaa̱ḏɨt; u kuts o pøn
tyanax̱kɨdaḵpattɨt ja tsaa̱,̱ puꞌuxɨnts ja yiktawayɨt.

Ku yikajpxyꞌaty ja kugubajt
19 Xjats ja teetywɨndsøndøjk møøt ja kaj̱pxwejpɨtøjk ja tjadyimyꞌukmaṯswaṉdøø ja Jesús, waꞌ̱aṯs ja

tyimyjajaꞌ̱gyukɨdɨ jøts ku ja jaꞌagøjxp ja madyaꞌ̱aḵy yikmadyaḵpaa̱j̱ty; yjadyimyꞌukmaṯswaṉdɨp jaꞌ ja Jesús,
ja jaa̱ꞌ̱yts ja chøꞌjkɨdɨp paty ja jadeꞌen tkatundøø. 20Wɨnets ja tpɨktaḵtøø myɨguꞌuk pøn tpaꞌejxtɨp tpagoꞌodɨp
jøts ja ñadyijɨ nugo jadeꞌen ñaṉkyꞌijxyɨdɨ sam̱ øy jaa̱ꞌ̱y, jaꞌats ja chojktɨp jøts ja tkajpxyꞌejxtɨt kuuyɨ ja
yꞌukaj̱pxɨgøꞌøty, jaꞌats ja jatyɨ tyanɨꞌøønɨdɨp jøts ja jam tkøyaḵtɨt ma̱ wyɨndsøn ja jamdɨ. 21Paty ja yɨdeꞌen
tyiktøødøø:

―Wɨndsøn, nnɨjaꞌ̱wɨp øøts jøts kumyikꞌɨxpiky øy tsuj, tɨy janch tukɨꞌɨyɨ xnɨgajpxy jøts kaꞌmepønxkupiky
xkagupiky ti sa̱ me mwaꞌ̱aṉ̃, neꞌegɨ yikxon mets ja neꞌegɨ xnaṉkñɨꞌɨxpøkɨyɨ tɨy janch ja Dios tyɨyꞌaj̱tɨn sudso
ja yiknɨjaw̱ɨt. 22Tukmadookts øøts: ¿Nmoꞌop øøts kugubajt ja møj wɨndsøn midi jam abikyꞌampy nɨchøky tø
myiñ yikutujkpɨ, uk kaꞌ?

23Yjaꞌ̱wɨyɨɨꞌñ Jesús ja jatyɨ jøts ku ja kyaꞌødyunwaꞌ̱aṉ̃ɨ, jøts ja tnɨmaa̱y̱:
―¿Tiku øts jadeꞌen xkajpxyꞌejxtɨ, tigøjxp ku øts jadeꞌen xnɨwam̱batwaꞌ̱aṉdɨ? 24Uktukꞌejxtɨk øts tuꞌuk

meeñ. ¿Pøn ja wyeen yꞌaa̱w̱ yø jam myøøtꞌaj̱tɨp, jøts pøn ja xyøøw jam køxjaꞌ̱ay̱?
Jøts ja wyaṉdøø:
―Ja møj wɨndsønɨmts yøꞌ yjaꞌ.
25Xjats ja tnɨmaa̱y̱:
―Jaꞌats meets ja mmoꞌop midi ja yjaꞌajtpy, jøts ja Dios jaꞌ xmoꞌodɨt midi ja paa̱ṯꞌaj̱tmɨyɨp.

26 Jøts ja nɨsudsoꞌampy tkakajpxyꞌejxtɨ øyɨk ɨdøꞌøn ja ttanɨwam̱battɨt sa̱ jaty ja jam wyɨnaty wyaꞌ̱aṉ̃

jam mayjaa̱ꞌ̱yjotp; jɨnaxy ja ñɨgyumaa̱p̱ yjaj̱tøø ku ja jadeꞌen yikꞌadsoodøø, jøts ja neꞌegɨ yꞌaa̱w̱ amøñɨ
tꞌukyikꞌejtnɨdɨ.

Ku ja ja̱a̱ꞌy tyiktøwdɨ pønɨ janch ɨdøꞌøn jaꞌ ku ooꞌkpɨ jadɨgojk yjujkpyøktɨt
27Jøts ɨdøꞌøn ja saduceotøjk jamwɨnaa̱g̱ɨn yjaꞌ̱tmɨdøø jøts Jesús ja tꞌejxwaꞌ̱aṉdɨ. Kaꞌap ɨdøꞌøn ja saduceotøjk

ja tkupøktɨ jøts ku ooꞌkpɨ yꞌanmɨjaꞌ̱wɨn jadɨgojk pyɨdsimy jujkyꞌaj̱tpɨ xemɨkøjxp møøt ñɨneꞌkx; paty ja
tnɨmaadyøø ja Jesús:

28―Wɨndsøn, yɨdeꞌen jaMoisés tjaadyaa̱ṉ̃, pønɨk ñɨdøꞌøxy kuꞌøøky tyiktam̱p yam̱ ja kaꞌanɨm yꞌuꞌnk tpaa̱ṯɨ,
pønɨ jamts jaꞌ yꞌuch yꞌaj̱ch, jaꞌadsɨk tmøøtꞌamajtskɨp ja kuꞌøktyøꞌøxy jøts ja ttukpaa̱ṯt yꞌuꞌnk, jøts ja jadeꞌen
tkayikudɨgøꞌøty ja myɨguꞌuk. 29 Jats ɨdøꞌøn jaa̱ꞌ̱y yꞌijtyɨ, nɨwɨxujk ja tyukyaa̱ꞌ̱dyøjkꞌaṯtɨ jøts ja yjagyoobɨ
jawyeen yꞌamajtskɨyɨɨꞌñ jøts ja tkuꞌøꞌjky ja ñɨdøꞌøxy, nɨtuꞌuk yꞌuꞌnk ja ojts tkapaa̱ṯtɨ. 30Xjats ja mutskpɨ ja
tmøøtꞌamajtskɨyɨɨꞌñ ja kuꞌøktyøꞌøxy jøts ja nayɨdeꞌen tkuꞌøꞌjky, kaꞌap ja tyikꞌuꞌnkpaa̱j̱ty. 31 Jøts ja mɨdɨgøøkpɨ
ja twaa̱y̱ ja kuꞌøktyøꞌøxy jøts ja nayɨdeꞌen tkuꞌøꞌjky. Tum jadeꞌen yjaj̱tkøjxtɨ nɨwɨxujk, nɨ tuꞌugɨn pøn yꞌuꞌnk
tkayiktaa̱ṉ̃. 32 Jøts ja tøꞌøxyøjk nayɨdeꞌen yꞌoꞌjknɨmaa̱.̱ 33Kuts ɨdøꞌøn ja nøjkx jadɨgojk yjujkpyøktɨ, ¿pømbɨts
ɨdøꞌøn ja nøjkx tnɨdøꞌøxyꞌaty jadɨgojk, pø nɨwɨxujkxɨ ja tø tꞌatsnɨdøꞌøxyꞌaṯtɨ?

34Xjats ja Jesús ja ñɨmaa̱j̱yɨdøø:
―Yaa̱y̱ɨ døꞌøn yø jadeꞌen yjaty, yaa̱y̱ɨ nax̱wiiñ jadeꞌen yꞌamajtskɨdɨ ja yaa̱ꞌ̱y ja tøꞌøxy. 35Pøn paa̱ṯꞌaj̱tɨdɨp

jøts ja ñøjkxtɨt jam ma̱ Dios ja tø tꞌaꞌejxɨ, ku ja yjujkpyøktɨt jadɨgojk kaꞌap jam pøn tꞌukjotmayꞌaj̱tnɨt ja
amajtskꞌaj̱tɨn, nɨ tkaꞌukyikꞌamajtskyɨnɨdɨt yꞌuꞌnk yꞌunaꞌ̱jk jam pøn, 36 kaꞌap pøn yꞌukꞌooꞌknɨt yꞌuktɨgøøñɨt.
Tum jadeꞌen ja jam chɨnaañɨdɨt sam̱ aṉkɨlɨstøjktɨ. Tum Dios ja amuum uꞌnkꞌaj̱tɨdɨp unaꞌ̱jkꞌaj̱tɨdɨp, jaꞌagøjxp
ku døꞌøn ja jemchɨnaa̱ꞌ̱yɨn tø tpaa̱ṯtɨ ku ja jadɨgojk tø yjujkpyøktɨ jap ooꞌkpɨ agujkpy ja nwɨndsønꞌaj̱tɨmgøjxp.
37Køꞌøm paa̱ṯxɨ Moisés ja xuknɨjaꞌ̱wɨndɨ jøts ku ooꞌkpɨ yjujkpyøktɨ jadɨgojk ku ja jam ojts tꞌixy ja xɨmum
ñɨtøøwyɨdity. Pø yɨdeꞌenxɨ ja jam tmadøøy jøts ku ja Abraham, jøts ku ja Isaac, jøts ku ja Jacob ja tdiosꞌaṯtɨ
ja Dios Teety. 38Kidi ooꞌkpɨpts ja ñɨdiosꞌajtpy, pø jaꞌaxɨ ja ñɨdiosꞌajtpy jøts ja tyikjujkyꞌaṯt øy pøn.

39Wɨnets ja kaj̱pxwejpɨtøjk wɨnaa̱g̱ɨn ñømdøø:
―Janch tɨɨgyajpxy, wɨndsøn.
40 Jøts ja kaꞌ yꞌuknayꞌaꞌejxɨnɨyɨdɨ jøts ja tyiktøøꞌadøꞌøtstɨt, neꞌegɨ ja yꞌamondøø.
¿Janch ɨdøꞌøn ku ja David tꞌap̱ꞌaty ja Cristo?

41Xjats Jesús ja tnɨmaa̱y̱:
―¿Jøts sudso jadeꞌen mwaꞌ̱aṉdɨ jøts ku David ja Cristo tꞌap̱ꞌaty? 42Pø yɨdeꞌents ja David tyikwaꞌ̱aṉ̃ ja nøky

ku ja tjaa̱y̱ ja Salmos:
Yɨdeꞌen ja nwɨndsønꞌaj̱tɨm ja Dios Teety ñɨmaa̱j̱yøø:
“Putsɨnaaky øts nꞌagaꞌ̱ñꞌampy,
43kunɨm øts yø nmɨmajadaḵøxt pøn jaty mmɨdsepꞌaj̱tɨp.”
44¿Sudsoꞌampyts ja David tꞌap̱ꞌaty ja Cristo, pø wyɨndsønꞌajtpyts ja køꞌømbaa̱ṯ?

Ku ja Jesús tnɨgaj̱pxɨ ja kaj̱pxwejpɨtøjk ja kyaꞌøwyɨnmaa̱ꞌ̱ndyɨ
45May jaa̱ꞌ̱y ɨdøꞌøn ɨxam amɨdodujktɨp ku ja Jesús tnɨmaa̱y̱ ja pyabøjkpɨtøjk:
46―Øyɨmmnayꞌejxꞌetɨdɨt, ejxɨm yø kaj̱pxwejpɨtøjkmdawɨnꞌɨɨñɨdɨ kyaꞌøwyɨnmaa̱ꞌ̱ñ, jadeꞌen yø ñachøkyɨdɨ

jøts wyet yø tyekyꞌokꞌam̱ paa̱ṯ tpajɨdøttɨt, jøts jaꞌ yø chojktɨp ja nawyɨndsøꞌøgɨ jøts yø yikaj̱pxpooꞌkxtɨt
jam mayjaa̱ꞌ̱y agujkp, jøts ku yø tsap̱tøjkjøtpy tyøkɨdɨ tum ja tsɨnaabyajt yø tyatsɨnaawyaṉdɨp midi
jam tsap̱tøjkꞌokp, jøts ku kyaamyɨdɨ tum jam yø ñax̱tɨ tsɨnaabyɨ ma̱ døꞌøn yø myøjtøkɨdɨt. 47 Nayøꞌøxɨ
kuꞌøktyøꞌøxy ja pyɨktaꞌ̱aḵy tpøjkxɨdɨp jøts ñadyijyɨ ñadyagubøjkyɨdɨ ja Diosꞌajotꞌaj̱tɨn. Ja ti pøn jaꞌ, ja ti
pøn ñadyijyɨ jekyꞌampy tsap̱kaj̱pxtɨp, nayøꞌøxɨ jaꞌadɨ pøn kaꞌ ti tyiknɨgaxøꞌøktɨ, ñadyijyɨ øy jaa̱ꞌ̱yꞌaṯtɨ. Yø
yjadeꞌembɨ jaa̱ꞌ̱yts ɨdøꞌøn Dios møj yikꞌayoꞌop.

21
Ku ja kuꞌøktyøꞌøxy tpɨktaa̱j̱ky lyɨmunsɨ

1Xjats ɨdøꞌøn ja Jesús ojts tꞌixy jap tsap̱tøjkjøtpy ku ja kumeeñ jaa̱ꞌ̱y jam wyɨnaty tkugonɨdɨ ja lyɨmunsɨ
jam meeñꞌabøjkꞌɨɨꞌñjotp. 2 Jøts kuꞌøktyøꞌøxy majtsk ja pyujxmeeñuꞌnk jam tkugoꞌonɨmøø; 3wɨnets ja Jesús
ja pyabøjkpɨtøjk tnɨmaa̱y̱ jøts ja wyaa̱ṉ̃:

―Janch meets ɨdøꞌøn nnøjmɨ, jøts ku yø kuꞌøktyøꞌøxy ayoobɨ neꞌegɨ myɨnajxpy lyɨmunsɨ yø jam Dios
wyɨngujkp øy ɨdøꞌøn yø kyamaḇaa̱ḏɨ sam̱ o pøn yjaꞌ tpɨktaꞌ̱aḵtɨ. 4 Jaꞌ yø iiy yojxtɨp midi yø wɨndaꞌ̱aṉxɨyɨdɨp
yam̱ yø kuꞌøktyøꞌøxy ayoobɨ neꞌegɨ tpɨktaꞌ̱aḵy ja yiktuujnɨk ja ñɨdsɨnaa̱j̱yɨk.

Ku ja Jesús tnɨgajpxy jøts ku ja tsap̱tøjk yjett
5Jøts ɨdøꞌøn nɨwɨnaa̱g̱ɨn jamwyɨnaty tnɨmadyaꞌ̱aḵtɨ ja tsap̱tøjk, ku ja janch tsuj kyaxɨꞌɨky, ku tsaa̱̱ ja jadeꞌen

janch tsuj tmøøtꞌaty, jøts ja nayɨdeꞌen chujkaxɨꞌɨky midi jam wyɨnaty pøngapøn tø tyoxtɨ. Xjats ja Jesús
wyaa̱ṉ̃:

6―Jaꞌ̱aṯp ja tiempɨ ku yaꞌ̱aṯ kyujaꞌ̱wɨgyøxt ɨxa jadeꞌen xꞌejxtɨ, ku yø tsaa̱̱ nɨ tuꞌugɨn kyataꞌ̱aṉt nɨkɨɨbyety.
Ku ejxa̱ꞌa̱n jawyeen yikpɨktaꞌ̱aḵt ku wyɨnaty ja tɨɨdyuꞌunɨn xøøw wyɨngøñ

7Wɨnets ja tyiktøødøø jøts ja tnɨmaadyøø:
―¿Juunɨ wɨndsøn ɨdøꞌøn ja jadeꞌen yjaṯt? ¿Ti døꞌøn ja yiktanɨjaw̱ɨp jøts ku døꞌøn ja wyɨnaty jadeꞌen

yjaṯwaꞌ̱aṉ̃?

8 Jøts ja Jesús wyaa̱ṉ̃:
―Øyɨm mnayꞌejxꞌetɨdɨt, jøts kidi mee tø mnɨyjaj̱tnɨ ñɨwyɨndaa̱y̱ꞌaj̱tk. Kumɨ may ja myeꞌendɨt pøn øts

nxøøw nugo nadyanɨkaj̱pxɨdɨp ku ja ñøꞌømdɨt: “Cristo øts”; “Tø kyaꞌpxy ja tiempɨ.” Kidits mets ja xpanijkxy
jatyɨ. 9 Jøts ku xnɨmadoꞌaṯtɨt ja tsep, uk tyiktɨgaṯstɨ ja kyutujk adsepkøjxp, kidits memdsøꞌøgɨ; pø jawyeenxɨ
døꞌøn yaꞌ̱aṯ jadeꞌen ñaj̱xkøxt, kaꞌanɨmts ɨdøꞌøn wyɨnaty kyaꞌpxy jøts kyugøxɨt ja nax̱wiiꞌñɨt.

10Wɨnets ja tjaa̱ḵnɨmaa̱y̱:
―Ja møj ja mutsk kaj̱p nøjkx ñañɨbɨdɨꞌɨgyɨdɨ, jøts ja wɨndsøndøjk cheptuꞌundɨt ja xem ja yam̱ pøn

jaty ja naa̱j̱x ja kaj̱p tnɨtanaadyɨp ya̱ nax̱wiiñ. 11Møkꞌampy ujx ñax̱t, yuu paꞌ̱am̱ ñax̱kɨdaꞌ̱aḵt øy maḏsoo,
adsøꞌjkyɨbɨm ja tukɨꞌɨyɨ myiktukꞌejxtɨt ku ja Dios ejxaꞌ̱aṉ møk tpɨktaꞌ̱aḵt jam tsaj̱pwemp.

12 ’Jawyeentsmeemyikmaj̱tsmukøxwaꞌ̱aṉt, myikꞌɨxaꞌ̱aḏɨt omaḏsoo. Kutsmyikpaa̱ṯtɨt jøtsmyikwaṉøjkxtɨt
jam tsap̱tøjkjotp ma̱ myiktɨɨdyuꞌundɨt, myiktɨꞌɨdyɨt myiktsuꞌumdɨt puxøjkjøtpy, ja møj wɨndsøndøjk myik-
tawɨnguwaw̱ɨdɨt pøn jaty yikutujktɨp, jaꞌats ɨdøꞌøn ja mdukpøkyꞌaṯɨdɨp ku øts njaꞌ xpabøjkɨdɨ. 13 Jats meets
ɨdøꞌøn ja njaꞌ xnɨgubojkɨt. 14Kidits meets ja xwandijy pønɨ sa̱ mee mnagyubokɨt ku mee mnagyuꞌadsowɨyɨt.
15Øts meets ja wijyꞌaj̱tɨn nmoꞌop, øts meets nyikꞌayukpaa̱ṯp sa̱ mee mwaꞌ̱aṉt jøts ja mmɨdsep nɨsudsoꞌampy
kyaꞌadsojɨmbettɨt, jadiꞌiñɨ ja tmɨꞌamoꞌondɨt. 16Mdeety paa̱ṯ mdaa̱ḵ paa̱ṯ mee ngaꞌødyunɨyɨt. Tits ja chow ja
mmɨguꞌuktøjktɨ jøts jaꞌadɨ pøn mmɨnamyaa̱j̱yɨdɨp, myikꞌoogɨdɨp wɨnaa̱g̱ɨn meets jaꞌ. 17Tummɨdsep meets o
pøn mꞌejxɨt jaꞌagøjxp ku mee xjanchjaw̱ɨ. 18Kaꞌats meets jadiꞌiñɨ myikꞌejxɨgøꞌøty, nɨ tuꞌugɨn meets mwaa̱y̱
kyawɨndɨgøꞌøty. 19 Pønɨ mmɨdanaadyɨp tuꞌugyɨ amumjoojt, mbaa̱ṯpts meets ja nɨtsoꞌokꞌaj̱tɨn jøts meets
mꞌanmɨjaꞌ̱wɨn yjujkyꞌaṯt xemɨkøjxp.

20 ’Ku xꞌejxtɨt yø Jerusaléngɨt kaj̱p jøts ku amuum tseptumbɨtøjk tø ñɨꞌawɨdejtnɨyɨ, jadeꞌents meets ja
xnɨjaw̱ɨt jøts ku yø kaj̱p wyɨnaty tsojk kyudɨgøøwyaꞌ̱aṉ̃. 21Pønɨ pønts jam Judeɨt nax̱jotp wyɨnaty, wants ja
tkaknøjkxtɨ jam kojpkøjxp; pøn jaty jam Jerusaléngɨt kaj̱pjotp, wan ja jam tkakpɨdsømdɨ, jøts pøn jaty jam o
muum awaꞌ̱aṯs etjotp wɨdejttɨp, kidi ja wɨnet et wyɨmbettɨ jøts ja ñøjkxtɨt jam kaj̱pjotp. 22 Jaꞌabɨ xøøw ɨdøꞌøn
ja ayoꞌon myeꞌent, jaa døꞌøn ja jadeꞌen yjaṯt kyubatt sa̱ jaty Dios kyajpxy wyaꞌ̱aṉ̃. 23 ¡Ayoꞌijxyɨm ja tøꞌøxyøjk
yjaṯtɨt pøn jaty ja myutsk jam wyɨnaty tnɨkøjxpꞌaj̱ttɨp, pøn jaty ja myaxuꞌnk jam wyɨnaty tø kyaxøꞌøktɨ!
Pø jɨꞌɨyɨm yaꞌ̱ax̱yɨmxɨ døꞌøn ya̱ nax̱wiiñ yjaṯt, møk ja jaa̱ꞌ̱y ayoꞌon tpaa̱ṯtɨt tꞌejxtɨt. 24 Pømbɨ ooktɨp jam
tseptundaa̱j̱kjotp, pømbɨts yikmaṯstɨp jøts ja yiktsuꞌumdɨt omag̱aj̱p, øy yø Jerusaléngɨt kaj̱p øy sa̱ yiktuꞌunt,
øy ja jaꞌ̱aṯ jaa̱ꞌ̱y yø sa̱ tyunɨyɨt, kunɨm ja yꞌayoꞌon yø ttanaj̱xkøxt wɨnetnɨmts yø yikmajtstuꞌutt.

Sa̱ myeꞌent ja na̱xwiiꞌñɨt jaa̱ꞌ̱y myøjkudanaabyɨ
25 ’Wenk yø xøøw yø poꞌ yjaṯt, yø maa̱ḏsaꞌ̱ nayɨdeꞌen; jøts naa̱j̱x kaj̱p jadiꞌiñɨ tyaꞌ̱aṉdɨt, nɨti taḇyaj̱tɨn

tkapaa̱ṯtɨt, øy ja tsøꞌøgɨ yikꞌoꞌjknɨyɨdɨt ku tmadoꞌodɨt ja mejy tyojmjøꞌøkt øy maḏsoo. 26Yikꞌooꞌkjɨmbetɨdɨp
jaa̱ꞌ̱y tsøꞌøgɨ ku ja tnɨmadoꞌodɨt jøts ku jadeꞌen nax̱wiiñ yjaṯwaꞌ̱aṉ̃; jøts ku jaꞌabaa̱ṯ jadeꞌen yjaṯt ti jaty
jam tsaj̱pwemp ejtp. 27 Jaanɨmts ø xꞌejxtɨt, ja nax̱wiiꞌñɨt jaa̱ꞌ̱dyɨ myøjkudanaabyɨ, ku nmɨmeꞌent yootsjøtpy
ja nmøkꞌaj̱tɨn, jaj̱pɨm tsamam̱bɨm ja nꞌajuꞌuk nyikaxøꞌøkt. 28 Ku døꞌøn ja jadeꞌen yjaj̱tꞌukwaꞌ̱aṉt, møk
mnabyɨktaꞌ̱ag̱ɨdɨt jøts xjøpꞌejxtɨt jøts ku tsojk myeꞌent pøn myiknɨtsoꞌokꞌaṯɨdɨp.

29Ñayɨ tyamɨmadyaḵpaj̱tɨyɨɨꞌñ jaꞌ jaduꞌuk ejxpajtɨn madyaꞌ̱aḵy jøts ja wyaa̱ṉ̃:
―Ku xꞌejxtɨ ja iigɨ kipy uk øy ti kipy kyaꞌ̱aḏɨgach ja yꞌaa̱y̱. 30Ku kujk xyɨmumnɨ, jats ja waꞌ̱aṯs xnɨjaw̱ɨdɨ jøts

ku poot wyɨngøñ ku ja nøø ja tuu myenwaṉɨ. 31Nayɨdeꞌents ɨdøꞌøn jaꞌ ku xꞌejxtɨt jadeꞌen ja ayoꞌon, jadeꞌents
ja xnɨjaw̱ɨdɨt jøts ku wyɨngøñ ja Dios kyutujk midi ja tyanɨtanaapy yjaa̱ꞌ̱y.

32 ’Janch øts ɨdøꞌøn nwaꞌ̱aṉ̃ jøts ku døꞌøn ja jaa yjaṯt nam̱gaꞌanɨm yꞌooꞌkixy pøn jaty ja ɨxyam̱ jujkyꞌaj̱ttɨp.
33Naj̱xp yꞌity ja naa̱j̱x ja tsaj̱p, øy yø juunɨ kyudɨgøꞌøty, jøts øts nꞌayuujk nɨjuunɨ yø kyakixy kyanaxy.

34 ’Øyɨmmjaa̱ꞌ̱yꞌaṯtɨt, kidi mꞌaa̱w̱ mjoojt xamɨyoxtɨ midi yiktundɨgøøpy, kidi ja nøø ja muꞌuk xunkꞌaṯtɨ, kidi
meets ja neꞌegɨ xajotɨgøydɨ ti jaty ja ejtp nax̱wiiñ jøts jadeꞌen adsuꞌjkymgayikubaa̱ḏɨdɨt 35sam̱ nakymyukyɨn,
jadeꞌen ja yiknɨmeꞌendɨt pøn jaty jujkyꞌaj̱ttɨp øy maḏsoo ya̱ nax̱wiiñ. 36 Jøpꞌejxtɨts meets, ajotꞌaṯꞌettɨ ja Dios
jøts mnɨwaꞌ̱aḏsɨdɨt ja ayoꞌon midi tunɨp jaṯɨp, jøts ø xwɨnguwaꞌ̱ag̱ɨdɨt am̱gujk jotkujk, ja nax̱wiiꞌñɨt jaa̱ꞌ̱y
myøjkudanaabyɨ.

37Xɨnaxy ɨdøꞌøn ja Jesús jam yikꞌɨxpiky tsap̱tøjkjotp, jøts ja koots ñijkxy jam kojpkøjxpmidi yiktejp Olivos.
38 Jøts ja mayjaa̱ꞌ̱y jam tsap̱tøjkjotp ejtp xyumɨnøjkxtɨ jøpyɨ jøts ja jam pyatmadøyɨyɨ.

22
Ku ja Jesús yikajpxyꞌaty jøts ja yikma̱tst

1 Ja pas̱kɨ xøøw ɨdøꞌøn wyɨnaty pyatpy ku ja tsap̱kaaky yikay jadiꞌiñɨ midi kalevadurɨ møøt. 2 Jøts ja
teetywɨndsøndøjktɨ jøts ja kaj̱pxwejpɨtøjktɨ tjanchꞌɨxaꞌ̱aḏɨ ja taa̱y̱ sudsonɨm ja tꞌukyikꞌooktɨt ja Jesús, ja
mayjaa̱ꞌ̱yts ja chøꞌjkɨdɨp.

3Xjats ja Judas Iscariote ja mɨkuꞌ tyatøjkɨyøø, jaꞌ ɨdøꞌøn ja pabøjkpɨtøjk møøt kyaꞌ̱pxtɨ nɨmakmajtsk. 4 Jøts
ja ojts tnɨnijkxy ja teetywɨndsøndøjktɨ møøt ja taj̱k mayut, jøts ja ojts tmɨnagyajpxyɨ, ojts ja tkajpxyꞌaṯtɨ
sudso ja tkøyaḵt ja Jesús jøts ja tmaṯstɨt. 5 Jøts ja jadeꞌen yjotkujkꞌaṯtɨ, ojts ttamɨꞌawaṉɨdɨ meeñ ja Judas,
jøts ja ttamɨjuꞌudyɨt ku ja tkøyaḵt ja Jesús; 6kyupøjk ja jadeꞌen jøts ja tꞌɨxaadyøjkɨyɨɨꞌñ ja taa̱y̱, jøts ja wɨnet
tkøyaḵt ku ja mayjaa̱ꞌ̱y jam kyaꞌettɨt.

Ku ja nwɨndsønꞌaj̱tɨm yjaa̱ḵꞌukꞌaꞌuxꞌaj̱tnɨ ja pyabøjkpɨtøjk
7Xjats ja xøøw tpaa̱j̱ty ku ja tsap̱kaaky kyayikay levadurɨ møøt, xjats ɨdøꞌøn ja borreegɨ maxuꞌnk wyɨnaty

yꞌookwaꞌ̱aṉ̃, jøts jaꞌ ɨdøꞌøn yikyøxyꞌaj̱tp ku ja pas̱kɨ xøøw ñaxy. 8Wɨnets ja Jesús tkejxy ja Pedromøøt ja Juan,
yɨdeꞌen ja tnɨmaa̱y̱:



LUCAS 22:9 97 LUCAS 22:36
―Nøjkxtɨ jøts ja pas̱kɨ aꞌux xyikꞌawejxtɨt.
9 Jøts ja tyiktøødøø yɨdeꞌen:
―¿Mam̱ts øøts ja xukꞌaꞌejxɨwyaꞌ̱aṉ̃?
10 Jøts ja Jesús ja yꞌadsoojɨdøø:
―Ku net jam mgaj̱ptøkɨdɨt, jam ɨnet tuꞌuk xpaa̱ṯtɨt jaa̱ꞌ̱y pøn jam wyɨnaty nøø twejtsp tsiiyjøtpy. Jaꞌats

mbanøjkxtɨp jam tyøjkjotp, pønɨ ma̱ yjaꞌ̱aṯy jamts mjaꞌ̱aṯtɨt, 11 jøts ja kudøjk xnøjmɨdɨt: “Yɨdeꞌen ja wɨndsøn
wyaꞌ̱aṉ̃: ¿Maḵ ɨdøꞌøn ja tøjkjoojtma̱ ja tmøøtꞌaꞌuxꞌaṯt ja pyabøjkpɨtøjk,maḵ ɨdøꞌøn ja tkaꞌadyɨt ja pas̱kɨ aꞌux?”
12Wɨnets meets ɨnet ja tøjkjoojt myiktukꞌejxtɨt jap nɨpatøjkijxpy aꞌejxɨ abaa̱ḏɨ; japts xyikꞌawejxtɨt ja aꞌux.

13Xjats ɨdøꞌøn ja ojts ñøjkxtɨ jøts ja jam jadeꞌen tjanchpaṯtøø sa̱ Jesús ja wyɨnaty tø ñɨɨꞌmxyɨdɨ, jøts ja jam
tꞌaꞌejxɨdøø ja pas̱kɨ aꞌux.

14Kuts ja aꞌuxꞌaj̱tk tpaa̱j̱ty, xjats ja Jesús møøt ja kyudanaabyɨtøjk twɨnguwaꞌadsɨyɨɨꞌñ ja kaabyajt. 15 Jøts ja
tnɨmaa̱y̱:

―¡Ɨxyam̱nɨm meets ɨnet ja pas̱kɨ aꞌux jadeꞌen nmøøtkaamyuky sam̱ ø ndyimchøkyɨn nam̱gaꞌanɨm ø
nꞌøøky! 16 Janch øts ɨdøꞌøn nwaꞌ̱aṉ̃ jøts ku meets ɨxyam̱yɨ jadeꞌeñɨ njaa̱ḵmøøtkay jaanɨm jadɨgojk kumyeꞌent
ja Dios kyutujk midi ja tyanɨtanaapy yjaa̱ꞌ̱y.

17Wɨnets ja tnɨxaj̱ɨyɨɨꞌñ tuꞌuk uujkꞌɨɨꞌñ, jøts ja jawyeen ttukmøjaꞌ̱wɨyɨɨꞌñ ttukunuuꞌkxyjaꞌ̱wɨyɨɨꞌñ ja Dios
Teety, jøtsnɨm ja wyaa̱ṉ̃:

―Axaj̱ɨdɨ yaꞌ̱aṯ jøts xꞌukwaꞌ̱kxtɨt; 18øts køꞌømwam̱p jøts ku ø kaꞌap tsojk nꞌukꞌuknɨt yø uvɨ tsaꞌ̱am̱ nøøꞌuꞌnk,
jaanɨm jadɨgojk ku Dios ja kyutujk tyikmeꞌent midi ja tyanɨtanaapy yjaa̱ꞌ̱y.

19 Jøts ja tnɨxaj̱ɨyɨɨꞌñ tsap̱kaaky, ojts nayɨdeꞌen ttukmøjaw̱ɨ ttukunuuꞌkxyjaw̱ɨ ja Dios Teety, jøts ja
tꞌadujkpaj̱kxɨ ja kyudanaabyɨtøjk jøts ja tmøꞌøy, yɨdeꞌen ja tnɨmaa̱y̱:

―Kaydɨ yaꞌ̱aṯ, yøꞌ øts ɨdøꞌøn ñamyayɨ nneꞌkxꞌajtpy midi meets mnɨtsoojkɨngøjxp ɨnet mnɨyoxp.
Mduꞌundɨp yaꞌ̱aṯ jadeꞌen øts njaꞌ̱myajtsɨngøjxp.

20Nayɨdeꞌen ja uujkꞌɨɨꞌñ ja ttuuñ ku ja yꞌaꞌuxꞌaj̱tkøjxtøø, jøts ja wyaa̱ṉ̃:
―Yaꞌ̱aṯ tsap̱nøøꞌuujkɨn ɨdøꞌøn ɨxyam̱ tam̱p ejxpajtɨn ku ja Dios Teety ja wyaṉdaꞌ̱aḵy tyikꞌaduky sam̱dam

ja ttamɨꞌawaꞌ̱aṉɨyɨɨꞌñ ja nax̱wiiꞌñɨt jaa̱ꞌ̱y ja nɨtsoꞌokꞌaj̱tɨn. Ɨxyamts ɨdøꞌøn ja choꞌondaꞌ̱aḵy ku øts ja nnɨꞌjpy
ɨnet wyɨdsuꞌunt wyɨdax̱t.

21 ’Pønts ø xkøyaḵp, pøn ø xkaꞌødyunwam̱p, ɨxya̱ øts ja møøt ngay, kidi maj̱ɨp jaꞌ. 22 Jaꞌ ø nbadumpy midi ø
tø nyiktanɨpiky; ¡jaꞌ ayoꞌijxyɨm jaj̱tp pøn ø xkøyaḵwam̱p!

23 Jøts ja ñayiktøønax̱waꞌ̱jkɨdøø agøꞌømyɨ, pøn ɨdøꞌøn jadeꞌen kaꞌøyꞌadøꞌøtswam̱p.
Ku ja Jesús kyudanaabyɨtøjk tkajpxyꞌaṯtɨ pøn ɨdøꞌøn jawaanɨ møj pɨdsøꞌømp

24Xjats ja xem yam̱ tkajpxyꞌaj̱tpɨnɨbøjkɨdøø pømbɨ døꞌøn jadyimyꞌukmøjtøkɨp. 25 Jøts Jesús ja ñɨmaa̱j̱yɨdøø:
―Jadeꞌen møj wɨndsøn tꞌanaꞌamdɨ ja naa̱j̱x ja kaj̱p pønɨ sa̱ ja ttsoktɨ; jøts pøn jaty tnɨgubaj̱kꞌaj̱ttɨp o ti,

jaꞌats yiktejtɨp jøts ku ja tꞌødyundɨ øy pøn. 26Kaꞌats meets ɨdøꞌøn jadeꞌen mjaa̱ꞌ̱yꞌaṯtɨt; pønɨ pøn møjtøjkɨp,
pønɨ pøn anaꞌamp, kidi ja jawyeen namyɨdunɨ ttsøky; jaꞌ ɨdøꞌøn paa̱ṯꞌaj̱tɨp ja myɨguꞌuk tpudøkɨp. 27¿Pømbɨ
døꞌøn møjtøjkɨp? ¿Jaꞌ pøn yikwɨndsøꞌjkɨp, uk jaꞌ pøn wɨndsøꞌjkɨp ma̱ ja kaadyaa̱j̱k jam? ¿Kidi jaꞌajɨp
møjtøjkɨp pøn jam tø twɨnguwaadsɨ ja kaabyajt jøts ja yikwɨndsøꞌøgɨ? Ɨxyaṯs meets jadeꞌen nmøøtwɨdity
sam̱ jaꞌ pøn ja myɨguꞌuk wyɨndsøꞌjkɨp.

28 ’Tøts meets xmøøtꞌayoꞌombaa̱ṯy, tø nayɨdeꞌen xmɨdanɨdɨ wɨneꞌenɨn øts ɨxyam̱ xmøøtwɨdettɨ. 29 Paty
meets mbaa̱ṯꞌatyɨ nmoꞌot ja Dios Teety kyutujk midi ja tyanɨtanaapy yjaa̱ꞌ̱y, nayɨdeꞌen sam̱ øts ja tø
xmøꞌøyɨn, 30 jøts mgaꞌadyɨt mꞌuuktɨt øts ngaabyajtkøjxp ku øts ja njaa̱ꞌ̱y ja kutujk ndanɨtanɨt, jøts mꞌɨxaꞌ̱aḵtɨt
ma̱ ø nyikutukt jøts xɨɨdyuꞌundɨt ja Israelɨt jaa̱ꞌ̱y nɨdukɨꞌɨyɨ.

Ku ja Jesús køꞌøm tnɨgajpxy jøts ku ja Pedro ja kyuꞌøønɨyɨt
31Nayɨdeꞌen ja nwɨndsønꞌaj̱tɨm wyaa̱ṉ̃:
―Simón, Simón, tyimdyø jøts mɨkuꞌ yjaꞌ myøjtøkɨt. Tø ja tꞌamɨdøy ja Dios Teety ja tɨyꞌaj̱tɨn jøts

meets ja øy øy myikꞌayoꞌombaa̱ḏɨt, yikxon meets ja mduktanɨꞌejxwaꞌ̱aṉ̃ɨ; 32 tøts me nnɨꞌamɨdowɨ jøts kidi
yikmɨmajadaꞌ̱aḵy ja mjanchjaꞌ̱wɨn ku jadeꞌen mꞌukjaṯt mꞌukubatt. Kuts ja mꞌajotꞌaj̱tɨn jadɨgojk tuꞌugyɨ
xyikꞌett, kaj̱pxjotꞌamøjkɨts ja mmɨguꞌuk pøn jaty ø njaꞌajtpy.

33 Jøts ja Simón wyaa̱ṉ̃:
―Wɨndsønꞌaj̱tɨm, ku me mꞌukyiktsuꞌumt, nayɨdeꞌents øts nyiktsuꞌumt, ¿ti ti ø nnɨdaꞌ̱am̱p? Mjadyimy-

jaꞌøøky mets, nmøøtꞌookpts mets.
34Wɨnets Jesús ja ñɨmaa̱j̱yøø:
―Øts Pedro døꞌøn wam̱p jøts ku tsap̱nɨꞌaa̱w̱ wyɨnaty kaꞌanɨm yꞌayaj̱xjɨꞌɨkñɨm, ku mets wyɨnaty tɨgøøk ojk

tø xkuꞌøøꞌnɨ jøts ku me xkaꞌijxyꞌaty.
Ku Jesús tnɨmaa̱y̱ kyudanaabyɨtøjk jøts ku ja tyagødaꞌ̱aḵwaꞌ̱aṉ̃ɨdɨ ja ayoꞌon

35Xjats Jesús ja yiktøøjɨdøø:
―Ku meets ojts nguexy jadiꞌiñɨ, ku ja pejn ngadukwejtstøø, ku ja meeñ abøjkꞌɨɨꞌñ ngadukondøø, ku

ja mgøꞌøk paa̱ṯ xkakondøø, ¿saṯs meets ojts mdyimyjaty? ¿Ti ojts mguidyimꞌijtxyɨdɨ o døꞌøn ja jadeꞌen
xkakondøø?

Jøts ja yjanchwaṉdøø:
―Janch kaꞌap øøts ojts ti xkaꞌejtxɨ.
36Wɨnets ja ñɨmaa̱j̱yɨdøø:

―Yamnɨmts ɨnet ja pejn xwetstɨt pønɨ pøn yjaꞌ jam, nayɨdeꞌen ja meeñ abøjkꞌɨɨꞌñ; pønɨ pøn ja chujx
kaꞌejtxɨp, wan ja ñɨjan ttøøky jøts ja ttajuꞌuty. 37Øts wam̱p, wan ɨdøꞌøn jadeꞌen tjaty, jabɨ kuwaṉyɨmxɨ jadeꞌen
yjaṯt sa̱ Dios kyajpxy wyaꞌ̱aṉ̃: “Møøt kaꞌøy jaa̱ꞌ̱y ja yikꞌamachomujky.” Jadeꞌents øts ɨdøꞌøn nyiktuꞌunt sa̱ øts
jap tø nyiknɨgajpxy. Kaꞌpxy ɨdøꞌøn ja jadeꞌen yjaṯt kyubatt.

38 Jøts ja wyaṉdøø:
―Wɨndsønꞌaj̱tɨm, pø ɨxyaṯs majtsk tsujx.
Jøts ja yꞌadsøøy:
―Amøñɨdɨ.
Ku ja Jesús tꞌajotꞌaty ja Dios Teety jam Getsemaní

39Xjats ja Jesús chøꞌjñ, jøts ja ñijkxy jam kojpkøjxp midi yiktejp Olivos ma̱ døꞌøn ja jam xyumɨyøꞌøyꞌity;
jøts pyabøjkpɨtøjk ja pyadsoꞌonøø. 40Kuts ja jam yjaꞌ̱jty, jøts ja ñɨmaa̱j̱yɨdøø:

―Ajotꞌaṯtɨ Dios Teety, jøts kidi myikmajadaꞌ̱aḵtɨ.
41 Jøts ja ojts yjɨyøꞌøy nadyuꞌuk, ñajtsyøꞌøyɨyɨɨꞌñ nɨjagam. Jamts ja ñagyuxendyaa̱j̱køø, jøts ja jam Dios

Teety tꞌajotꞌaj̱ty 42yɨdeꞌen:
―Dios Teety, pønɨ mdsøjkpy, jøts ø kaꞌ jadɨneꞌen nꞌayoꞌombaa̱ṯt; kidi øtsɨpts njaꞌ køꞌøm nyiktumpy, jaꞌ ø

nbadumpy pønɨ sa̱ me xamɨdsøky.
43 Wɨnets aṉkɨlɨs ja tuꞌuk ñɨmejnøø midi tsaj̱pjøtpy tsoꞌomp, jøts ja myøjaa̱w̱møøjyøø.

44Tyimchaachjaꞌ̱wɨpts ja møk ku døꞌøn ja jadeꞌn yjaṯwaꞌ̱aṉ̃, jøts ja ojts tjaa̱ḵtyimyøktuñ tjaa̱ḵtyimyꞌajotꞌaj̱ty
ja Dios Teety amumjoojt. Janch yikxon ja yjaꞌanuuꞌkxɨñɨ, jadeꞌen yꞌanuuꞌkxɨ ja wyɨxeꞌkxy sam̱ nɨꞌjpy kom
kom wyɨxeꞌkxyɨn.

45Kuts ja Diosꞌajotꞌaj̱tꞌabaj̱tɨyɨɨꞌñ, jøts ja ojts tnɨmiñ ja pyabøjkpɨtøjk ma̱ ja jam wyɨnatyɨ. Maa̱ḏɨp ja jam
ku ja tpaa̱j̱ty, ja jotmay ja jadiꞌiñɨ yikjotkøjxɨdɨp. 46Wɨnets ja tnɨmaa̱y̱:

―¿Tigøjxp kummaꞌ̱aḏɨ? Pɨdøꞌøktɨ, jøts ja Dios Teety xꞌajotꞌaṯtɨt jøts kidi mɨbaa̱ṯ mɨkuꞌ yjaꞌ mmɨmajadaꞌ̱a-̱
gyɨdɨ.

Ku ja Jesús yikma̱jch
47 Nay ɨxam ja Jesús wyɨnaty jadeꞌen kyajpxy ku yjaꞌ̱jty may jaa̱ꞌ̱y. Ja Judás ja twɨnyøꞌøpy pøn ja

pabøjkpɨtøjkwyɨnaty nɨmakmajtskmøøt tø yꞌukaꞌ̱pxtɨ, jøts ja twɨngumeꞌenɨyɨɨꞌñ ja Jesús jøts ja ojts ttsuꞌkxy.
48Wɨnets nwɨndsønꞌaj̱tɨm ja tnɨmaa̱y̱:

―Judás, ¿jadeꞌeñɨ øts ɨdøꞌøn xkøyaky ku ø xtsuꞌkxy?
49 Jøts pøn ja Jesús jam wyɨnaty møøtwɨdejtɨp, ku ja jadeꞌen tꞌejxtøø, wɨnets ja yiktøøjøø:
―Wɨndsønꞌaj̱tɨm, ¿nadyagubojkɨm yø tsujx?
50Jøts ja nɨduꞌuk tyiktsaachɨyɨɨꞌñ ja teetywɨndsøn tyumbɨ, ojts yꞌagaꞌ̱ndyaṯsk ja tkajtspoꞌjtɨyɨ. 51Kaꞌap Jesús

ñɨɨmy, yɨdeꞌen ja wyaa̱ṉ̃:
―Majtstuꞌuttɨ; wan jadeꞌeñɨgøjy.
Jøts ja tkønɨxaj̱øø ja soldaḏɨ tyaṯsk jøts ja tyiktsøøjky. 52 Xjats ja tnɨmaa̱y̱ ja teetywɨndsøndøjktɨ, ja

kaj̱pxwejpɨtøjktɨ, ja møjaa̱ꞌ̱dyøjktɨ wɨneꞌenɨn ja jam wɨnaty tø myendø jøts ja yiktsoonwaꞌ̱aṉ̃ɨ:
―Ja tsujx, ja kipy meets yam̱ xanɨmemp. ¿Ti øts yjaw̱ɨ tø ndunɨ? ¿Tø øts yjaw̱ɨ nmaaꞌtsnɨ? 53Ku meets

jamyꞌijty nxumɨmɨnabyaa̱ḏyɨ jabom jabom jam tsap̱tøjkjotp, nɨwɨneꞌenɨntsmeets yꞌijty sa̱ xkatuñ xkanøjmɨ;
yam̱ts meets wɨnet tø mnax̱waꞌ̱aḵy ku ja et tø chuuꞌjɨ kyoodsɨ jøts mɨkuꞌ yjaꞌ jadeꞌen myajadaꞌ̱aḵy.

Ku ja Pedro tkuꞌɨɨñ jøts ku ja kaꞌ tꞌijxyꞌaty ja Jesús
54Wɨnets ja tmaj̱tstøø ja Jesús, jøts ja tyiknøjkxtøø jam teetywɨndsøn tyøjkwɨndum; jøts Pedro ja ojts

tpanijkxy ɨxꞌoojk, jagam ja tpayøꞌøy. 55 Jøts jøøn ja jam taj̱kyujkꞌam̱ tyikmøjɨdøø, jamts ja tnɨdsɨnayꞌawɨde-
jttøø jøts ja Pedro nay jam yꞌɨxaḵmøø. 56Wɨnets tøꞌøxyøjk ja tuꞌuk yꞌejxøø pøn jam wyɨnaty tump, jøts ku
jøøn ja jam twɨndsøønɨ, wɨnets ja tɨyɨm wyɨnꞌejxøø jøts ja wyaa̱ṉ̃:

―Yøꞌøts ja Jesús yꞌijty tmøøtwɨdejtp.
57Kaꞌats Pedro ja tkupiky, yɨdeꞌen ja wyaa̱ṉ̃:
―Kaꞌ ø mɨguꞌuk ja nꞌijxyꞌaty.
58 Jøts jawaandøkɨ yꞌijty, xjats jaduꞌuk yꞌejxpaj̱tøø, jøts ja wyaa̱ṉ̃:
―Mets yø yꞌijty møøtwɨdijtpy, ¿kidi?
Kaꞌats ja Pedro ñɨɨmy, yɨdeꞌen ja wyaa̱ṉ̃:
―Mixy, kaꞌap ja yꞌøtsɨ, kaꞌ øts ja nmøøtwɨdity.
59Tø wyɨnaty tukoorɨ ñaxy ku ja jaduꞌuk møktaꞌ̱aḵy wyaa̱ṉ̃:
―Janch yøꞌ tam yø yꞌijty myøøtwɨdijtpy, pø nayɨ Galileɨt jaa̱ꞌ̱yts yøꞌ.
60Xjats ja Pedro wyaa̱ṉ̃:
―Mɨguꞌuk, nguidyimñɨjaꞌ̱wɨp øts pø ti mets jadeꞌen mmadyaꞌkpy.
Jøts nay jatyɨ nay ɨxamnɨ ja jadeꞌen kyakaj̱pxꞌabaa̱ḏɨ ku ja tsap̱nɨꞌaa̱w̱ tuꞌuk yꞌayaj̱xy. 61 Jøts ja

nwɨndsønꞌaj̱tɨm tꞌejxjɨmbijty ja Pedro, wɨnets ja Pedro tjaꞌ̱myejch ku nwɨndsønꞌaj̱tɨm ja wyɨnaty tø ñɨɨꞌmxyɨ:
“Ku tsap̱nɨꞌaa̱w̱ ɨnet yꞌayaꞌ̱ax̱t, tø mets wyɨnaty tɨgøøk ojk xkuꞌøøꞌnɨ jøts ku me kaꞌ xꞌijxyꞌaty, jøts ku me kaꞌ
xnɨjaw̱ɨ.” 62Xjats ja Pedro yøꞌøpyɨdsɨɨmy janchnɨyax̱nɨ.

Ku ja Jesús yiktaxiꞌiky yiktaguyaty
63Jøts ja jaa̱ꞌ̱dyɨ pøn ja Jesús wyɨnaty tkøjøꞌømꞌaj̱ttɨp, ojts ja ttaxeꞌektɨ ttayaꞌ̱ax̱tɨ, jøts kawɨneꞌen twɨnwoptɨ

tjøpwoptɨ. 64Ojts ja twɨndsumdɨ jøts ja twɨngoxtɨ tjøpkoxtɨ, yɨdeꞌen ja tnøjmɨdɨ:

―¡Uknajtsjaw̱ɨ pøn yjaw̱ɨ tø mgøxyɨ!
65Kawɨneꞌenɨn ja tjemnɨmaadyøø ttenɨmaadyøø.
Ku ja Jesús yikwa̱a̱nijkxy jam kutujkta̱a̱jkjotp

66 Xjats ku xyɨɨjndyaj̱ky jøts ja jamɨt møjaa̱ꞌ̱dyøjk ñamyujkɨdøø møøt ja teetywɨndsøndøjktɨ, møøt ja
kaj̱pxwejpɨtøjktɨ, jøts ja tyiknøjkxtøø ja Jesúsma̱ jamyøjkutujktaa̱j̱k ja jamdɨ. Jøts ja jam tyiktøødøø yɨdeꞌen:

67―Tukmadook øøts, ¿janch mets ɨdøꞌøn myiktejp Cristo midi yiknɨtsokp?
Jøts ja yꞌadsoojɨdøø:
―Kunet njanøjmɨdɨt jøts ku ja yꞌøtsɨ, kaꞌatsmeets ɨnet xmɨbøkt. 68Kutsmeets ɨnet nyiktøꞌøtt, kaꞌatsmeets

ɨnet xꞌadsojɨmbett, nɨjadeꞌen meets ɨnet xkamajtstuꞌutt. 69Nay ɨxyam̱yɨts øts ɨnet ja Dios Teety nbuꞌɨxaa̱g̱ɨt
kyutujktaa̱j̱k jøpꞌam̱, pøn ja myøkꞌaj̱tɨn kamaabyɨm.

70Wɨnets ja nɨdukɨꞌɨyɨ wyaṉdøø, nɨdukɨꞌɨyɨ ojts yiktɨyɨ:
―¿Janch mets ɨdøꞌøn Dios Uꞌnk?
Jøts Jesús yꞌadsøøy, yɨdeꞌen ja tnɨmaa̱y̱:
―Øts ɨdøꞌøn jaꞌ, nagyøꞌøm meets ɨxa jadeꞌen tø mwaꞌ̱aṉ̃.
71 Jøts ja wyaṉdøø:
―¿Ti ejxpɨ ti nɨjaꞌ̱wɨbɨ jaa̱ḵtsojkɨyɨp? Tøxɨ adøm yø yam̱ køꞌøm ndyimyadøꞌøyɨn sa̱ yø køꞌøm wyaꞌ̱aṉ̃.

23
Ku ja Jesús twɨnguwaꞌ̱jkɨyɨɨꞌñ ja Pilato

1Wɨnets ja tyanagyukɨgyøjxtøø, jøts tyiknøjkxtøø ja Jesús jam Pilato wyɨngujkp. 2 Jøts ja jam tnɨꞌøøꞌnɨ-
nax̱waꞌ̱aḵtø yɨdeꞌen:

―Tø øøts yø jaa̱ꞌ̱y ngubaa̱ḏɨ, yøꞌ tkaj̱pxmaꞌ̱tp adøm ja nmɨguꞌuk. Yɨdeꞌen yøwyaꞌ̱aṉ̃ jøts øøts ja yjaduꞌukpɨ
wɨndsøn ngamɨgubatt midi yaꞌ̱aṯ naa̱j̱x kaj̱p tnɨtanaapy. Nayɨdeꞌen øøts yø xnɨmaamyɨ jøts ku yøꞌ Cristo,
tyimy ja møj wɨndsøn midi yiknɨtsokp.

3Xjats Pilato ja tyiktɨɨy:
―¿Janch mets ɨdøꞌøn israelɨt jaa̱ꞌ̱y mnɨwɨndsønꞌajtpy?
Wɨnets ja Jesús yꞌadsøøy jøts ja wyaa̱ṉ̃:
―Janch øts jaꞌ, kaꞌ me nugo mwaꞌ̱aṉ̃.
4 Jøts ja Pilato tnɨmaa̱y̱ ja teetywɨndsøndøjktɨ møøt ja mayjaa̱ꞌ̱y:
―Nɨti pøky yø jaa̱ꞌ̱y, nɨti tundɨgøꞌøyɨn yø tkatuñ.
5Tiii møktaꞌ̱aḵy ja tyimñømdɨ:
―Yøꞌ, Judeɨt jaa̱ꞌ̱y nugo tkaj̱pxmaꞌ̱tp ku kyøꞌøm wyɨnmaꞌ̱aṉ̃ yø ttukꞌɨxpiky. Jam yø ojts Galilea jadeꞌen

yꞌadøtspɨnax̱waꞌ̱aḵy, jøts yø ɨxyaḇaa̱ṯ jadeꞌen tpamiñ, ɨxyaḇaa̱ṯ jadeꞌen tkamajtstuꞌuty.
Ku ja Jesús twɨnguwaꞌ̱jkɨyɨɨꞌñ ja Herodes

6Kuts Pilato ja jadeꞌen tmadøøy, xjats ja tyiktɨɨy pønɨ janch Galileɨt jaa̱ꞌ̱y ɨdøꞌøn jaꞌ. 7Kuts ja ñømdøø
jøts ku jadeꞌen, wɨnets ja ojts ttanɨnijkxy ja Herodes pøn wyɨnaty møjkudunkꞌaj̱tp jam Galilea, tyimbyøn ja
wyɨnatymɨ jam Jerusalén jaꞌabɨ xøøw. 8Kuts ja Herodes twɨnguꞌejxɨyɨɨꞌñ ja Jesús, jøts ja yjantyimxyondaa̱j̱ky;
jekyɨp ɨdøꞌøn ja wyɨnaty tyimyjawɨnꞌejxwaꞌ̱aṉ̃ jøts ja jadɨneꞌen kaꞌ twɨnꞌijxñɨm, tø ja wyɨnaty yiktamɨ-
madyaꞌ̱aḵy jøts ja jadeꞌen tnɨjaw̱ɨ, yjøpꞌijxpyts ja tꞌejxɨt øy juunɨ ja myɨlag̱rɨꞌaj̱tɨn. 9Kawɨneꞌen ja ttɨɨbyɨjky,
jøts ja Jesús kyidyimyꞌadsoop jaꞌ. 10 Ɨxam ɨdøꞌøn ja teetywɨndsøndøjk wyɨnatyɨ møøt ja kaj̱pxwejpɨtøjktɨ,
jaꞌats jam møkꞌampy jantyimyꞌøøꞌndɨp. 11Xjats ja Herodes møøt ja tyumbɨtøjk taꞌajkɨnꞌampy tjemdundɨ
ttedundɨ ja Jesús, jøts ja tnɨxeꞌektɨ ttaxeꞌektɨ, ojts wet ja ttuktatøkɨdɨ sam̱ møj wɨndsøn wyetɨn, jøts ja
Herodes ja ttanɨguejxy ja Pilato jadɨgojk. 12Wɨnets ja ñamyɨguꞌukpøjkɨdøø jadɨgojk ja Pilatomøøt ja Herodes,
namyɨdsepꞌaj̱tɨdɨp ɨdøꞌøn ja wyɨnaty.

Ku ja Jesús ñɨdujkɨyɨɨꞌñ jøts ja yꞌookt
13 Jøts ja Pilato twaa̱m̱ujky ja teetywɨndsøndøjktɨ, ja kudunktøjktɨ, møøt ja mayjaa̱ꞌ̱y, 14 jøts ja tnɨmaa̱y̱:
―Meets yø jaa̱ꞌ̱y ya̱ tø xanɨmiñ jøts mnømdɨ jøts ku yøꞌ tkaj̱pxmaꞌ̱aṯy ja jaa̱ꞌ̱y; tøts xmadowdɨ ku tø

njatɨɨbyiky, jøts nɨti tundɨgøꞌøyɨn øts yø ngadapøkyꞌijxy, øy meets yø jadeꞌen xjanɨꞌøønɨ. 15 Nayɨdeꞌen
Herodes yø nɨti tundɨgøꞌøyɨn tkapaa̱j̱txɨ, ɨxyaṯs ja tø tkajxjɨmbejtnɨmɨ jadɨgojk. Ɨxats ɨdøꞌøn xꞌejxtɨ jøts ku
kaꞌ pyaa̱ṯꞌatyɨ jøts yø yꞌookt. 16Nyikꞌayoꞌopts øts ɨnet yøꞌ jøtsnɨm øts ɨnet yø nyikꞌawaꞌ̱aṯspɨdsøꞌømt.

17 Xumɨjadeꞌents ɨdøꞌøn ja ttundɨ ku ja xøøw tpaa̱ṯy, kuwaṉɨ døꞌøn ja Pilato tuꞌuk ja pøkyjaa̱ꞌ̱y tjady-
imyikꞌawaꞌ̱aṯspɨdsimy. 18 Jøts ja nɨꞌijtyɨ møkꞌampy wyam̱bɨnax̱waꞌ̱aḵtøø:

―¡Yikjɨwaꞌ̱aḵ yøꞌ, jøts yø Barrabás neꞌegɨ xyikꞌawaꞌ̱aṯspɨdsøꞌømt!
19 Tsepꞌejxp ɨdøꞌøn ja Barrabás jam wyɨnaty jam kaj̱pjotp jøts ja tø yikjaa̱ꞌ̱yꞌøøky, jaꞌats ja kyubuxøjk-

tøjkɨyɨɨꞌñ, jaꞌ ja wyɨnaty tø yiktagudsumɨ. 20Yikꞌawaꞌ̱aṯspɨdsømwampy Pilato ja Jesús, jøts ja ojts tmɨgajpxy
jadɨgojk ja mayjaa̱ꞌ̱y; 21¿maa̱?̱, jawaanɨ møkꞌampy ja wyaṉdøø:

―¡Yikruspat! ¡Yikruspat!
22Xjats ja Pilato mɨdɨgøøk ojk wyaa̱ṉ̃:
―¿Timts yø tyimgyubatp? ¿Ti tundɨgøꞌøyɨn adøm yø tø xtyimdyuꞌunxɨm? Ka øts yø nbøkyꞌixy ti yø

tyimgyuꞌoogɨp. Jaꞌayɨ øts yø nyikꞌayoꞌot jøts øts yø nyikꞌawaꞌ̱aṯspɨdsøꞌømt.
23 Jøts ti døꞌøn ja tjantyimdyejtɨ, møk ja tyimdyanɨdɨ jøts ja tnøjmɨdɨ wan tyikruspety; yjanchkaꞌukꞌa-

monɨdɨ jaꞌ, jøts ɨdøꞌøn ja teetywɨndsøndøjk ja jadeꞌen tnaṉktyuujnɨdøø sam̱ ɨdøꞌøn ja wyɨnaty tyimyjotkɨ-
daꞌ̱aḵtɨ. 24 Wɨnets ja Pilato ja tkupɨjky sa̱ ja wyɨnaty tø wyaꞌ̱aṉdɨ, 25 jøts ja jadeꞌen tyikꞌawaꞌ̱aṯspɨdsɨɨmy

ja jaa̱ꞌ̱y pøn ja wyɨnaty tø tꞌaꞌejxɨdɨ. Jøts ja pyɨdsøꞌømt jaꞌ pøn jam wyɨnaty tsumyꞌejtp puxøjkjotp, pøn
jam wyɨnaty jadeꞌen tø tkubety ja tyundɨgøꞌøyɨn ku ja wyɨnaty tø tnaṉkchepꞌijxyɨ ja kaj̱pjaa̱ꞌ̱y jøts ku ja
yikjaa̱ꞌ̱yꞌøøky. Xjats ɨdøꞌøn ja Jesús yikøyaj̱ky jøts ja yiktagødøjkɨyɨɨꞌñ ja mayjaa̱ꞌ̱y, wan ja ttundɨ pønɨ sa̱ ja
ttundɨ chojkɨngøjxp.

Ku ja nwɨndsønꞌaj̱tɨm Jesús kyɨruspejty
26Kuts ja wyɨnaty jam tyiknøjkxtɨ ma̱ ja tyikruspattɨt, wɨnets ja tuꞌuk tmaj̱tstøø ja jaa̱ꞌ̱y pøn kugaj̱pꞌaj̱tp

Cirene, Simónꞌaj̱tp jaꞌ. Kyam̱jotp ja wyɨnaty chøøñ jøts ja ttaguwaꞌ̱aṉɨdøø jøts Jesús kyɨrus ja tpagøjyɨt jøts
ja ɨxꞌoojk ttabayøꞌøty.

27 Janch may jaa̱ꞌ̱y ɨdøꞌøn ja jam wyɨnaty payøꞌøyɨyɨp, may ja tøꞌøxyøjk yjanchyaꞌ̱ax̱tɨ ku ja jotmay ja
tyatøkɨyɨdɨ, ku ja jadeꞌen tyimyiktuñ. 28 Jøts Jesús ja ojts yꞌijxyɨdɨ jøts ja ñɨmaa̱j̱yɨdøø:

―Meets Jerusaléngɨt tøꞌøxyøjktɨ, kidi ø xkuyaa̱x̱ɨdɨ, køꞌømyɨ mee mnabyayaꞌ̱ax̱ɨt jøts jaꞌ mꞌejxtɨp ja
mꞌuꞌnkmꞌunaꞌ̱jk, jaꞌ mbayaꞌ̱ax̱tɨp. 29Jaꞌ̱aṯp ja et ja xøøw ku pønwyaꞌ̱aṉt: “Nekɨm yø tꞌejxtɨ pøn kaꞌuꞌnkpaṯtɨp,
pøn nɨjuunɨ kayikwɨdseꞌetstɨp, pøn nɨjuunɨ yꞌuꞌnk tkatsɨmyꞌejttɨp.” 30 Jøts ja jaa̱ꞌ̱y wyam̱bɨnax̱waꞌ̱aḵtɨt:
“Ok øts yø tun yø kojpk neꞌegɨ xnɨjaa̱ṉɨt.” 31 Jadeꞌen sam̱ øts ɨxyam̱ nꞌayoꞌombaa̱ṯy nɨti pøkyøjxp, ¡saṯs ja
tyimyꞌayoꞌonbaa̱ṯtɨt ja Jerusaléngɨt jaa̱ꞌ̱y!

32Namajtsk pøkyjaa̱ꞌ̱y ja pyaa̱ꞌ̱yøꞌøyɨ ja Jesús jøts ja tꞌatsmøøtꞌookt. 33Kuts ja jam yjaꞌ̱jttøø ma̱ ja et jam
txøøwꞌaty Calavera, jamts ja tyikruspajttøø ja Jesús møøt ja yjanamajtskpɨ pøkyjaa̱ꞌ̱y, tuꞌuk jaty ja adsow
aduuk kyɨruspajttøø. 34Kuts ja ɨxam wyɨnaty jadeꞌen yikruspattɨ, xjats ja Jesús wyaa̱ṉ̃:

―Dios Teety, maaꞌkxuk, kaꞌ yø tnɨjaw̱ɨdɨ pønɨ ti yø tyundɨp.
Jøts ja soldaḏɨtøjk ja wet tnɨguyaj̱ttøø midi ja Jesús yꞌijty wyetꞌajtpy, jøts ja jamyɨ agøꞌømyɨ twejtswaꞌ̱kx-

tøø. 35 Ɨxam ɨdøꞌøn ja mayjaa̱ꞌ̱y yꞌaꞌejxuktɨ jøts kudunktøjk paa̱ṯ ja ñɨxiꞌigyɨ tyaxiꞌigyɨ, yɨdeꞌen ja wyaꞌ̱aṉdɨ:
―Tøxɨ wyenkpɨ tyiktsøꞌøky, wants ɨnet yø køꞌøm tnaṉkchøꞌøgyɨ, pønɨ janch ja Cristo tam ɨdøꞌøn yøꞌ pøn

ja Dios tø yꞌaꞌejxɨyɨ yiknɨtsokpɨ.
36Nayɨdeꞌen soldaḏɨtøjk ja ñɨxejkmɨyøø tyaxejkmɨyøø, jam ja wɨngon wyɨngunøjkxɨyɨ jøts ja ttukꞌuuk-

waꞌ̱aṉdɨ ja vino taꞌ̱am̱, 37yɨdeꞌen tnøjmɨdɨ:
―Pønɨ mets tam ɨdøꞌøn mjanchwɨndsønꞌaj̱tp ya̱ israelɨt jaa̱ꞌ̱y ñax̱jøøjty kyaj̱pjøøjty, naṉkñɨtsoꞌogɨts mets

jøts mgaꞌookt.
38Jøts letrɨ ja jam yꞌagubaj̱kp yikøxjaa̱y̱ kawɨnaa̱ḵ jøøjp ja ayuujk, jadeꞌen griego, jadeꞌen latin, jøts hebreo,

yɨdeꞌen ja wyaꞌ̱aṉ̃: “Yaꞌ̱aṯ ɨdøꞌøn tnɨwɨndsønꞌaj̱tp israelɨt jaa̱ꞌ̱y.” 39 Jøts ja pøkyjaa̱ꞌ̱dyɨ pøn jam wyɨnaty
kudɨydɨ, jaꞌats ja nɨduꞌuk mɨgaj̱pxɨgøøyøø, yɨdeꞌen ja ñɨmaa̱j̱yøø:

―Pønɨ mCristo tam mets, ¿ti kuts mganaṉkwyɨnakyɨ jøts øøts nayɨdeꞌen xyikwɨnaḵt?
40 Jøts ja yjaduꞌukpɨ ojts twɨꞌøjy ja myɨguꞌuk, yɨdeꞌen ja tnɨmaa̱y̱:
―¿Kaꞌ mets ja Dios xꞌuktsøꞌjkɨñɨ? Jabɨ nayɨdeꞌents jam yjaw̱ɨ mjaꞌayoꞌombaa̱ṯmɨ. 41 Jøts xpaa̱ṯꞌaj̱tɨm adøm

jadeꞌen jøts adøm jadeꞌen nguꞌayoꞌowant ja ngaꞌøyꞌaj̱tɨn ti jaty adøm tø nduꞌuñɨn, maṯs yaꞌ̱aṯ nɨti yø tkatuñ
ti døꞌøn yø jadeꞌen kyubejtpy.

42 Jøts ja yjaa̱ḵwaa̱ṉ̃:
―Jesús, xjaꞌ̱myatspɨm øts ku mjaꞌ̱aṯt jam mgutujktaa̱j̱k jøpꞌam̱.
43 Jøts Jesús ja yꞌadsoojøø:
―Janch øts ɨdøꞌøn nwaꞌ̱aṉ̃ jøts ku øts ɨnet nayam̱yɨ xmøøtnøjkxt jap tsaj̱pjøtpy.
Ku ja nwɨndsønꞌaj̱tɨm Jesús yꞌøꞌjky

44 Ja døꞌøn ja xøøw wyɨnaty kyukɨ ku jotmøñ kyoodsɨyɨɨꞌñ, jøts ja et kugoots tyaa̱ṉ̃, jaanɨm xɨɨjñɨ jadɨgojk
tɨgøøk yax̱p. 45Kuts ja xøøw wyɨngoodsɨyɨɨꞌñ, jats ja tsap̱tøjk awejtstuk kujkwaꞌkxy, wɨnet tyakøꞌjtsɨyɨɨꞌñ.
46 Jøts ja Jesús møkꞌampy wyaa̱ṉ̃:

―Dios Teety, pøjkjøꞌøgɨk øts nꞌanmɨjaꞌ̱wɨn.
Jaꞌayɨ ja jadeꞌen yjaa̱ḵwaa̱ṉ̃ jøts ja yꞌøꞌjky.
47Xjats kuts ja romɨt soldaḏɨ mayut ja tukɨꞌɨyɨ jadeꞌen ojts tꞌixy sa̱ jaty ɨdøꞌøn yjaj̱ty kyubejty, jøts ja

tmøjaꞌ̱wɨyɨɨꞌñ tkunuuꞌkxyjaꞌ̱wɨyɨɨꞌñ ja Dios, yɨdeꞌen ja wyaa̱ṉ̃:
―Janch øy jaa̱ꞌ̱y tam ɨdøꞌøn yøꞌ, kaꞌap yø pyøkyjaa̱ꞌ̱dyɨ.
48Pøn jaty jam wyɨnatyɨ, pøn jaty ja jadeꞌen tꞌejxtøø tnɨjaꞌ̱wɨdøø, nɨyax̱nɨ ja jam choꞌonɨdøø. 49 Jøts pøn

jaty ja Jesús ijxyꞌaj̱tɨp, jøts ja tøꞌøxyøjktɨ pøn ja jam Galilea wyɨnaty tø pyadsøøñɨyɨ, jaꞌats ɨdøꞌøn jam jagam
ojts tꞌaꞌejxuktɨ ti jaty tuujnøø jaj̱tøø, waꞌ̱aṯs ja tꞌejxkøjxtøø.

Ku ja Jesús ñɨneꞌkxy yikpɨktaa̱j̱ky jap ooꞌkpɨ tsaa̱̱ jutjøtpy
50 Jamts wyɨnaty tuꞌuk ja jaa̱ꞌ̱y midi janch øy jaa̱ꞌ̱yꞌaj̱tp, kaꞌap ja pøn tmɨdundɨgøy, José ja xyøøwꞌajtpy,

jam ja Arimatea kyugaj̱pɨ, nayjam ɨdøꞌøn ja kaj̱p tyañ Judeɨt etjotp. Nay jamts ɨdøꞌøn ja tyuñ jam
kutujktaa̱j̱kjotp ma̱ ja israelɨt jaa̱ꞌ̱y kyutujkꞌadsøønɨdɨ. 51Yꞌawijxpyts ɨdøꞌøn ja José jaꞌ ja Dios kyutujk midi
ja tyanɨtanaapy yjaa̱ꞌ̱y, jadeꞌents ja kaꞌ tkupiky sa̱ ja møøtkutujkꞌadsɨnaabyɨ wyɨnaty tø yꞌadøꞌøtstɨ. 52 Jaꞌats
ojts tnɨnijkxy ja Pilato jøts ja tꞌatsꞌijxy jøts ja tꞌamɨdoojøø ja Jesús ñɨneꞌkx. 53Kuts ja tyikruswɨnaj̱ky, wɨnets
ja tpoopwetꞌamøjch jøts ja tpɨktaa̱j̱ky ma̱ ooꞌkpɨ jut ja wyɨnaty yikxon tø tyikꞌøyɨ, tøjkuꞌngɨn ja wyɨnaty tø
tpejkxjuty ja tsaa̱,̱ nɨpøn ooꞌkpɨts jap kyayikpɨktaꞌ̱aḵñɨm, tyimñayꞌamaa̱y̱ ja yꞌity. 54 Jaꞌabɨ xøøwts ja øy ti
tjaa̱ḵtyimdyungøxtɨ jøts tꞌamaa̱y̱ꞌaṯtɨ kyimjabom ja pooꞌkxɨn xøøw.

55 Jøts ja tøꞌøxyøjk ñøjkxtøø pøn wyɨnaty tø tpadsoondɨ ja Jesús jam Galilea, jøts ja tꞌatsꞌejxtøø ja ooꞌkpɨ
jut, ojts ja tꞌejxtɨ ku ja ooꞌkpɨ jap yikpɨktaa̱j̱ky. 56Kuts ja wyɨmbejtnɨdøø, ñøjkxnɨdɨ jam tyøjkjotp jøts ja

ojts tꞌaꞌejxɨdɨ ja paꞌ̱aḵxuuꞌkpɨ møøt ja aceite, jødsyɨm ja tꞌamaa̱y̱ꞌaṯtɨ ja pooꞌkxɨn xøøw sam̱ wyaꞌ̱aṉ̃ ja Dios
kyutujk.

24
Ku ja nwɨndsønꞌaj̱tɨm Jesús yjujkpyɨjky jadɨgojk

1 Kuts ja yjaduꞌukpɨ samaa̱ṉ tyøjkɨyɨɨꞌñ, ku myɨdukxøøwꞌaj̱ty, wɨnets ja tøꞌøxyøjk wyɨmbejttøø jøts ja
ñøjkxtøø jøpyɨ jøpyɨ ma̱ ja ooꞌkpɨ jut jam, jøts ja ojts tyiknøjkxtɨ ja paꞌ̱aḵxuuꞌkpɨ midi ja wyɨnaty tø
tyikꞌøyɨdɨ; ojts ja yjaduꞌukpɨ tøꞌøxyøjk ja tmøødɨdɨ. 2Kuts ja jam yjaꞌ̱jttøø, jøts ja ooꞌkpɨ jut ja tpaṯtøø jøts
kudam yꞌagøꞌ ja kyaꞌuknayjamɨnɨ; 3 tøjkɨdøø døꞌøn ja jam jøts ja kaꞌap tꞌukpaa̱j̱tnɨyɨdøø ja nwɨndsønꞌaj̱tɨm
ñɨneꞌkx. 4 Jøts ja yjanchøꞌjkɨdøø, nɨsudsoꞌampy ja kyaꞌukwɨnmaa̱ꞌ̱nbyaṯnɨdɨ pø ti døꞌøn tyuꞌundɨp jøts ku ja
tjaa̱ḵtyimyꞌejxpaṯtøø namajtsk ja jaa̱ꞌ̱y jap wɨngon wyɨndanɨyɨdɨ, janch jaj̱p tsamam̱p ja wyet tmɨgaxøꞌøktɨ.
5Kumɨ janch tsøꞌjkɨdɨp ja wyɨnaty jøts ja nugo ñax̱koodøø, yɨdeꞌen ja ñɨmaa̱j̱yɨdøø:

―¿Jadits ya̱ xꞌɨxaꞌ̱aḏɨ ooꞌkpɨ agujky midi tø yjujkpyøknɨ? 6Kaꞌap ja ya̱ pøn, tø ja yjujkpyiky. Jaꞌ̱myatstɨ sa̱
ja mnɨmaa̱j̱yɨdøø jam Galilea ku ja jaa̱ḵ nay jam wyɨnaty, 7ku ja wyaa̱ṉ̃ jøts ku kaꞌøy jaa̱ꞌ̱y ja yiktagɨdøkɨt, ku
ja kyɨruspatt, jøts ku ja kɨdɨgøøk xøøw yjujkpyøkt.

8 Jøts ɨdøꞌøn ja tjanchjaꞌ̱myajtstøø ja Jesús yꞌayuujk sa̱ ja wyɨnaty tø wyaꞌ̱aṉ̃, 9 jøts ja jam choꞌondøø ma̱ ja
ooꞌkpɨ jut jam jøts ja wyɨmbejtnɨdøø, kaꞌpxy ttamɨmadyaḵøjxtøø ja yjanɨmaktuꞌukpɨ kudanaabyɨdɨ jøts pøn
jaty jam wyɨnatyɨ. 10 Ja María Magdalena, jøts ja Juana, jøts ja yjaduꞌukpɨ María midi ja Jacobo tyaa̱ḵꞌajtpy,
jøts jaduꞌuk ja tøꞌøxyøjktɨ, jaꞌ døꞌøn jadeꞌen ojts yjaṯtɨ jøts ja ttamɨmadyaḵøjxtøø ja kudanaabyɨtøjktɨ. 11 Jøts
ja kudanaabyɨtøjktɨ kaꞌap ja tmɨbøktɨ ku ja tøꞌøxyøjk ja jadeꞌen tyamɨmadyaꞌ̱ag̱yɨdɨ pø sa̱ ja tijy yjaṯtɨ.

12Xjats ja Pedro chøøꞌñ jøts ja ojts pyujtnijkxy ma̱ ja ooꞌkpɨ jut jam. Kuts ja kyuꞌejxɨyɨɨꞌñ jøts ja tꞌejxpaa̱j̱ty
ja poop wet jøts ku ja jagam wyøjnaañɨ. Kuts ja wyɨmbijty tyøjkjotp jøts ja janch ñɨgyumaa̱p̱ tjaꞌ̱wɨyɨɨꞌñ ku
døꞌøn ja wyɨnaty jadeꞌen tø yjaty.

Ku ja nwɨndsønꞌaj̱tɨm Jesús ñaṉkyꞌijxyɨ jam Emaús tuuꞌam̱
13Wɨnets ja pabøjkpɨtøjk namajtsk nay jaꞌabɨ xøøw ñøjkxtɨ jam ma̱ kaj̱p txøøwꞌaty Emaús, tukꞌajopy-

øꞌøyuꞌngɨn ɨdøꞌøn ja tyøꞌødyɨ ku choondɨ jam Jerusalén jøts ja jam ñøjkxtɨ. 14 Jaꞌ ja jam wyɨnaty ñɨgaj̱pxtɨp
ñɨmadyaḵtɨp sa̱ døꞌøn jadeꞌen wyɨnaty tø yjaty; 15 ɨxam ɨdøꞌøn ja kyaj̱pxtɨ myadyaꞌ̱aḵtɨ wyɨnaty, jaꞌ ja jam
kyajpxyꞌaj̱ttɨp ku Jesús ja ñɨmejnɨdøø wɨngon jøts ja myøøtyøꞌøyɨdøø. 16Yjaꞌejxtɨp ja waꞌ̱aṯs, jadiꞌiñɨts ja
yikmøñɨdɨ yiktukyɨdɨ pø pøn ja jadeꞌen. 17Xjats Jesús ja yiktøjɨdøø:

―¿Ti døꞌøn ja jaa mgajpxyꞌaj̱ttɨp ku ɨxa jadeꞌen mduuꞌyøꞌødyɨ? ¿Ti mdajotmayꞌooꞌktɨp, sa̱ mjaṯtɨ?
18Xjats ja nɨduꞌugɨn yꞌadsoodøø, ja Cleofas ɨdøꞌøn waa̱ṉ:
―Tyumnɨjaꞌ̱wɨdɨp ja jaa̱ꞌ̱y ɨxyam̱ ti tø tyuñɨ yjatyɨ jam Jerusalén. ¿Kidi mets mjamꞌaj̱ty, pø mets ɨnet

ɨdøꞌøn ja nadyuꞌuk mganɨjaꞌ̱wɨp?
19 Jøts ja ñɨmaa̱j̱yɨdøø:
―¿Timts jam ti yjatyɨ?
Jøts ja tnɨmaadyøø:
―Ja Jesús øøts ɨdøꞌøn ndijpy, ja Nazaretɨt jaa̱ꞌ̱y, midi Dios Teety yikmøjkugajpxyꞌaj̱tɨp ku ja tkaj̱pxwaꞌkxy

ja yꞌɨxpøjkɨn u ku ja ti ttuñ. ¿Ti ja kyaꞌukjajtpy? Myɨnajxpts ja jam Dios wyɨngujkp, jøts nayɨdeꞌen ma̱
nax̱wiiꞌñɨt jaa̱ꞌ̱dyɨ. 20Ja teetywɨndsøndøjk ja tø tkøyaḵtɨ møøt ja nwɨndsøndøjktɨ jøts ja yiktaguwaṉɨt ja oꞌjkɨn
jøts kyɨruspatt. 21 Jaꞌ øøts ja jaa ndyimyꞌukjøpꞌijxpy jøts ja jekyɨp tnɨgubøky yø Israelɨt naa̱j̱x yø Israelɨt kaj̱p.
Ɨxyam̱ts ja tyɨgøøkxøøwɨp jadeꞌen yjaj̱tnɨ. 22Øy øøts ja tøꞌøxyøjk wɨnaa̱g̱ɨn tø xjanøjmɨ adsøꞌjkɨbɨm, ku ja tø
yꞌatsꞌotstɨ ɨxyam̱ jøpy ma̱ ja ooꞌkpɨ jut jam, 23kaꞌabɨk ja tø tpaa̱ṯtɨ ja Jesús ñɨneꞌkx, jøts øøts ja tø xnɨnijkxy,
tukɨꞌɨyɨ tø xamɨmadyaḵixy jøts ku ja tø tꞌejxtɨ namajtsk ja aṉkɨlɨs jødsɨk ja tø ñɨɨꞌmxyɨdɨ jøts ku ja Jesús
yjujkyꞌaty. 24Wɨnets øøts ja nmɨguꞌuk wɨnaa̱g̱ɨn jatyɨ tø yjanøjkxtɨ ma̱ ja ooꞌkpɨ jut jam, jødsɨk ja jam jadeꞌen
tø tjanchpaa̱ṯtɨ sa̱ ja tøꞌøxyøjk tø tnɨgaj̱pxtɨ, kaꞌadsɨk ja ma̱ tø tꞌejxtɨ ja Jesús.

25Xjanɨmts Jesús ja ñɨmaa̱j̱yɨdøø:
―¡Nɨwɨneꞌenɨn mjanchkajaꞌ̱gyukɨdɨ, meets tsaachkujuunjaa̱ꞌ̱dyɨ, jeky meets ja xøøw ja jumøjt ja xukmɨ-

naxy jøtsnɨm meets ja xjanchjaw̱ɨt sa̱ jaty ja Dios kyugajpxy wyaṉdøø! 26 Jabɨ kuwaṉ̃ɨmxɨ tyimbyaa̱ṯꞌatyɨ ja
Cristo jøts ja jawyeen yꞌayoꞌombaa̱ṯt jøtsnɨm ja tpaa̱ṯt ja wɨndsøꞌjkɨn wɨnjaꞌ̱wɨn o maḏsoo.

27Xjats ja Jesús tyukmadoobɨnax̱waꞌ̱jkɨdøø sa̱ ja Dios kyajpxy wyaꞌ̱aṉ̃ ma̱ jaty ja jap yiknɨgajpxy tøøyɨp,
jaꞌ ja ñɨgaj̱pxøjkɨyɨɨꞌñ sa̱ wyaꞌ̱aṉ̃ midi ja Moisés ja Dios tukjaj̱yøø jøts ja tnɨgaj̱pxkɨjxy sa̱ jaty ja yjaduꞌukpɨ
kugajpxy wyɨnaty ja Dios tø tyukjaadyañɨdɨ.

28Kuts ja jam kyaj̱ptøjkɨdøø ma̱ døꞌøn ja jam wyɨnaty yjaꞌ̱aṯwaꞌ̱aṉdɨ jøts ja Jesús yjaa̱ḵtyimñøjkxwaꞌ̱aṉ̃,
tyimñax̱wam̱p ja jam. 29 Jøts kuwaṉɨ tyiktaṉdøø, yɨdeꞌen ja tnɨmaadyøø:

―Møøt taṉk øøts ya,̱ pø tøts chuuꞌjɨnɨ, koodsɨwyaṉɨpts.
Xjats ja Jesús ja jam jadeꞌeñɨ myøøtaa̱j̱nɨdøø. 30 Kuts ja tmøøtꞌɨxaḵtøø, tø wyɨnaty twɨnguwaadsɨdɨ ja

kaabyajt, ɨxam ja chɨnaañɨdɨ ku ja tnɨxaj̱ɨyɨɨꞌñ ja tsap̱kaaky, jøts ja ojts tkunuuꞌkxy, jøts ja tꞌadujkpaj̱ky, jøts
ja tyagɨkoꞌonɨyɨdøø. 31Wɨnets wyeen ja nay jatyɨ wyaṯstøø, jøts ja tꞌejxkaj̱ptøø jøts kudam jaꞌ Cristo; jøts ja
nay jatyɨ ñaṉkyꞌejxɨgøꞌøñɨyɨ. 32 Jøts ja ñawyaa̱j̱nɨdøø:

―Kidi janchjotkujk adøm yø tø xyikjaj̱tyɨm ku tuuꞌaj̱y tø xamɨmadyaa̱j̱kyɨm ja Dios kyajpxy.
33Xjats ja nɨwɨneꞌenɨn kyataꞌ̱aṉɨdøø kyaꞌamøjkɨdøø, jatyɨ ja jadɨgojk tyuuꞌdøjkɨdøø jøts ja wyɨmbejttøø

jam Jerusalén, jamts ja tpaṯtøø ja ñɨmaktuꞌukpɨ kudanaabyɨdɨ, tø ja jam wyɨnaty ñamyukyɨdɨ møøt ja
myɨguꞌuktøjktɨ. 34 Jøts ja ñɨmaa̱j̱yɨdøø:

―Janch tøts ja nwɨndsønꞌaj̱tɨm yjujkpyiky, yø Simón tø tyimyꞌixy.
35 Jøts yjaꞌ ja tnɨmadyaḵmɨdøø sa̱ ja wyɨnaty tø yjaṯtɨ kyubattɨ jam tuuꞌam̱, jøts sudso ja wyɨnaty tø

tꞌejxkap̱tɨ ja Jesús ku ja tꞌadujkpaj̱ky ja tsap̱kaaky.
Ku ja nwɨndsønꞌaj̱tɨm Jesús ñaṉkyꞌijxyɨ ma̱ ja pyabøjkpɨtøjk jam

36 Ɨxamnɨ døꞌøn ja wyɨnaty jadeꞌen ñawyaꞌ̱aṉ̃ɨdɨ ku ja Jesús jam ñaṉkyꞌejxøø jadɨgojk jaꞌ yꞌagujkꞌam̱dɨ ma̱
ja jam wyɨnatyɨ, jøts ja ojts kyaj̱pxpooꞌkxɨdɨ, yɨdeꞌen ja ñɨmaa̱j̱yɨdøø:

―Dios mjagyepyɨdɨ.
37 Jadiꞌiñɨ ja myondɨ tyuktɨ, tsøꞌøgɨ ja jadiꞌiñɨ yikmajadaḵtɨp, jadeꞌen ja wyɨnmaydɨ pø nugo ja tijy

yꞌejxjooxtɨ. 38Yɨdeꞌen ja Jesús ja ñɨmaa̱j̱yɨdøø:
―¿Tigøjxp kumdsøꞌøgɨdɨ, ti mdsøꞌjkɨdɨp? ¿Tiku xkajanchjawɨdɨ? 39Ejxɨdɨk øts ngøꞌ ndeky. Pø øtsts ɨdøꞌøn

køꞌøm. Tondɨk øts, ejxtɨk øts; pø kaꞌats ejxmaꞌ̱jtɨn ñɨneꞌkxmøødɨ, nɨ pyaj̱k nɨti ja jadeꞌen kyaꞌejtxɨ, sam̱meets
ɨxyam̱ xꞌijxy tukɨꞌɨyɨ nmøøtꞌaty.

40Kuts ja jadeꞌen tyukmadojɨdøø jøts kyøꞌ tyeky ja tnaṉkyꞌejxøø. 41Kumɨ nɨkaꞌanɨmts ja wyɨnaty yikxon
ttajotkukɨdɨ jøts ja tjanchjaw̱ɨdɨt, jadeꞌen ja xyondaꞌ̱aḵtɨ, jadeꞌen ñɨgyumaa̱p̱ tjaꞌ̱wɨꞌadøꞌøtstɨ, xjats Jesús ja
ñɨmaa̱j̱yɨdøø:

―¿Kaꞌap ja ti jɨɨꞌkxy xmøødɨdɨ?
42Jøts ja tmøødyøø tukpɨdas̱ɨ ja aj̱kxtsaꞌ̱ay̱uꞌnkmøøt ja jømbyaꞌ̱aḵuꞌnk, 43 jøts ja tꞌaxaj̱ɨyɨɨꞌñ jøts ja ojts jamyɨ

tjɨɨꞌkxy jaꞌ wyɨndumdɨ. 44Wɨnets ja ñɨmaa̱j̱yɨdøø:
―Jadeꞌen øts ɨdøꞌøn tø njaty sa̱ meets ojts ndukmadøyɨn ku meets ja yꞌijty njaa̱ḵmøøtwɨdity, jøts ku øts

jadeꞌen wyɨnaty njaṯwaꞌ̱aṉ̃ sa̱ øts jap nyiknɨgajpxy ma̱ ja kutujk Moisés Dios tyukjaj̱yøø, jøts nayɨdeꞌen jap
nøkyjøtpy midi ja yjaduꞌukpɨ kugajpxy yjaadyaṉdøø, jøts nayɨdeꞌen sa̱ ja nøky tnɨgajpxy jap Salmosjøtpy.

45Xjats ja Dios kyajpxy ja tyukjaꞌ̱gyukɨyɨdøø, 46yɨdeꞌen ja ñɨmaa̱j̱yɨdøø:
―Jadeꞌen jap yjaꞌ̱ay̱ɨ jøts ku ja Cristo yꞌookt, kyɨdɨgøøk xøøwts ja yjujkpyøkt ku oꞌjkɨn ja tjaꞌukꞌext;

47 jøts ja yiknɨgaj̱pxwaꞌ̱kxt o maṉaa̱j̱x o mag̱aj̱p, ku ja ya̱ Jerusalén choꞌondaꞌ̱aḵt jawyeen, jøts ku jaꞌagøjxp
yiknøjmɨdɨt o pøn, wan ja chɨnaa̱ꞌ̱yɨn tyiktɨgaṯstɨ jøts yikpojkpɨmaaꞌkxtɨt. 48Meets, waꞌ̱aṯs mdyimyꞌijxpy
mdyimñɨjaꞌ̱wɨp sa̱ jaty tukɨꞌɨyɨ tyuñɨ yjatyɨ. 49Madowdɨts, ndanɨgaxp meets jaꞌ midi øts ja Dios Teety tø
xamɨwaṉdaa̱g̱ɨ; yaa̱y̱ɨts meets mꞌawext ya̱ Jerusaléngɨt kaj̱pjøøjty kunɨm ja mbaa̱ḏɨdɨt ja møkꞌaj̱tɨn midi jap
tsaj̱pjøtpy kɨdaḵp.

Ku nwɨndsønꞌaj̱tɨm Jesús chaj̱pejty
50Xjats ɨdøꞌøn Jesús ja jam kaj̱pjotp wyaa̱ḇɨdsøøjmɨdøø, jøts ja yiknøjkxɨdøø jam Betania, ojts kyøꞌ ja

tyanɨxaj̱yɨdɨ jøts ja kyunuuꞌkxɨdøø. 51Kuts ja jadeꞌen kyunuuꞌkxɨdøø, jøts ja myajtstujtɨdøø, jøts ja chaj̱pejty.
52 Jøts ku ja wyɨnaty tø tꞌukwɨndsøꞌøgɨdɨ tꞌukwɨnjaw̱ɨdɨ, xjats ja ojts wyɨmbejtnɨdɨ ñøjkxnɨdɨ jotkujkꞌatyɨm
jam Jerusalén, 53xumɨjamꞌaj̱ttɨp ɨdøꞌøn jaꞌ jam tsap̱tøjkjotp jøts ja jam tmøjaw̱ɨdɨ tkunuuꞌkxyjaw̱ɨdɨ ja Dios.
Jadeꞌen ja yꞌejxɨ tyɨyɨ.

JA ØGYAJPXY JA ØMYADYA̱ꞌA̱KY MIDI JA JUAN YJA̱A̱Y
Jaꞌ pøn xukꞌejxɨmp xuknɨjaꞌ̱wɨmp ja Dios Teety

1 Jaayɨm ja wyɨnatynɨ pøn xuknɨjaꞌ̱wɨmp ja Dios ku tukɨꞌɨyɨ choꞌondaḵɨjxñɨm; Dios ja møøt tyimyꞌity jøts
nayɨ Dios ja køꞌøm. 2Tsoꞌondaꞌ̱ag̱yɨp jamøøt yꞌity. 3Jøts jaꞌ ja Dios Teety tukyikꞌøꞌyɨyɨ ja tsaj̱p jøts ja naa̱j̱x jøts
tukɨꞌɨyɨ; pø kaꞌaxɨ ja nax̱wiiꞌñɨt jeexyɨp choꞌondaa̱j̱ky ku jeexyɨp kyaꞌity jaꞌ. 4 Jaꞌ tyiktsoꞌondaa̱j̱k ja tsɨnaa̱ꞌ̱yɨn
jøts ja jujkyꞌaj̱tɨn, jøts nayɨdeꞌen xuknɨjaꞌ̱wɨndɨ ja tyɨɨbyɨ ja yjanchpɨ, midi tyikꞌøyɨpmidi tyikwɨnaa̱ꞌ̱nbyaṯp ja
nax̱wiiꞌñɨt jaa̱ꞌ̱y. 5Møk ja tyikmajadaꞌ̱aḵy ja myøkꞌaj̱tɨn ku xyikudøøꞌkxaa̱j̱kaꞌam ma̱ pøn wɨmbeets kugoots,
jøts kaꞌap ja mɨkuꞌ yjaꞌ myajadaꞌ̱aḵy.

6 Jats ɨdøꞌøn jaa̱ꞌ̱y tuꞌukmɨ pøn Dios ojts kyexyɨ, Juan ja xyøøw, 7midi testigɨꞌaj̱tpɨ meen jøts ja tnɨgaj̱pxt
jøts ja tnɨmadyaꞌ̱aḵt pøn xyikujaj̱taa̱j̱kɨmp xyikudøøꞌkxaa̱j̱kɨmp, jøts ja øy pøn ttɨyjaw̱ɨt tjanchjaw̱ɨt pønɨ sa̱
jaty ja wyaꞌ̱aṉ̃. 8Kidi ja Juanɨpxɨ jaꞌ pøn xyikujaj̱taa̱j̱kɨmp xyikudøøꞌkxaa̱j̱kɨmp; nugo testigɨꞌaj̱tpɨ ja jaꞌayɨ
yikexy jøts jaꞌ tnɨgaj̱pxt. 9Tyimy jaꞌ ɨdøꞌøn wyɨnaty memp jaꞌ̱tp ya̱ nax̱wiiñ pøn tyikꞌøyɨp tyikpaa̱ḏɨp, pøn
tyikwɨnmaa̱ꞌ̱nbyaṯp ja nax̱wiiꞌñɨt jaa̱ꞌ̱y.

10 Ɨxa ja wyɨnaty tø yjaꞌ̱tnɨ ya̱ nax̱wiiñ jøts ja ojts nɨpøn kyagupikyɨyɨ pøn jaty jaadɨ, øy ja wyɨnaty køꞌøm tø
yjadukyikꞌøyɨyɨ ja nax̱wiiꞌñɨt. 11Kyøꞌøm jaꞌ ja yjanɨmimpy jøts kyøꞌømɨguꞌuktøjk paa̱ṯ ja kaꞌap kyupøjkɨyøø.
12 Jats wɨnaa̱g̱ɨn pøn ja kupøjkɨyøø jøts pøn ja janchjaꞌ̱wɨyøø; jaꞌats ja tɨyꞌaj̱tɨn ja ojts tmøꞌøy jøts Dios Teety ja
yꞌuꞌnkꞌaṯɨdɨt. 13Tɨyꞌaj̱tɨngøjxp ja jadeꞌen Dios yꞌuꞌnkꞌatyɨdɨ, kaꞌap ja jadeꞌen sa̱ jaa̱ꞌ̱y yꞌuꞌnk yꞌunaꞌ̱jk tpaa̱ṯtɨ.

14 Jøts jaꞌ pøn xuknɨjaꞌ̱waꞌam ja Dios, ojts ja jaa̱ꞌ̱yɨn yꞌatsøønɨ yꞌatstanɨ, jøts ja ojts ñɨyjeky xmøøtꞌijtyɨndɨ
xmøøtsɨnaa̱ꞌ̱yɨndɨ. Tø adøm myøkꞌaj̱tɨn ja njaꞌijxyɨndɨ midi ja kyøꞌømøkꞌaj̱tɨnꞌajtpy ja Dios Uꞌnk. Tuꞌugyɨ
Dios Teety ja yjanchjaa̱ḵjagyepyɨ, janch paꞌayoop, jøts tum ja tɨyꞌaj̱tɨn janchꞌaj̱tɨn yajkpy. 15 Jaꞌats ja Juan ojts
tnɨgajpxy jøts ja yɨdeꞌen wyaa̱ṉ̃:

―Yøꞌøxɨ øts ɨdøꞌøn ndijpy ku ø nwaꞌ̱aṉ̃: “Jaꞌ pøn oojknɨmmeꞌemp, jaꞌ ɨdøꞌønmøj jøts kaꞌap øts. Jøts kumɨ
jaayɨm yøꞌ wyɨnatynɨ, kidinɨm øts.”

16Kajaa adøm Dios kyunuuꞌkxɨn xmøøyꞌijtyɨndɨ nɨꞌijtyɨ. Juunɨ ja tkayaky. 17Tøts ja Moisés kyutujk xuknɨ-
jaꞌ̱waꞌam sa̱ ja Dios kyutujk; ɨxyaṯs ja nwɨndsɨnꞌaj̱tɨm Jesucristo pøn xuknɨjaꞌ̱waꞌam ja Dios pyaꞌayoꞌowɨn
jøts ja tyɨyꞌaj̱tɨn yjanchꞌaj̱tɨn. 18Nɨjuunɨ pøn tkaꞌijxñɨm ja Dios; yøꞌøts midi jam møøt yꞌity, yø Dios Uꞌnk, yøꞌ
xuknɨjaꞌ̱waꞌam sa̱ ja Dios Teety.

Ku ja Juan Bautista tnɨgajpxy ku ja nwɨndsønꞌaj̱tɨm Jesucristo myeenwaꞌ̱aṉ̃
19Wɨnets ja israelɨt jaa̱ꞌ̱dyɨmidi jamkugaj̱pꞌaj̱ttɨp jam Jerusalén, ojts tkaxtɨ ja teetyøjkmøøt ja levijɨt jaa̱ꞌ̱dyɨ

midi tꞌejxꞌejttɨp ja tsap̱tøjk, jøts ja tꞌatstɨɨbyøktɨt ja Juan pøn ɨdøꞌøn jaꞌ; 20 jøts ja ojts waꞌ̱aṯs tnɨgajpxy, yɨdeꞌen
ja wyaa̱ṉ̃:

―Ka øtsɨp jaꞌ midi yiktejp Cristo.
21Xjats ja tjaa̱ḵtyimdyɨɨbyøjktøø:
―¿Pønts mets ɨdøꞌønɨ? ¿Mets ɨdøꞌøn Dios kyugajpxy midi yiktejp Elías?
Jøts ja Juan wyaa̱ṉ̃:
―Kaꞌap ja yꞌøtsɨ.
Jøts ja tjaa̱ḵtyimdyɨɨbyøjkꞌadøꞌøtstɨ:
―Jøts, ¿metsɨmts ɨdøꞌøn jaꞌ midi døꞌøn menwam̱p midi ja Dios kyugajpxyꞌajtpy?
Jøts ja yꞌadsøøy:
―Kaꞌ.
22Wɨnets ja yiknɨmaa̱y̱:
―¿Pønɨmtsmets? Kuwaṉɨxɨ øøts ja nnɨjaw̱ɨt jøts øøts ja ndukmadoꞌot pøn øø tø xkexy. ¿Sa̱memꞌukwaꞌ̱aṉ̃

ku mgaꞌuknañɨgajpxyɨ?
23 Jøts ja Juan ja tꞌadsøøy:
―Øts jaꞌ midi yikmadoop yꞌayuujk jam abaḵ etjotp, ma̱ nɨti kyaꞌity: “Yiktøwdɨ yiktudaꞌ̱aḵtɨ ja mwɨnmaa̱ꞌ̱ñ

jøts xkupøktɨt ja nwɨndsønꞌaj̱tɨm” ―nayɨdeꞌen sam̱ ja Isaías wyaa̱ṉ̃, ja Dios kyugajpxy.
24 Ja fariseotøjk ja wyɨnaty tø kyexyɨdɨ midi ɨdøꞌøn ja Juan jam jadeꞌen møøt ñagyajpxyɨ. 25Xjats ɨdøꞌøn ja

Juan yiktɨɨbyɨjky jøts ja yiknɨmaa̱y̱:
―Pønɨ kaꞌadam me mCristo, nɨ mgaꞌElías, jøts nɨ Dios me mgagugajpxyꞌatyɨ, ¿tits ku myiknøbety?
26 Jøts ja Juan tnɨmaa̱y̱:
―Nøø øts iiy nduktanøbejtpy; jats ya̱ tuꞌuk midi kaꞌ xꞌejxkap̱tɨnɨm; 27oojknɨm ja myeꞌent, jaꞌ tuꞌuk møj,

nugo øts jawyeen nyiktuuꞌawaꞌ̱ac̱h. Nɨjuunɨ øts ja møøt nganamyɨbaa̱ṯꞌaṯɨyɨt.
28 Jam ɨdøꞌøn ja jadeꞌen yjaj̱ty ma̱ ja et jam txøøwɨ Betábara, midi tam̱p xøbɨdsimy jam nøø agøꞌøm midi

txøøwꞌaj̱tp Jordán, ma̱ ja Juan jam ojts yiknøbety.
Ja Jesucristo yiktamɨyoxp ja Dios Teety adømgøjxp

29Xjats ku kyɨmjabomꞌaj̱ty wɨnets ja Juan ojts tꞌixy ja nwɨndsønꞌaj̱tɨm Jesús ku ja jam wyɨnaty ñɨmiñɨyɨ,
jøts ja Juan wyaa̱ṉ̃:

―Ejxtɨ, yøꞌ ɨdøꞌøn jadeꞌen jaṯwam̱p kubatwam̱p sam̱ ja borreek uꞌnk yikyøxyɨn adøm nbojkpɨ køjxp, jøts
yøꞌ nax̱wiiꞌñɨt jaa̱ꞌ̱y tyikpøkwyaꞌ̱tsp. 30Yøꞌ øts ɨdøꞌøn ndijpy ku ø nwaꞌ̱aṉ̃: “Ja tuꞌuk jaa̱ꞌ̱y myiñ, jaꞌ ɨdøꞌøn møj

jøts kidi øts, jøts jaayɨm jaꞌanɨ.” 31Nɨkaꞌap øts yø yꞌity nnɨjaw̱ɨ pønɨ pøn yøꞌ. Tøts ø nmiñ jøts øts Israelɨt jaa̱ꞌ̱y
nøø nduktanøbatt jøts nduknɨjaw̱ɨdɨt pøn jaꞌ.

32Nayɨdeꞌen ja Juan wyaa̱ṉ̃:
―Tø øts ja Espíritu Santo nꞌixy jøts ku kyɨdaꞌ̱aḵy jam tsaj̱pwemp sam̱ tsap̱aḵɨn, jøts ja tø kyøxkeꞌeky

yøꞌ kyubaj̱kp. 33Nɨ nganɨjaw̱ɨ øts yøꞌ pønɨ pøn yøꞌ; jøts øts ɨdøꞌøn ja Dios Teety ojts xnøjmɨ midi øts nøø
xukyiktump ku nyiknøbety, yɨdeꞌen øts ja xnɨmaa̱y̱: “Ku xꞌext ja Espíritu Santo kyɨdaꞌ̱aḵt jøts yꞌɨxaꞌ̱aḵt jam
tuꞌuk jaa̱ꞌ̱y kyubaj̱kp, jaꞌats ɨdøꞌøn ja wyɨnaty midi ja Espíritu Santo xmøꞌøyɨmp ku ja yiknøbatt.” 34Tøts ø
nꞌixy, jøts øts testigɨ jøts ku yøꞌ Dios Uꞌngɨ.

Ja ja̱a̱ꞌy pøn ojts jawyeen tpabøktɨ ja Jesús yjaꞌ
35Xjats ku kyɨmjabomꞌaj̱ty, ɨxam ja Juan wyɨnaty køjmyɨ møøt namajtsk pyabøjkpɨ. 36 Jøts ku ja Juan ojts

tꞌixy jøts ku jam wyɨnaty ñaxy ja nwɨndsønꞌaj̱tɨm Jesús, wɨnets ja wyaa̱ṉ̃:
―Ejxtɨ, yøꞌ ɨdøꞌøn jadeꞌen jaṯwam̱p kubatwam̱p sa̱ borreek uꞌnk yikyøxyɨn adøm nbojkpɨ køjxp.
37Ku jaꞌ tmadoodøø midi ja Juan pyabøjkpɨꞌajtpy, midi jam wyɨnaty namajtsktɨ ku ja Juan jadeꞌen wyaa̱ṉ̃,

xjats ja ojts tpanøjkxtɨ ja nwɨndsønꞌaj̱tɨm Jesús. 38Wɨnets ja nwɨndsønꞌaj̱tɨm Jesús yꞌejxjɨmbijty, jøts ojts tꞌixy
jøts ku jam yikpayøꞌøy, jøts ja ojts tnøjmɨ:

―¿Ti mꞌɨxaadyɨp?
Jøts ja ojts tꞌadsowdɨ:
―Wɨndsøn, ¿ma̱ me ndsøønɨ?
39 Jøts ja nwɨndsønꞌaj̱tɨm Jesús yꞌadsojɨmbijty:
―Men xꞌejxtɨ.
Xjats ja ojts ñøjkxtɨ jøts ja ojts tꞌejxtɨma̱ chøønɨ, jøts ja jamojts tmøøtkudsuuꞌɨdɨ. Ja døꞌøn ja xøøwwyɨnaty

jawaanɨ kyagɨdaḵnɨ.
40Ja Andrés ɨdøꞌøn jaꞌ, ja Simón Pedro yꞌuch, midi ɨdøꞌøn ja jadeꞌen tmadoodɨp namajtsk ku ja Juan jadeꞌen

wyaꞌ̱aṉ̃. Jøts nay jaꞌ ɨdøꞌøn jadeꞌen tpanøjkxtɨp ja nwɨndsønꞌaj̱tɨm Jesús. 41 Jøts ja Andrés tyimñayjatyɨ ja ojts
tꞌatsꞌɨxaꞌ̱ay̱ ja yꞌaj̱ch Simón, jøts ja ojts tꞌatsnøjmɨ:

―Tø øøts ja Mesías nbaa̱ṯy midi Dios kyejxpy, midi Cristo yiktejp.
42Xjats ja Andrés ojts twaa̱ṉijkxy ja Simón ma̱ ja nwɨndsønꞌaj̱tɨm Jesús jam wyɨnaty, jøts ku ja ojts yꞌijxyɨ

jøts ja ojts ñɨɨꞌmxyɨ:
―Mets Simón, ja waꞌaxɨ me mꞌuꞌnkꞌaj̱tɨp ja Jonás. Cefas ɨnet ɨxyam̱ mxøøwꞌaṯp.
Jadeꞌen ja ñɨɨꞌmxyɨ ja nwɨndsønꞌaj̱tɨm. Cefas jadeꞌen tyijpy Pedro sam̱ ja tꞌayuujkꞌaṯtɨ.
Ku ja Jesús twa̱a̱dsøøy ja Felipe jøts ja Natanael

43 Jøts ku kyɨmjabomꞌaj̱ty, jam ja nwɨndsønꞌaj̱tjɨm Jesús wyɨnaty ñøjkxwaꞌ̱aṉ̃ Galilea etjotp, ku ja
tmɨnabyaa̱j̱tɨ ja Felipe jøts ja tnɨmaa̱y̱:

―Møødɨk øts.
44 Jam Betsaida ja Felipe kyugaj̱pꞌaty nay jamma̱ ja Andrés kyugaj̱pɨ møøt ja Pedro. 45Wɨnets ja Felipe ojts

ñijkxy jøts ja ojts tꞌatsꞌɨxaꞌ̱ay̱ ja Natanael, jøts ja ojts tꞌatsnøjmɨ:
―Tø øøts ja jaa̱ꞌ̱y nꞌixy midi ja Moisés ñɨgajpxpy jap nøkyjøtpy ku ja kutujk ja ojts tjaꞌ̱ay̱, jøts nayɨdeꞌen

midi ñɨgaj̱pxtɨp ja Dios kyugajpxtyøjktɨ, ku ja ojts tjaadyaṉdɨ. Ja Jesús jaꞌ midi ja José yꞌuꞌnkꞌajtpy, midi jam
kugaj̱pꞌaj̱tp Nazaret.

46Xjats ja Natanael wyaa̱ṉ̃:
―¿Wan ndejɨn yꞌøybɨ jam yꞌukpɨdsømnɨ Nazaret?
Jøts ja Felipe yꞌadsøøy:
―Men xtyimyꞌixy.
47Kuts ja nwɨndsønꞌaj̱tɨm Jesús ojts tꞌixy jøts ku ja Natanael jam ñɨmiñɨyɨ, wɨnets ja wyaa̱ṉ̃:
―Ɨxya̱ net myiñ tuꞌuk nmɨguꞌuk israelɨt jaa̱ꞌ̱y midi øyjaa̱ꞌ̱yꞌaj̱tp, midi kaꞌ tyaa̱y̱ɨ.
48Wɨnets ja Natanael ja ojts yiktɨyɨyɨ:
―¿Sudsoꞌampy me xꞌijxyꞌaty?
Jøts nwɨndsønꞌaj̱tɨm Jesús ja ojts ñɨɨꞌmxyɨ:
―Tøyɨmxɨ me wyɨnaty nꞌejxnɨ ku mets yø Felipe kaꞌanɨm wyɨnaty mꞌatswayɨnɨm, ku mets ɨxajp iigɨ

patkiꞌpy.
49Wɨnets ja Natanael wyaa̱ṉ̃:
―Wɨndsøn, mets ɨdøꞌøn Dios Uꞌnk, jøts mets ɨdøꞌøn mnɨwɨndsønꞌajtpy israelɨt jaa̱ꞌ̱y.
50 Jøts nwɨndsønꞌaj̱tɨm Jesús ja ojts yɨdeꞌen yꞌadsøyɨ:
―¿Jatyɨ me xtyimyjanchjaw̱ɨ jaꞌagøjxp ku me tø nnøjmɨ jøts ku me tø nꞌixy jap iigɨ patkiꞌpy? Mꞌejxpnɨm

mets ja myøjpɨ yꞌøybɨ midi ø nduꞌump midi kaꞌap yjadeꞌenɨ sam̱ yaꞌ̱aḏɨn ku me tø nꞌixy.
51 Jøts ja nwɨndsønꞌaj̱tɨm Jesús yjaa̱ḵtyimwyaa̱ṉ̃:
―Meets yam̱ ndyimñɨmaapy, jøts ku xꞌejxtɨt ja tsaj̱p yꞌawaꞌ̱aṯs, jøts ku Dios yꞌaṉkɨlɨs pyattɨt wyɨnaḵtɨt jøts

øts ja xnɨgɨdaꞌ̱aḵtɨt, jaꞌ kuxɨ øts ja nax̱wiiꞌñɨt jaa̱ꞌ̱y ngudanɨ Dios Teety wyɨngujkp.
2

Naxyøduujnɨdɨp ja jaa̱ꞌ̱y jam Galileɨt etjotp
1Kyɨmdɨgøøk xøøw wyɨnaty tø yꞌity ku jaa̱ꞌ̱y yꞌamajtskɨdɨ ma̱ ja kaj̱p txøøwɨ Caná, jam Galileɨt etjotp.

Ɨxam ɨdøꞌøn ja nwɨndsønꞌaj̱tɨm Jesús wyɨnaty tyaa̱ḵ. 2 Jøts nayɨdeꞌen ja nwɨndsønꞌaj̱tɨm Jesús wyɨnaty tø

yikwaa̱m̱ɨdɨ mɨgaabyɨ mɨꞌukpɨ møøt ja pyabøjkpɨtøjk jøts ja nay jam ñøjkxtɨt. 3Xjats ja vino tyimgyɨjxy,
wɨnets ja nwɨndsønꞌaj̱tɨm Jesús ja tyaa̱ḵ ñɨmaa̱j̱yøø:

―Tø tyimgyugøxɨdɨ, kaꞌap vino ukteenɨ.
4 Jøts ja nwɨndsønꞌaj̱tɨm Jesús yꞌadsøøy:
―¿Ti øtsɨmts taa̱ḵ yø xpaṯp? ¿Tiku øts yø xukmadøy? Pø kaꞌanɨmxɨ øts njaꞌ xpaa̱ṯy midi ø nduꞌump.
5 Jøts ja tyaa̱ḵ wyaa̱ṉ̃, yɨdeꞌen ja tnɨmaa̱y̱ ja jaa̱ꞌ̱y pøn jaty jam wyɨnaty wɨndsøꞌjkɨdɨp:
―Mduꞌundɨp ɨdøꞌøn jadeꞌen tukɨꞌɨyɨ pønɨ sa̱ wyaꞌ̱aṉ̃.
6 Jamts wyɨnaty tudujk ja tsaa̱ḏuꞌjts midi ja israelɨt jaa̱ꞌ̱y yiktundɨp ku Dios ja twɨndsøꞌøgɨdɨ jøts ja

pyøkwyaꞌ̱aṯstɨt. Maktaꞌpxy uk magøꞌpxy enteerɨn ja yꞌuch tuꞌuk tuꞌuk, jadeꞌen nøø ja yiktaꞌadamɨ. 7Xjats ja
nwɨndsønꞌaj̱tɨm Jesús tnɨmaa̱y̱ ja jaa̱ꞌ̱y pøn jaty jam wyɨnaty wɨndsøꞌjkɨdɨp:

―Yikꞌutskøxtɨ yø tuꞌjts. Adamɨdɨ nøø.
Jøts ja ojts yikxon tyimyikꞌutstɨ, 8wɨnets nwɨndsønꞌaj̱tɨm Jesús tnɨmaa̱y̱ ja jaa̱ꞌ̱dyɨ:
―Ajaꞌaptuꞌuttɨts ɨnet waanɨ, jøts xanɨnøjkxtɨt midi yø xøøw tø tnɨwaa̱m̱ukɨ.
Jøts ja ojts jadeꞌen ttundɨ. 9Ojts ja tjaꞌ̱gyapymidi ja xøøw tnɨwaa̱m̱ujkɨp jøts ja tsujxk nøø tø ja vino yjaj̱tnɨ,

nɨkaꞌap ja tnɨjaw̱ɨ pø ma̱ ja chøøñ; jaꞌayɨ ja nugo tnɨjaꞌ̱wɨdɨp pøn wɨndsøꞌjkɨdɨp, pø jaꞌaxɨ ja nøø wyɨnaty tø
tjaaptɨ. Xjats ja twaa̱ḏsøøy ja jemyaa̱ꞌ̱y 10 jøts ja tnɨmaa̱y̱:

―Tum jawyeen øy pøn tꞌuuky yø vino yꞌøybɨ, jøts ku ja mɨꞌukpɨ ja kom tø tꞌuknɨdɨ wɨnets ja yuꞌnkpɨ
yikyakñɨm. Jøtsmets, tømets jamøk vino neꞌegɨ xjaa̱ḵyikꞌawixy, jøtsmets yø yam̱nɨmneꞌegɨ xyaky oojknɨm.

11Yøꞌøbɨ mɨlag̱rɨꞌaj̱tɨn ɨdøꞌøn ja nwɨndsønꞌaj̱tɨm Jesús tyimyɨjawyeen naṉkyꞌejxøø jam Caná, jam Galileɨt
etjotp, midi yiknɨgaxøꞌjk ja myøkꞌaj̱tɨn, wɨnets ja pyabøjkpɨtøjk ja ojts yjaa̱ḵjanchjaw̱ɨyɨ.

12Xjats ku ja jadeꞌen yꞌukjaj̱ty, wɨnets ja ojts ñijkxyma̱ ja kaj̱p jam txøøwɨ Capernaum,møøt ja tyaa̱ḵ, møøt
ja myɨguꞌuktøjk, jøts møøt ja pyabøjkpɨtøjk. Jøts ja jam tyaa̱ꞌ̱nɨdøø ñɨgyawɨnaa̱ḵ xøøw.

Ku ja Jesús tpawojpkɨjxy ja tooꞌkpɨtøjktɨ jam tsap̱tøjk agøꞌøm
13 Ja pas̱kɨ xøøwts wyɨnaty tyimbyaṯnɨp midi ja israelɨt jaa̱ꞌ̱y tyundɨp, wɨnets ja nwɨndsønꞌaj̱tɨm Jesús

ojts ñijkxy jam Jerusalén. 14 Jøts ja jam tsap̱tøjkꞌagiꞌpy tkubaj̱tɨyɨɨꞌñ ja jaa̱ꞌ̱dyɨ pøn tooꞌktɨp ja tsakaa̱,̱ pøn
tooꞌktɨp ja borreek, pøn tooꞌktɨp ja paḵ, jøts nayɨdeꞌen pøn jamyɨguꞌukmyeeñ tyikwaꞌ̱kxɨdɨp, jaꞌ jamwyɨnaty
tsɨnaadyɨp may̱ɨm ja jam tunkꞌaṯtɨ. 15Ku ja nwɨndsønꞌaj̱tɨm Jesús ja ojts jadeꞌen tꞌixy, xjats ja tyikꞌøyɨyɨɨꞌñ
tuꞌuk pawojp, jøts ja jam tpawojpkɨjxy nɨdukɨꞌɨyɨ ja jaa̱ꞌ̱y jam tsap̱tøjk agøꞌøm, møøt ja byorreek møøt ja
chakaa̱.̱ Jøts ja meeñ yikwaꞌ̱kxpɨdɨ ojts ja myeeñ ja yikꞌɨxkoꞌodɨ, jøts ja myesɨ ja ojts yiktejɨmbettɨ. 16 Jøts ja
tnɨmaa̱y̱ ja jaa̱ꞌ̱y midi paḵtooꞌktɨp:

―¡Yikjɨwaꞌ̱aḵtɨ yø ya!̱ ¡Kidi nDeety tyøjk maa̱ḏyøjk xyikwaꞌ̱aṉdɨ!
17Wɨnets ja pyabøjkpɨtøjk nay jatyɨ tjaꞌ̱myajtsɨdøø ja nøky ma̱ ja David yɨdeꞌen wyaa̱ṉ̃: “Møk øts nbaꞌayøy

ja mdøjk.”
18Xjats ja israelɨt jaa̱ꞌ̱y ttɨɨbyøjktøø ja nwɨndsønꞌaj̱tɨm, jøts ja tnɨmaadyøø:
―¿Ti tɨyꞌaj̱tɨn øøts xukꞌejxp jøts ku xjagyepy ja kutujk ku jadeꞌen mꞌadɨꞌɨch?
19 Jøts nwɨndsønꞌaj̱tɨm Jesús ja ojts tꞌadsøy:
―Yikɨdaw̱dɨ yø tsap̱tøjk, kɨdɨgøøk xøøw øts yø jadɨgojk nyikwaꞌ̱kukɨt.
20Wɨnets ja israelɨt jaa̱ꞌ̱y wyaṉdøø, jøts ja ojts ñɨɨꞌmxyɨyɨ:
―Wɨxijkxyudujk jumøjt yø tø yiktunkꞌaty yø tsap̱tøjk jøts yø tø yꞌøyɨ; ¿jøts me mwaꞌ̱aṉ̃ jøts ku mets yø

kɨdɨgøøk xøøw xyikwaꞌ̱kꞌøyɨt jadɨgojk?
21Ku ja Jesús ja tsap̱tøjk tkajpxy, pø kyøꞌømneꞌkx ja jadeꞌen tyijpy. 22 Pø patyxɨ ku ja nwɨndsønꞌaj̱tɨm

Jesús ojts yjujkpyɨjky jadɨgojk jap ooꞌkpɨ jutjøtpy, yøꞌøts ja pyabøjkpɨtøjk yjaꞌ̱myatstøø ku ja wyɨnaty jadeꞌen
tø wyaꞌ̱aṉ̃. Xjats ja tjantyimyjanchjaꞌ̱wɨdøø ja Dios kyajpxy, jøts nayɨdeꞌen tmɨbøjkɨdøø ja nwɨndsønꞌaj̱tɨm
yꞌayuujk sa̱ jaty ja wyɨnaty jadeꞌen tø wyaꞌ̱aṉ̃.

Wa̱ꞌa̱ts ja Jesús tnɨjaw̱ɨ sa̱ jaty jaduꞌuk jaduꞌuk wyɨnmay
23Kuts ja nwɨndsønꞌaj̱tɨm Jesús jam wyɨnaty tyiknaxy ja pas̱kɨ xøøw jam Jerusalén, jøts may ja jaa̱ꞌ̱y ja

jam yjanchjaꞌ̱wɨyøø tyɨyjaꞌ̱wɨyøø ku ja tꞌejxtɨ ja myɨlag̱rɨꞌaj̱tɨn midi ja tyumpy. 24 Jøts ja nwɨndsønꞌaj̱tɨm Jesús
kaꞌap ja nugo tyimñagyɨyakyɨ, kumɨ waꞌ̱aṯs ja tꞌejxkapy ja nɨdukɨꞌɨyɨ sa̱ pønjabøn. 25Kaꞌap ja chøkyɨyɨ jøts
ja pøn tyukmadowɨt sa̱ jaty jaa̱ꞌ̱y jaduꞌuk jaduꞌuk yjaa̱ꞌ̱yꞌaty. Waꞌ̱aṯs ja køꞌøm tyimñɨjaw̱ɨ sa̱ pøngapøn yꞌam̱
yjotp wyɨnmay.

3
Ja Jesús jøts ja Nicodemo

1 Jamts ɨdøꞌøn tuꞌuk fariseit jaa̱ꞌ̱y pøn txøøwꞌaj̱tp Nicodemo, jøts jaꞌ ɨdøꞌøn ja israelɨt jaa̱ꞌ̱y wyɨndsønꞌaj̱tɨp.
2 Jaꞌats ojts koots yꞌatstøkꞌayøꞌøy ma̱ ja nwɨndsønꞌaj̱tɨm Jesús jam wyɨnaty, jøts ja ojts tꞌatsnøjmɨ:

―Wɨndsøn, nnɨjaꞌ̱wɨp øøts jøts kuDios tømguexyɨ jøts øøts xyikꞌɨxpøkt. Kaꞌapme jeexyɨp jadeꞌen xyiktuñ
ja Dios myøkꞌaj̱tɨn mɨlag̱rɨꞌaj̱tɨngøjxp sam̱ ɨxyam̱ xyiktuñɨn, ku jeexyɨp møøt mgaꞌity ja Dios.

3Xjats ja nwɨndsønꞌaj̱tɨm Jesús ja tnɨmaa̱y̱:
―Janch øts ɨdøꞌøn nwaꞌ̱aṉ̃, jøts ku kaꞌ pøn tpaa̱ṯt ja Dios kyutujk midi yjaa̱ꞌ̱y ja tyanɨtanaapy pønɨ kaꞌap

pøn nayɨdeꞌen kyaxɨꞌɨky jadɨgojk sam̱ tø kyeꞌexyɨn.
4Wɨnets ja Nicodemo tyiktɨɨy jøts ja tnɨmaa̱y̱ ja nwɨndsønꞌaj̱tɨm Jesús:
―¿Sudsots jamøj jaa̱ꞌ̱y nayɨdeꞌen jadɨgojk kyaxøꞌøkt sam̱ ja tø kyeꞌexyɨn? ¿Pø sudsoꞌampy jadɨgojk tyøkɨt

tyaa̱ḵ yjotp jøts kyaꞌaxkojmɨt?

5 Jøts ja nwɨndsønꞌaj̱tɨm Jesús ja yɨdeꞌen tꞌadsøøy:
―Janch øts ɨdøꞌøn nwaꞌ̱aṉ̃, pønɨ kaꞌap pøn jadeꞌen kyeꞌexy ejxɨm ja jaa̱ꞌ̱y kyeꞌexyɨn, jøts nɨkaꞌats ja

Dios myøkꞌaj̱tɨn myøꞌøyɨ, kaꞌats pøn mɨbaa̱ṯ tyøkɨt ma̱ Dios ja kyutujk ttanɨtanɨ ja yjaa̱ꞌ̱y. 6 Ku ndeety
ndaa̱ḵ xyikaxøꞌjkyɨm, nugo yøꞌ xmøꞌøyɨm ja jaa̱ꞌ̱yꞌaj̱tɨn; jøts ku ja Dios xꞌuꞌnkꞌaj̱tyɨm, jaꞌats ja myøkꞌaj̱tɨn
ja yꞌEspíritu Santo xmøꞌøyɨm. 7Kidi nɨgyumaa̱p̱ xjaw̱ɨ jøts ku jadeꞌen nnøjmɨ: “Nɨdukɨꞌɨyɨ jaa̱ꞌ̱y pyaa̱ṯꞌatyɨdɨ
ja chɨnaa̱ꞌ̱yɨn tyiktɨgaṯstɨt, kaꞌaxɨgaj̱tstɨpts ja ñamyayɨ jadeꞌen.” 8Pojp øy maḏsoo pyøjy; waꞌ̱aṯs nmadøøꞌyɨm
sa̱ wyɨnaꞌ̱aṉ̃ ja poj, kaꞌats nnɨjaꞌ̱waꞌan pønɨ ma̱ chøøñ jøts pønɨ ma̱ ñijkxy. Nayɨdeꞌents ɨdøꞌøn ñamyayɨ jaꞌadɨ
pøn ja Dios myøkꞌaj̱tɨn yikaxøꞌjkɨyɨdɨp.

9Wɨnets ja Nicodemo tjaa̱ḵtɨɨbyɨjky:
―¿Sudso yø ndejɨn jadeꞌen?
10Xjats ja yꞌadsojɨ ja nwɨndsønꞌaj̱tɨm Jesús:
―¿Pømøj maestrɨmts mets ya̱ israelɨt kaj̱pkɨjxy, jøts mets yø yjadeꞌembɨ xkanɨmadøy? 11 Janch øts ɨdøꞌøn

nwaꞌ̱aṉ̃, jøts ku øøts jaꞌ nnɨgajpxy midi øø nnɨjaꞌ̱wɨp, jøts nay jaꞌ øøts nɨdestigɨꞌajtpy midi øø tø nꞌixy; jøts
meets ja xkajanchjaw̱ɨ sa̱ øø njawaꞌ̱aṉ̃. 12Nɨkaꞌ xjanchjaw̱ɨdɨ ku øts jaꞌabaa̱ṯ ndyimyjanɨgajpxy ti jaty ya̱
nax̱wiiñ, ¿ti jaꞌats mee mjaa̱ḵjanchjaw̱ɨp ja tsaj̱pjøtpyɨt yjaꞌ ku meets njadukmadoꞌot?

13 ’Kaꞌaxɨ jap pøn yꞌatsꞌøch jap tsaj̱pjøtpy, øts ɨdøꞌøn jap tsooꞌmp kumɨ øts japꞌaj̱tp jap tsaj̱pjøtpy; jøts øts
ja nax̱wiiꞌñɨt jaa̱ꞌ̱y ngudanaapy. 14 Jøts nayɨdeꞌen ø nyiktuꞌunt sam̱ ja Moisés ojts ttuñɨn ja tsaa̱ꞌ̱ñ jam abaḵ
etjotp ku ja ojts køjxp tɨyjɨꞌɨky, 15 jøts ja kyawɨndɨgøꞌødyɨt pønɨ pøn ø xjanchjaꞌ̱wɨdɨp, xemɨkøjxp ja tpaa̱ṯtɨt
ja kunuuꞌkxy jujkyꞌaj̱tɨn ja kunuuꞌkxy chɨnaa̱ꞌ̱yɨn.

Pyaꞌayøøpy ja Dios ja na̱xwiiꞌñɨt jaa̱ꞌ̱y
16 ’Janch møk ja Dios tsojkɨn tjagyepy, jøts tpɨktaꞌ̱aḵy ja pyaꞌayoꞌowɨn ya̱ nax̱wiiñ ku ja yꞌUꞌnk tkexy midi

tuꞌumchɨ, jøts ja kyawɨndɨgøꞌødyɨt pønɨ pøn ja tjanchjaꞌ̱wɨdɨp, jøts ja xemɨkøjxp ja kunuuꞌkxy chɨnaa̱ꞌ̱yɨn ja
kunuuꞌkxy jujkyꞌaj̱tɨn tpaa̱ṯtɨt. 17Kidi jaꞌajɨp ja Dios yꞌUꞌnk tyanɨguejxpy ya̱ nax̱wiiñ jøts ayoꞌon ja ttukpaa̱ṯt
ja nax̱wiiꞌñɨt jaa̱ꞌ̱y, jadeꞌenꞌampy ja tkexy jøts ja tyiknɨtsoꞌokꞌaṯt ja nax̱wiiꞌñɨt jaa̱ꞌ̱y.

18 ’Pønɨ pøn tjanchjaꞌ̱wɨp ja Dios Uꞌnk, kaꞌap ayoꞌon ja yiktaguwaṉɨ; pønts tkajanchjaꞌ̱wɨp, jaꞌ yꞌayoꞌon
kutujkp xemɨkøjxp jaꞌagøjxp ku tkajanchjaꞌ̱wɨyɨdɨ ja Dios yꞌUꞌnk midi tuꞌugyɨ. 19Pønɨ pøn tyimyjadeꞌenꞌaj̱t-
tɨp, tø yꞌayoꞌon ja kyutujknɨdɨ, ku ja myiiñ ya̱ nax̱wiiñ midi ja jaa̱ꞌ̱y øy tsuj tyikwɨnmaa̱ꞌ̱nbyaṯp, kaꞌap
ja yikupɨjky. Neꞌegɨ ja kubeꞌetsꞌaj̱tɨn kugootsꞌaj̱tɨn ja neꞌegɨ chojktɨp, jaꞌagøjxp ku ja tyumjakaꞌøybɨ
ttunwaꞌ̱aṉdɨ. 20Nɨdukɨꞌɨyɨ pøn ja tyumjakaꞌøybɨ ttundɨp, kawɨnꞌijxyɨm ja tjaw̱ɨdɨ ja yikꞌøwyɨnmaa̱ꞌ̱nbyaṯpɨ.
Nɨwɨneꞌenɨn ja tkamɨjotwaꞌ̱aṉdɨ jaꞌagøjxp jøts kyanɨgaxøꞌøktɨt ja kyaꞌødyuꞌunɨndɨ. 21Pønts ttsɨnaadyɨp ja
tyɨɨbyɨ yjanchpɨ, jaꞌats tmɨjotwaṉdɨp midi øy tsuj tyikwɨnmaa̱ꞌ̱nbyaṯp ja jaa̱ꞌ̱y, jøts ja tyiknɨgaxøꞌøktɨt ja Dios
yjaꞌ ti jaty ja tyundɨp.

Ku ja Juan Bautista jadɨgojk tkaj̱pxpaa̱ṯy ja Jesús yjaꞌ
22Kuts ɨdøꞌøn ja jadeꞌen yꞌukjaj̱ty, xjats ja nwɨndsønꞌaj̱tɨm Jesús ojts tmøødɨ ja pyabøjkpɨtøjk jam Judeɨt

nax̱jotp. Ñɨyjeky ja jam tyaa̱ꞌ̱nɨdøø jøts ja jam møøt yiknøbajttøø. 23 Jøts ja Juan nay ɨxam ja wyɨnaty
yiknøbatmɨ ɨxam Enón midi ja Salimɨt kaj̱p myɨwɨngonꞌajtpy, jaꞌagøjxp ja jam yiknøbety ku ja nøø jam
janch kom; jamts ja jaa̱ꞌ̱y myendɨ jøts ja jam yꞌatsnøbattɨ. 24 Jawyeenɨp ɨdøꞌøn ja jadeꞌen yjaty, kaꞌanɨm ja
Juan wyɨnaty yikpɨktaꞌ̱aḵy puxøjkjøtpy.

25 Jøts nay wɨnet ja Juan pyabøjkpɨ wɨnaa̱g̱ɨn tnadyamɨgajpxyɨdɨ møøt ja myɨguꞌuk israelɨt jaa̱ꞌ̱dyɨ, jaꞌ ja
tnadyamɨgaj̱pxɨyɨdɨp sa̱ ja pøky wyaꞌ̱ac̱h. 26Nay wɨnets ja Juan yꞌatsyiknɨmaa̱y̱:

―Wɨndsøn, ɨxam ja ɨxyam̱ yiknøbety pønmets jamwyɨnatymøøt xøbɨdsimyma̱ ja Jordángɨt nøø, jaꞌ pøn
mets ojts xnɨgajpxy jøts nɨdukɨꞌɨyɨ jaa̱ꞌ̱y ja yjanchpabikyɨyɨ.

27Xjats ja Juan ja tnɨmaa̱y̱:
―Kaꞌ pøn ti tnɨyjaty pønɨ kaꞌap Dios myøꞌøyɨ. 28Meetsxɨ ojts waꞌ̱aṯs køꞌøm xtyimyadøy ku ø nwaꞌ̱aṉ̃ jøts

ku øts kaꞌ nCristo, jøts ku ø njaꞌajɨ pøn jawyeen yikajxp nugo. 29 Janch tsuj øts, janch xondaḵp øts, jadeꞌen
ejxɨm ja tøꞌøxmyɨyøꞌøbyɨ tyikꞌamajtskɨ myɨguꞌuk; jadeꞌen øts nnayjaw̱ɨyɨ kuts nmadøy ja Jesús yꞌayuujk.
30Yøꞌ møjtøkɨpnɨm jøts øts kuwaṉɨ nꞌamutskɨt, kuwaṉɨ nꞌɨxnøjkxt.

Jaꞌ pøn tsooꞌmp jap tsa̱jpjøtpy
31 Jaꞌ pøn tsooꞌmp jap tsaj̱pjøtpy, tum jaꞌ tukɨꞌɨyɨ tnɨtanaapy. Jøts pøn ya̱ nax̱wiiñꞌaj̱tp, ja nax̱wiiꞌñɨts ja

jaꞌaj̱tɨp, jøts tum jaꞌayɨ ja ñɨgajpxpy ti jaty ja ejtp. Pønts tsooꞌmp jap tsaj̱pjøtpy, jaꞌ tukɨꞌɨyɨ tnɨtanaagyøjxp,
32 jøts tum jaꞌ ja ñɨgajpxpy midi ja tø tꞌixy, midi ja tø tmadøy; jøts kaꞌap ja pøn tjanchjaw̱ɨ midi ja ñɨgajpxpy.
33Kuts øy pøn tjanchjaw̱ɨ, jaꞌats waꞌ̱aṯs tyiknɨgaꞌaxp jøts ku Dios tkajpxy ja tyɨɨbyɨ yjanchpɨ; 34Dios kyajpxy
Dios yꞌayuujk ja kyaj̱pxɨp pøn ja Dios kajxɨp, kumɨ amuum yꞌEspíritu Santo ja myøꞌøyɨ. 35Chøjkpy ja Dios
Teety ja yꞌUꞌnk, jøts tukɨꞌɨyɨ tø ttagɨdøjkɨgyixy ti jaty ejtp kaꞌejtp. 36 Pønɨ pøn ja Dios Uꞌnk tjanchjaꞌ̱wɨp,
xemɨkøjxp ja nøjkx tpaa̱ṯy ja kunuuꞌkxy jujkyꞌaj̱tɨn ja kunuuꞌkxy tsɨnaa̱ꞌ̱yɨn; pønts tkajanchjaꞌ̱wɨp, kawɨndem
xøøw ja nøjkx tpaa̱ṯy ja yjadeꞌembɨ jujkyꞌaj̱tɨn, ja Dios myøkꞌayoꞌon ja nøjkx kyupøjkɨp.

4
Ja Jesús jøts ja Samariɨt tøꞌøxy

1Xjats ja fariseotøjk tnɨjaꞌ̱wɨdøø jøts ku ja nwɨndsønꞌaj̱tɨm Jesús may pyabøjkpɨtøjknɨ, jøts may jawaanɨ ja
jaa̱ꞌ̱y tyiknøbety jøts nɨgɨdi ja Juan jadeꞌen; 2øy ɨdøꞌøn nwɨndsønꞌaj̱tɨm Jesús ja køꞌøm tkidyimyiknøbety, ja
pyabøjkpɨtøjkts ja tyiknøbajttɨp. 3Xjats ku ja tnɨmadøøy jøts ku ja fariseotøjk tø ñɨjaw̱ɨyɨ, wɨnets ja chøøꞌñ
jam Judeɨt nax̱jotp, jøts ja ojts ñijkxy jam jadɨgojk Galileɨt etjotp.

4Ja Samariɨt et ja tyanax̱p ku døꞌøn ja jam ñijkxy. 5Xjats ja yjaꞌ̱jtyma̱ ja kaj̱p jam tuꞌuk Samariɨt etjotpmidi

txøøwꞌaj̱tp Sicar, jam wɨngon ma̱ ja Jacob ja yꞌuꞌnk José wyɨnaty tø tmøꞌøy ja ñaa̱j̱x. 6 Jamts ɨdøꞌøn tuꞌuk ja
nømuꞌut midi yiktejp Jacob nømuꞌut. Jøts kumɨ jotkøjxp ja nwɨndsønꞌaj̱tɨm Jesús wyɨnaty ku ja yøꞌøy, xjats
ja yꞌɨxaa̱j̱ky jam nømuꞌut agøꞌøm. Ja døꞌøn wyɨnaty ja xøøw kujky. 7-8Wɨnets yjaꞌ̱jty tuꞌuk ja tøꞌøxyøjk jam
nømuꞌut agøꞌøm pøn kuꞌetɨp kugaj̱pɨp jam Samaria, jøts ja nøø ja tjuutwaꞌ̱aṉ̃, xjats nwɨndsønꞌaj̱tɨm Jesús ja
ojts ñɨɨꞌmxyɨ:

―Møøky øts nøø.
Jøts ja pyabøjkpɨtøjk, jam ja wyɨnaty tø ñøjkxtɨ jam kaj̱pjotp, jøts ja tꞌatsjuꞌudyɨt ja kaaky ja jɨɨꞌkxy.
9Xjats ɨdøꞌøn ja samariɨt tøꞌøxy tnɨmaa̱y̱ ja nwɨndsønꞌaj̱tɨm Jesús:
―¿Sudso mets nøø xꞌamɨdøy jøts mꞌisraelɨtjaa̱ꞌ̱yɨts mets jøts øts samariɨt jaa̱ꞌ̱y?
(Kumɨ kaꞌap ja israelɨt jaa̱ꞌ̱y tmɨnamyayɨdɨ ja samariɨt jaa̱ꞌ̱y.) 10Wɨnets ja yɨdeꞌen yꞌadsojøø ja nwɨnd-

sønꞌaj̱tɨm:
―Kuk xjanchñɨjaw̱ɨt midi ja Dios yajkpy, uk xnɨjaw̱ɨt pøn nøø ɨxamꞌamɨdojɨyɨp, ¿ja ti jajɨk me xkaꞌamɨdøy

jøts me nmoꞌot ja øybɨ nøø ja waꞌ̱aṯspɨ?
11 Jøts ja tøꞌøxyøjk ja ñɨmaa̱j̱yøø:
―Nɨmdanøjaꞌap paa̱ṯ mets kyaꞌity, jøts køjnk yø nømuꞌut. ¿Maṯs ɨdøꞌøn xpøkwaꞌ̱aṉ̃ ja nøømidimdijpy øy

waꞌ̱aṯs? 12 Ja ndeetyꞌap̱ Jacob øøts yø nømuꞌut xukmɨdaa̱ṉ ma̱ jaa ja yꞌijty køꞌøm yꞌuuky, jøts yꞌuꞌnk yꞌunaꞌ̱jk,
jøts yjɨyujk chakaa̱̱ nayɨdeꞌen. ¿Ti mjaa̱ḵtyimbyønts me ndejɨn?

13 Jøts ja nwɨndsønꞌaj̱tɨm Jesús ja tꞌadsøøy:
―Pøn jaty yaꞌ̱aṯ nøø tꞌuktɨp, tøødsɨdɨp ja jadɨgojk; 14pønts tꞌukp ja øybɨ ja waꞌ̱aṯs nøømidi ø nyajkpy, kaꞌap

tøødsɨ nɨjuunɨ yꞌukpaa̱j̱tnɨyɨt. Kumɨ jadeꞌen ja nøø pyɨdsøꞌømt jam yꞌanmɨjaꞌ̱wɨngøjxp midi øts ja nmøøpy,
sam̱ kom nøø pyɨdsimyɨn. Jaꞌats ja xemɨkøjxp tukpaa̱ḏɨyɨp ja jujkyꞌaj̱tɨn jøts ja øyꞌaj̱tɨn.

15Wɨnets ja tøꞌøxyøjk ja ñɨmaa̱j̱yøø:
―Yøꞌøbɨ nøø øts teety xmoꞌop, jøts ø ngaꞌuktøøjtsɨñɨt nɨjuunɨ, jøts ø ngaꞌukmenɨt nøgombɨ ya̱

nømuꞌutjøøjty.
16 Jøts ja nwɨndsønꞌaj̱tɨm Jesús tnɨmaa̱y̱:
―Nøjkx mnɨyaa̱ꞌ̱y xꞌatsway jøts ya̱ mmeꞌent.
17Xjats ja tøꞌøxyøjk yꞌadsoojøø:
―Kaꞌ øts nnɨyaa̱ꞌ̱y.
Jøts ja nwɨndsønꞌaj̱tɨm Jesús tnɨmaa̱y̱:
―Janch tɨɨgyajpxy ɨdøꞌønmwaꞌ̱aṉ̃ jøts ku kaꞌapmnɨyaa̱ꞌ̱y pøn; 18kumɨ nɨmagoxk tø xyiknaxy ja yaa̱ꞌ̱dyøjk,

jøts pøn ɨxyam̱ møøt, kaꞌats ja xnɨyaa̱ꞌ̱yɨ. Jøts ku jadeꞌen tø mwaꞌ̱aṉ̃, janch tɨɨgyajpxy ɨdøꞌøn yøꞌ.
19Kuts ja tøꞌøxyøjk jadeꞌen tmadøøy, jøts ja wyaa̱ṉ̃:
―Mets teety, waꞌ mets ɨdøꞌøn yjaw̱ɨ Dios mets ɨdøꞌøn kyugajpxy. 20Wɨneꞌenɨn øø nsamariɨtjaa̱ꞌ̱yꞌaty, ya̱

øøts ja nꞌap̱tøjk twɨndsøꞌøgɨdɨ ja Dios ɨxya̱ kojpkɨjxy, meetsts wɨneꞌenɨn meemꞌisraelɨtjaa̱ꞌ̱yꞌaty, jadeꞌen mee
mwaꞌ̱aṉ̃ jøts øøts ja jam nwɨndsøꞌøgɨt Jerusalén.

21 Jøts tꞌadsøøy ja nwɨndsønꞌaj̱tɨm Jesús, jøts ja tøꞌøxyøjk yiknøjmɨ:
―Øy xkamɨbøkt, wɨngomp ɨdøꞌøn jøts meets xwɨndsøꞌøgɨdɨt øy maḏsoo ja Dios. Kaꞌ pyaa̱ṯꞌatyɨ jøts

kuwaṉɨ mdyimyeꞌendɨt ya̱ kojpkɨjxy uk mnøjkxtɨt jam Jerusalén. 22Meets samariɨt jaa̱ꞌ̱y, kaꞌ mee xnɨjaw̱ɨ
pønɨ ti mee mwɨndsøꞌjkɨp; øøts, nnɨjaꞌ̱wɨpts øøts midi øø nwɨndsøꞌjkɨp; jabɨ israelɨt jaa̱ꞌ̱yts ñɨkøjxp myiñ
ja nɨtsoꞌokꞌaj̱tɨn. 23 Ɨxyamts ja xøøw ja jumøjt tø yjaꞌ̱aṯy, jøts ku nayɨ Dios myøkꞌaj̱tɨngøjxp nay jaꞌ
tyɨyꞌaj̱tɨngøjxp yikwɨndsøꞌøgɨt ja Dios Teety, pønɨ pøn tjantyimwyɨndsøꞌjkɨdɨp ja Dios. Jadeꞌen ja ttsøky
jøts ja jadeꞌen ttuꞌundɨt pønɨ pøn ja wɨndsøꞌjkɨyɨp. 24Tuꞌugyɨ tum jadeꞌen Dios jøts myøkꞌaj̱tɨn; jøts pøn ja
wɨndsøꞌjkɨyɨp, nay ja møkꞌaj̱tɨnts ja yiktuꞌundɨp møøt ja tyɨɨbyɨ yjanchpɨ.

25Xjats ja tøꞌøxyøjk wyaa̱ṉ̃, jøts yiknɨmaa̱y̱ ja nwɨndsønꞌaj̱tɨm:
―Nnɨjaꞌ̱wɨp øts jøts ku myeꞌent ja Mesías ―midi tyijpy Cristo, midi memp yiknɨtsokpɨ―; jøts ku ja

myeꞌent, jaꞌats tukɨꞌɨyɨ xukmadoogøjxɨm.
26 Jøts nwɨndsønꞌaj̱tɨm Jesús ja tnɨmaa̱y̱:
―Øts jaꞌ, øtsxɨ døꞌøn, ejx ɨdøꞌøn ɨxya̱ nmɨgajpxy.
27 Wɨnets ja nwɨndsønꞌaj̱tɨm pyabøjkpɨtøjk yjaꞌ̱ttøø, jøts ja ñɨgyumaa̱p̱ tjaꞌ̱wɨdɨ ku tøꞌøxyøjk ja møøt

myadyaꞌ̱aḵy. Kaꞌats pøn ñayꞌaꞌejxɨyɨ jøts ja tyiktøꞌøt ti chøjkpy uk ti ja tøꞌøxyøjk møøt ñadyamɨgajpxyɨ.
28Xjats ja tøꞌøxyøjk jamyɨ tnɨkejky ja chiiy, jøts ja ojts ñijkxy jam kaj̱pjotp. Jamts ja jaa̱ꞌ̱y ja ojts tꞌatsnøjmɨ:

29―Mendɨ jøts jaa̱ꞌ̱y tuꞌuk xꞌatsꞌejxtɨt pøn ø tø xukmadøy tukɨꞌɨyɨ sa̱ jaty ø tø nꞌadɨꞌɨch. ¿Kidi ja Cristɨp
ɨdøꞌøn ja ndejɨn, midi ja Dios tkajxp?

30Wɨnets ja jaa̱ꞌ̱y chooꞌndøø jam kaj̱pjotp, jøts ja ojts tnɨnøjkxtɨ ja nwɨndsønꞌaj̱tɨm Jesúsma̱ ja jamwyɨnaty.
31 Jøts ɨdøꞌøn pyabøjkpɨtøjk ja ɨxam ñɨɨꞌmxyɨyɨ møkꞌampy:

―Wɨndsøn, øy iiy wɨneꞌenɨn mgaꞌaty.
32Yɨdeꞌents ja ojts ñɨɨꞌmxyɨdɨ:
―Ja øts ngaaky njɨɨꞌkxy midi øts ɨnet ngaꞌapy njøøꞌkxp, kaꞌ meets ja xnɨjaw̱ɨ.
33Xjats ja pabøjkpɨtøjk agøꞌømyɨ ñayiktøøbɨnax̱waꞌ̱jkɨdøø, jøts ja ñawyaa̱j̱nɨdøø:
―¿Wan ndejɨn pøngapøn ja kyaaky tø tyanɨmiñɨ?
34Yɨdeꞌents ja nwɨndsønꞌaj̱tɨm Jesús ja tnɨmaa̱y̱:
―Jaꞌ øts ɨdøꞌøn ngaakyꞌajtpy njɨɨꞌkxyꞌajtpy ku øts ja nbaduujnɨt ja yꞌanaꞌamɨn pøn tø xkexy jøts øts tyunk

ja nyikꞌabaj̱tɨyɨt. 35Pø yɨdeꞌenxɨ mee mwaꞌ̱aṉ̃: “Ja maktax̱k poꞌ kyaꞌity jøts pɨktaꞌ̱aḵy pyɨdøꞌøkt”; øtsts wam̱p

jøts mee nnøjmɨ: Ejxtɨ yø kam̱ midi niꞌipy, tø pɨktaꞌ̱aḵy myøjaa̱g̱øjxnɨ jøts pyɨdøꞌøknɨt. 36Yikmɨjuupy jaꞌ pøn
ttunkꞌaj̱tp ja pɨktaꞌ̱aḵy jøts ja tyikpɨdɨꞌɨky; jøts ja pɨktaꞌ̱aḵy midi yikpɨdɨꞌkpy, jaꞌ ja wyaꞌ̱aṉ̃ jøts ja xemɨkøjxp
tyuꞌunt. Jøts ja jadeꞌen nɨꞌamukɨ ttajotkujkꞌaṯtɨt pøn neptɨp jøts pøn tyikpɨdøꞌktɨp ja pɨktaꞌ̱aḵy. 37Pø janch
tamxɨ døꞌøn jaꞌ ku ayuujk wyaꞌ̱aṉ̃: “Wenkpɨ ja pɨktaꞌ̱aḵy tnepp, jøts wenkpɨ ja tyikpɨdøꞌøkp.” 38 Jamts meets
ɨdøꞌøn nguexy jøts ja pɨktaꞌ̱aḵy xyikpɨdøꞌøktɨt ma̱ kaꞌap tø mneꞌeptɨ; jabɨ wenkpɨ tø yjatundɨ yjapøktɨ jøts
meets tyunk ja xaxojnɨyɨ.

39Mayts ɨdøꞌøn ja jamɨt jaa̱ꞌ̱y tjanchjaꞌ̱wɨdøø ja nwɨndsønꞌaj̱tɨm Jesús pøn ɨdøꞌøn jam kugaj̱pꞌaj̱ttɨp jaꞌabɨ
kaj̱p midi jam Samaria, ku ja tøꞌøxyøjk ja wyɨnaty tø tyimñɨɨꞌmxyɨdɨ tɨy janch, ku ja wyɨnaty yɨdeꞌen tø
wyaꞌ̱aṉ̃: “Tø øts ja tukɨꞌɨyɨ xukmadooguixy sa̱ jaty ø tø nꞌadɨꞌɨch, sa̱ jaty njaa̱ꞌ̱yꞌaty.” 40Xjats ku døꞌøn ja
samariɨt jaa̱ꞌ̱y jam myendøø, jøts ja møk tnɨmaadyøø ja nwɨndsønꞌaj̱tɨm Jesús jøts ja jam myøøtaa̱ꞌ̱nɨyɨdɨt.
Wɨnets ja nwɨndsønꞌaj̱tɨm Jesús jam tyaa̱ꞌ̱nɨyɨɨꞌñ majtsk xøøw. 41 Jøts ja jaa̱ꞌ̱y may tjaa̱ḵtyimyjanchjaꞌ̱wɨdøø
ku ja tyimyadowdɨ sa̱ jaty ja køꞌøm ñɨɨꞌmxyɨdɨ. 42 Jøts ja tnɨmaadyøø ja tøꞌøxyøjk:

―Ndyimyjanchjaꞌ̱wɨpnɨm øøts ɨnet. Kidi jaꞌajɨp øøts nugo njanchjaꞌ̱wɨp sa̱ jaty mee tø mwaꞌ̱aṉ̃ ku øø tø
xukmadøy. Pø tøxɨ øøts yø yam̱ køꞌøm njaa̱ḵtyimyadøy sa̱ yø wyaꞌ̱aṉ̃. Tøts øøts nnɨjaw̱ɨ jøts ku yø janch
Cristo, pøn nax̱wiiꞌñɨt jaa̱ꞌ̱y tyiknɨtsokp.

Ku ja Jesús tyiktsøøjky tuꞌuk ja wɨndsøn yꞌuꞌnk
43 Xjats ku kyɨmajtskxøøwꞌaj̱ty, jøts ja nwɨndsønꞌaj̱tɨm Jesús chøøꞌñ jam Samariɨt etjotp, jøts ja ojts

yjaa̱ḵtyimñijkxy jam Galileɨt etjotp. 44 Jøts ɨdøꞌøn ja jadeꞌen yjaj̱ty sam̱ ja nwɨndsønꞌaj̱tɨm Jesús wyɨnaty
køꞌøm tø wyaꞌ̱aṉ̃ɨn, jøts ku ja Dios kyugajpxy neꞌegɨ kaꞌap yikupiky jam kyøꞌømgaj̱pkøjxp. 45 Kuts ja
nwɨndsønꞌaj̱tɨm yjaꞌ̱jty jam Galileɨt etjotp, jøts ja jamɨt jaa̱ꞌ̱y, chojktɨp jaꞌ ku ja jam yjaꞌ̱jty, kumɨ tø ja wyɨnaty
yꞌatsxøbaa̱ṯnɨdɨ Jerusalén ku ja pas̱kɨ xøøw jam wyɨnaty tø ñaxy. Tøts ja wyɨnaty tukɨꞌɨyɨ tꞌejxkøxtɨ ti jaty
jam wyɨnaty tø ttuñ ja nwɨndsønꞌaj̱tɨm Jesús ku ja xøøw jam ñaj̱xy.

46Xjats ja nwɨndsønꞌaj̱tɨm Jesús ojts ñijkxy jadɨgojk jam Canámidi nay jamGalileɨt etjotp, ma̱ ja wyɨnaty ja
tsujxk nøø tø tꞌukyikvinojaty. Jøts jamts ɨdøꞌøn tuꞌukmøj wɨndsøn tyumbɨmɨmidi nayɨdeꞌenwɨndsøn, jaꞌats
ɨdøꞌøn yꞌuꞌnk jam wyɨnaty pøjkɨp Capernaum. 47Xjats ku ja tnɨmadøøy jøts ku ja nwɨndsønꞌaj̱tɨm Jesús jam
wyɨnaty tø yjaꞌ̱aṯy Galilea, jøts ku ja chøøñ Judeɨt etjotp, wɨnets ja ojts tꞌatsꞌixy jøts ja møk tꞌatsnøjmɨ jøts ja
tmøødɨt jam tyøkwɨndum, jøts yꞌuꞌnk ja yiktsoꞌogɨyɨt pøn wyɨnaty tyimyꞌookɨꞌɨmnɨ. 48 Jøts nwɨndsønꞌaj̱tɨm
Jesús tnɨmaa̱y̱ ja jaa̱ꞌ̱y:

―Kaꞌ meets janchjaꞌ̱wɨn xjagyepy. Yøꞌøyɨ meets jaꞌayɨ mꞌijxpy yø mɨlag̱rɨꞌaj̱tɨn.
49Yɨdeꞌents ja ñɨmaa̱j̱yøø ja jaa̱ꞌ̱y pøn ja wɨndsøn tyumbɨꞌajtpy:
―Men teety tsojk, nam̱gaꞌanɨm øts nꞌuꞌnk yꞌøøky.
50Wɨnets ja nwɨndsønꞌaj̱tɨm tnɨmaa̱y̱ ja jaa̱ꞌ̱y:
―Wɨmbejtnɨ, nøjkxnɨ jam mdøjkwɨndum. Jujkyꞌaj̱tp ɨnet ja mꞌuꞌnk.
Xjats ja tjanchjaꞌ̱wɨyɨɨꞌñ ku nwɨndsønꞌaj̱tɨm Jesús ja jadeꞌen ñɨmaa̱j̱yøø, jøts ɨdøꞌøn yjanchnijkxy. 51 Jøts ku

ja wyɨnaty yjaꞌ̱aṯwaṉɨ jam tyøjkwɨndum, wɨnets ja tyumbɨtøjk ja ojts pyaṯsøyɨyɨ, jøts ja ojts ñɨɨꞌmxyɨyɨ:
―Jujkyꞌaj̱tp mꞌuꞌnk.
52 Jøts ja tyiktɨɨy ti horɨ døꞌøn ja yꞌuꞌnk wyɨnaty kujk tø myøkpøjkꞌokwaꞌ̱aṉ̃, jøts ja tnɨmaadyøø:
―Uxøꞌøyɨp jaꞌanɨ, ja døꞌøn ja xøøw wyɨnaty waanɨ yjøptaꞌ̱aḵy ku ja jøøn wyɨnaj̱kɨjxy.
53Xjats ja uꞌnkteety ojts tjaꞌ̱myech jøts ku nay jaꞌabɨ horɨ ja nwɨndsønꞌaj̱tɨm Jesús wyɨnaty tø ñɨɨꞌmxyɨ:

“Jujkyꞌaj̱tp ja mꞌuꞌnk”; jøts nɨdukɨꞌɨyɨ wɨneꞌenɨn yꞌuꞌnk ñɨdøꞌøxy yꞌuꞌnk yꞌunaꞌ̱jk ja jam møøt, jadɨneꞌen ja
ojts tjanchjaw̱ɨdɨ ja nwɨndsønꞌaj̱tɨm Jesús.

54Jøts ɨdøꞌøn jadeꞌenmɨmajtsk jamɨlag̱rɨꞌaj̱tɨn kujk ttuñ ja nwɨndsønꞌaj̱tɨm Jesús jamGalilea. Tø jawyɨnaty
chøøñ Judea.

5
Ku ja Jesús tyiktsøøjky tuꞌuk køxujxpɨ pakxujxpɨ

1Xjats ku døꞌøn jadeꞌen yꞌukjaj̱ty, jamts ɨdøꞌøn israelɨt jaa̱ꞌ̱y wyɨnaty ttumɨdɨ xøøw, wɨnets ja nwɨnd-
sønꞌaj̱tɨm Jesús wyɨmbijty, jøts ja ñijkxy jadɨgojk jam Jerusalén. 2 Jam tøjkꞌaa̱w̱ tuꞌuk jaꞌabɨ kaj̱p midi
yiktejp Borreek Tyøjkꞌaa̱w̱, jøts nay jam wɨngon tuꞌuk ja pilɨ midi hebreɨt ayuujk yiktejp Betesda, magoxk
ja tøjkꞌaa̱w̱ ja tmøødɨ. 3 Jamts ja maabyamaa̱ꞌ̱y kyoꞌknɨdɨ; pøn wɨnap̱tɨ, pøn pakmaꞌ̱aṯtɨ, pøn køxujxtɨp
pakxujxtɨp. Jøts ja jam tꞌawejxtɨ ja nøø kunɨm ja yꞌadøꞌøtst. 4Atskɨdaḵpts ɨdøꞌøn ja aṉkɨlɨs jam tuꞌuk pilɨ
agøꞌøm, jøts ja tꞌatsyikꞌadɨꞌɨch ja nøø. Kuts pøn pamaa̱ꞌ̱y jawyeen ñɨdøkɨ, naj̱xpts ɨdøꞌøn pyaꞌ̱am̱ jaꞌ, øy ja ti
paꞌ̱am̱ yjadyimyjapikyɨ. 5 Jøts pamaa̱ꞌ̱y jam wyɨnaty tuꞌuk pøn wyɨnaty eeꞌpxmaj̱ktuktujk jumøjtɨp ja paꞌ̱am̱
pyaa̱ḏyɨ. 6Xjats ku nwɨndsønꞌaj̱tɨm Jesús ja ojts tꞌejxpaa̱ṯy jøts ku ja jam kyoꞌknɨ, jøts ja tꞌejxkaj̱py jøts ku
paꞌ̱am̱ ja wyɨnaty jadɨneꞌen jeky tmɨꞌejtnɨ, jøts ja ojts tnøjmɨ:

―¿Mdsøjkpy tsoojkɨn?
7 Jøts ja pamaa̱ꞌ̱y ja ojts yɨdeꞌen yꞌadsøyɨ:
―Me teety, tyimñɨpøn øts pøn ø xnøyiktøkɨp jap nøøjøtpy ku yø nøø yjaꞌatsꞌadɨꞌɨch. Yam̱ ø njatøkɨwyam̱ɨ

jøts jatyɨ wenkpɨ ñødøkɨ.
8 Jøts ja nwɨndsønꞌaj̱tɨm Jesús tnɨmaa̱y̱:
―Pɨdøꞌøk, wejtsjøꞌøk yø mmaa̱ḇajt jøts mnøjkxnɨt.
9 Jøts nay jatyɨ chøøjky ja jaa̱ꞌ̱y, ojts tyikpɨdɨꞌɨky midi ja jam tyamaa̱p̱y jøts ja ojts yøꞌøchoꞌonɨ. Jøts kumɨ

pooꞌkxɨn xøøwts wyɨnaty, 10wɨnets ja israelɨt jaa̱ꞌ̱y tnɨmaadyøø ja jaa̱ꞌ̱y pøn wyɨnaty tø myøkpiky:
―Pooꞌkxɨn xøøwxɨ yam̱; jøts kaꞌap pyaa̱ṯꞌatyɨ xtsømwɨdett yø mmaa̱ḇajt.

11Xjats ja tꞌadsøøy:
―Jaꞌ ø tø xnøjmɨ pøn ø tø xyiktsøꞌøky: “Yikpɨdøꞌøk yø mmaa̱ḇajt jøts mnøjkxnɨt.”
12 Jøts ja yiknɨmaa̱y̱:
―¿Pøn ɨdøꞌøn tø mnɨɨꞌmxyɨ: “Yikpɨdøꞌøk yø mmaa̱ḇajt jøts mnøjkxnɨt”?
13Jøts ja jaa̱ꞌ̱y pøn ɨdøꞌønwyɨnaty tø chøꞌøky, kaꞌap ja tnɨjaw̱ɨ pønɨ pøn ɨdøꞌøn jawyɨnaty tø yiktsøꞌøgyɨ. Jøts

janch may jaa̱ꞌ̱yts jam, jøts ja nwɨndsønꞌaj̱tɨm Jesús tøyɨm ja jam wyɨnaty choꞌonɨ. 14 Jøts ja nwɨndsønꞌaj̱tɨm
Jesús jadɨgojk tpaa̱j̱ty ja jaa̱ꞌ̱y jap tsap̱tøjkjøtpy midi ja wyɨnaty tø tyiktsøꞌøky, jøts ja tnɨmaa̱y̱:

―Øyɨm yikxon xmadoꞌot, ejx ɨdøꞌøn ɨxa tø mdsøꞌøky, kidi mꞌukpøktyunɨ jøts kidi ti mjatyɨ ku jawaanɨ
kaꞌøy mdyimyꞌukjaj̱tnɨt.

15Wɨnets ja ñijkxy pøn tø chøꞌøky, jøts ja ojts ttukmadøy ja israelɨt jaa̱ꞌ̱y, jøts kudam ɨdøꞌøn ja yjaꞌajɨ ja
Jesús, pøn ja wyɨnaty tø yiktsøꞌøgyɨ. 16 Jaꞌagøjxp ɨdøꞌøn ja israelɨt jaa̱ꞌ̱y yꞌijty tpawɨdettɨ ja nwɨndsønꞌaj̱tɨm
Jesús, jøts ja ttukuꞌoogɨwyaꞌ̱aṉdɨ ku døꞌøn ja jadeꞌen yꞌadɨꞌɨch pooꞌkxɨn xøøw. 17Yɨdeꞌents nwɨndsønꞌaj̱tɨm
Jesús ja ñɨmaa̱j̱yɨdøø:

―Yam̱ paa̱ṯ øts ɨdøꞌøn ndeety tyuñ, paty øts ɨdøꞌøn nayɨdeꞌen nduñ.
18Yøꞌøts ɨdøꞌøn ja israelɨt jaa̱ꞌ̱y mas̱ɨ tyukuꞌoogɨwyaṉdɨp ja nwɨndsønꞌaj̱tɨm Jesús. Kidi nugo ja kutujkɨpxɨ

ja kyamøjꞌijxpy ku ja pooꞌkxɨn xøøw, pø nayɨdeꞌenxɨ ja ñabyɨktaꞌ̱ag̱yɨ sam̱ ja Dios, ku ja wyaꞌ̱aṉ̃ jøts ku Dios
ja tyimdyeedyɨ.

Jadeꞌen ja Dios Teety ja kyutujk tmøꞌøy ja Dios Uꞌnk
19Wɨnets ja nwɨndsønꞌaj̱tɨm Jesús ja ñɨmaa̱j̱yɨdøø:
―Janch øts ɨdøꞌøn nwaꞌ̱aṉ̃ jøts ku Dios Uꞌnk kaꞌ ti ttuꞌunt kyøꞌøm kutujkøjxp. Ja tyeety ja pyaduujnɨp

yjaꞌ pønɨ sa̱ ja køꞌøm tnajtstunɨ. Tukɨꞌɨyɨ pønɨ ti tyumpy ja Dios Teety, nay jaꞌats tyumpy ja Dios Uꞌnk.
20Pø yjantyimchøjkpyxɨ ja Dios Teety ja yꞌUꞌnk, jøts ja tukɨꞌɨyɨ ttukꞌixy pønɨ ti jaty ja køꞌøm tyumpy. Jøts
yjaa̱ḵtyimdyukꞌejxꞌadøꞌøtspnɨm jaꞌ ja myøjpɨ ja yꞌøybɨ, midi meets ñɨgyumaa̱p̱ mjaw̱ɨdɨp. 21Kumɨ nayɨdeꞌen
sam̱ ja Dios Teety tyikjujkpyiky ja ooꞌkpɨ jadɨgojk, nayɨdeꞌents ja Dios Uꞌnk tyaky ja jujkyꞌaj̱tɨn pønɨ pøn
ja tyamɨdsøjkpy. 22 Jøts kaꞌap Dios Teety tpayøꞌøy pøn, ja Dios Uꞌnk ja tø ttaguwaṉɨ jøts jaꞌ ja tø tmøꞌøy
ja møkꞌaj̱tɨn jøts ja pyayøꞌøty, 23 jaꞌagøjxp nayɨdeꞌen ja wɨndsøꞌjkɨn yikmoꞌot sam̱ ja Dios Teedyɨn. Pøn
tkamøjpɨktaḵp ja Dios Uꞌnk, nay ja Dios Teety ja kyamøjpɨktakpy pøn tkajxp ja Dios Uꞌnk.

24 ’Tyɨɨbyɨ yjanchpɨ øts ɨdøꞌøn nwaꞌ̱aṉ̃: Pønɨ pøn øts ngajpxy nꞌayuujk xyikmøjɨyɨp sa̱ jaty ø nwaꞌ̱aṉ̃, jøts ku
ja tjanchjaw̱ɨ pønøxkajxp, pyaa̱ṯp ja xemɨkøjxp ja kunuuꞌkxyꞌaj̱tɨn; jøts kaꞌap ja yiktaguwaṉɨt jøts ja yꞌayoꞌot,
tø ja ttanaxy ja oꞌjkɨn jøts ja tpaa̱ṯy ja kunuuꞌkxy jujkyꞌaj̱tɨn ja kunuuꞌkxy tsɨnaa̱ꞌ̱yɨn. 25 Janch øts ɨdøꞌøn
nwaꞌ̱aṉ̃, jøts ku ɨxyam̱ yꞌhorɨpaa̱ṯy ku ja jaa̱ꞌ̱y tmadojɨdɨt ja Dios Uꞌnk kyajpxy pøn jaty tkajanchjaꞌ̱wɨdɨpnɨm;
jøts kuts tmɨmadoꞌodɨt, pyaa̱ṯtɨps ja kunuuꞌkxy jujkyꞌaj̱tɨn jaꞌadɨ. 26Ja ku Dios Teety tjagyepy jamøkꞌaj̱tɨn jøts
ja køꞌøm tyaky jaꞌabɨ jujkyꞌaj̱tɨn, jøts nayɨ tøtsmøkꞌaj̱tɨn ja tmøꞌøy ja yꞌUꞌnk jøts ja tyaḵt nay jaꞌabɨ jujkyꞌaj̱tɨn.
27 Jøts tø ja tkutujkmøꞌøy jøts tɨɨdyuꞌunɨn jøts payøꞌøyɨn ja ttuꞌunt, jaꞌagøjxp ku ja nax̱wiiꞌñɨt jaa̱ꞌ̱dyɨ tkudanɨ.
28Kidits yaꞌ̱aṯ ñɨgyumaa̱p̱ xjaw̱ɨdɨ, pø jaꞌ̱aṯpxɨ døꞌøn ja xøøw ja jumøjt ku ja jaa̱ꞌ̱y tmadojɨdɨt DiosUꞌnk yꞌayuujk
pøn wɨndɨgøy ejtnɨdɨp, 29 jøts ja pyɨdsøꞌømdɨt jap ooꞌkpɨ jutjøtpy. Pøn øy tø yꞌatsnax̱wiiñꞌaty, pɨdsøꞌømdɨpts
jaꞌ jøts ja tpaa̱ṯtɨt ja kunuuꞌkxy jujkyꞌaj̱tɨn; pønts tø kyanax̱wiiñꞌaty øy, jujkpyøktɨpts ja nayɨdeꞌen jøts ayoꞌon
ja yiktaguwaṉɨdɨt.

Yꞌejxɨ tyɨyɨ sa̱ Jesús kyutujk tjagyepy
30 ’Nɨti nguidyimdyuñ ngøꞌømwɨnmaa̱ꞌ̱ngyøjxp. Jadeꞌen ø nduñ pønɨ sa̱ nyikꞌaneꞌemy, jøts nɨma̱ kyadɨgøy

øts ja ndɨɨdyuꞌunɨn, øts ja nbayøꞌøyɨn. Jøts nɨti nguidyimdyuñ ngøꞌømdsojkɨngøjxp, jaꞌ øts ɨdøꞌøn
ndumpy pønɨ sa̱ ttsøky ja Dios Teety midi ø xkajxp. 31 Kuts ø køꞌøm nnañɨtestigɨꞌaṯɨt jøts ø køꞌøm
nnaṉkmyøjɨwyaꞌ̱aṉɨyɨt pønɨ sa̱ ø njawaꞌ̱aṉ̃, kaꞌap yø ti tɨyꞌaj̱tɨn tjagyepy. 32 Jaaxɨ jaꞌ pøn ø xnɨtestigɨꞌaj̱tp, jøts
øts ja xpudøkɨ; jøts pønɨ sa̱ ja wyaꞌ̱aṉ̃, nnɨjaꞌ̱wɨpts øts jaꞌ jøts ku tɨy janch ja wyaꞌ̱aṉ̃. 33Meetsxɨ ojts xɨɨbyiky ja
Juan, jøts tɨy janch jaꞌ sa̱ ja wyaa̱ṉ̃ ku ja yꞌadsøøy. 34Kidits jaꞌajɨp ø nmøkꞌajtpy øy pøn jaa̱ꞌ̱y ja tɨyꞌaj̱tɨn tjayaky;
jadeꞌenꞌampy øts ɨdøꞌøn jadeꞌen nwaꞌ̱aṉ̃ jøts mnɨtsoꞌokꞌaj̱tɨn xpaa̱ṯtɨt. 35 Jadeꞌen ɨdøꞌøn ja Juan yꞌijty sam̱ jaj̱
yjaj̱yɨn, jøtsmeets yjaj̱ jawaanɨ tø xꞌuktaxondaḵojɨyɨ. 36Njagyejpyts øts tɨyꞌaj̱tɨn jawanɨ kaꞌpxy sam̱ øts ja Juan
ojts xkanɨgajpxyɨn. Tukɨꞌɨyɨ ti jaty ø ndumpy, nay jaꞌ ɨdøꞌøn yøꞌ midi øts Dios Teety tø xaꞌaneꞌemy jøts øts
ja nduꞌunt, yøꞌøts tyanɨgaxøꞌkp jøts ku tyɨyɨ yjanchɨ ku øts Dios Teety tø xkexy. 37Ñayɨ yajkpy ja Dios Teety
tɨyꞌaj̱tɨn nayɨdeꞌen jøts ku øts ja xkexy, øy meets ja nɨjuunɨ xkaꞌijxñɨm, øy meets ja nɨjuunɨ xkamadøynɨm.
38Jadeꞌents ja yꞌøgyajpxy ja yꞌøyꞌayuujk kaꞌ xjaꞌ̱gyukɨdɨnɨm, jaꞌagøjxp ku ja kaꞌ xjanchjaw̱ɨdɨ pøn ja Dios Teety
tø tkexy. 39 Janch nɨꞌejxɨ nɨbaa̱ḏɨ meets Dios kyajpxy xꞌɨxpøjkɨyɨ, kumɨ jap meets ja xtyimyjapaa̱ṯwaꞌ̱aṉ̃ ja
kunuuꞌkxy jujkyꞌaj̱tɨnmidi xemɨkøjxp; jøts øts Dios kyajpxy jap xnɨmadyaꞌ̱aḵy, 40 jøts meets kaꞌ xpabøkwaꞌ̱aṉ̃
ku njadukpaa̱ṯwaꞌ̱aṉdɨ yøꞌøbɨ jujkyꞌaj̱tɨn.

41 ’Kaꞌ øts nax̱wiiꞌñɨt jaa̱ꞌ̱y yꞌagujkwɨndsøꞌjkɨn ngupøjkɨyɨ. 42 Jøts njaa̱ḵtyimñɨjaꞌ̱wɨnɨp meets jøts ku
meets Dios kaꞌ xtsøky. 43 Ja Dios Teety ø ngudanaapy ku ø nmiñ, jøts meets xkagupiky; kuts myeꞌent
jaduꞌuk kyøꞌømdsojkɨngøjxp, mgupøkpts meets ja neꞌegɨ. 44 ¿Ma̱ meets ja janchjaꞌ̱wɨn xmøøtꞌaj̱tnɨt, kumɨ
mnagyupøjkxɨp meets ja wɨndsøꞌjkɨn xem yam̱, jøts kaꞌap ja tuꞌukpɨ Dios yjaꞌ yꞌɨxaj̱yɨdɨ jøts ja xyiktuꞌundɨt?
45 Jøts kidi mwaꞌ̱aṉdɨ jøts ku mee nnɨꞌøønɨt jam Dios Teety wyɨngujkp; ja Moisés jaꞌ mee køꞌømmnɨꞌøøꞌnɨyɨp,
pøn mee møk mjøpꞌijxpy. 46Kuk meets ja jeexyɨp xjanchjaw̱ɨ sa̱ wyaꞌ̱aṉ̃ ja Moisés, nayɨ tøts meets jeexyɨp
nayɨdeꞌen xjanchjaw̱ɨ, pø jaꞌaxɨ ja Moisés ojts tjaꞌ̱ay̱ jøts øts ja xnɨgajpxy. 47Pønɨ kaꞌats ja xjanchjaw̱ɨdɨ midi
ja yjaa̱y̱, ¿maṯs meets ja xjanchjaꞌ̱wɨnɨt midi mee ndukmadøøpy?

Ku ja Jesús tyika̱a̱y ja nɨmagoxk milbɨ jaa̱ꞌ̱y
1Xjats ku døꞌøn ja wyɨnaty jadeꞌen tø yjaty, wɨnets ja nwɨndsønꞌaj̱tɨm Jesús ojts ñijkxy jam Galileɨt mejy

pyaꞌam̱, jam jaduktamaj̱ñ. Nay yøꞌøbɨ mejy ɨdøꞌøn yiktejp Tiberias. 2 Jøts may jaa̱ꞌ̱y ja jam ojts myøødɨyɨ,
kumɨ tø ja wyɨnaty yikꞌixy ja myɨlag̱rɨꞌaj̱tɨn ku ja tyiktsøꞌøky ja paꞌ̱am̱jaa̱ꞌ̱y. 3 Jøts ja nwɨndsønꞌaj̱tɨm Jesús
pyatøjkɨyɨɨꞌñma̱ kojpk jam, jøts ja jam tmøøtꞌɨxaa̱j̱ky ja pyabøjkpɨtøjk. 4Pyaa̱ṯwaṉɨpts wyɨnaty ja pas̱kɨ xøøw
midi ja israelɨt jaa̱ꞌ̱y xyøꞌaj̱ttɨp. (Jaꞌ xøøwyjaꞌ̱myajtstɨp sam̱ ojts yꞌawaꞌ̱aṯspɨdsømdɨ jamEgipto yꞌetjotp.) 5Jøts
ku nwɨndsɨnꞌaj̱tɨm Jesús ojts tꞌixy jøts ku may jaa̱ꞌ̱y ja pyamiñɨyɨ, wɨnets ja tnɨmaa̱y̱ ja pyabøjkpɨ Felipe:

―¿Mam̱ts ɨnet jadɨneꞌen njuuꞌyɨndɨt ja kaaky ja jɨɨꞌkxy jøts yø jaa̱ꞌ̱y nɨdukɨꞌɨyɨ kyaꞌadyɨt?
6Jadeꞌenꞌampy ja jadeꞌenwyaꞌ̱aṉ̃ jøts ja tꞌukꞌijxy sa̱ ja Felipe yjatyimyꞌukwaꞌ̱aṉt; jøts kumɨ Jesús, ñɨjaꞌ̱wɨpts

ja køꞌøm pønɨ sa̱ døꞌøn ja ttuꞌunt. 7Xjats ja Felipe ja yꞌadsoojøø:
―Ku tsap̱kaaky majtsk magøꞌpxy denario juyɨn, nɨwɨneꞌen ja kyidyimñɨbaa̱ḏɨt øyɨk pøn wɨneꞌenɨn yiin

waan tyajaꞌ̱aḏɨyɨt.
8Wɨnets ja pyabøjkpɨ jaduꞌuk wyaa̱ṉ̃ pøn Andrésꞌaj̱tp, ja Simón Pedro yꞌuch:
9―Ɨxyaḏam tuꞌuk mutsk mixyuꞌnk, magoxk cebaḏɨ tsap̱kaaky tmøødɨ jøts aj̱kxuꞌnk majtsk. ¿Ti wɨndem

yø mayjaa̱ꞌ̱y yø ndapaa̱j̱tnam?
10Xjats ja nwɨndsønꞌaj̱tɨm Jesús wyaa̱ṉ̃:
―Nøjmɨdɨ nɨdukɨꞌɨyɨ yø jaa̱ꞌ̱y jøts wan tꞌɨxaꞌ̱aḵtɨ.
Janch mɨyjoojt ɨdøꞌøn jam ja et, jøts ja yaa̱ꞌ̱dyøjk nɨmagoxk milɨn yꞌɨxaḵtøø. Nɨkaꞌap ja tøꞌøxyøjk

yikmachøy møøt ja yꞌuꞌnk yꞌunaꞌ̱jk. 11Wɨnets ja nwɨndsønꞌaj̱tɨm Jesús tnɨxaj̱ɨyɨɨꞌñ ja tsap̱kaaky, jøts ku ja
ojts jawyeen ttukmøjaw̱ɨ ttukunuuꞌkxyjaw̱ɨ ja Dios Teety, jøts ja ojts tmøꞌøñɨm ja pyabøjkpɨtøjk. Jaꞌats
ja ojts tyikwaꞌ̱kxtɨ, jøts ja ojts tmoꞌodɨ nɨdukɨꞌɨyɨ ja jaa̱ꞌ̱y pøn jam wyɨnaty tø yꞌɨxaꞌ̱aḵtɨ. Nayɨdeꞌen ja ojts
tyikwaꞌ̱kxtɨ ja aj̱kx, jøts ja ojts tmøøgyøxtɨ wɨneꞌenɨn ja køꞌøm ttsoktɨ. 12 Jøts ku yꞌabaj̱tɨdøø kyujxɨdøø, jøts
ja nwɨndsønꞌaj̱tɨm Jesús tnɨmaa̱y̱ ja pyabøjkpɨtøjk:

―Pøkmuktɨ tukɨꞌɨyɨ yø abuꞌxk midi jaty tø wyɨndañ, jøts kidi nugo ti wyɨndɨgøy.
13Wɨnets ja tpøkmuktøø, jøts ja makmajtsk kach ujts tꞌabøjkɨdyøø ja kaaky abuꞌxkunaꞌ̱jk, midi wyɨnaty tø

wyɨndañ ja magoxkpɨt cebaḏɨ tsap̱kaaky. 14Xjats ja jaa̱ꞌ̱y wyaṉdøø ku ja tꞌejxtøø jøts ku ja nwɨndsønꞌaj̱tɨm
Jesús jadeꞌen wyɨnaty tø ttuñ ja mɨlag̱rɨꞌaj̱tɨn:

―Janch yøꞌ tam ɨdøꞌøn Dios kyugajpxyꞌajtpy pøn yiktejp meꞌemp ya̱ nax̱wiiñ.
15 Jøts kumɨ yjaꞌ̱wɨyɨɨꞌñts ja nwɨndsønꞌaj̱tɨm Jesús, jøts ku ja jaa̱ꞌ̱y ja wyɨnaty aguwaṉɨ yiknøjkxwaꞌ̱aṉ̃ɨ, jøts

ja yiktøkɨwyaꞌ̱aṉ̃ɨ møj wɨndsøn, wɨnets ja ojts nadyuꞌuk yjɨwaꞌ̱aḵy jøts ja ojts ñijkxy jam kojpkøjxp.
Ku ja Jesús ojts yøꞌøy jam mejwyɨngøjxp

16 Xjats ku ja et wyɨnaty tø kyoodsɨñɨ, wɨnets ja nwɨndsønꞌaj̱tɨm Jesús pyabøjkpɨtøjk kyɨdaḵtøø jam
mejy agøꞌøm. 17 Jamts ja ojts tyøkɨdɨ baṟkɨjotp, jøts ja ojts ttanax̱waꞌ̱aṉdɨ ja mejy, jam ɨdøꞌøn ja nyøjkxtɨ
Capernaum. Jøts janch xaachkootsnɨ døꞌøn, jøts kaꞌanɨmts wyɨnaty ja nwɨndsønꞌaj̱tɨm Jesús wyɨmbejtnɨ.
18Wɨnets janch møk pyojpɨnax̱waꞌ̱knøø, janch jadiꞌiñɨ ja nøø pyɨdøꞌknɨ. 19 Jøts ku døꞌøn ja jam wyɨnaty ñax̱tɨ,
magoxk uk tudujk mil xaj̱kɨn tø yøꞌøñɨdɨ, wɨnets ja tꞌejxpaṯtøø ja nwɨndsønꞌaj̱tɨm Jesús jøts ku jam wɨngon
ja baṟkɨ tnɨmiñ. Yøꞌøpy ja nøø wɨngøjxp, jøts ja yjantyimchøꞌjkɨdøø. 20Yɨdeꞌents ja ñɨmaa̱j̱yɨdøø:

―¡Øts ɨdøꞌøn, kidi mdsøꞌøgɨdɨ!
21Xjats ja yjotkukɨdøø, jøts ja ejtnɨ xonɨ tyiktøjkɨdøø jap baṟkɨjøtpy, jøts ja pojɨn ojts yjaꞌ̱aṯtɨ ma̱ døꞌøn ja

wyɨnaty ñøjkxtɨ.
Ku ja Jesús ja mayja̱a̱ꞌy ojts yꞌɨxaꞌ̱ay̱ɨ

22 Jøts ku kyɨmjabomꞌaj̱ty, jøts ja jaa̱ꞌ̱y pøn jam wyɨnaty tø tyaṉdɨ jam mejyꞌam̱, jøts ja ojts tnɨjaw̱ɨdɨ jøts
kudam ja nwɨndsønꞌaj̱tɨm pyabøjkpɨtøjk wyɨnaty tø choꞌonɨdɨ, jøts ku ja baṟkɨ ja wyɨnaty tø ttanøjkxtɨ midi
jam wyɨnaty tuꞌugyɨ, jøts ku nwɨndsønꞌaj̱tɨm Jesús ja nɨkaꞌap tmøødɨdyøø. 23 Jøtsnɨm ojts yjaꞌ̱aṯtɨ wenkpɨ
baṟkɨmidi jam tsoꞌondɨpma̱ ja kaj̱p jam txøøwɨ Tiberias, jamwɨngonma̱ ja jaa̱ꞌ̱y jamwyɨnaty ja tsap̱kaaky tø
yikmoꞌodɨ, ku ja nwɨndsønꞌaj̱tɨm wyɨnaty jawyeen tø ttukmøjaw̱ɨ tø ttukunuuꞌkxyjaw̱ɨ ja Dios Teety. 24Xjats
ku ja jaa̱ꞌ̱y tꞌejxtøø jøts ku ja nwɨndsønꞌaj̱tɨm Jesús jam kaꞌap pøn, jøts nɨ ja pyabøjkpɨtøjk jam kyaꞌettɨ,
wɨnets ja ttatøjkɨdøø ja baṟkɨ midi jam wyɨnaty tø yjaꞌ̱aṯtɨ, jøts ja ojts ñøjkxtɨ jøts ja tꞌatsꞌɨxaꞌ̱aw̱aꞌ̱aṉdɨ jam
Capernaum.

Ja Jesús amuum xyikjujkyꞌa̱jtɨmp
25 Jøts ku ja ojts yjaꞌ̱aṯtɨ jam mejy agøꞌøm, jøts ja ojts tpaa̱ṯtɨ ja nwɨndsønꞌaj̱tɨm Jesús, jøts ttɨɨbyøjktøø:
―Wɨndsøn, ¿wɨndii mjaꞌ̱aṯy ya?̱
26 Jøts nwɨndsønꞌaj̱tɨm Jesús ja ñɨmaa̱j̱yɨdøø:
―Janch øts ɨdøꞌøn nwaꞌ̱aṉ̃, jøts ku meets jaꞌagøjxp xꞌɨxaꞌ̱ay̱ ku mee kuꞌuxyɨ ojts mgay, jøts nɨgɨdi meets

xjaꞌ̱gyukɨdɨ tigøjxp øts ojts ja mɨlag̱rɨꞌaj̱tɨn nduñ. 27Køjxp naj̱xp kaaky jɨɨꞌkxy yꞌity, jøts kidi jaꞌabɨ xnɨdundɨ.
Jaꞌ neꞌegɨ mnɨduꞌundɨp midi xemɨkøjxp jajkp midi mmoꞌojɨdɨp ja kunuuꞌkxy jujkyꞌaj̱tɨn. Yøꞌøbɨ kaaky yøꞌøbɨ
jɨɨꞌkxy øts ɨdøꞌøn nyajkpy, pø øtsxɨ ja nax̱wiiꞌñɨt jaa̱ꞌ̱dyɨ ngudanaapy.

28Wɨnets ja jaa̱ꞌ̱y tyiktøødøø jøts ja tnɨmaadyøø ja nwɨndsønꞌaj̱tɨm:
―¿Tits øøts ɨdøꞌøn nduꞌump jøts ja yiktuꞌunt pønɨ midi døꞌøn ja Dios chøjkpy jøts øøts ja nduꞌunt?
29 Jøts nwɨndsønꞌaj̱tɨm Jesús ja yꞌadsoojɨdøø:
―Midi mduꞌundɨp, jaꞌ Dios chøjkpy jøts ja xjanchjaw̱ɨdɨt pøn ja tø tkexy.

30 Jøts ja tjaa̱ḵtyimdyɨɨbyøjktøø, yɨdeꞌen tnɨmaadyøø ja nwɨndsønꞌaj̱tɨm Jesús:
―¿Ti ejxaꞌ̱aṉts mbɨktaꞌ̱aḵp midi øø nꞌejxp jøts myikjanchjaw̱ɨt? ¿Ti døꞌøn mduꞌump? ¿Ti døꞌøn

myikꞌøyɨp? 31Ojtsxɨ adøm ja nꞌap̱tøjk tjøøꞌkxtɨ ja jɨɨꞌkxy jam abaḵ etjotp sam̱ ja Dios kyajpxy wyaꞌ̱aṉ̃ɨn ku
ja ñimy: “Ojts Dios ja tsap̱kaaky ja tyukayɨdɨ midi tsoꞌomp tsaj̱pjøtpy.”

32Wɨnets ja nwɨndsønꞌaj̱tɨm Jesús ja ojts yɨdeꞌen yꞌadsøyɨdɨ:
―Janch øts ɨdøꞌøn nwaꞌ̱aṉ̃ ku mee nnøjmɨ: Jøts kidi ja Moisésɨp jaꞌ, kidi jaꞌajɨp ja ojts myøꞌøyɨdɨ ja

tsap̱kaakymidi tsoꞌomp jap tsaj̱pjøtpy, pø ja Dios Teetyxɨ jaꞌ pøn tyaj̱kp tyimyjaꞌabɨ tsap̱kaakymidi tsoꞌomp
tsaj̱pjøtpy. 33 Ja tsap̱kaaky midi Dios yajkpy, jaꞌ ɨdøꞌøn tø kyɨdaꞌ̱aḵy jap tsaj̱pjøtpy. Jaꞌats yajkpy ja kunuuꞌkxy
jujkyꞌaj̱tɨn pøn jaty ya̱ nax̱wiiñꞌaj̱ttɨp, pøn ya̱ yjanchjaꞌ̱wɨdɨp.

34Wɨnets ja tnɨmaadyøø ja nwɨndsønꞌaj̱tɨm:
―Teety, møøyꞌejtɨk øøts yøꞌøbɨ tsap̱kaaky.
35 Jøts nwɨndsønꞌaj̱tɨm Jesús ja ojts ñɨɨꞌmxyɨdɨ:
―Øts ɨdøꞌøn jaꞌ sam̱ ja tsap̱kaakymidi tmøøpy ja jaa̱ꞌ̱y ja kunuuꞌkxy jujkyꞌaj̱tɨn. Pønɨ pøn ø xnɨmemp, pøn

ø xpabøkp, nɨjuunɨ yuuj xøøw ja tkaꞌext; pønɨ pøn ø xjanchjaꞌ̱wɨp, nɨjuunɨ tøødsɨ ja tkagupøkt. 36 Jadeꞌents
sam̱ tø nnøjmɨdɨ, kaꞌ mee xjanchjaw̱ɨ øy mee tø xjaꞌixy. 37Nɨdukɨꞌɨyɨ øts ja xnɨmendɨ pøn øts ja Dios Teety
xagødøjkɨp; jøts jaꞌadɨ pøn øts ɨdøꞌøn jadeꞌen xnɨmendɨp, kaꞌ øts ja mɨbaa̱ṯ ngajxpɨdsimy. 38Kajaꞌajɨp øts
jap tsaj̱pjøtpy tø nnɨdsøøñ jøts øts ja ngøꞌømwɨnmaa̱ꞌ̱ñ nyiktuꞌunt, pø jaꞌ Dios Teetyxɨ øts ja yjaꞌ nduujnɨp
pøn ø xkajxp. 39 Jøts jaꞌ ɨdøꞌøn ja chøjkpy jøts ø nɨ tuꞌugɨn ngaꞌejxɨgøꞌøty pøn jaty øts ja tø xagødøkɨ,
jøts øts ja nyikjujkpyøktɨt ku wyɨnaty ja nax̱wiiꞌñɨt kyøjxnɨt. 40 Jøts nay jaꞌ ja chøjkpy jøts nɨdukɨꞌɨyɨ
tpaa̱ṯtɨt ja jujkyꞌaj̱tɨn midi xemɨkøjxp pønɨ pøn tꞌejxtɨp tnɨjaꞌ̱wɨdɨp, pønts tpabøktɨp ja Dios Uꞌnk, jøts øts
ja ñɨyikjujkpyøktɨp ku nax̱wiiꞌñɨt kyøxt.

41Wɨnets ja israelɨt jaa̱ꞌ̱y tyabagaj̱pxpɨnax̱waꞌ̱aḵtɨ ja nwɨndsønꞌaj̱tɨm Jesús ku døꞌøn ja wyaa̱ṉ̃: “Øts ɨdøꞌøn
jaꞌ, ja tsap̱kaaky midi kɨdaḵp jap tsaj̱pjøtpy.” 42 Jøts wyaṉdøø:

―¿Kidi ja Jesúsɨp yøꞌ pøn José myaj̱nkꞌajtpy? Pø nnɨjaꞌ̱wɨmts adøm tyeety tyaa̱ḵ yøꞌ. ¿Sudso yø jadeꞌen
wyaꞌ̱aṉ̃ jøts ku yø tsaj̱pjøtpy kyɨdaꞌ̱aḵy?

43Xjats ja nwɨndsønꞌaj̱tɨm Jesús ja tnɨmaa̱y̱:
―Majtstuꞌuttɨ yø pagaj̱pxk. 44Kaꞌap øts pøn nugo ajaw̱ɨ xtyimñɨmiñ pønɨ kaꞌap øts Dios Teety ja køꞌøm

xagødøkɨ pøn ø xkajxp; jøts øts ja jaa̱ꞌ̱y nyikjujkpyøkt ku wyɨnaty ja nax̱wiiꞌñɨt kyixy. 45Yɨdeꞌen ja Dios
kyugajpxy ñøky wyaꞌ̱aṉdɨ: “Dios ja nɨdukɨꞌɨyɨ yikꞌɨxpøkɨdɨp.” Jadeꞌents øts ja xnɨmendɨ pøn jaty ja Dios
Teety yꞌɨxpøjkɨn tmadojɨdɨp, pøn jaty ja tnɨjaꞌ̱wɨdɨp.

46 ’Kaꞌaxɨ pøn tꞌixy ja Dios Teety; pø jaꞌayɨxɨ ja nadyuꞌugyɨ tꞌejxp pønnay jam tsoꞌompma̱ Dios. 47Jøts tyɨɨbyɨ
øts ɨdøꞌønnwaꞌ̱aṉ̃ jøtsmeennøjmɨ, pønɨ pøn ø xjanchjaꞌ̱wɨp, jaꞌats ɨdøꞌøn tpaṯp ja tsɨnaa̱ꞌ̱yɨnmidi xemɨkøjxp.
48Øts ɨdøꞌøn jaꞌ sam̱ ja tsap̱kaaky. Øts nyajkpy ja kunuuꞌkxy tsɨnaa̱ꞌ̱yɨn ja kunuuꞌkxy jujkyꞌaj̱tɨn. 49Ojtsxɨ ja
mꞌap̱tøjk tkaydɨ ja tsap̱kaaky jamabaḵ etjotp, jøts ja jadeꞌenbaa̱ṯ yꞌoꞌjkøjxtøønɨdukɨꞌɨyɨ; 50ja tsap̱kaakytsmidi
ø ndijpy ja tsaj̱pjøtpy kɨdaḵp, jøts ku ja pøn tkaꞌadyɨt, kaꞌats ja yꞌanmɨjaꞌ̱wɨn wyɨndɨgøꞌødyɨt. 51Øts ɨdøꞌøn
ja køꞌøm yøꞌøbɨ tsap̱kaaky midi tø kyɨdaꞌ̱aḵy jap tsaj̱pjøtpy; jøts ku pøn tkaꞌaty yøꞌøbɨ tsap̱kaaky, xemɨkøjxp
ja yjujkyꞌaṯt. Jaꞌabɨ tsap̱kaaky øts ɨdøꞌøn ñamyayɨ nyaḵp, ku øts ja nneꞌkx ku øts ja nnɨꞌjpy ndagømøøyɨt ja
nax̱wiiꞌñɨt jaa̱ꞌ̱y jøts tpaa̱ṯtɨt ja nɨtsoꞌokꞌaj̱tɨn.

52Wɨnets ja israelɨt jaa̱ꞌ̱y agøꞌømyɨ tkajpxyꞌaj̱tpɨnɨbøjkɨdyøø, jøts ja ñawyaꞌ̱aṉ̃ɨdɨ:
―¿Sudso ñeꞌkx sudso ñɨꞌjpy yø xmøøwyaꞌ̱aṉ̃ɨn jøts ja ngaꞌ̱ay̱ɨn njøøꞌkxɨn tsap̱kaagyɨn?
53Wɨnets ja nwɨndsønꞌaj̱tɨm Jesús ja ojts ñɨɨꞌmxyɨdɨ:
―Øts ɨdøꞌøn wam̱p, pønɨ kaꞌ øts nneꞌkx xjøøꞌkxɨdɨ nnɨꞌjpy xꞌuuktɨ, kaꞌats ja nɨtsoojkɨn xpaa̱ṯtɨt. 54Pønɨ

pøn nneꞌkx xjøøꞌkxɨp nnɨꞌjpy xꞌuukɨp, jaꞌats ja kunuuꞌkx jujkyꞌaj̱tɨn tpaa̱ṯtɨp; øts nyikjujkpyøktɨp jaꞌ ku
nax̱wiiꞌñɨt kyøxt. 55Kumɨ jadeꞌenꞌampy ja møkꞌaj̱tɨn xjagyaptɨt øts nneꞌkxkøjxp nnɨꞌjpkyøjxp. 56Pønɨ pøn øts
nneꞌkx xjøøꞌkxɨp nnɨꞌjpy xꞌuukɨp, xemɨkøjxp øts nmøøtt nꞌett. 57 Ja Dios Teety pøn ø xkajxp, jaꞌ tmøøtꞌaj̱tp ja
jujkyꞌaj̱tɨn, jaꞌagøjxp øts njujkyꞌaty; jøts nayɨdeꞌen pøn øts nneꞌkx nnɨꞌjpy xjøøꞌkxɨp, nay øts køjxpxɨ yꞌettɨ.
58 Jaꞌabɨ tsap̱kaaky øts ɨdøꞌøn nnɨgajpxpy midi kɨdaḵp jap tsaj̱pjøtpy. Kaꞌap yø ñayɨdeꞌenɨ sam̱ ja tsap̱kaaky
midi meets ja mꞌap̱tøjk ojts tkaydɨ, jødsyɨm ja ojts nɨdukɨꞌɨyɨ yjadyimyꞌooktɨ; pønts tkaapy yøꞌøbɨ tsap̱kaaky
midi ø ndijpy, pyaa̱ṯpts ja jujkyꞌaj̱tɨn jaꞌ xemɨkøjxp.

59 Jam ɨdøꞌøn ja nwɨndsønꞌaj̱tɨm Jesús yø yjadeꞌembɨ ɨxpøjkɨn tyaj̱ky ma̱ ja jaa̱ꞌ̱y ñamyukyɨdɨ tsap̱tøjkjotp,
jam Capernaumɨt kaj̱pkøjxp.

Ya̱ꞌa̱t ayuujk xuknɨjaꞌ̱wɨmp ja øchɨnaa̱ꞌ̱yɨn midi xemɨkøjxp
60Kuts ja pyabøjkpɨtøjk jadeꞌen tmadowdɨ ja ɨxpøjkɨn pøn jam wyɨnaty tpawɨdejttɨp ja nwɨndsønꞌaj̱tɨm

Jesús, jøts ja wyaṉdøø:
―Ku yø jadeꞌen wyaꞌ̱aṉ̃, janch tsep yøꞌ jøts yø yikupøkt; ¿pøn yø jadeꞌen tijy ukmøjpɨktaꞌ̱aḵɨp?
61Xjats ja nwɨndsønꞌaj̱tɨm Jesús tjaꞌ̱wɨyɨɨꞌñ, jøts ku ja jadeꞌen tjanchꞌayojɨ ku ja wyɨnaty jadeꞌen tø wyaꞌ̱aṉ̃,

wɨnets ja tyiktɨɨy:
―¿Yøꞌ mꞌayoojɨdɨp? 62 ¿Sa̱ mdejtɨt wɨnets jøts ku ø nbatøjkɨnɨt nay jap ma̱ øts jap ijty ndsøønɨ? 63 Ja

anmɨjaꞌ̱wɨn jaꞌ ɨdøꞌøn jujkyꞌaj̱tp; ¿ti yø neꞌkx?, kaꞌap yø ti wyaꞌ̱aṉ̃. Jøts ti jaty ø tø ngajpxy, yøꞌ ɨdøꞌøn ja Dios
tyɨyꞌaj̱tɨnꞌajtpy, jøts yøꞌ ɨdøꞌøn yikjujkyꞌaj̱tp xemɨkøjxp. 64 Jøts ja meets ɨxa wɨnaa̱g̱ɨn pøn yø tkajanchjaꞌ̱wɨp.

Tø døꞌøn ja nwɨndsønꞌaj̱tɨm Jesús ja wyɨnaty tnɨjaꞌ̱wɨñɨ pøn jaty jaꞌadɨ pøn tkajanchjaꞌ̱wɨdɨp, jøts jaꞌ pøn
ja køyaḵɨyɨp. 65 Jøts ja yɨdeꞌen yjaa̱ḵwaa̱ṉ̃:

―Jaꞌagøjxp meets jadeꞌen nnøjmɨ jøts ku ø kaꞌap pøn nugo ajaw̱ɨ xnɨmiñ, pønɨ kaꞌap Dios Teety ja køꞌøm
xagɨdøkɨ.

66 Wɨnets may jaa̱ꞌ̱y myajtstuujtɨnɨyɨ ja nwɨndsønꞌaj̱tɨm Jesús, kaꞌap ja tꞌukmøøtwɨdejtnɨdɨ. 67 Xjats ja

nwɨndsønꞌaj̱tɨm Jesús ojts tyiktɨy jøts ojts tnøjmɨ ja ñɨmakmajtskpɨ jaa̱ꞌ̱y pøn ja pyabøjkpɨꞌajtpy:
―¿Mnøjkxwam̱ɨp meets nayɨdeꞌen?
68 Jøts ja Simón Pedro ja ojts yɨdeꞌen yꞌadsøyɨ:
―¿Pønɨmts øø teety njaa̱ḵtyimñɨnøjkxp? Tum jaꞌats me mgajpxpy midi xemɨkøjxp yikjujkyꞌaj̱tp. 69Tøts

øøts yø njanchjaꞌ̱wɨñɨ jøts nnɨjaꞌ̱wɨp øøts jøts ku me Cristo, ja Dios Uꞌnk, midi jujky midi kunuuꞌkxy.
70Wɨnets ja nwɨndsønꞌaj̱tɨm Jesús tꞌadsøøy:
―¿Ti kidi mee tø nwɨꞌixy nɨmakmajtsk? Ɨxats mee nɨduꞌugɨn mɨkuꞌaty.
71Kudøꞌøn ja jadeꞌenwyaa̱ṉ̃ ja nwɨndsønꞌaj̱tɨm Jesús, ja Judas Iscariote døꞌøn ja jadeꞌen tyijpy pøn ja Simón

myaj̱nkɨp, pø ja Judasxɨ ja wyɨnaty køyaḵwaj̱nɨp, øy ɨdøꞌøn ja nɨmakmajtsk møøt yjakaꞌpxy ja pyabøjkpɨtøjk.
7

Kaꞌap ja Jesús ja myɨguꞌuk yjanchjaw̱ɨyɨ
1Xjats ku døꞌøn ja jadeꞌen wyɨnaty tø yꞌukjaty, jøts ja nwɨndsønꞌaj̱tɨm Jesús jam ja wyɨnaty wyɨdity Galileɨt

etjotp. Judeɨt etjotp ɨdøꞌøn kyawɨdetwaꞌ̱aṉ̃ ku ja jaꞌɨt jaa̱ꞌ̱y jam wyɨnaty yikꞌookwaꞌ̱aṉ̃ɨyɨ. 2 Jøts kumɨ ja
xøøwts wyɨnaty tyimbyatpy midi ja israelɨt jaa̱ꞌ̱y tyundɨp ku ja tyikꞌøyɨdɨ ja wax̱naky, nayɨdeꞌen sam̱ ojts
yꞌettɨ yꞌap̱teety jam abaḵ etjotp, 3wɨnets ɨdøꞌøn ja nwɨndsønꞌaj̱tɨm Jesús ja myɨguꞌuktøjk ñɨmaa̱j̱yɨyøø:

―Kaꞌap ya̱ mdaꞌ̱aṉt; jam mnøjkxt Judea, jøts ja mbabøjkpɨtøjk nayɨdeꞌen jam mꞌejxmɨyɨt sa̱ jaty mduñ.
4Ku pøn ttsøky jøts yiknɨjaw̱ɨt, kaꞌap ja ti amaaꞌtsk ttuñ. Ejx mets yø jadeꞌen xuñ. Tunts mets yø jadeꞌen øy
maḏsoo, jøts mets yø øy pøn xukꞌext.

5Nɨwɨneꞌenɨnxɨ døꞌøn ja myɨguꞌuktɨ ja kyajanchjaw̱ɨyɨ. 6Xjats ja nwɨndsønꞌaj̱tɨm Jesús ja tnɨmaa̱y̱:
―Kaꞌanɨm øts ndiempɨ tpaa̱ṯy jøts ø nnøjkxt; jøts meets, øy meets øy juunɨ mnøjkxt. 7Kaꞌ meets ya̱ pøn

mmɨꞌekɨyɨ; øts, yikmɨꞌajkɨp øts jaꞌagøjxp ku øts ja tukɨꞌɨyɨ nnɨgajpxy sa̱ jaty kyaꞌøyjaa̱ꞌ̱yꞌaṯtɨ. 8Nøjkxts mee
mꞌatsxøbaa̱ṯy; kaꞌap ø nnøjkxt, kumɨ kaꞌanɨm øts njujkyꞌaj̱tɨn pyaa̱ṯꞌatyɨnɨm.

9Kuts ja jadeꞌen wyaa̱ṉ̃, jøts ja jamyɨ Galilea tyaa̱ṉ̃.
Ku ja Jesús ojts ñijkxy xøꞌa̱jtpɨ

10Xjats ku ja myɨguꞌuk wyɨnaty tø choondɨ, jøts ja nwɨndsønꞌaj̱tɨm Jesús nayɨdeꞌen ñijkxyma̱ wyɨnaty jam
ja xøøw, øy ɨdøꞌøn ja kaꞌap yjadyimñaṉkyꞌijxyɨ jam mayjaa̱ꞌ̱yjotp. Yuꞌuch ɨdøꞌøn ja wyɨdity. 11 Jøts ɨdøꞌøn ja
israelɨt jaa̱ꞌ̱y ja yjadyimyꞌɨxaꞌ̱ay̱ɨ ku ja xøøw tyuñɨ, yɨdeꞌen ɨdøꞌøn ja wyaꞌ̱aṉdɨ:

―¿Ma̱ net ja jaa̱ꞌ̱y midi Jesús nadyejɨp?
12 Jøts jam mayjaa̱ꞌ̱yjotp jam ja may pøn ja nɨmadyaj̱kɨyɨp. Pømbɨ jam nømp: “Øy jaa̱ꞌ̱yxɨ jaꞌ”; jøts jaduꞌuk

wyam̱ɨdɨ: “Kaꞌap ja yꞌøyjaa̱ꞌ̱yɨ, nugo jaa̱ꞌ̱y ja twɨnꞌɨɨñ.”
13 Jøts kaꞌap pøn nugo ajaw̱ɨ møk tnɨmadyaꞌ̱aḵtɨ jaꞌagøjxp ku ja israelɨt jaa̱ꞌ̱y wyɨndsøn jamdɨ, jaꞌ ja

chøꞌjkɨdɨp.
14 Kujkwaꞌ̱kxnɨp ja xøøw wyɨnaty ku ja nwɨndsønꞌaj̱tɨm Jesús tyøjkɨyɨɨꞌñ jam tsap̱tøjkjotp, jøts ja jam

yikꞌɨxpøjkꞌokwaa̱ṉ̃. 15 Jøts ɨdøꞌøn ja israelɨt jaa̱ꞌ̱y ja ñɨgyumaa̱p̱ tyimyjaw̱ɨdɨ, yɨdeꞌen ja wyaꞌ̱aṉdɨ:
―¿Sudso yø jadɨneꞌen tjaty, jøts kaꞌats yꞌɨxpikyɨ?
16Xjats ja nwɨndsønꞌaj̱tɨm Jesús tꞌadsøøy:
―Yø ɨxpøjkɨn kaꞌ øts yø njaꞌajɨ, jaꞌ yøꞌ yjaꞌ pøn ø xkajxp. 17Pønɨ jam pøngapøn, pøn jadeꞌen ja tsojkɨn

tjagyajp jøts tpadunwaꞌ̱aṉ̃ sa̱ Dios ttsøkyɨn, ñɨjaw̱ɨpts jaꞌ pønɨ kidi jamɨp øts nꞌɨxpøjkɨn chøøñ ma̱ Dios, uk
kidi ngøꞌøm jaꞌ øts jadeꞌen ngajpxpy. 18Pøn kyøꞌøm jaꞌ nugo tkaj̱pxp, jadeꞌenꞌampy ja jadeꞌen ttuñ jøts ja jaa̱ꞌ̱y
ja yikmøjtøkɨyɨt; pønɨ pøn ttsojkp jøts tyikmøjtøkɨt ja Dios Teety yjaꞌ midi ja tø tkexy, tɨy janch ja wyaꞌ̱aṉ̃,
kaꞌap ja tyaa̱y̱ɨ.

19 ’¿Ti kidi ja yjanchɨ jøts ku meets ja Moisés ojts mmøꞌøyɨ ja kutujk? Jøts kaꞌats nɨwɨneꞌenɨn xpadundɨ ja
kutujk. ¿Tigøjxp ku xyikꞌookwaꞌ̱aṉdɨ øts?

20 Jøts ja mayjaa̱ꞌ̱y ja yꞌadsoojɨyɨ:
―Pø tø mets mɨkuꞌ mdatøkɨyɨ; ¿pøn ɨdøꞌøn myikꞌookwaj̱nɨp?
21 Jøts ja nwɨndsønꞌaj̱tɨm Jesús ja tnɨmaa̱y̱:
―Tyimyjaꞌ ɨdøꞌøn ku tukꞌojkyɨ ojts jadeꞌen nꞌadɨꞌɨch yam̱ yjapooꞌkxɨnxøøwɨ, jaꞌats mee mgaꞌøyjaꞌ̱wɨp.

22 Ojts meets ja Moisés mdanɨgutujkꞌatyɨ jøts meets mutsk unaꞌ̱jk ja chuujkuꞌnk xjøptsuktuujtɨt midi
yiktejp circuncisión (øy ja tyeetyꞌap̱tøjk ja tjayiktsoꞌondaꞌ̱aḵy, pø nɨgɨdi jaꞌajɨpxɨ ja køꞌøm tyiktsoꞌondaḵp),
¿tigøjxp meets ja mutsk mixyunaꞌ̱jk xuujnɨ ja circuncisión wan tjapooꞌkxɨnxøøwɨ? 23 Jabɨ mduujnɨpts
meets ja mutsk mixyunaꞌ̱jk ja circuncisión øy ja pooꞌkxɨnxøøwɨ, ¿ti kuts øts ja xamɨꞌam̱biky ku øts ja jaa̱ꞌ̱y
amuum tø nyiktsøꞌøky ku pooꞌkxɨn xøøw? 24Kidi meets øy sag̱asa̱ mbayøꞌøy pønɨ sa̱ øy tigati xꞌejxtɨ. Ku
mbayøꞌøwyaꞌ̱aṉdɨt, yikxon xuꞌundɨt tɨyꞌaj̱tɨngøjxp.

Ku ja Jesús tnɨgajpxy pøn ja kajxɨp
25Xjats wɨnaa̱g̱ɨn pøn wyɨnaty tø choondɨ jam Jerusalén, jøts ñayꞌamɨdoojɨñax̱waꞌ̱jkɨdøø:
―¿Kidi jaꞌajɨp yøꞌ midi yikꞌɨxaapy, midi yikꞌookwaṉdɨp? 26 Ɨxats yø kyajpxy mayjaa̱ꞌ̱y agujky, maṯs yø

pøn sa̱ kyanɨmaꞌ̱aṉ̃ɨyɨ. ¿Wan ndejɨn kudunktøjk tjantyimyjanchjaw̱ɨdɨ yøꞌøbɨ jaa̱ꞌ̱y jøts ku yø Cristo? 27 Jabɨ
waꞌ̱aṯsxɨ adøm yø nnɨjaꞌ̱wam ma̱ yø chøøñ; kuts ja Cristo myeꞌent, kaꞌats ja yiknɨjaw̱ɨt pønɨ ma̱ ja choont.

28 Jaꞌayɨ ja nwɨndsønꞌaj̱tɨm Jesús ja jadeꞌen ojts tmadøy, pø ɨxamxɨ ja wyɨnaty tsap̱tøjkjotp yikꞌɨxpiky, xjats
ja møk wyaa̱ṉ̃:

―¡Aaa waꞌ̱aṯs tam meets xꞌijxyꞌaty, jøts mnɨjaꞌ̱wɨp tam meets yøꞌ pønɨ ma̱ ø ndsøøñ! Kidits

ngøꞌømwɨnmaa̱ꞌ̱ngyøjxpɨpxɨ ø nmiñ, jaꞌ ø xkajxp jøts øts ja ngudanɨt midi døꞌøn tyimyjanchꞌaj̱tp, midi mee
mgaꞌijxyꞌajtpy. 29Waꞌ̱aṯs øts ja nꞌijxyꞌaty kumɨ jam ø ndsøøñ, jaꞌats ø xkajxp.

30Wɨnets ja ojts tjadyimyjaꞌukmaṯswaꞌ̱aṉdɨ jøts ja ttsuꞌumdɨt; nɨkaꞌapts ja ojts pøn ñɨxaj̱ɨyɨ kumɨ kaꞌanɨm
ja wyɨnaty xyøgaꞌpxy. 31 Jamts ja maydɨ pøn ja janchjaꞌ̱wɨyøø, pøn waṉdɨp:

―Ku ja myeꞌent ja Cristo, ¿ti mɨlag̱rɨꞌaj̱tɨn ja jawaanɨ yjaa̱ḵtyimdyuꞌunt, ti ti yø jaa̱ꞌ̱y yam̱ kyatumpy?
Ku ja fariseotøjk tꞌanaꞌamdɨ ja chap̱tøjk jøts ja Jesús yikmaṯst

32 Xjats ja fariseotøjk tmadowdɨ sa̱ jaty ja nwɨndsønꞌaj̱tɨm Jesús ja jaa̱ꞌ̱y ñɨmadyaꞌ̱ag̱yɨyɨ; wɨnets ja
tꞌanaꞌamdøø ja tsap̱taj̱k pøn tump jap tsap̱tøjkjøtpy, jøts tyimyikmaṯst ja nwɨndsønꞌaj̱tɨm. Ja teetywɨndsøn
ɨdøꞌøn ja jadeꞌen møøt yꞌadøꞌøtstɨ. 33Wɨnets ja nwɨndsønꞌaj̱tɨm Jesús wyaa̱ṉ̃:

―Tyimyjawaanɨ meets yam̱ njaa̱ḵwɨndsøønɨ, jøts øts ja nꞌawɨmbejtyɨnɨt pøn ø tø xkexy.
34Xjadyimyjaꞌɨxaꞌ̱ap̱ meets, kaꞌats mee ma̱ xpaa̱ṯt. ¿Ja ti ja meets jap mnøjkxt maṯs jap nꞌett?

35Xjats ja israelɨt jaa̱ꞌ̱y agøꞌømyɨ ñayiktøøbɨnax̱waꞌ̱jkɨdøø:
―¿Ma̱ døꞌøn yø ñøjkxwaꞌ̱aṉ̃, sudso døꞌøn yø wyaꞌ̱aṉ̃ jøts ku adøm yø ngaꞌukpaa̱j̱tnaꞌant nɨma?̱ ¿Wan yø

ndejɨn jam tnɨnøjkxwaꞌ̱aṉ̃ ja israelɨt jaa̱ꞌ̱y pøn jadiꞌiñɨ tø yøꞌøwyaꞌ̱kxnɨdɨ, møøt tø ñamyɨdøjknɨyɨdɨ ja griegɨt
jaa̱ꞌ̱y? ¿Jaꞌ ndejɨn yikꞌɨxpøkwampy? 36 ¿Ti døꞌøn yø jadeꞌen tyijpy ku yø jadeꞌen tø xnɨmaꞌ̱ay̱ɨn ku wyaꞌ̱aṉ̃:
“Xjadyimyjaꞌɨxaꞌ̱ap̱ meets, kaꞌats mee ma̱ xpaa̱ṯt, ja ti ja meets jap mnøjkxt maṯs jap nꞌett”?

Ja kunuuꞌkxy jujkyꞌa̱jtɨn midi ja Jesús yajkpy
37 Ja yjaduꞌukpɨ xøøw midi ja xøøw tyamɨgugøjxɨnɨp, jaꞌ ɨdøꞌøn ja tyimyꞌukmøjnaj̱xnɨp, wɨnets ja

nwɨndsønꞌaj̱tɨm Jesús wyaꞌ̱kukɨyɨɨꞌñ, jøts ja møkꞌampy wyaa̱ṉ̃:
―Pønɨ pøn ja kunuuꞌkxy jujkyꞌaj̱tɨn ttsojkp jadeꞌen sam̱ ndøøjtsant, wants ø xnɨmiñ jøts ø nmoꞌot. 38Pønɨ

pøn ø xjanchjaꞌ̱wɨdɨp, jadeꞌents ja yjaṯtɨt sam̱ wyaꞌ̱aṉ̃ ja nøky jøts ku ja jam yꞌanmɨjaꞌ̱wɨnjotp jadeꞌenmyuꞌut
ja nøø midi yikjujkyꞌaj̱tp xemɨkøjxp.

39Jadeꞌen ɨdøꞌøn ja nwɨndsønꞌaj̱tɨm Jesús tjatijy, pønɨ pøn ja janchjaꞌ̱wɨyɨp, jaꞌats ja Espíritu Santo pyaa̱ṯtɨp;
kaꞌanɨm ɨdøꞌøn ja Espíritu Santowyɨnatymyiñ, kumɨ kaꞌanɨm ja nwɨndsønꞌaj̱tɨm Jesúswyɨnaty tmɨmadaḵixy
ja ayoꞌon jøts chaj̱patt.

Ku ja ja̱a̱ꞌy ojts ñawya̱nwa̱ꞌkxnɨyɨdɨ ja nwɨndsønꞌaj̱tɨm Jesús køjxp
40Xjats jam mayjaa̱ꞌ̱y agujkp wɨnaa̱g̱ɨn wyaṉdøø, ku ja jadeꞌen ojts tmadowdɨ:
―Tyimyjanchjaꞌadam ɨdøꞌøn yø jaa̱ꞌ̱y ja Dios kyugajpxy midi ɨdøꞌøn yikꞌawejxp.
41 Jøts jaduꞌuk wyam̱ɨdɨ:
―Ja Cristo yøꞌ.
Jøts wyenkpɨ wyam̱ɨdɨ:
―¿Sudso ndejɨn ja Cristo jam kyaxøꞌøkt Galilea? 42Yɨdeꞌents jap nøkyɨjxpy jaabyety wyaꞌ̱aṉ̃ jøts ku ja rey

David jaꞌ yꞌap̱jaa̱ꞌ̱y Cristoꞌaṯp, jøts ku ja jam choont Belén, nay jam ma̱ ja David yꞌijty kyugaj̱pɨ.
43Xjats ɨdøꞌøn ja jaa̱ꞌ̱y jadeꞌen ñawyaṉwaꞌ̱kxnɨyɨdɨ ja nwɨndsønꞌaj̱tɨm Jesús køjxp. 44 Jam wɨnaa̱g̱ɨn pøn ja

tjadyimyꞌukmaṯswaṉdøø, nɨkaꞌapts jadeꞌen pøn yꞌadɨɨjch.
Ku ja wɨndsøndøjk ojts tkajanchjaw̱ɨdɨ ja Jesús yꞌayuujk

45 Jøts ja tsap̱taj̱ktøjk ojts wyɨmbejtnɨdɨ ñøjkxnɨdɨ ma̱ ja fariseotøjk jam wyɨnatyɨ møøt ja teetywɨnd-
søndøjktɨ, jaꞌats ja ojts ñɨɨꞌmxyɨdɨ:

―¿Tigøjxp ku tø xkayikmendɨ?
46 Jøts ja tsap̱taj̱ktøjk yꞌadsowdɨ:
―¡Kaꞌanɨm ma̱ pøn jadeꞌen kyajpxy sam̱ yø jaa̱ꞌ̱y kyajpxyɨn!
47Wɨnets ja fariseotøjk ja ñɨmaa̱j̱yɨdøø:
―¿Meebaa̱ṯ nayɨdeꞌen tø myikwɨnꞌøøꞌnɨdɨ? 48¿Ti tø adømwɨnaa̱g̱ɨn ja nwɨndsøn tꞌukjanchjaw̱ɨdɨ, uk tø ja

yjaw̱ɨ tuꞌugɨn ja fariseɨt tꞌukpabøktɨ? 49Yø mayjaa̱ꞌ̱dyɨ pøn tkamøjaꞌ̱wɨdɨp ja kutujkɨn, yøꞌ kawɨndɨyꞌaj̱ttɨp ku
ja tpabøktɨ.

50 Ja Nicodemo pøn ja nwɨndsønꞌaj̱tɨm Jesús ojts koots ñɨnijkxyɨ, nay ja fariseɨt jaꞌ, jaꞌats ja myɨguꞌuk ojts
tnøjmɨ:

51―Jadeꞌen sam̱ adøm ja ngutujk tyikutujkyɨm, kaꞌ pyaa̱ṯꞌatyɨ jøts adøm jaa̱ꞌ̱y ja ayoꞌon ndyimdyanɨ-
gaj̱pxkojɨn ku ja kaꞌanɨm nmadøꞌøyɨndɨ jawyeen pønɨ ti døꞌøn ja tyumpy.

52 Jøts ja ojts yɨdeꞌen yikꞌadsøy:
―¿Nayɨ Galileɨt jaa̱ꞌ̱y mets? Ɨxpøk waanɨ ja Dios kyajpxy jøts xnɨjaw̱ɨt jøts ku nɨ tuꞌuknɨm ja Dios

kyugajpxy jam kyayiknɨjaw̱ɨnɨm Galilea.
Ja kaꞌødyøꞌøxy

53 Jøts ojts ñøjkxnɨdɨ ma̱ jaty pøn tyøjk.
8

1 Jøts ja nwɨndsønꞌaj̱tɨm Jesús jam ja ojts ñijkxy Olivos kojpkøjxp, 2xjats ku yjaj̱taa̱j̱ky kyɨmjabom, wɨnets
ja ojts ñijkxy jam tsap̱tøjkjotp. Jøts ja jam øy pøn ñɨmejnɨyøø, wɨnets ja yꞌɨxaa̱j̱ky jøts ja yikꞌɨxpøjktøjkɨyɨɨꞌñ.
3 Jøts ja kaj̱pxwejpɨtøjktɨ møøt ja fariseotøjktɨ, jaꞌ ojts twaa̱m̱endɨ tuꞌuk ja tøꞌøxyøjk pøn ja myɨguꞌuk ñɨyaa̱ꞌ̱y
myøøtꞌaj̱tɨp. Jøts ɨdøꞌøn ja jam ojts yikpɨktaꞌ̱aḵy mayjaa̱ꞌ̱y agujkp pøn jaty jam wyɨnatyɨ, 4 jøts ja tnɨmaadyɨ
ja nwɨndsønꞌaj̱tɨm Jesús:

―Wɨndsøn, jap yaꞌ̱aṯ tøꞌøxyøjk tø tyimyikubaa̱ḏɨ ku jamyɨguꞌuk ñɨyaa̱ꞌ̱y tmøøtꞌaj̱tɨ. 5Yikutujkpy jaMoisés
kyutujk jøts adøm yøꞌøbɨ tøꞌøxyøjk ngaꞌ̱tspaꞌooꞌkɨnt. ¿Sa̱ me mꞌukwaꞌ̱aṉ̃?

6Jadeꞌenꞌampy ɨdøꞌøn ja ojts jadeꞌenwyaꞌ̱aṉdɨ jøts ja tkajpxyꞌejxwaꞌ̱aṉdɨ, jøts ja jadeꞌen tigati ttukpøkyꞌaṯ-
waꞌ̱aṉdɨ. Wɨnets ja nwɨndsønꞌaj̱tɨm Jesús wyɨndaa̱j̱ky, jøts ja ojts ja kyøtsaꞌ̱jx ttajaabyɨnax̱waꞌ̱jky ja naa̱j̱x.
7 Jøts kumɨ yiktɨɨbyøjkꞌadøtsp jaꞌ, wɨnets ja kyookukɨyɨɨꞌñ jøts ja tnɨmaa̱y̱:

―Pønɨ jam pøn kapøkmyøøt, wan ja jawyeen tkonjɨꞌɨky ja tsaa̱̱ jøts ttakaꞌ̱aṯst yø tøꞌøxyøjk.
8 Jøts ja nayɨdeꞌeñɨm ñax̱koogojmɨ, ja naa̱j̱x ja yjayꞌadɨchpy. 9 Jøts ku ja ojts jadeꞌen tmadowdɨ, jøts ja

yjanchnabyøkyjaw̱ɨyɨdøø, jøts ja ojts wyaꞌ̱kpɨdsømnɨdɨ nɨduꞌuk jaty. Ja møjaa̱ꞌ̱dyøjk jawyeen pɨdsømnɨdøø;
xjats ku ja wyɨnaty tø pyɨdsømgøxtɨ, jøts ja nwɨndsønꞌaj̱tɨm Jesús nadyuꞌuk tyaa̱ṉ̃ møøt ja tøꞌøxyøjk.
10Wɨnets ja nwɨndsønꞌaj̱tɨm Jesús kyookukɨyɨɨꞌñ jøts ojts tꞌixy ku kaꞌ pøn, ja tøꞌøxyøjkyɨ jap wyɨnaty, jøts
ja tnɨmaa̱y̱:

―¿Ma̱ net jaꞌadɨ pøn mnɨꞌøøꞌnɨyɨdɨp? ¿Kaꞌ pøn sa̱ tø mdunɨyɨ?
11 Jøts ja ñɨmaa̱j̱yøø:
―Kaꞌ wɨndsønꞌaj̱tɨm pøn.
Jøts nwɨndsønꞌaj̱tɨm Jesús ja tnɨmaa̱y̱:
―Nɨ øts mets sa̱ ngatuꞌunt. Nøjkxnɨ, kidi mꞌukpojkpɨtunɨ.
Ja Jesús xyikuja̱jɨmp xyikudøøꞌkxɨmp

12Xjats ja nwɨndsønꞌaj̱tɨm Jesús ojts jadɨgojk tmɨgajpxy ja mayjaa̱ꞌ̱y, jøts ja tnɨmaa̱y̱:
―Øts tuꞌuk tuꞌuk ja nax̱wiiꞌñɨt jaa̱ꞌ̱y nyikujaj̱taa̱j̱kɨp nyikudøøꞌkxaa̱j̱kɨp; pønɨ pønts ø xjotmayꞌaj̱tp, pønɨ

pøn øts ja njaꞌ xpabøjkɨp, jaꞌats ɨdøꞌøn yikmoꞌop ja wejɨn ja kajɨn jøts ja tyukpaa̱ḏɨt ja kunuuꞌkxy jujkyꞌaj̱tɨn,
nɨjuunɨ ja wɨmbeets kugoots kyajaṯtɨt.

13Wɨnets ja fariseotøjk ja ñɨmaa̱j̱yøø:
―Køꞌøm mets jam øy mnaṉktyɨɨdyøkɨyɨ, kaꞌap yø ma̱ tyuñ.
14 Jøts ja nwɨndsønꞌaj̱tɨm Jesús ja tꞌadsøøy:
―Jadeꞌen sa̱ ø nwaꞌ̱aṉ̃, tump yøꞌ øy ø køꞌøm nnaṉktyɨɨdyøkɨyɨ. Øts ja nnɨjaꞌ̱wɨp ma̱ ø ndsøøñ jøts ma̱ ø

nnøjkxt. Meets, kaꞌ xnɨjaw̱ɨdɨ pønɨ ma̱ ø ndsøøñ uk pønɨma̱ ø nnøjkxt. 15Jadeꞌenmeets øy ti xpayøꞌøy sam̱ ja
nax̱wiiñꞌaj̱tɨn ja kyutujkɨn. Kaꞌap øts øy pøn ti ndabayøꞌøy; 16 jøts kuts nbayøꞌøty øts, tɨy øts ja ndɨɨdyuꞌunɨn
nbɨktaꞌ̱aḵt, kumɨ kaꞌ ø nadyuꞌuk ndɨɨdyuꞌunt, nayɨdeꞌen øts ja møøt ndɨɨdyuꞌunt ja nDeety pøn ø xkajxp.
17 Jadeꞌen jap kyøxjaꞌ̱ay̱ɨ jap nøkyjøtpy midi mee mgutujkꞌajtpy, ku ja testigɨꞌaj̱tpɨ namajtsk tum jadeꞌen
wyaꞌ̱aṉdɨ, jaꞌats ɨdøꞌøn yjaꞌ yikjanchjaw̱ɨdɨp. 18 Jadeꞌents øts yam̱ køꞌøm nañɨdestigɨꞌaj̱tɨp, jøts jaduꞌuk ja
nDeety pøn ø xkajxp, jaꞌ ø xnɨdestigɨꞌaj̱tp.

19Wɨnets ja nwɨndsønꞌaj̱tɨm yiktɨɨbyɨjky:
―¿Ma̱ døꞌøn ja mDeety?
Jøts ja nwɨndsønꞌaj̱tɨm Jesús tꞌadsøøy:
―Meets, kaꞌ mee xnɨjaw̱ɨ, jøts nɨ ja nDeety mee xkanɨjaꞌ̱wɨyɨ; ku øts jeexyɨp xnɨjaw̱ɨdɨ, mnayɨnɨjaꞌ̱wɨdɨpts

meets jeexyɨp ja nDeety.
20 Jadeꞌen ɨdøꞌøn ja nwɨndsønꞌaj̱tɨm Jesús wyaa̱ṉ̃ ku ja ɨxam wyɨnaty yikꞌɨxpiky jam tsap̱tøjkjotp, ma̱ ja

lɨmunsɨ meeñ wyɨnaty ja ñɨgajuun. Nɨkaꞌapts ja ojts pøn myachɨ, kumɨ kaꞌanɨm ja wyɨnaty xyøgaꞌpxy.
Nømp ja Jesús: “Kaꞌap meets jap mɨbaa̱ṯ mnijkxy pønɨ ma̱ ø nnijkxy”

21 Jøts ɨdøꞌøn ja nwɨndsønꞌaj̱tɨm Jesús tnɨmaagyojmɨ ja mayjaa̱ꞌ̱y:
―Nøjkxnɨp øts, øy mee xjaꞌɨxaꞌ̱aṯ mɨꞌookpts meets yø mbøky; jap ma̱ ø nnijkxy, kaꞌap meets jap mɨbaa̱ṯ

mnøjkxt.
22Wɨnets ja israelɨt jaa̱ꞌ̱y wyaṉdøø:
―¿Wan yø ndejɨn ñaṉkpyaꞌookwaꞌ̱aṉɨyɨ, patyts yø wyaꞌ̱aṉ̃ ku adøm jap nganøjkxɨn ma̱ yø ñijkxy?
23 Jøts nwɨndsønꞌaj̱tɨm Jesús ja ñɨmaa̱j̱yɨdøø:
―Meets, ya̱ mee mdsøøñ, ya̱ mee mgaxɨꞌɨky; øts, jam ø køjxp ndsøøñ. Ya̱ mee mnax̱wiiñꞌaty, øts kaꞌ.

24Paty meets ɨdøꞌøn nnøjmɨ jøts ku mbøky xmɨꞌooktɨt; ku kaꞌ xjanchjaw̱ɨdɨ pønɨ pøn øts, mmɨꞌooktɨpyɨmts
ɨdøꞌøn ja mbøky jadeꞌen.

25Wɨnets ja nwɨndsønꞌaj̱tɨm Jesús yiktɨɨbyɨjky:
―¿Pøn mets ɨdøꞌøn?
Jøts nwɨndsønꞌaj̱tɨm Jesús tꞌadsøøy:
―Jaayɨm øts yø nnɨgajpxy ity ku nyikꞌɨxpøjktøjkɨyɨɨꞌñ. 26 May øts ja wɨnmaa̱ꞌ̱ñ njagyepy midi ø

ngaj̱pxwampy, jøts mee nbayøꞌøwyaꞌ̱aṉ̃ nayɨdeꞌen. Tɨyꞌaj̱tɨngøjxp ja kyajpxpy pøn ø xkajxp, jøts pønɨ sa̱
ø nnøjmɨ ja nax̱wiiꞌñɨt jaa̱ꞌ̱y, jadeꞌen øts ɨdøꞌøn ja tø nmadøy jøts ku ja jadeꞌen wyaꞌ̱aṉ̃.

27Kaꞌapts ja tjaꞌ̱gyukɨdɨ jøts kudam ja jaꞌ yiknɨgajpxy ja Dios Teety. 28 Jaꞌagøjxp ja ojts ñɨɨꞌmxyɨdɨ:
―Kumeets jam kruskøjxp xpɨktaꞌ̱aḵt, jaanɨmtsmeets xꞌejxkap̱t jøts ku øts ɨdøꞌøn jawyɨnaty sa̱ tø nwaꞌ̱aṉ̃,

jøts ku kaꞌ ja ngøꞌømwɨnmaa̱ꞌ̱ñ nyiktuñ; jaꞌayɨ øts ɨdøꞌøn ngajpxpy midi øts ja nDeety tø xuknɨjaw̱ɨ. 29Pøn
øts xkajxp, møøt øts ja nꞌity; kaꞌ øts ja nDeety nadyuꞌuk xmajtstuꞌuty, pø tum jaꞌaxɨ ø ndumpy midi ja
tyajotkujkꞌajtpy.

30Ku ja nwɨndsønꞌaj̱tɨm Jesús jadeꞌen ojts wyaꞌ̱aṉ̃, wɨnets may jaa̱ꞌ̱y ja ojts yjanchjaw̱ɨyɨ.
Kaꞌ ndukna̱xaꞌamp, jaa ja Dios yjaꞌ jøts ja mɨkuꞌ yjaꞌ

31Xjats ja nwɨndsønꞌaj̱tɨm Jesús tnɨmaa̱y̱ ja israelɨt jaa̱ꞌ̱y pøn ja wyɨnaty tø yjanchjaw̱ɨyɨ:

―Pønɨ mnadyamɨyojxɨdɨp tuꞌugyɨ sa̱ ɨxa nnøjmɨdɨ, meetspɨts ɨdøꞌøn tɨy xjantyimbyabøjkpɨꞌaṯp; 32wɨnets
ja tyɨɨbyɨ yjanchpɨ xnɨjaw̱ɨdɨt, jøts ja myikꞌawaꞌ̱aṯspɨdsømɨdɨp.

33 Jøts ja ojts yɨdeꞌen tꞌadsowdɨ:
―JaAbrahamxɨ øøts ndeetyꞌamøjɨp, jøts kaꞌanɨmts øy pønwɨndi xyiktuñnugo ajaw̱ɨ. ¿Sudsotsmemnimy

jøts ku øø nꞌawaꞌ̱aṯspɨdsøꞌømt?
34 Jøts ja nwɨndsønꞌaj̱tɨm Jesús ja tnɨmaa̱y̱:
―Janch øts ɨdøꞌøn nwaꞌ̱aṉ̃ ku mee nnøjmɨ, nɨdukɨꞌɨyɨ pønɨ pøn pøktyundɨp, ja pøky ja ñamyayɨ

yjaꞌbøjknɨp. Pøkpyatkiꞌpy ja ñamyayɨ yꞌejtnɨdɨ. 35Tuꞌuk ja tumbɨ pøn yikøjøꞌømɨtꞌaj̱tnɨp, kaꞌap ja nayɨdeꞌen
ja kutujk tjagyepy sam̱ ja jaa̱ꞌ̱y ja yꞌuꞌnk yꞌunaꞌ̱jk tjagyepyɨn. 36 Jadeꞌents øts ja Dios Teety xꞌUꞌnkꞌaty
jøts ku mee nyikꞌawaꞌ̱aṯspɨdsøꞌømt, xemɨkøjxpts ja jadeꞌen. 37Øy meets ja Abraham xjaꞌaa̱ḏsɨ xjakojpkɨ,
xyikꞌookwam̱pts meets nayɨdeꞌen wɨnaa̱g̱ɨn, jaꞌagøjxp ku meets ø nꞌayuujk xkagupøjkɨ pønɨ sa̱ njawaꞌ̱aṉ̃.
38Pø jaꞌats ø ngajpxpy midi øts nDeety tø xukjaty; jøts ku meets, pø jaꞌaxɨ mee nayɨdeꞌen mbadumpy midi
meets mdeety mdanɨꞌanaꞌamɨp.

39 Jøts ja ojts yikꞌadsøy:
―Ja Abraham øø ndeetyꞌamøjɨp.
Yɨdeꞌents ja nwɨndsønꞌaj̱tɨm Jesús ja ojts ñɨɨꞌmxyɨdɨ:
―Ku meets jeexyɨp ja Abraham mjanchꞌuꞌnkꞌatyɨyɨ mjanchꞌunaꞌ̱jkꞌatyɨyɨ, nayɨdeꞌen meets jeexyɨp

mjaa̱ꞌ̱yꞌaty sam̱ ja ojts yjaa̱ꞌ̱yꞌatyɨn. 40Nɨ jadeꞌents, o meets ja tyɨɨbyɨ yjanchpɨ tø njadukmadøy sam̱ øts
Dios Teety ja tø xjaduknɨjaw̱ɨn, neꞌegɨ xyikꞌookwam̱p meets. ¡Nɨ ja Abraham ojts jadeꞌen kyaꞌadɨꞌɨch sam̱
meedsɨn! 41Nayɨdeꞌen mee mꞌadɨꞌɨch sam̱ ja mdeety yꞌadɨꞌɨchɨn.

Wɨnets ja wyaṉdøø, jøts ja nwɨndsønꞌaj̱tɨm Jesús yiknɨmaa̱y̱:
―Kaꞌats øøts jadiꞌiñɨ ngaxɨꞌɨky; ja Dios øø tuꞌugyɨ nDios Teetyꞌajtpy.
42Wɨnets ja nwɨndsønꞌaj̱tɨm Jesús ja tnɨmaa̱y̱:
―Ku jeexyɨp ja Dios Teety xDios Teetyjaw̱ɨdɨ, xtsojkp meets jeexyɨp, pø jamxɨ ø ndsøøñ ma̱ ja Dios jam

ku øts ɨxyam̱ nyaa̱ꞌ̱aty. Kidi ngøꞌømwɨnmaa̱ꞌ̱ñɨpxɨ ø nmɨmimpy, pø ja Diosxɨ ø xkajxp. 43 ¿Tiku wɨneꞌenɨn
mguidyimyjaꞌ̱gyukɨdɨ sa̱ ø njawaꞌ̱aṉ̃? Kaꞌ xtyimyadoowaj̱nɨdɨ ja ngajpxy ja nꞌayuujk. 44 Ja mɨkuꞌ jaꞌ mee
mdeetyꞌajtpy; jaꞌ mee mgøjøꞌømɨtꞌaj̱tɨp jøts jaꞌ mdunwaṉdɨp ti jaty ja ñaṉktyunwaj̱nɨp. Tsoꞌondaꞌ̱ag̱yɨp ja
mɨkuꞌ yikjaa̱ꞌ̱yꞌooꞌknɨbøjkɨnɨ. Nɨjuunɨ ja tkayiktuñ ja tyɨɨbyɨ ja yjanchpɨ, jøts nɨjuunɨ tɨy janch kyakajpxy. Ku
ja tyaa̱y̱ꞌaty, jadeꞌeñɨ ja kyajpxy say̱ɨm ɨdøꞌøn ja myɨkuꞌatyɨn, jaꞌagøjxp ku yjantyimdyaa̱y̱ɨ, jøts jaꞌ ɨdøꞌøn
tnɨwɨndsønꞌaj̱tp ja taa̱y̱ꞌaj̱tk ja wɨnꞌøøꞌnk. 45Kuts øts yam̱ tɨy janch njawaꞌ̱aṉ̃, kaꞌats meets ø xmɨbiky. 46¿Pøn
jamwɨnaa̱g̱ɨn ukwaꞌ̱aṉwam̱p jøts ku øts pøkynmøødɨ? Kuts tɨy janchnwaꞌ̱aṉ̃, ¿tigøjxp ku ø kaꞌ xjanchjaw̱ɨdɨ?
47Pøn Dios jaꞌaj̱tɨp, myadoowaj̱nɨp jaꞌ ja Dios yꞌayuujk; jøts kumɨ kaꞌats meets Dios mjaꞌatyɨ, patyts meets ja
kaꞌ xpatmadoowaj̱nɨ ja yꞌayuujk.

Jaayɨm ja Cristo ku ja Abraham yjaꞌaj̱ty
48Xjats ja israelɨt jaa̱ꞌ̱y ja ojts ñɨɨꞌmxyɨyɨ:
―Tyimdyɨyɨmxɨ øøts ɨdøꞌøn njadyimyjawaꞌ̱aṉ̃ ku øø nnimy jøts ku me msamariɨtjaa̱ꞌ̱yɨ, jøts ku ja mɨkuꞌ

tø mdatøkɨyɨ.
49 Jøts ja nwɨndsønꞌaj̱tɨm Jesús ja ojts yɨdeꞌen tꞌadsøy:
―Nɨwɨneꞌenɨn øts mɨkuꞌ xkadatøkɨ. Jaꞌ øts jaꞌayɨ ndumpy jøts øts Dios Teety nwɨndsøꞌøgɨ, jaꞌ mee

xkadamøjꞌejxp. 50Kaꞌøtsɨp ngøꞌømjaꞌ nꞌɨxaapy, øyɨ ja yjajaaꞌajɨ pøn øts njaꞌ xꞌɨxaa̱j̱yɨp. Jaꞌats tpayøꞌøpy pøn
ødyump kaꞌødyump. 51 Jøts janch øts ɨdøꞌøn nwaꞌ̱aṉ̃, pønɨ pøn tmøjpɨktaḵp sa̱ ø nwaꞌ̱aṉ̃, nɨjuunɨ ja kyaꞌooktɨt
kyawɨndɨgøꞌødyɨt.

52Wɨnets ja israelɨt jaa̱ꞌ̱y ja yꞌadsoojɨyøø:
―Tønɨmts øøts ɨnet yam̱ ndyimyjanchjaw̱ɨnɨm jøts ku ja mɨkuꞌ tø mjanchtatøkɨyɨ. Sa̱ ja Abraham tø

yꞌøøky møøt nɨdukɨꞌɨyɨ ja Dios kyugajpxtyɨ, jøts me mwaꞌ̱aṉ̃: “Pønɨ pøn tmøjpɨktaḵp sa̱ ø nwaꞌ̱aṉ̃, nɨjuunɨ
ja kyaꞌooktɨt kyawɨndɨgøꞌødyɨt.” 53 ¿Ti me ndejɨn mjaa̱ḵtyimdyajɨnajxpy jøts ku kaꞌ myajadaꞌ̱aḵy øøts ja
ndeetyꞌamøj Abraham? Sa̱ ja yꞌøꞌjky jøts sa̱ nayɨdeꞌen yꞌooꞌktøø ja Dios kyugajpxy, ¿pønts mets ɨdøꞌøn
mdsaañadyijyɨ?

54 Jøts ja nwɨndsønꞌaj̱tɨm Jesús ja tꞌadsøøy:
―Ku ø køꞌøm nnaṉkmyøjtøkɨwyaꞌ̱aṉɨt, kaꞌ ma̱ tyuñ øts ja ngøꞌømjaꞌ. Ja Dios Teetyts jaꞌ ø xyikmøjtøjkɨp

midi mdejttɨp jøts ku jaꞌ xDiosɨdɨ. 55 Meets, kaꞌ meets ja xnɨjaw̱ɨdɨ. Øts, waꞌ̱aṯs øts ja nnɨjaw̱ɨ, jøts
ku ø nwaꞌ̱aṉt jøts ku øts ja kaꞌap nnɨjaw̱ɨ, janchtyimdyaa̱y̱ øts ɨdøꞌøn wyɨnaty nayɨdeꞌen sam̱ meedsɨn.
Njanchtyimñɨjaꞌ̱wɨpts øts jaꞌ jøts nmɨmadøøpy øts jaꞌ pønɨ sa̱ ja wyaꞌ̱aṉ̃. 56 Jøts ja Abraham, pønmeets ɨdøꞌøn
mꞌaa̱ḏsɨdɨp mgugojɨdɨp, xaxondaa̱j̱k øts jaꞌ ku tnɨjaw̱ꞌaty kuts nmenwaꞌ̱aṉ̃ ya̱ nax̱wiiñ; xꞌejx øts jaꞌ jøts janch
øy tsuj ja ñayjaw̱ɨyɨ.

57Wɨnets ja israelɨt jaa̱ꞌ̱y tnɨmaadyøø ja nwɨndsønꞌaj̱tɨm Jesús:
―Nɨ kyajaꞌ̱aṯynɨm ja mjumøjt wɨxijkxmyaj̱k, ¿jøts mjanchꞌuknimy jøts ku ja Abraham tø xꞌixy?
58Xjats ja nwɨndsønꞌaj̱tɨm Jesús tꞌadsøøy:
―Tɨy janch ɨdøꞌøn nwaꞌ̱aṉ̃, jøts ku øts jaayɨm wyɨnatynɨ ku ja Abraham kyaxɨꞌjky.
59Wɨnets ja tnɨxaj̱ɨdɨ ja tsaa̱̱ jøts ja ttakaꞌ̱aṯswaꞌ̱aṉdɨ ja nwɨndsønꞌaj̱tɨm Jesús; nayuꞌjtsɨ jaꞌ, jøts ja ojts

pyɨdsømnɨ jam tsap̱tøjkjotp, jam ja mayjaa̱ꞌ̱y ja ttanaj̱xy, jøts ja ojts jadeꞌen choꞌonɨ.



JUAN 9:1 116 JUAN 9:22

9
Ku ja Jesús ojts tyikwɨnꞌejxwaꞌkxy ja wɨnap̱ jaa̱ꞌ̱y

1Xjats ku ja nwɨndsønꞌaj̱tɨm Jesús jam wyɨnaty ñaxy, wɨnets ja ojts tꞌixy tuꞌuk ja yaa̱ꞌ̱dyøjk pøn wyɨnaty
wɨnap̱, jadeꞌen ja tyimgyeꞌexy. 2 Jøts ja nwɨndsønꞌaj̱tɨm Jesús ja pyabøjkpɨtøjk ñɨmaa̱j̱yɨyøø:

―Wɨndsøn, ¿sudso yø jaa̱ꞌ̱y jadeꞌen wɨnap̱ tø kyeꞌexy? ¿Jadeꞌen ɨdøꞌøn nꞌukwaꞌ̱aṉɨnt, ja tyeety ɨdøꞌøn
ndejɨn jantyimbyøkmyøøttɨ, uk kyøꞌømbøky ɨdøꞌøn yø jadeꞌen tuujnɨp?

3Wɨnets ja nwɨndsønꞌaj̱tɨm Jesús ja ñɨmaa̱j̱yɨdøø:
―Kidi kyøꞌømbøkyɨp yø jadeꞌen kyuwanjaj̱tɨp, jøts nɨgɨdi kaꞌap tyeety yø tpøkyɨ; jadeꞌenꞌampy ɨdøꞌøn

yø jadeꞌen yjaty, jøts yøꞌ ñɨkøjxp yiktukꞌejxtɨt øy pøn midi ja Dios tyuꞌump. 4 Wants øts ja tyunk
tjaa̱ḵtyimdyuujnɨ jaa̱ḵtsojknɨm; jotmøñønꞌukugoodsɨñɨt kuts jawyɨnaty ja tyunkngatungøjxɨ pøn ø xkajxp.
5Pønɨwɨneꞌenɨn ø njaa̱ḵtsøønɨ ya̱ nax̱wiiñ, njaa̱ḵtyimdyuꞌumbyɨmts øts jadeꞌen sam̱ ja jaj̱ kyujaj̱y kyudɨɨꞌkxy.
Jadeꞌen øts ja nax̱wiiꞌñɨt jaa̱ꞌ̱y ñamyayɨ nyikujaj̱taa̱g̱ɨdɨt nyikudøøꞌkxaa̱g̱ɨdɨt.

6Kuts ɨdøꞌøn ja jadeꞌen wyaṉꞌabaj̱tɨyɨɨꞌñ ja nwɨndsønꞌaj̱tɨm Jesús, jøts ja ojts chujy tyiknax̱kɨdaꞌ̱aḵy jam
nax̱køjxp, jøts ja naa̱j̱x ja yiiꞌnɨm ojts ttamɨmoꞌotsyøꞌøyɨ ja chujy. Moꞌontsuꞌnk tyikꞌøyɨyɨɨꞌñ, jaꞌats ja ojts
yiktawɨnjaa̱x̱y ja wɨnap̱ jaa̱ꞌ̱y. 7 Jøts ja tnɨmaa̱y̱:

―Nøjkx mꞌatsnawyɨmbujyɨ jam nømuꞌutjotp midi yiktejp Siloé ―jadeꞌen ɨdøꞌøn ja Siloé yꞌayukpɨdsimy:
jaꞌ pøn tø yikexy.

Xjats ja wɨnap̱ jaa̱ꞌ̱y jam ojts ñijkxy jøts ja ojts ñawyɨmbujyɨ, jøts ku døꞌøn ja ojts wyɨmbijty, wɨnꞌejxnɨp
jaꞌ. 8Wɨnets ja jaa̱ꞌ̱dyɨ pøn ja jam myɨgujøønɨp myɨgudøjkɨp, jøts jaꞌadɨ pøn jaty ja wyɨnaty tø yꞌijxyɨyɨ jøts
ku ja wyɨnap̱ɨ, jaꞌats ɨdøꞌøn waṉdøø:

―¿Kidi jaꞌajɨp yøꞌ pøn ja yꞌijty xumɨꞌɨxaḵp, pøn ja yꞌijty xumɨlɨmunsɨꞌamɨdoop?
9 Jam wɨnaa̱g̱ɨn wyaṉdɨ:
―Janch jaꞌ yøꞌ.
Wɨnaa̱g̱ɨn ja wyam̱ɨdɨ:
―Kaꞌap ja yøꞌøjɨ, jantyimñayɨdeꞌen tam tyimyꞌixy.
Køꞌømts ja jaa̱ꞌ̱y yɨdeꞌen wyaa̱ṉ̃ pøn wyɨnaty tø wyɨnꞌejxwaꞌkxy:
―Pø øtsɨmpts jaꞌ.
10Wɨnets ja yiktɨɨbyɨjky:
―¿Sudsomts yø mween tø yjaty, pø mwɨnꞌejxnɨpts yjaw̱ɨ?
11 Jøts ja tꞌadsøøy:
―Yø jaa̱ꞌ̱y midi Jesús txøøwꞌaj̱tp, yøꞌ moꞌonts tø tyikꞌøyɨ jøts øts ja tø xawɨnjaa̱x̱y, yɨdeꞌen ø xnɨmaa̱y̱:

“Nøjkx mꞌatsnawyɨmbujyɨ jam nøøꞌagøꞌøm midi yiktejp Siloé.” Xjats ø tø njanchnijkxy jøts kuts ø tø
nnawyɨmbujyɨ, jøts øts yø nween tø yꞌejxwaꞌkxy.

12 Jøts ja ojts tjaa̱ḵyiktøwdɨ:
―¿Ma̱ net ja jaa̱ꞌ̱y?
Jøts ja tnɨmaa̱y̱:
―Kaꞌ nnɨjaw̱ɨ.
Ku ja fariseotøjk tyiktøwdɨ ja wɨnap̱ jaa̱ꞌ̱y sudso wyɨnꞌejxwaꞌkxy

13 Wɨnets ja ojts twaa̱ṉøjkxtɨ ma̱ ja fariseotøjk jamdɨ. 14 Tyimbyooꞌkxɨn xøøwts ɨdøꞌøn wyɨnaty ku ja
nwɨndsønꞌaj̱tɨm Jesús tyikꞌøꞌyɨyɨɨꞌñ ja moꞌonts midi wyɨnaty tø ttuktatsøꞌøky ja wɨnap̱ jaa̱ꞌ̱y, 15 paty ja
fariseotøjk jam ttɨɨbyøjkojmɨdɨ ja jaa̱ꞌ̱y sudsoꞌampy ɨdøꞌøn ja wyeen ja waꞌ̱aṯs yꞌejxnɨ. Jøts ja yꞌadsojɨmbijty
jaꞌ:

―Moꞌonts øts ja tø xawɨnjaa̱x̱y, xjats ø tø nwɨmbujy, paty øts ɨxyam̱ waꞌ̱aṯs nꞌejxnɨ.
16Wɨnets wɨnaa̱g̱ɨn ja fariseotøjk wyaṉdøø:
―Ja jaa̱ꞌ̱y pøn jadeꞌen tø yꞌadɨꞌɨch, kaꞌ ɨnet Dios ja tjaꞌajɨ, kumɨ kaꞌap ja twɨndsøꞌøgɨ ja pooꞌkxɨn xøøw.
Jøts wɨnaa̱g̱ɨn wyaa̱m̱ɨdɨ:
―¿Sudso mɨlag̱rɨꞌaj̱tɨn ja ndejɨn jadeꞌen ttuꞌunt, pønɨ janch pojkpɨtumbɨ jaa̱ꞌ̱y tam ja wyɨnaty?
Jøts agøꞌømyɨ jadeꞌen ñawyaṉwaꞌ̱kxnɨyɨdɨ ku kyanagyupikyɨdɨ, 17 jøts ja jadɨgojk tyiktøøgojmɨdɨ ja jaa̱ꞌ̱y

pøn wyɨnaty wɨnap̱ ukꞌejt:
―¿Jøts mets, sa̱ mets ɨdøꞌøn mwaꞌ̱aṉ̃, pøn ɨdøꞌøn yjaw̱ɨ ja jaa̱ꞌ̱y midi tø myikwɨnꞌejxwaꞌkxyɨyɨ?
Jøts ja wyaa̱ṉ̃:
―Øts wam̱p, Dios jaꞌ kyugajpxy.
18 Jøts ja israelɨt jaa̱ꞌ̱dyɨ kaꞌap ɨdøꞌøn ja tjanchjaw̱ɨwyaꞌ̱aṉdɨ ku døꞌøn ja jaa̱ꞌ̱y yꞌijty wyɨnap̱ɨ, jøts ku ja tø

wyɨnꞌejxwaꞌ̱kxnɨ. Yiknajtswaa̱ꞌ̱wɨyɨbaa̱ṯ ja tyeety ja tyaa̱ḵ, 19 jøts ja ojts tnøjmɨdɨ:
―¿Meets ɨdøꞌøn yaꞌ̱aṯ mmaj̱nk? Janch wɨnap̱ ɨdøꞌøn yø tø kyaxɨꞌɨky, pø mnømdɨpxɨ. ¿Sudsoꞌampyts yø

waꞌ̱aṯs wyɨnꞌejxnɨ?
20Wɨnets ja uꞌnkteety yꞌadsoodøø:
―Sudsomts øøts yø nꞌuꞌnk nganɨjaw̱ɨt, pø wɨnap̱xɨ døꞌøn yjanchkeꞌexy. 21Nɨ øø nganɨjaw̱ɨ sudsoꞌampy yø

tø wyɨnꞌejxwaꞌkxy, jøts nɨjaꞌ øø nganɨjaw̱ɨ pønɨ pøn yø tø yiktsojkxɨyɨ yø wyeen. Yiktøwdɨ jadeꞌen køꞌøm; pø
møjaa̱ꞌ̱ñɨxɨ yøꞌ, wan køꞌøm mdukmadøyɨdɨ.

22 Jadeꞌenꞌampy ɨdøꞌøn ja tyeety tyaa̱ḵ ojts jadeꞌen wyaꞌ̱aṉdɨ, tsøꞌjkɨdɨp jaꞌ, pø tøxɨ ja israelɨt jaa̱ꞌ̱y
wyɨndsøndɨ wyɨnaty tkajpxyꞌaj̱tnɨdɨ, ku ja abiky yikpɨktaꞌ̱aḵtɨt pønɨ pøn wam̱p jøts ku ja nwɨndsønꞌaj̱tɨm

Jesús Cristoꞌaty, midi ja Dios tkajxp. 23Paty ja møjaa̱ꞌ̱y wyaṉdøø: “Yiktøwdɨ køꞌøm, pø møjaa̱ꞌ̱ñɨxɨ yøꞌ, wan
køꞌøm tnɨgajpxy.”

24Wɨnets ja israelɨt jaa̱ꞌ̱y twaa̱ḏsowdɨ jadɨgojk ja jaa̱ꞌ̱y pøn ɨdøꞌøn yꞌijty wɨnap̱, jøts ja ojts tnøjmɨdɨ:
―Tukmadook øøts tɨy janch sam̱ Dios tꞌijxyɨn; jadeꞌen øøts yø nnɨjaw̱ɨ jøts ku yø pyojkpɨtumbɨjaa̱ꞌ̱yɨ pøn

tø myiktsøꞌøgyɨ.
25 Jøts ja tꞌadsøøy:
―Kaꞌap øts yø nnɨjaw̱ɨ pønɨ pøn yøꞌ, pønɨ pojkpɨtumbɨ jaa̱ꞌ̱y uk kapojkpɨtumbɨ jaa̱ꞌ̱y yøꞌ. Yøꞌøyɨ øts

nnɨjaꞌ̱wɨp jøts ku øts yꞌijty nwɨnap̱ɨ, ɨxyam̱ waꞌ̱aṯs ɨxyam̱ nwɨnꞌejxnɨ.
26 Jøts ja tyiktøøgojmɨdɨ:
―¿Sa̱ ja tø mduñɨ? ¿Sa̱ ja tø ttuñ jøts ku ja tø myikwɨnꞌejxwaꞌkxyɨyɨ?
27 Jøts ja yɨdeꞌen tꞌadsøøy:
―Tø meets ja njadukmadøy jøts meets ja kaꞌ xmøjpɨktaꞌ̱aḵy; ¿wɨnaa̱ḵ ojk nnɨgaj̱pxt? ¿Uk jaꞌ mdsojktɨp

jøts ja yjaꞌ xpabøkwaj̱nɨdɨ?
28Wɨnets ja yꞌam̱yiknɨmaa̱y̱ chaachyiknɨmaa̱y̱, yɨdeꞌen ja wyaꞌ̱aṉdɨ:
―Yø jaa̱ꞌ̱y me mbabijkpy, øøts ja Moisés øøts yjaꞌ nbabøjkɨp. 29Nnɨjaꞌ̱wɨpxɨ øøts jaꞌ ku ja Moisés ojts

myɨgajpxyɨ ja Dios; yø jaa̱ꞌ̱y, nguidyimñɨjaꞌ̱wɨp øøts yøꞌ pønɨ ma̱ yø chøøñ.
30 Jøts ja tꞌadsøøy, yɨdeꞌen ja tnɨmaa̱y̱:
―¡Yøꞌ ɨdøꞌøn tɨy janch nɨmaꞌ̱aṯ yikjaꞌ̱wɨp, ku meets yø xkanɨjaw̱ɨ pønɨ ma̱ yø chøøñ, jøts tøts øts yø

xyikwɨnꞌejxwaꞌkxy! 31Waꞌ̱aṯsxɨ yiknɨjaw̱ɨ jøts ku Dios kaꞌ jaꞌ tmadøy pøn pojkpɨtumbɨjaa̱ꞌ̱yꞌaj̱ttɨp; jaꞌayɨ ja
myadoojɨp yjaꞌ pøn ja wɨndsøꞌjkɨyɨp, pøn ja paduꞌunxɨyɨp ja yjaꞌ. 32Kaꞌaxɨ yjaw̱ɨ ma̱ pøn nmadøynɨm ku
tuꞌuk ja wɨnap̱ jaa̱ꞌ̱y ja jaa̱ꞌ̱y tyikwɨnꞌejxwaꞌkxy midi wɨnap̱ tyimgyaꞌjx. 33Ku yø jeexyɨp Dios tkajaꞌajɨ, nɨti yø
jeexyɨp tkatuñ.

34Xjats ja yiknɨmaa̱y̱:
―Jøts mets, ku mets pøkyjøtpy tø mgueꞌexy, ¿jøts mets ɨdøꞌøn jadeꞌen xyikꞌɨxpøkwaꞌ̱aṉ̃?
Jøts ja jap ojts yikꞌɨxkajxpɨdsimy.
Pøn tkanɨjaꞌ̱wɨdɨp ja Dios yjaꞌ

35 Jøts ja nwɨndsønꞌaj̱tɨm Jesús tnɨmadøøy jøts ku ja wɨnap̱ jaa̱ꞌ̱y jap wyɨnaty jadeꞌen tø yikajxpɨdsimy; jøts
ja ojts tmɨnabyaa̱ḏyɨ, wɨnets ja ojts tnøjmɨ:

―¿Mmøjaꞌ̱wɨp mjanchjaꞌ̱wɨp Dios Uꞌnk?
36 Jøts ja ojts ñɨɨꞌmxyɨ:
―Wɨndsønꞌaj̱tɨm, tukmadook øts pøn jaꞌ, wan ø tmøjaw̱ɨ tjanchjaw̱ɨ.
37 Jøts ja nwɨndsønꞌaj̱tɨm Jesús ja tꞌadsøøy:
―Tø mets ja xꞌejxnɨ; pø øtsxɨ døꞌøn jaꞌ, ɨxya̱ køꞌøm møøt mmadyaꞌ̱aḵy.
38Wɨnets ja jaa̱ꞌ̱y ñagyuxendyaa̱j̱køø, jøts ja twɨnguxanaa̱y̱ ja nwɨndsønꞌaj̱tɨm Jesús, jøts ja tnɨmaa̱y̱:
―Wɨndsønꞌaj̱tɨm, nmøjaꞌ̱wɨp njanchjaꞌ̱wɨp mets.
39 Jøts ja nwɨndsønꞌaj̱tɨm Jesús wyaa̱ṉ̃:
―Jaꞌ øts ya̱ nax̱wiiñ tø nnɨmiñ jøts ja payøꞌøyɨn tyunɨt tɨyꞌaj̱tɨngøjxp; pønɨ pønts wɨmbeets kugoots,

wɨnꞌejxwaꞌ̱kxtɨpts jaꞌ jøts ja tꞌejxtɨt tnɨjaw̱ɨdɨt; pønts tjaꞌejxtɨp tjanɨjaꞌ̱wɨdɨp jøts tkamɨbøktɨ, jaꞌats taṉdɨp
wɨmbeets kugoots ejxɨm wɨnap̱ jaa̱ꞌ̱yɨn.

40Wɨnets wɨnaa̱g̱ɨn ja fariseotøjktɨ pøn jaty jam wyɨnaty, ku ja jadeꞌen tmadowdɨ, wɨnets ja ojts tnøjmɨdɨ
ja nwɨndsønꞌaj̱tɨm Jesús:

―¿Uk wan øøts ɨdøꞌøn nayɨdeꞌen nwɨmbeedsɨ?
41 Jøts ja nwɨndsønꞌaj̱tɨm Jesús tꞌadsøøy:
―Kumeets jeexyɨpmwɨmbeedsɨ kugoodsɨ, kaꞌ meets jeexyɨpmyiktapøkyꞌejxtɨ jambøky. Kumɨmnømdɨp

jøts ku xꞌejxtɨ xnɨjaw̱ɨdɨ, mdajaꞌ̱aṯɨdɨpts meets ja mbøky.
10

Jadeꞌen ja Jesús nꞌukpɨktaa̱j̱kɨnt ejxɨm tuꞌuk ja øybɨ kuraj̱t nꞌejxɨnt
1 ’Janch øts ɨdøꞌøn nwaꞌ̱aṉ̃, pøn jap katøjkɨp ma̱ ja borreek ja kyemyꞌaa̱w̱, pøn abikyꞌampy tøjkɨp,

ja maaꞌtspɨ døꞌøn jaꞌ. 2 Jøts ja jɨyujkꞌejxpɨ, jaꞌ jap naj̱xp ma̱ ja kemyꞌaa̱w̱ jap. 3 Ja yiktøjkꞌawaṯspɨ, jaꞌ
ja yikꞌawaj̱tsxɨyɨp ja tøjkꞌaa̱w̱ jøts ja tyøkɨ, jøts waꞌ̱aṯs ja byorreek ja yukmadøyɨ. Xyømøøpy ja tuꞌuk
jaty jøts ja tyikpɨdsimy jap kemyjøtpy. 4 Kuts ja tø tyikpɨdsømguixy tukɨꞌɨyɨ ja yjɨyujk jøts ja jawyeen
twɨnway, payøꞌøyɨp jaꞌ kumɨ waꞌ̱aṯs ja yukmadøyɨ. 5Kaꞌapts ja nugo ajaw̱ɨ tpanøjkxtɨ ja wyenkpɨ; neꞌegɨ
yjaa̱ḵtyimkyajkɨdɨp jaꞌ, kumɨ kaꞌap ja tyukmadowdɨ ja wenkjaa̱ꞌ̱y.

6 Jaꞌagøjxp ja nwɨndsønꞌaj̱tɨm Jesús ojts jadeꞌen tmɨmadyaꞌ̱aḵy ja jaa̱ꞌ̱y, jøts ja ttuktamɨmadowɨwyaꞌ̱aṉ̃ sa̱
ja yjaꞌ yjaa̱ꞌ̱yꞌaṯtɨ, kaꞌapts ja ojts tmadoodøwdɨ pønɨ ti døꞌøn ja jadeꞌen yjatijpy ku ja jadeꞌen ñɨɨꞌmxyɨdɨ.

Jadeꞌen ja Jesús nꞌukpɨktaa̱j̱kɨnt ejxɨm tuꞌuk øybɨ borreekꞌejxpɨ
7Wɨnets ja nwɨndsønꞌaj̱tɨm Jesús jadɨgojk tnɨmaagyojmɨ ja jaa̱ꞌ̱y:
―Janch øts ɨdøꞌøn nwaꞌ̱aṉ̃: Jøts ku øts ɨdøꞌøn jadeꞌen ñamyayɨ nnabyɨktaꞌ̱ag̱yɨ sam̱ tøjkꞌaa̱w̱ɨn, ma̱ ñax̱tɨt

øts ja njaꞌ, sam̱ ja borreek ja tyøjkꞌaa̱w̱ tꞌayøꞌøyɨdɨ. 8 Jøts ja wɨnꞌøøꞌmbɨ pøn tø yꞌatsmendɨ jøts wyaꞌ̱aṉdɨ ku
Dios tø kyexyɨ, jadeꞌen ɨdøꞌøn yjamendɨ ejxɨm ja maaꞌtspɨn; øts njaa̱ꞌ̱y, kaꞌap ja ñagyɨyaj̱kɨdɨ nugo ajaw̱ɨ. 9Øts
ɨdøꞌøn jadeꞌen sam̱ ja tøjkꞌaa̱w̱; pønɨ pønts jap tøjkɨdɨp, jaꞌats ɨdøꞌøn nɨtsoꞌokꞌaṯtɨp. Jøts øts ja ndanɨtanɨt ja
njaꞌ, ejxɨm ja borreek uꞌnk yiknɨtanɨ jap kyemyjøtpy.

10 ’Jaꞌayɨ jamaaꞌtspɨ ñɨmimpy jøts jamyeech, jøts ja yikjaa̱ꞌ̱yꞌøøky jøts ja yikudɨgøy; øts, jaꞌ ø nnɨmimpy jøts

meets øy yikxon xpaa̱ṯtɨt ja kunuuꞌkxɨn ja jujkyꞌaj̱tɨn. 11 Jadeꞌen øts ɨdøꞌøn sam̱ ja jaa̱ꞌ̱y pøn øy borreekꞌejxp.
Ku døꞌøn ja øy tꞌixy ja byorreek, øy sa̱ tmɨwanjaty ja køꞌøm, nugo ku byorreek ja kyaꞌøøky. 12Pønɨ pøn mɨjuy
tump, jaꞌayɨ ku ja tꞌixy jøts ku ja myiñ ja awaꞌ̱aṉ̃ mɨyꞌuk, jøts ja japyɨ tnɨkeꞌeky ja byorreek jøts kyaknɨ,
kumɨ kaꞌap ja tyimyjaꞌajɨ midi ja jɨyujk ñɨꞌejxpɨꞌajtpy, jøts nɨkaꞌats ja tkøꞌømjaꞌajɨ. Xjats ja mɨyꞌuk tmaj̱tsnɨ
ja borreek, jøts ja jadiꞌiñɨ tyikꞌayøꞌøbyaky. 13 Jadeꞌenꞌampy jaꞌabɨ jaa̱ꞌ̱y kyeꞌeky kumɨ mɨjuy ja tyuñ, patyts ja
kaꞌap tkwentɨ ja borreek.

14-15 ’Øts ɨdøꞌøn øy jɨyujkꞌejxpɨꞌaj̱tp. Sam̱ øts ja Dios Teety xnɨjaw̱ɨn jøts waꞌ̱aṯs øts ja nnɨjaw̱ɨ; nayɨdeꞌents
øts ɨdøꞌøn ja njaa̱ꞌ̱y waꞌ̱aṯs nnɨjaw̱ɨ, jøts øts ja nayɨdeꞌen waꞌ̱aṯs xnɨjaꞌ̱wɨmɨyɨdɨ. Øts yø nguwanjaṯɨp. 16 Jøts
jap øts ja borreek abiky njaa̱ḵmøødɨ midi kajapꞌaj̱tp ya̱ kemyjøøjty; nyikmeꞌempts øts jaa ja nayɨdeꞌen. Jøts
xmɨmadoꞌodɨp øts jaꞌ, jøts tuꞌugyɨ ja ñɨꞌejxpɨ yjagyajpnɨyɨt.

17 ’Jaꞌagøjxp øts ja Dios Teety xtsøky kuts nguꞌoogɨdɨt yøꞌødɨ, jujkpyøkpts øts jadɨgojk. 18 Nɨpøn ø
mɨbaa̱ṯ xkayikꞌøøky, køꞌøm øts ja nnajtsjaw̱ɨt jøts ø nnagyøyaḵɨt ngøꞌømdsojkɨngøjxp. Tɨyꞌaj̱tɨngøjxpts øts
nnagyøyaḵɨyɨt, jøts nay tɨyꞌaj̱tɨngøjxpts øts njujkpyøkt jadɨgojk. Tøxɨ øts ja Dios Teety jadeꞌen xꞌaneꞌemy.

19Xjats ku ja israelɨt jaa̱ꞌ̱y jadeꞌen ojts tmadowdɨ ja kajpxy ja ayuujk, jøts køꞌømyɨ ñawyaṉwaꞌ̱kxkojmɨyɨdɨ.
20May ja jamdɨ pøn waṉdɨp:

―¿Tiku yø xtsaamyøjpɨktaꞌ̱aḵtɨ, pø mɨkuꞌts yø tø tyatøkɨyɨ, pø lokɨ jaj̱tpts yøꞌ?
21 Jøts wyenkpɨ wyam̱ɨdɨ:
―Kaꞌap jeexyɨp pøn jadeꞌen kyajpxy, ku jeexyɨp pøn ja mɨkuꞌ tø tyatøkɨyɨ. ¿Ti ma̱ ja mɨkuꞌ tø

tꞌukyikwɨnꞌejxwaꞌkxy ja wɨnap̱ jaa̱ꞌ̱y?
Ku ja israelɨt jaa̱ꞌ̱y ojts twɨndsowdɨ ja Jesús

22Yuꞌaa̱ṯs nepꞌaa̱ṯs ɨdøꞌønwyɨnaty pyatpy, jamts ɨdøꞌøn Jerusalén ja xøøwwyɨnaty tyuñɨ, ku ja yikjaꞌ̱myech
yikxøduñ ja tsap̱tøjk. 23 Jøts ɨdøꞌøn ja nwɨndsønꞌaj̱tɨm Jesús jap wyɨnaty wyɨdity tsap̱tøjkjøtpy, ma̱ ja
tøjkꞌaa̱w̱ jap midi yiktejp Salomón ja Tyøjkwɨmboꞌkx. 24 Jøts ja israelɨt jaa̱ꞌ̱y ja ojts ñawyaꞌ̱kꞌawɨdityɨyɨ, jøts
ja yiknɨmaa̱y̱:

―¿Ejtp øøts ɨdøꞌøn jadeꞌen xyikꞌetwaꞌ̱aṉ̃ maapy taj̱p? Pønɨmets tam ɨdøꞌøn janch Cristomidi Dios tkajxp,
ɨxyam̱yɨts øøts xtyimdyukmadoꞌot.

25 Jøts ja nwɨndsønꞌaj̱tɨm Jesús ja tꞌadsøøy:
―Tø mee njadukmadøy, jøts meets ja kaꞌ xmɨbiky. Tukɨꞌɨyɨ ti jaty ø ndumpy, ti jaty ø xanɨgutujkꞌaj̱tp ja

Dios Teety, yøꞌøts ja waꞌ̱aṯs tyimyjayiknɨgaxøꞌkp; 26meets, kaꞌ meets xjanchjaw̱ɨ, kumɨ kaꞌ mee mnayjaꞌajɨ
midi ø njaꞌajtpy, sam̱ aa̱m̱yɨ tø nnøjmɨdɨ. 27 Jadeꞌen øts ja njaꞌ xyukmadøy sam̱ ja borreek ja ñɨꞌejxpɨ
tyukmadøyɨn, jøts waꞌ̱aṯs øts ja nnɨjaw̱ɨdɨ. Xpaduujnɨdɨpts øts njaꞌ jaꞌadɨ. 28Øts ja nmøødyɨp ja kunuuꞌkxy
jujkyꞌaj̱tɨn midi xemɨkøjxp, jøts nɨjuunɨ nøjkx kyawɨndɨgøydɨ, jøts nɨpøn øts ja xkapøjkxɨt ku øts ja
ngøjøꞌømɨtꞌaṯtɨ. 29 Ja Dios Teety øts ja xagødøjkɨp, jaꞌ tuꞌuk møj, kaꞌ pøn jadeꞌen, pønts ja mɨbaa̱ṯ uk kønax̱ɨp
jøts ja yikpøjkxɨt. 30Øts møøt Dios Teety tuꞌugyɨ øøts.

31Wɨnets ja israelɨt jaa̱ꞌ̱y jadɨgojk tkonjøꞌøktøø ja tsaa̱,̱ jøts ja ttakaꞌ̱aṯswaꞌ̱aṉdɨ. 32Xjats ja nwɨndsønꞌaj̱tɨm
Jesús ja tnɨmaa̱y̱:

―Tø mee kawɨnaa̱ḵ ojk ja mwɨngujky nduujnɨ ja ødyuꞌunɨn Dios Teety myøkꞌaj̱tɨngøjxp. ¿Jaꞌats meets
yam̱ xagubatwam̱p ku meets yam̱ xkaꞌ̱aṯswaꞌ̱aṉ̃?

33Wɨnets ja israelɨt jaa̱ꞌ̱y yꞌadsoodøø, jøts ja nwɨndsønꞌaj̱tɨm yiknɨmaa̱y̱:
―Kidi jaꞌajɨp mets yam̱ myiktagugaꞌ̱aḏsɨwyam̱p, ku mets ja ødyuꞌunɨn tø xjadyimyjabɨktaꞌ̱aḵy, pø jaꞌaxɨ

yam̱myiktagubatwam̱pku jaDios kajaa xtyimyɨgaj̱pxɨgøy. Pønugo jaa̱ꞌ̱yxɨmets, jøts jadeꞌenmnabyɨktaꞌ̱ag̱yɨ
sam̱ Dios.

34 Jøts ja nwɨndsønꞌaj̱tɨm Jesús tnɨmaa̱y̱:
―Jadeꞌen meets ja mgutujk jap yjaꞌ̱ay̱ɨ jøts ku Dios yɨdeꞌen wyaa̱ṉ̃: “mDios meets.” 35 Janch yiknɨjaꞌ̱wɨp

jøts ku Dios kyajpxy jap yɨdeꞌen wyaꞌ̱aṉ̃, kaꞌap ja pøn tkagupiky; jaꞌ ja Dios ojts diostijy ja jaa̱ꞌ̱y pøn ja ojts
tyiknaxy ja kyajpxy ja myadyaꞌ̱aḵy. 36 Jøts kuts øts Dios tø xwɨwich abiky, jøts øts ja ya̱ tø xkexy nax̱wiiñ,
¿sudsots meets jadeꞌen mwaꞌ̱aṉ̃ jøts ku øts ja tø nmɨgaj̱pxɨgøy, ku tø nwaꞌ̱aṉ̃ jøts ku ø nDios Uꞌngɨ? 37Pønɨ
kaꞌ øts jaꞌ nduñmidi ja Dios Teety tyumpy, kidits mee xjanchjaw̱ɨ. 38Kuts øts ja nduñ, øymee xjagajanchjaw̱ɨ
janchjaꞌ̱wɨdɨk øts ja ndunk, jøts jadeꞌen xnɨjaw̱ɨdɨt jøts ku øts ja Dios Teety xmøøtꞌity, jøts øts ja nayɨdeꞌen
nmøøtꞌejtmɨ.

39Wɨnets ja jadɨgojk tjadyimyjatsumwaṉdøø, kajkts ja nwɨndsønꞌaj̱tɨm Jesús.
40 Jøts ja ojts wyɨmbejtnɨmɨ ñøjkxnɨmɨ jam xøøbɨdsimyꞌampy, ma̱ ja møj nøø midi yiktejp Jordán, jøts ja

jam tyaa̱ṉ̃ ma̱ ja Juan yꞌijty yiknøbety. 41 Janch namay ja jaa̱ꞌ̱y ja ojts tꞌatsꞌejxtɨ jam, jøts ja wyaꞌ̱aṉdɨ:
―Tyimdyɨy tyimyjanch tam ɨdøꞌøn, øy ɨdøꞌøn ja Juan Bautista ojts tkatuñ ja mɨlag̱rɨꞌaj̱tɨn, kaꞌpxts ja

yꞌayuujk pyɨdsimy sa̱ tnɨmadyaa̱j̱ky yaꞌ̱aṯpɨ jaa̱ꞌ̱y.
42 Jøts jaꞌabɨ etjotp janch namay ja jaa̱ꞌ̱y ojts tmɨbøktɨ ja nwɨndsønꞌaj̱tɨm Jesús.

11
Ku ja Lázaro yꞌøꞌjky

1 Ja døꞌøn tuꞌuk ja jaa̱ꞌ̱y, yaa̱ꞌ̱dyøjk, midi pøjkɨp. Lázaro ja xyøøw, jam ja Betania kyugaj̱pɨ, nay jam ma̱
ja María jøts ja yꞌuch Marta jam kyugaj̱pɨdɨ. 2Yø María døꞌøn jaꞌ pøn yø Lázaro chøꞌøjɨp, ja pamaa̱ꞌ̱y, jaꞌats

ɨdøꞌønojts ja aceite paꞌ̱aḵxuuꞌkpɨ tpɨktaa̱j̱kxɨyɨ ja nwɨndsønꞌaj̱tɨm Jesús tyeky, jøts jawyaa̱y̱ ja ojts ttuktatɨꞌɨch
jadɨgojk. 3 Jaꞌats ɨdøꞌøn møøt ja yꞌuch tkajpxy ñɨgajxɨdøø ja nwɨndsønꞌaj̱tɨm Jesús:

―Wɨndsønꞌaj̱tɨm, janch pøjkɨp ja mmɨguꞌuk.
4Xjats ku ja nwɨndsønꞌaj̱tɨm Jesús ja jadeꞌen tmadøøy, wɨnets ja wyaa̱ṉ̃:
―Kaꞌap yø paꞌ̱am̱ myajadaꞌ̱aḵt jøts ja tyimyikꞌookt; jadeꞌenꞌampy ɨdøꞌøn ja jadeꞌen yjaty jøts ja Dios

myøkꞌaj̱tɨn wyɨngaxøꞌøkt, jøts yøꞌøbɨ paꞌ̱am̱gøjxp yiktukꞌejxtɨt ja jaa̱ꞌ̱y jøts ku ja Dios Uꞌnk nayɨdeꞌen
tmøøtꞌaty ja møkꞌaj̱tɨn.

5 Øy ja nwɨndsønꞌaj̱tɨm Jesús tjanchjabaꞌayøy ja jaa̱ꞌ̱dyɨ, ja Marta, ja María, jøts ja Lázaro, 6 ku ja
yiktukmadøøy jøts ku ja Lázaro pøjknɨyɨ, jøts ja jam majtsk xøøw yjaa̱ḵtyimdyaꞌ̱aṉɨyɨɨꞌñ ma̱ døꞌøn ja jam
wyɨnaty. 7Wɨnetnɨmts ja tnɨmaa̱y̱ ja pyabøjkpɨtøjk:

―Wan jam tjaa̱ꞌ̱myɨndɨ jadɨgojk jam Judeɨt nax̱jotp.
8 Jøts ja pyabøjkpɨtøjk ja ñɨmaa̱j̱yɨyøø:
―Wɨndsøn, pø jamts ja israelɨt jaa̱ꞌ̱y jawaanɨ mgakaꞌ̱aṯsꞌoꞌjkøø; ¿jøts nay jam mnøjkxwaꞌ̱aṉ̃ jadɨgojk?
9 Jøts ja nwɨndsønꞌaj̱tɨm Jesús wyaa̱ṉ̃:
―Kaꞌ pøn sa̱ xuꞌunt ku kaꞌ kyaꞌpxñɨm. Nɨti tsøꞌøgɨ ngamøøtꞌaty sam̱ nwɨdejtɨn xɨnaxy, awaꞌ̱aṯs ja nøøꞌ

ja tuuꞌ jaꞌ ku tyukꞌejxpaa̱ṯy ja yaꞌ̱ɨt nax̱wiiꞌñɨt jaj̱; 10 kuts ja kootsꞌaj̱tɨn yjaꞌ̱aṯy, janchjøptsøꞌøgɨ jøpjaw̱ɨ
nwɨdejtɨnt, pø ja jaj̱xɨ xkaꞌejtxaꞌam.

11 Jøts ja nwɨndsønꞌaj̱tɨm Jesús wyaa̱ṉ̃:
―Maa̱ṉɨp ja nmɨguꞌuk Lázaro; nꞌatsyuxpts øts ɨnet jaꞌ.
12Wɨnets ja pyabøjkpɨtøjk ja ñɨmaa̱j̱yɨyøø:
―Wɨndsønꞌaj̱tɨm, pønɨ tø tam ɨdøꞌøn ja myaꞌooꞌknɨ, pø møkpøkwaṉɨp ɨdøꞌøn jaꞌ.
13Jadeꞌenꞌampyts ja nwɨndsønꞌaj̱tɨm Jesús ja tijy, jøts ku ja Lázarowyɨnaty tø yꞌooꞌknɨ, jøts ja pyabøjkpɨtøjk

jadeꞌen ja wyaꞌ̱aṉdɨ, jadeꞌen ja tijy wyaꞌ̱aṉ̃ jøts ku ja nugo myaꞌ̱ay̱. 14Xjats ja ojts waꞌ̱aṯs tyukmadøyɨdɨ ja
nwɨndsønꞌaj̱tɨm Jesús:

―Tø ja Lázaro yꞌooꞌknɨ. 15Neꞌegɨ xondaḵp øts jadeꞌen jøts ku ø tø ngajamꞌaty, tyimyꞌøyꞌaj̱tp neꞌegɨ jadeꞌen
jøts mee xjanchjaw̱ɨt. Wants tjaa̱ꞌ̱myɨndɨ jøts nꞌatsꞌejxɨnt.

16Wɨnets ja Tomás, pøn yiktejp xeeñꞌuꞌnk, jaꞌats tnɨmaa̱y̱ ja myɨbabøjkpɨtøjk:
―Wan adøm nayɨdeꞌen tjaa̱ꞌ̱myɨndɨ, jøts yø nmøøtꞌooꞌkɨnt.
Ja Jesús tyukꞌawɨmbejtɨp ja jaa̱ꞌ̱y ja jujkyꞌaj̱tɨn jøts jaꞌ jujkyꞌaj̱tɨnꞌaj̱tp køꞌøm

17 Jøts ku ja nwɨndsønꞌaj̱tɨm Jesús jam yjaꞌ̱jty, jøts ja tpaa̱j̱ty ja Lázaro, jøts ku ja wyɨnaty myaktax̱k xøøwɨp
tø ñaj̱xøjkɨñɨ. 18Wɨngon ja Betaniɨt kaj̱p tyañ ma̱ ja Jerusalén jam, majtsk kilometro jagujkpɨn ja yjagamɨ.
19 Jøts namay ja israelɨt jaa̱ꞌ̱y jam wyɨnaty tø yꞌatstøjkꞌayøꞌødyɨ ma̱ ja Marta jam møøt ja María, jøts ja
tkaj̱pxjotꞌamøjkɨdɨ jaꞌagøjxp ku ja myɨguꞌuk ja wyɨnaty tø yꞌooknɨ. 20Xjats ku ja Marta tnɨmadøøy jøts ku
ja nwɨndsønꞌaj̱tɨm Jesús jam wyɨnaty yjaꞌ̱aṯwaꞌ̱aṉ̃, wɨnets ja chøꞌjñ jøts ja tjøpkubaj̱tɨyɨɨꞌñ; jøts ja María jap
ja tyøjkjøtpy tyaa̱ṉ̃. 21 Jøts ja Marta tnɨmaa̱y̱ ja nwɨndsønꞌaj̱tɨm Jesús:

―Wɨndsønꞌaj̱tɨm, kuk jeexyɨp tø myaꞌ̱aty, kaꞌabɨk øts jeexyɨp ja nmɨguꞌuk tø yꞌøøky. 22 Jadeꞌents ø nnɨjaw̱ɨ
jøts ku mets ja Dios Teety mmoꞌojɨt pønɨ ti mets ja mꞌamɨdøøpy.

23Wɨnets ja nwɨndsønꞌaj̱tɨm Jesús ja ojts ñɨɨꞌmxyɨ:
―Jujkyꞌaṯp ja mmɨguꞌuk jadɨgojk.
24Xjats ja Marta wyaa̱ṉ̃, jøts ja tnɨmaa̱y̱:
―Janch jadeꞌen, nnɨjaꞌ̱wɨp øts jøts ku ja jadɨgojk tꞌawɨmbetɨt ja jujkyꞌaj̱tɨn, ku ja pyɨdsøꞌømt jadɨgojk ma̱

ooꞌkpɨ, jaanɨmts jaꞌabɨ xøøwnɨm ku Dios tyikaꞌ̱pxt.
25Wɨnets ja nwɨndsønꞌaj̱tɨm Jesús ja tnɨmaa̱y̱:
―Øts ɨdøꞌøn jaꞌ pøn ttukꞌawɨmbejtɨp ja jaa̱ꞌ̱y ja jujkyꞌaj̱tɨn, jøts øts jujkyꞌaj̱tɨnꞌaj̱tp køꞌøm. Pønɨ pøn

ø xjanchjaꞌ̱wɨp, øy ja yjaꞌøøky, jujkyꞌaj̱t kunax̱pts ja ejtp. 26 Jøts pønɨ pøn ja jaa̱ḵjujkyꞌaj̱ttɨp jøts pønɨ
xjanchjaꞌ̱wɨdɨp øts, kaꞌats ja yꞌanmɨjaꞌ̱wɨn nøjkx wyɨndɨgøy. ¿Mjanchjaꞌ̱wɨdɨp?

27 Jøts ja tnɨmaa̱y̱:
―Wɨndsønꞌaj̱tɨm, njanchjaꞌ̱wɨp øts. Ndyimyjanchjaꞌ̱wɨp øts kumemCristo, ja Dios Uꞌnk, midiꞌiyɨp ɨdøꞌøn

yꞌity ya̱ nax̱wiiñ menwam̱p.
Ku ja Jesús ojts twɨnyaꞌ̱ax̱y ja Lázaro ku tø yꞌøøky

28Xjats ku ja Marta jadeꞌen yꞌukwaa̱ṉ̃, wɨnets ja ojts tꞌatsyaj̱xɨ ja chøꞌ María, jøts ja ojts amaaꞌtsk tnøjmɨ:
―Ɨxa ja wɨndsøn ya,̱ jøts ɨxap mwaa̱ḏsøyɨ.
29 Jaꞌayɨ ja jadeꞌen tmadøøy, jøts ja María jatyɨ pyɨdɨꞌjky jøts ja ojts tꞌatsꞌixy ja nwɨndsønꞌaj̱tɨm Jesús.

30Kaꞌanɨm ja nwɨndsønꞌaj̱tɨm Jesús wyɨnaty kyaj̱ptøkɨ; nay ɨxjamnɨm ja wyɨnaty ma̱ ja Marta ja møøt tø
ñabyaa̱ḏyɨ. 31 Jøts ku ja tꞌejxtøø ku ja María pyɨdɨꞌjky ku ja wyɨnaty putyɨ tø pyɨdsimy, jøts ja israelɨt jaa̱ꞌ̱dyɨ
midi jam wyɨnaty tøjkjotp tkaj̱pxjotꞌamøkɨdɨp ja kuꞌoogɨ, xjats ja tpadsoꞌondøø, jadeꞌen ja wyɨnmaydɨ jam
ja tijy yax̱pɨ ñijkxy ma̱ ja ooꞌkpɨ jam wyɨnaty tø ñax̱økɨ.

32Wɨnets ja María, ku ja yjaꞌ̱jty ma̱ ja nwɨndsønꞌaj̱tɨm Jesús jam wyɨnaty, jøts ja ojts ñagyuxendyaꞌ̱ag̱yɨ
nwɨndsønꞌaj̱tɨm tyekyjøꞌm, jøts ja tnɨmaa̱y̱:

―Wɨndsønꞌaj̱tɨm, kuk jeexyɨp tø myaꞌ̱aty kaꞌ øts jeexyɨp ja nmɨguꞌuk tø yꞌøøky.
33 Xjats ku ja nwɨndsønꞌaj̱tɨm Jesús ojts tꞌixy jøts ku yaꞌ̱ax̱y ja María jøts ja israelɨt jaa̱ꞌ̱y nayɨdeꞌendɨ

midi ja María jam wyɨnaty tø pyadsøøñɨyɨ, wɨnets ja nwɨndsønꞌaj̱tɨm ja jotmay ojts pyaa̱ḏyɨyɨ jøts ja ojts
tyimchaachjaw̱ɨ. 34Wɨnets ja tyiktɨɨy:

―¿Ma̱ tø xyiknax̱økɨdɨ?
Jøts ja yiknɨmaa̱y̱:
―Wɨndsønꞌaj̱tɨm, men xꞌatsꞌixy.
35Xjats ja nwɨndsønꞌaj̱tɨm Jesús yjanchyaj̱xy. 36 Jøts ja israelɨt jaa̱ꞌ̱y wɨnet wyaṉdøø:
―Ejxtɨ yjantyimchøjkpy tam yø tø yꞌity.
37 Jøts ja jadeꞌen wɨnaa̱g̱ɨn wyaṉdøø:
―Pø yøꞌøxɨ ja wɨnap̱ jaa̱ꞌ̱y tø tyikwɨnꞌejxwaꞌkxy, ¿sudso yø nɨwɨneꞌenɨn sa̱ tø tkatuñ ja Lázaro jøts ja

jeexyɨp tø kyaꞌøøky?
Ku ja Lázaro yjujkpyiky jadɨgojk

38 Jøts ja nwɨndsønꞌaj̱tɨm Jesús ojts ja jotmay jadɨgojk tyatøkɨyɨ, jøts ja ñɨjkxy ma̱ ja ooꞌkpɨ jam wyɨnaty
tø ñax̱økɨ. Tøjkꞌaa̱w̱ɨn ja tsaa̱̱ jam, jøts nayɨ tsaa̱̱ ja tø yjaa̱ḵtyimyiktaꞌagɨꞌɨy. 39 Jøts ja nwɨndsønꞌaj̱tɨm Jesús
wyaa̱ṉ̃:

―Jɨgøꞌødɨ yø tsaa̱.̱
Wɨnets ja Marta, midi ja ooꞌkpɨ yꞌuchɨp, jaꞌats ja ojts ñɨɨꞌmxyɨ:
―Wɨndsønꞌaj̱tɨm, pø janchxuuꞌknɨp ɨnet yøꞌ, pø myaktax̱k xøøwɨpts yø yꞌooꞌknɨ.
40 Jøts ja nwɨndsønꞌaj̱tɨm Jesús ñɨmaa̱j̱yøø:
―¿Ti kidi ø tø nnɨgajpxy jøts pønɨ ku xjanchjaw̱ɨ, wɨnets xꞌejxɨt ja Dios myøkꞌaj̱tɨn?
41Wɨnets ja tjɨgɨɨdyɨ ja tsaa̱.̱ Jøts ja nwɨndsønꞌaj̱tɨm Jesús jam tsaj̱pwemp ojts pyatꞌixy, jøts ja wyaa̱ṉ̃:
―Dios Teety, dioskujuyɨp ku øts ja nꞌayuujk tø xmadojɨyɨ. 42 Nnɨjaꞌ̱wɨp øts jøts ku mets ejtp ja njaꞌ

xmadojɨyɨ, jøts jaꞌ øts jadeꞌen xyikwam̱p jøts yø jaa̱ꞌ̱y ja øyꞌaj̱tɨn tpaa̱ṯtɨt pøn jaty ɨxaadɨ, jøts tjanchjaw̱ɨdɨt
jøts ku mets xkexy.

43Xjats ku ja jadeꞌen wyaṉꞌabaj̱tɨyɨɨꞌñ, jøts ja møk wyaa̱ṉ̃:
―¡Lázaro, pɨdsøm jap!
44 Jøts ja ooꞌkpɨ pyɨdsɨɨmy køpity pakpity, jøts ja wyeen yꞌaa̱w̱ twɨnwetsꞌaty ja wet. Wɨnets ja nwɨnd-

sønꞌaj̱tɨm tnɨmaa̱y̱ ja jaa̱ꞌ̱dyɨ:
―Køkajtɨ pakajtɨ jøts xmajtstuꞌuttɨt, wan tnijkxy.
Ku ja ja̱a̱ꞌy tkajpxyꞌa̱jttøø jøts yikma̱tst ja Jesús

45 Jaꞌagøjxpts ja israelɨt jaa̱ꞌ̱y namay tjanchjaꞌ̱wɨdøø ja nwɨndsønꞌaj̱tɨm Jesús midi ja María jam wyɨnaty
myøøt, jøts jaꞌ ojts tꞌejxtɨ ku ja nwɨndsønꞌaj̱tɨm Jesús jadeꞌen ttuuñ. 46Wɨnaa̱g̱ɨn tnɨnøjkxtøø jøts ja ojts
tꞌatsꞌejxtɨ ja fariseotøjk, jøts ja ojts ttamɨmadyaꞌ̱aḵtɨ sa̱ ja nwɨndsønꞌaj̱tɨm Jesúswyɨnaty tø yꞌadɨꞌɨch. 47Wɨnets
ja fariseotøjk jøts ja teetywɨndsøndøjk møøt ñamyujkɨdɨ ja kutujk adsɨnaabyɨdɨ, jøts ja ojts ñømdɨ:

―¿Sudso ndaa̱ḇyaj̱tɨndɨt? Janch kawɨneꞌen yø jaa̱ꞌ̱y mɨlag̱rɨꞌaj̱tɨn tjantyunɨ jøts ja ejxaꞌ̱aṉ tpɨktaꞌ̱aḵy. 48Ku
yø jadeꞌeñɨ nꞌɨxmaj̱tsɨndɨt, janch nɨdukɨꞌɨyɨ jaa̱ꞌ̱y yø yjanchjaꞌ̱wɨnɨyɨt, jøts ja romɨt kudunktøjkmyenɨdɨt, jøts
ja tyikudɨgøøñɨdɨt adøm yø ndsap̱tøjk jøts adøm yø ngaj̱p.

49Nay jaꞌabɨ jaa̱ꞌ̱y txøøwꞌaj̱tp Caifás, pøn wyɨnaty teetywɨndsønꞌaj̱tp jaꞌabɨ jumøjt, jaꞌats ja ojts ñɨɨꞌmyxɨdɨ:
―Mguidyimñɨjaꞌ̱wɨp mee ti, 50 nɨ xkanɨjaw̱ɨdɨ kudam adøm njayikꞌødyunwaꞌ̱aṉ̃ɨndɨ ku tuꞌugyɨ ja jaa̱ꞌ̱y

tkuꞌoogɨt ja ñaa̱j̱x ja kyaj̱p, jøts kidi tukɨꞌɨyɨ kyudɨgøøgyøxt wɨneꞌen ja naa̱j̱x ja kaj̱p.
51Kidi kyøꞌømwɨnmaa̱ꞌ̱ñɨpts ja Caifás yiktumpy ku ja jadeꞌen wyaꞌ̱aṉ̃: jadeꞌenꞌampy ɨdøꞌøn jaꞌ, kumɨ jaꞌ

wyɨnaty teetywɨndsønꞌaj̱tp jaꞌabɨ jumøjt, xjats ja Dios ja ojts yikwaꞌ̱aṉ̃ɨ jøts ku ja nwɨndsønꞌaj̱tɨm Jesús
yꞌookt tkudanɨt ja israelɨt kaj̱p ja israelɨt naa̱j̱x; 52 jøts kidi tyimy ja kaj̱p tyimy ja naa̱j̱x, jaꞌayɨp nayɨdeꞌen
jøts ja nɨdukɨꞌɨyɨ ja Dios yꞌuꞌnk yꞌunaꞌ̱jk tyikyøꞌømyukwaṉgøjxɨ pøn wyɨnaty tø yøꞌøwyaꞌ̱kxnɨdɨ. 53Wɨnet ets
ja israelɨt kudunktøjk tnɨwɨnmaa̱ꞌ̱yɨdøø jøts ja nwɨndsønꞌaj̱tɨm Jesús tyimyꞌookt.

54 Jaꞌagøjxp ja nwɨndsønꞌaj̱tɨm yꞌijty kaꞌ nugo ajaw̱ɨ yꞌukwɨdejtnɨ jam may israelɨt jaa̱ꞌ̱yjotp, ojts ja jam
choꞌonɨ Judeɨt etjotp, jøts ja ojts ñijkxy ma̱ jam wɨngon ja abaḵ et midi nugo tsayjoojt. Jam ja ñijkxy ma̱ ja
kaj̱p txøøwɨ Efraín, jamts ja ojts tmøøtsøønɨ ja pyabøjkpɨtøjk.

55 Tyimdyøts jøts tpaṯnɨt ja pas̱kɨ xøøw midi ja israelɨt jaa̱ꞌ̱y tyundɨp, jøts ɨdøꞌøn ja mayjaa̱ꞌ̱y yjanty-
imñøjkxtɨ Jerusalén, jøts ja jam ttunwaꞌ̱aṉdɨ tpadunwaꞌ̱aṉdɨ ja kostrumbrɨ, jøts pyøky ja wyaꞌ̱aṯstɨt ku
kaꞌanɨm ja pas̱kɨ xøøw tpaa̱ṯy. 56 Jøts ja nwɨndsønꞌaj̱tɨm Jesús jam yjanchyikꞌɨxaꞌ̱ay̱ ku ja jap tsap̱tøjkjøtptyɨ,
jøts ja xem yam̱ ñawyaꞌ̱aṉ̃ɨdɨ:

―¿Sa̱ mee mꞌukwaꞌ̱aṉ̃? ¿Meꞌemp ja yjaw̱ɨ xøbaṯpɨ uk kaꞌ?
57 Jøts ja fariseotøjk, jøts ja teetywɨndsøndøjk, tø ja wyɨnaty tnɨꞌanaꞌamdɨ jøts ku pøn tꞌext tnɨjaw̱ɨt ja

nwɨndsønꞌaj̱tɨm Jesús jøts ja jatyɨ tnɨgaj̱pxt, wɨnets ja nwɨndsønꞌaj̱tɨm Jesús yikmaṯst jøts ja yiktsuꞌumt.
12

Ku ja Jesús ojts yiktaguja̱a̱xy ja pa̱ꞌa̱kxuuꞌkpɨ
1Xjats ku wyɨnaty ja pas̱kɨ xøøw tkapaa̱ṯynɨm jadudujk xøøw, wɨnets ja nwɨndsønꞌaj̱tɨm Jesús ojts ñijkxy

jam Betania ma̱ kyugaj̱pɨ ja Lázaro, pøn ja wyɨnaty tø tyikjujkpyiky jadɨgojk. 2 Jamts ja aꞌux yꞌøyɨyɨɨꞌñ
jøts ja nwɨndsønꞌaj̱tɨm Jesús ja yiktawɨndsøꞌøgɨ; ja Marta ja jam ojts wyɨngɨꞌɨyɨ, jøts ja Lázaro ja tmøøtkay
møøt pøn jaty jamdɨ. 3Wɨnets ja María tyikmiiñ kujkwaꞌkxy lyitrɨn ja aceite midi paꞌ̱aḵxuuꞌkp, jøts janch
tsowɨ jaꞌ, jaꞌats ja ojts ttajaꞌ̱jxɨyɨ ja nwɨndsønꞌaj̱tɨm Jesús tyeky, jøts ja ñayjawyaa̱y̱ɨ ttuktatɨɨjch. Amuum ja
tøjkjoojt pyaꞌ̱aḵxuuꞌkpøjkɨjxy. 4Jøts ja Judas Iscariote, midi ja Simónmyaj̱nkɨp, midi ja nwɨndsønꞌaj̱tɨm Jesús
pyabøjkpɨꞌajtpy, jøts midi ja wyɨnaty køyaḵwaj̱nɨp, jaꞌats jadeꞌen waa̱ṉ:

5―¿Tiku yø paꞌ̱aḵxuuꞌkpɨ neꞌegɨ tø kyayiktøøky? Tɨgøøk magøꞌpxy denariɨn jeexyɨp tsowꞌaty, jøts ayoobɨ

jaa̱ꞌ̱y ja jeexyɨp yiktabudøkɨ.
6Kajaꞌagøjxpɨp ja Judas jadeꞌen wyaꞌ̱aṉ̃ ku ja tpaꞌayøy ja ayoobɨ jaa̱ꞌ̱y, pø ja meeñxɨ ja neꞌegɨ pyaꞌayøøpy.

Ja wɨnmaa̱ꞌ̱ñ ja yikyøꞌøpy ku ja myeech, jøts kumɨ jam ja wyɨnaty tkøjøꞌømꞌaty ja meeñꞌabøjkꞌɨɨꞌñ midiꞌibɨ
ja myɨbabøjkpɨtøjk myøøtꞌaj̱ttɨp, jøts ja amaaꞌtsk tyukpiky tyukøñ ja meeñ midi yikꞌejttɨp. 7 Jøts ja
nwɨndsønꞌaj̱tɨm Jesús tnɨmaa̱y̱:

―Majtstuꞌut, jaꞌ yø ɨxa tø tpɨktaꞌ̱aḵy midi tump ku ø nnax̱øjkɨñɨt. 8 Jaꞌaṯpyɨm ayoobɨ jaa̱ꞌ̱y, øy juunɨ jaty
xmayꞌaṯtɨt xpudøkɨdɨt; jøts øts, kaꞌ meets ja xumɨwɨnꞌejxkunax̱t.

Ku ja Lázaro yikajpxyꞌaty ku tyikꞌookwa̱ꞌa̱ndɨ
9 Jøts ja israelɨt jaa̱ꞌ̱y may tnɨmadowdɨ ku ja nwɨndsønꞌaj̱tɨm Jesús jam wyɨnaty Betania, jøts ja ojts

tnɨnøjkxtɨ, kidi ja nwɨndsønꞌaj̱tɨm Jesús nadyuꞌuk yikꞌejxwam̱p, nayɨdeꞌen ja tꞌejxwaꞌ̱aṉdɨ ja Lázaro pøn ja
nwɨndsønꞌaj̱tɨm Jesús wyɨnaty tø tyikjujkpyiky. 10Wɨnets ja teetywɨndsøndøjk tkajpxyꞌaj̱ttɨ jøts ja nayɨdeꞌen
tyimyikꞌooktɨt ja Lázaro, 11kumɨ jaꞌ ñamyayɨ ja pøky tjagyajp ku ja israelɨt jaa̱ꞌ̱y ñawyaꞌ̱kxyɨdɨ, jøts ja may
pyuwaj̱tsnɨyɨdɨ jøts ja tjanchjaꞌ̱wɨñɨdɨ ja nwɨndsønꞌaj̱tɨm Jesús.

Ku ja Jesús kya̱jptøjkɨyɨɨꞌñ jam Jerusalén
12Xjats ɨdøꞌøn ja jaa̱ꞌ̱dyɨ may ja jam wyɨnaty tø yjaꞌ̱aṯtɨ Jerusalén, jøts ja xyøbaa̱ṯwaꞌ̱aṉdɨ ku ja pas̱kɨ xøøw;

jøts ku kyɨmjabomꞌaj̱ty, jats ja ojts tnɨjaw̱ɨdɨ jøts ku ja nwɨndsønꞌaj̱tɨm Jesús jam wyɨnaty yjaꞌ̱aṯwaꞌ̱aṉ̃ jaꞌabɨ
kaj̱pkøjxp. 13 Wɨnets ja tɨɨxy ja ojts tpoottɨ, jøts ja ojts ttapaṯsowdɨ ja nwɨndsønꞌaj̱tɨm Jesús, yɨdeꞌen ja
wyaṉdøø:

―¡Møj Dios kyunuuꞌkxɨn! ¡Øy waꞌ̱aṯs yøꞌ midi ɨxyam̱ Dios Teety kyejxpy, midi israelɨt jaa̱ꞌ̱y wyɨndsønɨp!
14 Jøts ja nwɨndsønꞌaj̱tɨm Jesús tpaa̱j̱ty tuꞌuk ja buur jøts ja ojts ttawaꞌatspety, tyimbyatpy ɨdøꞌøn jadeꞌen

sam̱ jap jaabyety nøkyijxpy:
15Meets Sión kaj̱pjotpɨt, kidi mjotmayꞌooktɨ;
ejx, pø ɨxats myiñ ja mwɨndsøn,
yikxon buuruꞌnk ttakuꞌxnɨ.

16Kaꞌap ja pyabøjkpɨtøjk ja jatyɨ tjaꞌ̱gyukɨdøø yøꞌøbɨ wɨnmaa̱ꞌ̱ñ, østɨ jaanɨm ku ja nwɨndsønꞌaj̱tɨm Jesús
wyɨnaty tø chaj̱pajtnɨ. Jaanɨmts yø tjaꞌ̱myajtstøø jøts kudamyø tnɨgajpxy ja nwɨndsønꞌaj̱tɨm ku ja jap jadeꞌen
yjaꞌ̱ay̱ɨ, jøts tyimyjadeꞌents ja wyɨnaty tø yjaty kyubety.

17 Jøts ja jaa̱ꞌ̱dyɨ midi ja nwɨndsønꞌaj̱tɨm Jesús jam wyɨnaty møøt, ku ja tyax̱pɨdsɨɨmy ja Lázaro jap ooꞌkpɨ
jutjøtpy, ku ja wyɨnaty tø tyikjujkpyiky jadɨgojk, jaꞌats ɨdøꞌøn jam tnɨmadyaḵtɨp sa̱ jaty ti jaty ja wyɨnaty
tø tꞌejxtɨ. 18Patyts ɨdøꞌøn ja jaa̱ꞌ̱y ojts tpaṯsowdɨ ja nwɨndsønꞌaj̱tɨm Jesús, kumɨ tø ja wyɨnaty tnɨjaw̱ɨdɨ ja
mɨlag̱rɨꞌaj̱tɨn midi ja nwɨndsønꞌaj̱tɨm wyɨnaty tø ttuñ. 19Xjats ja fariseotøjk agøꞌømyɨ ñawyaj̱nɨdøø:

―Tøxɨ ɨxa xjaꞌejxtɨ sa̱ yø yjaw̱ɨ ñɨtyuꞌunɨnt. Ejxtɨ, ejx nɨdukɨꞌɨyɨ jaa̱ꞌ̱y pyanijkxyɨyɨ.
Ku ja griegɨt jaa̱ꞌ̱y tꞌejxwaꞌ̱aṉdɨ ja Jesús

20 Jøts ja jaa̱ꞌ̱dyɨ midi jam wyɨnaty tø ñøjkxtɨ xøbaṯpɨ Jerusalén, jam ja wɨnaa̱g̱ɨndɨ pøn griegɨt jaa̱ꞌ̱dyɨ.
21 Jaꞌats jam tnɨmendɨ ja Felipe pøn kugaj̱pɨp Betsaida jam Galileɨt etjotp, jøts ja ojts tnøjmɨdɨ møktaꞌ̱aḵy:

―Ja Jesús øø teety nꞌejxwampy.
22Xjats ja Felipe ojts tnɨnijkxy ja Andrés jøts ja ttukmadøøy; wɨnets ja namajtsk tnɨnøjkxtɨ ja nwɨnd-

sønꞌaj̱tɨm Jesús, jøts ja ojts ttukmadowdɨ. 23 Jøts ja nwɨndsønꞌaj̱tɨm Jesús ja ojts ñɨɨꞌmxyɨdɨ:
―Tø tpaa̱ṯy ku nxøgaꞌpxy ma̱ øts yikxon nyikwɨnjaw̱ɨt nyikwɨndsøꞌøgɨt, pø Dios Teety ø xkajx jøts ja

nax̱wiiꞌñɨt jaa̱ꞌ̱dyɨ ngudanaapy. 24Tɨy janch ø nwaꞌ̱aṉ̃ ku mee nnøjmɨ, jøts ku tuꞌuk ja ariinbaj̱k kyakaꞌ̱ay̱
nax̱jøtpy jadiꞌiñɨ ja ñaxy; pønɨ midiꞌits kaꞌ̱ap̱ nax̱jøtpy, neꞌegɨ may ja wyɨmbijty ku ja wyɨndɨgøy. 25Nayɨdeꞌen
ɨdøꞌøn meetsmɨ. Pøn kasaj̱atyɨm nayꞌejxɨp, pøn nabyaꞌayojɨp, kaꞌap ja mɨbaa̱ṯ ja nɨtsoꞌokꞌaj̱tɨn tpaa̱ṯy;
pønts kanabyaꞌayojɨp, wan tjaty sa̱ yjaty øts køjxp, jaꞌats ɨdøꞌøn tpaa̱ṯp ja nɨtsoꞌokꞌaj̱tɨn. 26 Pønɨ pøn øts
xpabøjkpɨꞌaṯwam̱p, wan ya̱ tmiñ jøts ø xmøøtwɨdettɨt xmøøtsøønɨdɨt. Yikajxaꞌ̱aḵpts ɨdøꞌøn jaꞌ jam Dios
wyɨngujkp.

Ku ja Jesús tnɨgajpxy ja yꞌoꞌjkɨn
27 ’Janch tø øts ɨxyam̱ ndyimyjotmaadyøkɨ; ¿jøts ti sa̱ ø nwaꞌ̱aṉt? ¿Ja ti ja ø nwaꞌ̱aṉt: “Dios Teety, kaꞌ øts

jadeꞌen xyikjaṯt xyikubatt sa̱ øts ɨxyam̱ njaṯwaꞌ̱aṉ̃ ngubatwaꞌ̱aṉ̃”? Pø kaꞌaxɨ øts jaꞌ tø nnɨmiñ jøts øts jadeꞌen
ngajaṯt. 28Metsts Dios Teety tuꞌugyɨ ja mjaꞌ majadaꞌ̱aḵp.

Wɨnets yikmadøøy ja ayuujk jøts ku jap yjaw̱ɨ tsaj̱pjøtpy wyaꞌ̱aṉ̃:
―Tø øts ja jadeꞌen nduñ, jøts ndunwampy øts ja jadeꞌen jadɨgojk.
29 Jøts ja jaa̱ꞌ̱y midi jam wyɨnaty amɨdoodujktɨp, yɨdeꞌen ja wyaꞌ̱aṉdɨ jøts ku ja yꞌanaawɨ midi jadeꞌen

wyɨnaty tø wyɨnaꞌ̱aṉ̃, jøts pømbɨ wam̱ɨdɨp:
―Ja aṉkɨlɨs yø tø myɨgajpxyɨ.
30Wɨnets ja ñɨmaa̱j̱yɨdɨ ja nwɨndsønꞌaj̱tɨm Jesús:
―Kaꞌ øts køjxpɨp yø ayuujk jadeꞌen tø yikmadøy, meets køjxp yø jadeꞌen wyaꞌ̱aṉ̃. 31 Ɨxyaṯs ɨdøꞌøn tø

tyimyjaꞌ̱aṯy ja xøøw ja jumøjt ku yaꞌ̱aṯpɨ nax̱wiiꞌñɨt jaa̱ꞌ̱y yiktɨɨdyuꞌundɨt, jøts ku nayɨdeꞌen yikpawopt ja
mɨkuꞌ midi ya̱ nax̱wiiñ tnɨgubaj̱kꞌaj̱tp ja kyaꞌøybɨ. 32 Jøts ku øts jam nøjkx nyikpɨktaꞌ̱aḵy jam kruskøjxp,
ñɨjaw̱ɨdɨp ja øy pøn jøts øts xjanchjaw̱ɨdɨt.

33 Jaꞌats ɨdøꞌøn ja jadeꞌen yjatijpy sudso ja wyɨnaty yꞌookwaꞌ̱aṉ̃. 34Xjats ja mayjaa̱ꞌ̱y ja yɨdeꞌen yꞌadsoojøø:

―Tø øø nnɨmadøy ku pøngapøn tkajpxy øøts ja ngutujk, jøts ku ja Cristo yjujkyꞌaṯt xemɨkøjxp. ¿Sudsots
me mwaꞌ̱aṉ̃ jøts ku mets myikpɨktaꞌ̱aḵt jam kruskøjxp? ¿Pøn ɨdøꞌøn jaꞌ midi tsooꞌmp tsaj̱pjøtpy, midi ja
nax̱wiiꞌñɨt jaa̱ꞌ̱y tkudanaapy?

35Wɨnets ja nwɨndsønꞌaj̱tɨm Jesús ja tnɨmaa̱y̱:
―Mjaa̱ḵujaj̱ɨdɨp mjaa̱ḵudøøꞌkxɨdɨp meets ja jaj̱, tyimdyøts jøts ja kyaꞌukꞌejtnɨt. Jaa̱ḵyiktundɨts ejx

yjaa̱ḵjaꞌatynɨm, jøts kidi kubeꞌets kugootsmjaṯtɨ; ja jaa̱ꞌ̱y pøn jadeꞌen jaj̱ttɨp, kaꞌap ja tnɨjaw̱ɨdɨ pø sa̱ ja yjaṯtɨt
kyubattɨt. 36 Janchjaꞌ̱wɨdɨk øts njaꞌ, pø øtsxɨ døꞌøn ñamyayɨ jadeꞌen sam̱ ja jaj̱, jøts jaa̱ḵtyimñayam̱nɨmts øts
xꞌejxtɨ xnɨjaw̱ɨdɨ jøts mee njaa̱ḵjaꞌbøkt.

Jaꞌayɨ ku ja nwɨndsønꞌaj̱tɨm Jesús ojts jadeꞌen yꞌukwaṉɨ, jøts ja choꞌonaa̱̱ jøts ja jadiꞌiñɨ yøꞌødyɨgøøñɨ.
Ya̱ꞌa̱t tnɨgaj̱pxp tigøjxp ja israelɨt jaa̱ꞌ̱y ojts tkajanchjaw̱ɨdɨ ja Jesús

37Øy ɨdøꞌøn ja nwɨndsønꞌaj̱tɨm Jesús wyɨnaty kawɨneꞌen tø tjatuñ jamɨlag̱rɨꞌaj̱tɨn jammayjaa̱ꞌ̱y wyɨngujkp,
jøts nɨ jadeꞌen ja kyayikjanchjaw̱ɨ. 38Ja ti jats ja jadeꞌen kyajaṯt sa̱ wyɨnaty tø wyaꞌ̱aṉ̃ ja Dios kyugajpxy Isaías,
ku ja yɨdeꞌen tjaadyaa̱ṉ̃:
Dios Teety, ¿pøn adøm ja ngajpxy ja nꞌayuujk tø xꞌukupøjkyaꞌam?
Øy ja Dios Teety ja myøkꞌaj̱tɨn tø tnaṉkyꞌijxyɨ, kaꞌap ja pøn tmøjpɨktaꞌ̱aḵy.
39 Jøts ɨdøꞌøn ja jadeꞌen kaꞌap tjanchjaw̱ɨdɨ, nayɨdeꞌents ja Isaías wyɨnaty tjaadyaa̱m̱ɨ:
40Dios ja jadeꞌen tuujnɨdɨp, jøts ja jadeꞌen wɨmbeets kugoots yikꞌityɨdɨ, jøts ja kaꞌ tkupøktɨ,
jøts ja wyeen ja tkadaꞌejxtɨt øy ja waꞌ̱aṯs tyimyjaꞌejxtɨ,
jøts ja nɨkaꞌ ja jaꞌ̱gyukɨn tjagyaptɨt,
jøts ja nɨkaꞌ ñabyøkjaw̱ɨyɨdɨt øy øts ja wɨneꞌen njayikpøkwyaꞌ̱aṯswaꞌ̱aṉdɨ.
41 Jadeꞌenꞌampy ja Isaías jadeꞌen wyaa̱ṉ̃, kumɨ tø ja wyɨnaty jekyɨp Dios Teety tyukꞌijxyɨ jøts ku jadeꞌen ja
Jesús ja yꞌøyꞌaj̱tɨn xukꞌejxɨnt, jøts ja ojts jadeꞌen patkɨꞌjyɨ tnɨgajpxy.

42 Jøts øy ɨdøꞌøn ja yjajadeꞌenɨ, may ja israelɨt jaa̱ꞌ̱y tjanchjaꞌ̱wɨdøø ja nwɨndsønꞌaj̱tɨm Jesús, østɨ
wɨndsøndøjk paa̱ṯ wɨnaa̱g̱ɨn tjanchjaꞌ̱wɨdøø; jaꞌayɨ ku ja pøn kaꞌ ttukmadowdɨ, jaꞌagøjxp ku ja ttsøꞌøgɨdɨ ja
fariseotøjk jøts ja kaꞌap tyukmajtstuꞌudɨt ja tyunk. 43Ja jaa̱ꞌ̱y yjaꞌ ja neꞌegɨ yikmøjtøjkɨdɨp, jøts kaꞌap Dios yjaꞌ.

Ja Jesús yꞌayuujk payøꞌøyɨyɨp ja jaa̱ꞌ̱y pyøky
44 Jøts ja nwɨndsønꞌaj̱tɨm Jesús møk wyaa̱ṉ̃:
―Jaꞌ pøn ø xjanchjaꞌ̱wɨp, kidi øtsɨp ja tuꞌugyɨ xjanchjaꞌ̱wɨp, nayɨdeꞌen ja ñamyayɨ tjanchjaw̱ɨ ja Dios Teety

midi ø xkajxp. 45 Jøts pøn øts ɨxa xꞌejxp xnɨjaꞌ̱wɨp, nayɨdeꞌents ja tꞌixy tnɨjaw̱ɨ pøn ø xkajxp. 46 Jøts ku øts
ñamyayɨ jadeꞌen sam̱ ja jaj̱, jaꞌ ø tø nnɨmiñ ya̱ nax̱wiiñ pønɨ pøn ø xjanchjaꞌ̱wɨdɨp, jøts kidi øts ja wɨmbeets
kugoots nyiktaṉdɨ. 47Pønɨ pøn ø xmadojɨp ja nꞌayuujk jøts kaꞌ tmøjpɨktaꞌ̱aḵy, kidi øtsɨp ja ndabayøꞌøpy ja
pyøky; kajaꞌajɨp ø tø nnɨmiñ jøts øts ja nax̱wiiꞌñɨt jaa̱ꞌ̱y ndabayøꞌøyɨt ja pyøky, pø jaꞌaxɨ ø nnɨmimpy jøts
øts ja nyiknɨtsoꞌokꞌaṯtɨt. 48Pønɨ pønts øts njaꞌ xkatsojkɨp jøts kaꞌ tmøjpɨktaꞌ̱aḵy sa̱ ø nwaꞌ̱aṉ̃, jats jaꞌ pøn
ja ttabayøꞌøyɨp ja pyøky, nayøꞌøyɨ ja nøjkx køꞌøm nɨꞌøønɨyɨp sa̱ jaty ø tø nwaꞌ̱aṉ̃, ku kyøxt ja nax̱wiiꞌñɨt.
49Kidi jaꞌajɨp ø ngajpxpy sa̱ ø køꞌøm nwɨnmay; jaꞌ midi ø xkajxp, ja Dios Teety, jaꞌ øts yø xanɨgutujkꞌaj̱tp jøts
øts jadeꞌen ngaj̱pxt, jøts øts jadeꞌen nyikꞌɨxpøkt. 50 Jøts waꞌ̱aṯs ø nnɨjaw̱ɨ, jøts ku jaꞌ wyaꞌ̱aṉ̃ ja Dios Teety
yꞌanaꞌamɨn sudso yikpaa̱ṯt ja jujkyꞌaj̱tɨn xemɨkøjxp. Jadeꞌents ɨdøꞌøn, pønɨ sa̱ jaty ø tø nwaꞌ̱aṉ̃, jadeꞌen øts
ɨdøꞌøn ja tø ngaj̱pxnaxy sam̱ øts ja Dios Teety ja tø xanɨgutujkꞌaty.

13
Ku ja Jesús pakpujy ja pyabøjkpɨtøjk

1Tyimdyø jøts ja pas̱kɨ xøøw tpaṯnɨt, jøts ja nwɨndsønꞌaj̱tɨm Jesús waꞌ̱aṯs ja tnɨjaꞌ̱wɨñɨ jøts ku tø kyaꞌpxy
ja horɨ jøts ku ja tmajtstuꞌutt ja nax̱wiiñꞌaj̱tɨn, jøts ja Dios Teety ja tnɨnøjkxnɨt. Ejtp ja tpaꞌayøøy ja
pyabøjkpɨtøjk, xjats ja jadeꞌen tpɨktaꞌ̱aḵy møk ja ejxaꞌ̱aṉ, jøts ja tnaṉkyꞌijxyɨ maḇaa̱ṯ ja paꞌayoꞌowɨn ja
tjagyepy.

2-4 Jøts ja Simón myaj̱nk, ja Judas Iscariote, tø ja mɨkuꞌ ja wyɨnaty tyatøkɨyɨ, jøts ja tyukwɨnmaa̱ꞌ̱ñꞌatyɨ
sudso ja tkaꞌødyuꞌunt ja nwɨndsønꞌaj̱tɨm Jesús. Waꞌ̱aṯs ja tnɨjaw̱ɨ ja nwɨndsønꞌaj̱tɨm Jesús jøts ku ja nay
jam ñijkxy ma̱ ja Dios Teety ja tø yiktsøøñɨ, jøts ku ja amuum tø kyutujkmøꞌøyɨ. Xjats ku døꞌøn ja jam
wyɨnaty yꞌaꞌuxꞌaṯtɨ, wɨnets ja tyanaagyukɨyɨɨꞌñ jam kyaadyaa̱j̱k jøpꞌam̱, jøts ja twejtstaa̱j̱ky ja wyet, jøts
poop wet ja ojts ñadyatenwøøꞌnɨyɨ. 5Xjats ja nøø tꞌadaꞌamɨyɨɨꞌñ jam købujꞌɨɨꞌñjotp, jøts ja pyabøjkpɨtøjk
ja ttapakpujpɨnax̱waꞌ̱jky, jøts ja nay jatyɨ ttuktatɨꞌɨch ja poop wet midi ja jam wyɨnaty tyenwøønꞌajtpy.

6 Jøts ku ja wyɨnaty tpakpujwaꞌ̱aṉ̃ ja Simón Pedro, wɨnets ja ojts ñɨɨꞌmxyɨ:
―Wɨndsønꞌaj̱tɨm, ¿mets neꞌegɨ ndeky xpujɨp?
7 Jøts ja nwɨndsønꞌaj̱tɨm Jesús ja tꞌadsøøy:
―Kaꞌ mets yø ɨxyam̱ xjaꞌ̱gyukɨ, mjaꞌ̱gyukɨpnɨmts mets yø nøjkx.
8 Jøts yɨdeꞌen ja ñɨɨꞌmxyɨ ja Pedro:
―Kaꞌ me mɨbaa̱ṯ ndeky xpujɨt.
Wɨnets ja nwɨndønꞌaj̱tɨm Jesús ja tnɨmaa̱y̱:
―Pønɨ kaꞌ øts yø mdeky nbujy, kaꞌats me nꞌukmɨguꞌukwaṉɨt.
9Wɨnets ja Simón Pedro wyaa̱ṉ̃, jøts ja nwɨndsønꞌaj̱tɨm Jesús yiknøjmɨ:
―Wɨnets ø wɨndsønꞌaj̱tɨm amuum xpujɨyɨt ja ngøꞌ ngubaj̱kɨ; jøts kaꞌ nugo ja ndeky.
10 Jøts ja nwɨndsønꞌaj̱tɨm Jesús ja tnɨmaa̱y̱:

―Øy ku jaꞌayɨ tyeky tpujt pøn tseꞌabaj̱tɨpnɨm, kumɨ waꞌ̱aṯs ja amuum. Nayɨdeꞌents meets mꞌanmɨjaꞌ̱wɨn
wyaꞌ̱aḏsɨ øy kidyimñɨdukɨꞌɨyɨ.

11 Jadeꞌenꞌampy ja wyaa̱ṉ̃ ku ja ñimy: “Øy kaꞌ nɨdukɨꞌɨyɨ mdyimwyaꞌ̱aḏsɨdɨ”, jaꞌagøjxp ku ja waꞌ̱aṯs tnɨjaw̱ɨ
pøn ja wyɨnaty køyaḵwaj̱nɨp.

12Xjats ku ja jadeꞌen yꞌabaj̱tɨyɨɨꞌñ tpujkøjxɨyɨ ja pyabøjkpɨtøjk tyeky, wɨnets ja ñadyanɨjajnɨ jawyet jadɨgojk,
jøts nay jam yꞌɨxaa̱j̱ky ma̱ ja mesɨ jøts ja tnɨmaa̱y̱ ja pyabøjkpɨtøjk:

―¿Mnɨjaꞌ̱wɨdɨp tigøjxp jadeꞌen tø ndundɨ? 13 Meets, xmaestrɨꞌaj̱tp meets, xwɨndsønꞌaj̱tɨnꞌaj̱tp meets,
janch tɨɨgyajpxy kumɨ janch jadeꞌen. 14Pønɨ øts tamts maestrɨ, jøts pønɨ øts tamts wɨndsønꞌaj̱tɨm, tøts ja
mdeky nbujɨdɨ, nayɨdeꞌentsmeets ɨdøꞌøn xuumɨt xem yam̱. 15Tø ndukꞌejxtɨ jawyeen, jøts nayɨdeꞌen xuꞌundɨt
sam̱ ø tø ndunjøpɨ. 16 Jøts janch øts ɨdøꞌøn nwaꞌ̱aṉ̃, jøts ku kaꞌ pøn tumbɨ tjɨnaxy ja wyɨndsøn; uk ja jaa̱ꞌ̱y pøn
kexy yøꞌøpy, kaꞌap ja tjɨnaxy pøn ja kajxɨp. 17 Jøts pønɨ mjaꞌ̱gyukɨdɨp yøꞌøbɨ wɨnmaa̱ꞌ̱ñ jøts jadeꞌen xuꞌundɨt,
jotkujkts xꞌejxtɨt.

18 ’Jøts kidi nɨdukɨꞌɨyɨp meets jadeꞌen ndijy; nnɨjaꞌ̱wɨp øts jaꞌ pøn jaty ø tø nwɨꞌixy. Kuwaṉɨts jadeꞌen yjaṯt
sam̱ jap jaabyety nøkyijxpy: “Jats ja tuꞌuk tø xꞌukmɨdsepøjknɨ pøn ømøøt ngay nꞌuuky.” 19Patkɨꞌɨyɨ øts yaꞌ̱aṯ
yam̱ nnɨgajpxy jøts ku jadeꞌen nøjkx yjaty, jøts xɨyjaw̱ɨdɨt xjanchjaw̱ɨdɨt jøts pønɨ pøn øts. 20 Janch øts ɨdøꞌøn
nwaꞌ̱aṉ̃, jøts ku øts ja xkupiky pønɨ pøn ø xkupøjkɨp ja ngudanaabyɨ; jøts pønɨ pønts øts jadeꞌen xkupøjkp,
ñayɨ kyupijkpyts ja nayɨdeꞌen pøn ø xkajxp.

Ku ja Jesús tnɨgajpxy sa̱ ja Judas kyøyaḵɨyɨt
21Xjats ku ja wyɨnaty jadeꞌen tø wyaꞌ̱aṉ̃, jøts ja tyimchaachjotmaadyøjkɨyɨɨꞌñ, jøts ja ojts yikxon waꞌ̱aṯs

tnɨgajpxy:
―Tɨy janch mee nnøjmɨ, jøts ku meets ja nɨduꞌugɨn pøn ø xkaꞌødyunwam̱p.
22Wɨnets ja pabøjkpɨtøjk xem yam̱ ñawyɨnꞌejxjøꞌjkɨdøø, jadiꞌiñɨ tkamɨdaa̱ḇyaa̱ṯtɨ pønɨ pøn ɨdøꞌøn yik-

tejp. 23 Wɨnets ja tuꞌuk, midi ja nwɨndsønꞌaj̱tɨm Jesús janchmɨnamyaa̱j̱yɨp, jam ja wyɨnaty pyukøꞌøm
tmøøtꞌaꞌuxꞌaty. 24Jaꞌats ja SimónPedro amaaꞌtsk ñɨmaa̱y̱ jøts tyiktøꞌøt pøn ɨdøꞌøn yiktejp. 25Wɨnets jawɨngon
tpuwaꞌadsɨyɨɨꞌñ ja nwɨndsønꞌaj̱tɨm Jesús, jøts ja tnɨmaa̱y̱:

―Wɨndsønꞌaj̱tɨm, ¿pøn ɨdøꞌøn mdijpy?
26 Jøts ja nwɨndsønꞌaj̱tɨm Jesús ja ojts yɨdeꞌen yꞌadsøyɨ:
―Wan øts tsap̱kaaky tukpɨdas̱ɨ tꞌuknɨmujɨ, jøts pønɨ pøn øts ɨnet ja nmøøpy, jaꞌats ɨdøꞌøn ja wyɨnaty.
Xjats ja ojts jadeꞌen tnɨmujɨ ja tsap̱kaaky, jøts ja ojts tmøꞌøy ja Judas Iscariote midi ja Simón myaj̱nkɨp.

27 Jøts ku ja Judas jaꞌayɨ tꞌaxaj̱ɨyɨɨꞌñ ja tsap̱kaaky, jøts ja mɨkuꞌ ja ojts tyatøkɨyɨ. Wɨnets ja nwɨndsønꞌaj̱tɨm
Jesús ja tnɨmaa̱y̱:

―Jatyɨ døꞌøn xungojt midi mdunwampy.
28Jøts nɨpøn ja tkamadoogukɨ tigøjxp ɨdøꞌøn ja nwɨndsønꞌaj̱tɨm Jesús jadeꞌen tnɨmaa̱y̱ ja Judas. 29 Ja Judasts

ɨdøꞌøn wyɨnaty tkøjøꞌømɨtꞌaj̱tp ja meeñ abøjkꞌɨɨꞌñ, jøts wɨnaa̱g̱ɨn jadeꞌen wyɨnmaydɨ pø jaꞌajɨk ɨdøꞌøn tijy ja
nwɨndsønꞌaj̱tɨm Jesús tyijpy, jøts ja Judas tꞌatsjuꞌuty ti jaty tsojkɨp ti jaty tunwam̱p ku ja xøøw, uk tmoꞌot
tigati ja ayoobɨ jaa̱ꞌ̱y. 30Xjats ku ja Judas wyɨnaty tø tkaagyixy ja chap̱kaaky, jøts ja ojts chøøñ. Koodsnɨ
wyɨnaty.

Ja jemy anaꞌamɨn
31Xjats ku ja Judas wyɨnaty jadeꞌen tø chøøñ, wɨnets ja nwɨndsønꞌaj̱tɨm Jesús wyaa̱ṉ̃:
―Yam̱nɨmts ɨnet tɨy yikꞌext yiknɨjaw̱ɨt ja nmøkꞌaj̱tɨn, jøts nay ja Dios Teetyts myøkꞌaj̱tɨn naṉkyꞌejxɨp.

32 Jøts kumɨ naṉkyꞌejxɨp øts ja Dios Teety myøkꞌaj̱tɨn, nayɨdeꞌents ja tnaṉkyꞌejxmɨyɨt øts ja nmøkꞌaj̱tɨn, jøts
tsojk ja jadeꞌen ttuꞌunt. 33Kaꞌ meets uꞌnk jeky nꞌukmøøtsɨnaañɨt. Nayɨdeꞌen meets yam̱ ndukmadoowaꞌ̱aṉ̃
sam̱ adøm ja nmɨguꞌuk israelɨt jaa̱ꞌ̱y nnɨmaadyøø, jøts ku ja jap kaꞌap ñøjkxtɨt ma̱ ø nnijkxy øy øts wɨneꞌen
xjaꞌɨxaꞌ̱ay̱. 34 Ɨxyam̱ts nmoꞌodɨ ja jemy anaꞌamɨn: jøts ku xem yam̱ mnamyɨꞌøyꞌaṯɨdɨt mnamyɨyujyꞌaṯɨdɨt.
Nayɨdeꞌen sam̱ mee njanchøkyɨn, nayɨdeꞌents ɨdøꞌøn mnachokɨdɨt xem yam̱. 35 Pønɨ mdundɨp jadeꞌen,
tyumnɨjaw̱ɨdɨpts jadeꞌen øy pøn jøts ku mee ø xpabøjkpɨꞌaty.

Ku ja Jesús ojts tnɨgajpxy jøts ku Pedro kyanɨgaj̱pxɨyɨt
36Xjats ja Simón Pedro tyiktɨɨy ja nwɨndsønꞌaj̱tɨm Jesús:
―Wɨndsønꞌaj̱tɨm, ¿ma̱ døꞌøn mnøjkxwaꞌ̱aṉ̃?
Jøts nwɨndsønꞌaj̱tɨm Jesús ja yꞌadsoojøø:
―Jap ma̱ ø nnijkxy, kaꞌap ø mɨbaa̱ṯ ɨxyam̱ jap xpanøjkxt; xpanøjkxp øts, jaꞌ ku jaanɨm.
37Wɨnets ja Pedro wyaa̱ṉ̃, jøts ja nwɨndsønꞌaj̱tɨm Jesús yiknøjmɨ:
―¿Tigøjxpɨmts wɨndsønꞌaj̱tɨm ku øts kaꞌ ɨxyam̱ ndsoont? Ɨxyaṯs øts, øy me nguꞌoogɨt.
38 Jøts ja nwɨndsønꞌaj̱tɨm Jesús tꞌadsøøy:
―¿Janch ɨdøꞌøn mwaꞌ̱aṉ̃ jøts ku ø xkuꞌoogɨwyaꞌ̱aṉ̃? Øts wam̱p, kaꞌanɨm wyɨnaty tsap̱nɨꞌaa̱w̱ yꞌayaꞌ̱ax̱y ku

mets wyɨnaty tɨgøøk ojk tø xkagupiky ku me xꞌijxyꞌaty.
14

Jesús køjxp ja Dios Teety yikpa̱a̱tt yikꞌext
1 ’Kidi mmaydɨ mdaj̱tɨ, ajotꞌaṯtɨ Dios Teety, jøts ajotꞌaj̱ttɨk øts nayɨdeꞌen. 2Ma̱ chøønɨ ja Dios Teety may

tsɨnaadyaa̱j̱k ja jap tmøødɨ; ku jeexyɨp kaꞌ yjadeꞌenɨ, tø meets ja jeexyɨp ndukmadoonɨ. Jøts wants ø tnijkxy
jøts øts ja nꞌaꞌejxɨt ma̱ mdsøønɨdɨt. 3 Jøts kuts øts wyɨnaty tø nnijkxy, jøts kuts øts ja wyɨnaty tø nꞌaꞌejxɨ

ja tsɨnaadyaa̱j̱k, wɨnets ø nmeꞌent jadɨgojk jøts mee nmøødɨñɨt, jøts nay jap mjujkyꞌaṯtɨt ma̱ øts ɨdøꞌøn jap
ndsɨnaawyaꞌ̱aṉ̃. 4Mnɨjaꞌ̱wɨdɨpxɨ pønɨ ma̱ ø nnijkxy, jøts mnɨjaꞌ̱wɨdɨpts ja tuuꞌ.

5Wɨnets ja Tomas tnɨmaa̱y̱ ja nwɨndsønꞌaj̱tɨm:
―Kaꞌap øø wɨndsønꞌaj̱tɨm ja nnɨjaw̱ɨ pønɨ ma̱ me mnøjkxwaꞌ̱aṉ̃; ¿sudsoꞌampy øøts ja tuuꞌ nnɨjaw̱ɨt?
6 Jøts ja nwɨndsønꞌaj̱tɨm Jesús ja tꞌadsøøy:
―Tum øts amuum ja tuuꞌ, ja tyɨɨbyɨ yjanchpɨ øts nayɨdeꞌen, jøts ja kunuuꞌkxy jujkyꞌaj̱tɨn nyajkpy. Øts

køjxp ja Dios Teety yikpaa̱ṯt yikꞌext. 7Kuk øts jeexyɨp xnɨjaw̱ɨdɨ pønɨ pøn øts, nayɨmnɨjaꞌ̱wɨptsmeets jeexyɨp
nayɨdeꞌen ja Dios Teety; jøts tøts ɨdøꞌøn ja ɨxa xjanɨjaꞌ̱wɨñɨdɨ, mjaꞌejxtɨpts ɨdøꞌøn jaꞌ.

8Wɨnets ja nwɨndsønꞌaj̱tɨm ñɨmaa̱j̱yøø ja Felipe:
―Wɨndsønꞌaj̱tɨm, jaꞌayɨ ku øø xtyimdyukꞌext ja Dios Teety, wan øø tꞌijxy.
9 Jøts ja nwɨndsønꞌaj̱tɨm Jesús ja yɨdeꞌen tꞌadsøøy:
―Wɨndiꞌixyɨp mee Felipe nmɨnabyaa̱j̱tnɨyɨdɨ, ¿jøts nɨ jadeꞌembaa̱ṯ me xkaꞌijxyꞌaj̱tnɨ? Pønɨ pøn ø xꞌejxp,

ñayɨ yꞌijxpy ja nayɨdeꞌen ja Dios Teety; jøts, ¿sudsoꞌampyts me xꞌamɨdøy jøts mee ndukꞌext ja Dios Teety?
10¿Kaꞌ xmɨbiky ku øts Dios Teety møøt nꞌity, jøts ku øts ja nayɨdeꞌen xmøøtꞌejtmɨ? Tukɨꞌɨyɨ sa̱ jaty nnøjmɨdɨ,
kidi ngøꞌømwɨnmaa̱ꞌ̱ñjøtpyɨp øts yø njuuty. Ja Dios Teety midi ø xmøøtꞌejtp, jaꞌ køꞌøm tyunk tump. 11 Jøts
janchjaꞌ̱wɨk øts jøts ku øts Dios Teetymøøt nꞌity, jøts ku øts ja nayɨdeꞌen xmøøtꞌejtmɨ; uk pønɨ kaꞌats, øyts øts
jaꞌayɨ xajanchjaw̱ɨt, pømꞌijxpyxɨ ti jaty ø ndumpy. 12Jøts tɨy janchmee nnøjmɨ, pønɨ pøn ø xjanchjaꞌ̱wɨp, ñayɨ
yjaṯp ñayɨ tyuꞌump ja nayɨdeꞌen ti jaty ø njajtpy, ti jaty ø ndumpy, jøts ja tyikneꞌegɨdɨt tyikajaꞌadɨt jaꞌagøjxpts
kuts ja Dios Teety nmøøt nꞌett. 13 Jøts tukɨꞌɨyɨ pønɨ ti jaty mee mꞌamɨdøøpy ku ø xkaj̱pxpaa̱ṯtɨt, øtsts ja
køꞌøm jadeꞌen nduꞌump, jøts øts jadeꞌen nyikwɨngaxøꞌjkɨt ja Dios Teety myøkꞌaj̱tɨn yꞌøyꞌaj̱tɨn. 14Nduꞌump
øts jadeꞌen pønɨ ti jaty mee mꞌamɨdøøpy jøts ku øts xakaj̱pxtɨt.

Ku ja Jesús wya̱ꞌa̱ñ jøts ku ja Espíritu Santo tkaxt
15 ’Pønɨ xtsojkp tam meets, paduujnɨdɨk meets ja nꞌanaꞌamɨn. 16-17 Jøts nnøjmɨp øts ja Dios Teety jøts ja

mdanɨgaxɨdɨt tuꞌuk pøn mbudøkɨyɨdɨp, pøn myikjotꞌamøkpøkɨyɨdɨp, pøn ja tyɨɨbyɨ yjanchpɨ myøøtꞌajtpy.
Jøts jaꞌats meets møøtmꞌett kunax̱t. May jaa̱ꞌ̱y ja kyagupøkɨt jaꞌagøjxp ku kaꞌ tꞌejxtɨ tnɨjaw̱ɨdɨ. Jøts meets, tø
meets ja xnɨjaw̱ɨ, pø ɨxaxɨ ja xmøødɨdɨ, jøts jaꞌats mee møøt mꞌett. 18Kaꞌ mee nadyuꞌuk nyiktañ, nnɨwɨmbett
meets jadɨgojk. 19Wɨngonɨp ja xøøw ku ø kaꞌ ma̱ nꞌukyikꞌejxnɨt; jøts meets, xꞌejxp meets; kumɨ jujky øts,
mjujkyꞌaṯpts meets. 20 Jaanɨmts xjaꞌ̱gyukɨdɨt jøts ku øts ja Dios Teety møøt nꞌity, jøts meets xmøøtꞌejtmɨ,
jøts mee nayɨdeꞌen nmøøtꞌejtmɨ. 21 Pøn tø tnɨjaw̱ɨ jøts pønɨ xpaduujnɨyɨp øts ja nꞌanaꞌamɨn, jadeꞌen ja
tyiknɨgueꞌexy jøts ku øts ja xjanchøky. Jøts jaꞌats ja Dios Teety chokp pønɨ pøn ø xtsojkp, jøts ndsokp øts ja
nayɨdeꞌen, jøts jaꞌats ø xꞌejxp, jaꞌats ø xnɨjaw̱ɨp ku nnaṉkyꞌejxɨt øts njaꞌ.

22Wɨnets ja yjaduꞌukpɨ Judas ja ñɨmaa̱j̱yøø (nɨgɨdi Iscariotɨbɨ wam̱p midi ja Jesús køyaḵp):
―Wɨndsønꞌaj̱tɨm, ¿tigøjxp ku øøts ja jaꞌayɨ nꞌext ku mnaṉkyꞌejxɨt, jøts nɨkaꞌap nɨdukɨꞌɨyɨ ja nax̱wiiꞌñɨt

jaa̱ꞌ̱y?
23 Jøts nwɨndsønꞌaj̱tɨm Jesús yꞌadsøøy:
―Pøn ø xtsojkp, pyadumpy jaꞌ sa̱ ø nwaꞌ̱aṉ̃, jøts jaꞌats ɨdøꞌøn tsokɨp ja Dios Teety; jøts jaꞌats ø nnɨmeꞌemp

møøt ja Dios Teety, jøts øøts ja xemɨkøjxp nmøøtꞌett. 24 Jøts pøn ø xkatsojkp, kaꞌap ja tmøjpɨktaꞌ̱aḵy sa̱ ø
nwaꞌ̱aṉ̃. Yø kajpxy yø ayuujk ɨxa xmadowdɨ, kaꞌøtsɨp yøꞌ njaꞌ; jaꞌ yøꞌ yjaꞌ midi ø xkajxp, ja Dios Teety.

25 ’Ndukmadoogøjxtɨp yam̱ tukɨꞌɨyɨ, njaa̱ḵtyimyøøtsɨnaadyɨpnɨm yam̱; 26 ja Espíritu Santots midi ja Dios
Teety mdanɨgaxɨyɨdɨp jøts øts ja xkudanɨt, jaꞌ ɨdøꞌøn mbudøkɨyɨdɨp, jaꞌ ɨdøꞌøn mgaj̱pxjotꞌamøjkɨyɨdɨp jøts ja
mdukjaj̱tkøxɨdɨt tukɨꞌɨyɨ, jøts nay jaꞌ mdukjaꞌ̱myajtskøxɨyɨdɨp tukɨꞌɨyɨ sa̱ jaty mee tø nnøjmɨ.

27 ’Jotkujk nnawyaꞌ̱kxaꞌandɨt. Nyajkpy øts ja øyꞌaj̱tɨn tsujꞌaj̱tɨn. Kaꞌap øts jadeꞌen nyaky sam̱ øy pønɨn nugo
wyaꞌ̱aṉ̃. Kidits mmaydɨ mdaj̱tɨ, kaꞌ mee mdsøꞌøgɨt. 28Tøxɨ xmadowdɨ ku ø nnimy jøts ku ø nnijkxy, jøts ku ø
nmeꞌent jadɨgojk jøts mee nmøøtsøønɨt. Kukmeets jeexyɨp xjanchøky, mjanchxondaḵpmeets jeexyɨp ku tø
xnɨjaw̱ɨdɨ jøts ku nnɨnijkxy ja Dios Teety; kumɨ jaꞌ ɨdøꞌøn jawaanɨ møj jøts nɨgɨdi øts. 29Patkɨꞌjyɨ yaꞌ̱aṯ jadeꞌen
ndukmadowdɨ jøts ku wyɨnaty jadeꞌen yjaty jøts xjanchjaw̱ɨdɨt.

30 ’Kaꞌ mee møøt jeky nꞌukmøøtnagyaj̱pxnɨyɨt; jaꞌagøjxp ku ja wyɨngøñ ja Satanás pøn yikutujkp ya̱
nax̱wiiñ. Øy øts nmøkꞌaj̱tɨn ja xjagamɨmajadaa̱j̱kɨyɨ, 31 jaṯpts jadeꞌen jøts jadeꞌen tnɨjaw̱ɨt ja nax̱wiiꞌñɨt jaa̱ꞌ̱y
jøts ku ø ndsøky ja Dios Teety, jøts ku øts ja nbaduñ sa̱ øts ja tø xꞌaneꞌemy. Tanɨdɨts jøts wan ya̱ ttsøøꞌñɨndɨ.

15
Ja uvɨ tsaꞌ̱am̱ kipy

1 ’Jadeꞌen øts ɨdøꞌøn ñamyayɨ sam̱ uvɨ tsaꞌ̱am̱ ñɨguipy, jøts ja Dios Teety jadeꞌen sam̱ ja jaa̱ꞌ̱ymidi ja uvɨ kipy
tꞌejxꞌejtp. 2 Jøts ja tyikwɨnaj̱kɨ ja yꞌawaj̱ ja yꞌaxeeñ midi katøømɨp; jøts midi tøømyɨp, yikxon ja tyikwaꞌ̱ac̱h
twɨbøøty twɨbiky ma̱ ja jam tꞌijxy sa̱ yjaṯwaꞌ̱aṉ̃, jøts ja jawaanɨ may yjaa̱ḵtyimdyøømɨt. 3Nayɨdeꞌents meets
ɨdøꞌønmɨ; tø mee mwaṯsnɨ, ja ɨxpøjkɨn mee tø myikwaꞌ̱ac̱hɨ midi mee tø nmøꞌøy. 4Kidi mee xmajtstutnɨ,
kumɨ kaꞌap mee nmajtstuꞌuty. Kaꞌaxɨ kipy awaj̱ tyøømɨ jadiꞌiñɨ ku ja kyaꞌity ja ñɨguipy; nayɨdeꞌents meets
ɨdøꞌønmɨ, ¿ti mee nadyuꞌuk mnɨtyuꞌump ku mee wyɨnaty ja njaꞌ tø xꞌɨxmaj̱tsnɨyɨ?

5 ’Øts ɨdøꞌøn jadeꞌen sam̱ ja ujts ñɨguipyɨn, jøts meets jadeꞌen sam̱ jaꞌ yꞌawaj̱ yꞌaxeeñɨn. Pønɨ pønts ø
xkamajtstutp, jøts ku øts ja nayɨdeꞌen kaꞌ nmajtstuꞌuty, jaꞌats ɨdøꞌøn ja yjaꞌ møj wɨngaxøꞌøkp; jøts kaꞌ mee
ti nadyuꞌuk mayɨ ku ø ngaꞌett. 6Pønɨ pønts ja njaꞌ xkamɨnamyaa̱j̱yɨyɨp, jaꞌats jadeꞌen yikꞌɨxjɨbep sam̱ ja kipy
awaj̱ midi kaꞌøy, jøts kuts ja tyøꞌøtst jøts ja jønjøtpy yikpɨktaꞌ̱aḵt, japts ja tyøꞌøty.

7 ’Pønɨ kaꞌ mee xmajtstuꞌuty, pønɨ kaꞌ meets ja nꞌɨxpøjkɨn xjaꞌ̱dyɨgøjyɨdɨ, amɨdowdɨts pønɨ ti mdsojktɨp

jøts meets ja myikmoꞌot. 8Ku yikxon xpadundɨ ja Dios Teety yjaꞌ sa̱ ttsøkyɨn, jadeꞌenꞌampyts ja yꞌøyꞌaj̱tɨn
myøkꞌaj̱tɨn yikpaꞌixy, jøts nayɨdeꞌen ɨdøꞌøn yiknɨjaw̱ɨt ku meets ɨdøꞌøn xjanchpabøjkpɨꞌaty. 9 Jadeꞌen
mee ndsøky sam̱ øts Dios Teety xtsøkyɨn; tunꞌejtɨk meets yø njaꞌ ku meets ja tsojkɨn ndamɨꞌity. 10 Pønɨ
xpaduujnɨdɨp øts ja nꞌanaꞌamɨn, jadeꞌenꞌampyts mee møøt mꞌettɨt øts ja ndsojkɨn, nayɨdeꞌen ñamyayɨ sa̱
øts ja nDeety yꞌanaꞌamɨn nbaduujnɨyɨ, jadeꞌents øts ɨdøꞌøn ja chojkɨn nmøøt nꞌity.

11 ’Jadeꞌenꞌampy meets jadeꞌen nnøjmɨ, jøts mjotkujkꞌaṯtɨt nayɨdeꞌen sam̱ øts, jøts ejtnɨ xonɨ xꞌejxtɨt.
12Yaꞌ̱aṯ øts ɨdøꞌøn nꞌanaꞌamɨnꞌajtpy: øy yikxon xem yam̱ mnamyayɨdɨt mnachokɨdɨt, nayɨdeꞌen sam̱ øts ja
tsojkɨn nbɨktaꞌ̱aḵy sa̱ mee ndsøky. 13 Jadeꞌen ɨdøꞌøn ja tsojkɨn møj yikjagyepy pøn amuum nayojxɨp, jøts ja
myɨguꞌuktøjk tkudanɨ jøts jujkyꞌaj̱tɨn ja tpaa̱ṯtɨt. 14Meets ɨdøꞌøn nmɨguꞌukꞌajtpy pønɨ mdundɨp jadeꞌen sa̱
ɨxa nꞌanaꞌamdɨ. 15Kaꞌ mee ndijy jøts ku mee mdumbɨ, kumɨ kaꞌap ja tumbɨ tnɨjaw̱ɨ pønɨ ti jaty tyumpy ja
wyɨndsøn. Nmɨguꞌuktijpyts meets yam̱, jaꞌagøjxp ku tukɨꞌɨyɨ tø nduknɨjaꞌ̱wɨgyøxtɨ sa̱ jaty øts ja Dios Teety
tø xnøjmɨ. 16Kameedsɨpxɨ tø xpɨktaꞌ̱aḵy; pø øtsxɨ mee køꞌøm tø nwɨꞌixy, jøts mee tø ndanɨpiky jøts nøjkx ja
mdunk yikxon xyikwɨngaxøꞌøktɨ, jøts wan tmøjɨ wan tkajaꞌajɨ. Jadeꞌents ja Dios Teetymmoꞌojɨdɨt pønɨ ti jaty
mꞌamɨdoodɨp ku ø xkaj̱pxpaa̱ṯtɨt amumjoojt. 17Yøꞌ ɨdøꞌøn ndaꞌanaꞌamdɨp, jøts xem yam̱ mnabyaꞌayowɨdɨt
jøts ja tsojkɨn xjagyaptɨt.

Ku ja kaꞌøyja̱a̱ꞌdyɨ tkatsoktɨ ja Jesús møøt ja pyabøjkpɨtøjk
18 ’Pønɨ mmɨꞌajkɨyɨdɨp jaꞌ pøn ya̱ nax̱wiiñ, mnɨjaꞌ̱wɨdɨpxɨ jøts ku øts ja jawyeen nayɨdeꞌen tø xuñ. 19Ku

meets jeexyɨp nayɨdeꞌen mꞌadɨꞌɨch sam̱ pøn ya̱ nax̱wiiñ wyɨnmaydɨ, nayɨdeꞌents meets ja jeexyɨp mdsøkyɨyɨ
sam̱ ja ttsøkyɨn pøn nayɨdeꞌendɨ sam̱ jaꞌajɨndɨ. Øts meets ya̱ tø nwɨꞌixy ya̱ nax̱wiiñ ma̱ nayɨdeꞌen chøønɨdɨ
pøn jadeꞌen wɨnmaadyɨp, jøts jaꞌagøjxp myikmɨꞌekyɨdɨ kumɨ kaꞌap jaꞌabɨ wɨnmaa̱ꞌ̱ñ xꞌukyikyøꞌøñɨdɨ sam̱ o
pøn nax̱wiiñ. 20 Jaꞌ̱myatstɨts sa̱ tø nnøjmɨdɨ, jøts ku kaꞌap ja tumbɨ ñamyøjɨyɨt sam̱ ja wyɨndsønɨn. Tøbaa̱ṯs
ø nyikpawɨdity ku ngayikupiky, nayɨdeꞌents meets ɨdøꞌøn myiktumɨt; jøts pønɨ xpaduujnɨdɨpts øts ja
nꞌɨxpøjkɨn, nayɨdeꞌents meets ja mꞌɨxpøjkɨn yikpadumɨt. 21Øts køjxp ɨdøꞌøn jadeꞌen myiktuꞌundɨt jaꞌagøjxp
ku kaꞌ tnɨjaw̱ɨdɨ pøn ø xkajxp.

22 ’Kaꞌap ja jeexyɨp ti pøktyɨ, kuk øts jeexyɨp ngamiñ, kuk øts ja jeexyɨp ngaduknɨjaw̱ɨdɨ. Ɨxyam̱ ti
ñɨkyaj̱pxtɨp jøts ja pyøky kyayiktagubatɨt; 23 jaꞌ pøn ø xmɨꞌajkɨp, ñayɨ myɨꞌajkɨp ja nayɨdeꞌen øts ja nDeety.
24Kaꞌap yø jeexyɨp ti pøktyɨ kuk øts yø jeexyɨp kaꞌ ti ndukꞌejxtɨ midi ø tø nduñ yøꞌ wyɨngujktyɨ, sam̱ kaꞌap
pøn jadeꞌen tø tyukꞌijxyɨdɨ; tø yø tꞌejxnɨdɨ, ja ti jaꞌats yø myɨjaꞌ̱wɨdɨp, pø xmɨꞌajkɨdɨpxɨ øts yøꞌ, jøts ñayɨ
myɨꞌajkɨdɨp yø nayɨdeꞌen ja Dios Teety. 25 Jaꞌagøjxpts yaꞌ̱aṯ jadeꞌen yjaty kumɨ kaꞌpxy jadeꞌen yjaṯt sa̱ yaꞌ̱aṯ
kajpxy ayuujk wyaꞌ̱aṉ̃, midi jap køxjaꞌ̱ay̱ yøꞌ kyutujkjøtptyɨ: “Nadøkɨ øts yø xmɨꞌekyɨdɨ.”

26 ’Paty øts ja Dios Teety xukaxt ja Espíritu Santo jøts øts ja njaꞌ xkaj̱pxɨyɨt, pøn pudøjkɨp kaj̱pxjotꞌamøjkɨp,
pøn nayɨdeꞌen tmøøtꞌaj̱tp ja tyɨɨbyɨ yjanchpɨ. 27Jøts mee nayɨdeꞌen ja njaꞌ xkaj̱pxmɨyɨt, pø tøxɨ meets ja xꞌixy
sa̱ jaty yꞌejxɨ tyɨyɨ, sa̱ jaty tø ngaj̱pxwaꞌ̱kxtsoꞌondaa̱j̱kyɨm østɨ ɨxyam̱baa̱ṯ.

16
1 ’Jadeꞌenꞌampy jadeꞌen nnøjmɨdɨ jøts kidi nugo wɨnmayjɨmbettɨ wɨnmayꞌadøjtɨ. 2 Myikwojpɨdsøꞌømp

myikajxpɨdsøꞌømp meets jap tsap̱tøjkjøtpy, østɨ yjaꞌ̱aṯ paa̱ṯ ja xøøw ku ja jaa̱ꞌ̱y wyaꞌ̱aṉdɨt jøts ku Dios yjaꞌ
ja tpaduujnɨdɨ ku meets ja myikꞌoogɨyɨt. 3 Jaꞌagøjxp ja jadeꞌen yꞌadøꞌøtstɨt ku ja nɨjuunɨ tkanɨjaw̱ɨdɨnɨm
pønɨ pøn ja Dios Teety, jøts pønɨ pøn øts. 4 Jøts jaꞌagøjxp yaꞌ̱aṯ jadeꞌen ndukmadowdɨ ku wyɨnaty jadeꞌen
yjaṯwaꞌ̱aṉ̃, jøts xjaꞌ̱myatstɨt jøts ku yø tø ndukmadoonɨdɨ.

Ti døꞌøn ja Espíritu Santo tyumpy ya̱ na̱xwiiñ
’Kaꞌ meets yø jadeꞌen patkɨꞌjyɨ ndukmadøøy, kumɨ jaꞌaj̱t øts køꞌøm.
5 Ɨxyam̱ts ø nnøjkxwaṉɨ tsɨnaabyɨ ma̱ ja jap midi ø xkajxp; jøts øts ja nmøøtsɨnaamyɨt jøts nɨpøn tamts

mee nɨduꞌugɨn tkayiktɨy pønɨ ma̱ øts ɨdøꞌøn nnijkxy. 6 Jotmay mee neꞌegɨ jɨnaxy tø mjaa̱ḵtyimdyatøkɨyɨ,
jaꞌagøjxp ku yø jadeꞌen tø ndukmadowdɨ. 7 Janch ɨdøꞌøn nnøjmɨdɨ jøts ku neꞌegɨ jadeꞌen mꞌøyꞌaj̱txɨdɨt jøts
ku nnøjkxt. Ku ø nganøjxt, nɨjuunɨts ja kyamiñ midi mbudøkɨyɨdɨp midi mgaj̱pxjotꞌamøjkɨyɨdɨp. Ku nnøjxt,
køꞌømts øts ja ngaxt. 8Jøts ku døꞌøn ja nøjkxmyiñ, jaꞌ ja tyuꞌump jøts ja nax̱wiiꞌñɨt jaa̱ꞌ̱y ja ttukjaw̱ɨt ja pyøky
jøts ku yjanchpojkpɨtumbɨjaa̱ꞌ̱yɨdɨ, jøts ku ja tuꞌugyɨ ja wɨnmaa̱ꞌ̱ñ sudso tyøꞌødɨt sudso tyudaꞌ̱aḵtɨt, jøts ku
Dios ja pyayøꞌøyɨdɨt. 9 Jaꞌagøjxp pyojkpɨtumbɨjaa̱ꞌ̱yꞌaṯtɨ ku ø kaꞌ xjanchjaw̱ɨdɨ; 10ñɨjaꞌ̱wɨdɨpts nøjkx sa̱ yꞌejxɨ
tyɨyɨ midiꞌibɨ øy midiꞌibɨ paa̱ṯꞌaj̱tɨdɨp, kumɨ jam ø nnijkxy ma̱ Dios Teety, jøts kaꞌ mee xꞌukꞌejxnɨt, 11 jaanɨmts
tjaꞌ̱gyukɨdɨt ja Dios pyayøꞌøyɨn jøts ku tyɨyꞌaj̱tɨngøjxp yikutuky, pø tøxɨ wyɨnaty ja tɨyꞌaj̱tɨn tyaky, jøts ja
mɨkuꞌ yikastigɨmoꞌot midi møj yꞌity ya̱ nax̱wiiñ.

12 ’Jap øts may ja madyaꞌ̱aḵy njajagyepy midi ndukmadoowaṉdɨp, kaꞌ ɨnet xjaꞌ̱gyukɨdɨt ɨxyam̱yɨ. 13Kunɨm
myeꞌent ja Espíritu Santo, jaꞌats ja tukɨꞌɨyɨ mdukꞌɨxpøjkøxɨdɨp sudso tyɨyɨ yjanchɨ; kaꞌaxɨ kyøꞌøm jaꞌ ja
tyiktuꞌunt pønɨ sa̱ jaty ja wyaꞌ̱aṉ̃, jaꞌ ja kyaj̱pxp pønɨ sa̱ jaty pønɨ ti jaty ja myadøøpy, jøts ja mdukmadowɨdɨt
ti jaty tunwaj̱nɨpnɨm. 14 Jadeꞌenꞌampyts øts ja wɨnjaꞌ̱wɨn wɨndsøꞌjkɨn nbaa̱ṯt, kuts ja ngajpxy ja nꞌayuujk
xpaduꞌundɨt sa̱ mduknɨjaw̱ɨyɨdɨ ja Espíritu Santo. Øts ja ngajpxmyoꞌop. 15Nayɨdeꞌents ja Dios Teety kyajpxy
ja yꞌayuujk sam̱ øts njaꞌajɨn, paty øts jadeꞌen nwaꞌ̱aṉ̃ jøts ku nayɨdeꞌents nmoꞌot ja ngajxpy ja nꞌayuujk,
nayɨdeꞌents yø mduknɨjaw̱ɨyɨdɨt.

Xonda̱a̱jkɨn ja nøjkx wyɨmbɨdsimy ku njotmayꞌoꞌjkɨndɨt
16 ’Kaꞌ yꞌukjajknɨt ku mee kaꞌ xꞌukꞌejxnɨt, ku wyɨnaty waanɨ tø ñaxy ja tiempɨ jaanɨmts ø xꞌejxtɨt jadɨgojk,

pø jamxɨ ø nnijkxy ma̱ jam Dios Teety.

17Wɨnets ja pyabøjkpɨtøjk wɨnaa̱g̱ɨn nɨxem nɨyam̱ ñawyaj̱nɨdøø:
―¿Ti yø jadeꞌen tyijpy ku yø xnɨmaa̱ꞌ̱yɨn jøts ku kaꞌ yꞌukjajknɨt, ku yø kaꞌ nꞌukꞌejxnaꞌant, jøts ku waanɨ

ñax̱t wɨnetnɨmts ja nꞌejxɨndɨt jadɨgojk jaꞌagøjxp ku ñijkxy jamma̱ ja Dios Teety? 18¿Ti døꞌøn yø jadeꞌen tyijpy
jøts ku “kaꞌ yꞌukjajknɨt”? Nɨ kyayikjaꞌ̱gyukɨ nɨwɨneꞌen pønɨ ti døꞌøn yø jadeꞌen tyijpy.

19 Jøts ja nwɨndsønꞌaj̱tɨm Jesús ojts ja tꞌixy jøts ku ja pyabøjkpɨtøjk yjaw̱ɨ tyɨɨbyøkwaꞌ̱aṉ̃ɨyɨ, jøts ja tnɨmaa̱y̱:
―Tøxɨ nnøjmɨdɨ jøts ku kaꞌ yꞌukjajknɨt ku mee kaꞌ xꞌukꞌejxnɨt, kuts wyɨnaty waanɨ tø ñaxy ja tiempɨ

jaanɨmts ø xꞌejxtɨt jadɨgojk. ¿Kidi yøꞌøjɨp meets ɨxja mnayiktøøjɨyɨdɨp? 20 Jøts tɨy janch øts ɨdøꞌøn nwaꞌ̱aṉ̃
ku mee nnøjmɨ, jøts ku nøjkx ja yaj̱xɨn xꞌejxtɨ, ku nøjkx ja jotmayꞌoꞌjkɨn xpaa̱ṯtɨ yam̱ ja nax̱wiiꞌñɨt
jaa̱ꞌ̱y xyondaꞌ̱aḵtɨ. Jøts kaꞌats yjadeꞌenɨ, øy mee maḇaa̱ṯ mjantyimyjajotmayꞌøøky, xondaa̱j̱kɨn ja nøjkx
wyɨmbɨdsimy ku jadeꞌenmjotmayꞌooktɨ. 21 Jadeꞌen ɨdøꞌøn ñamyayɨ yjaty sam̱ ja tøꞌøxyøjk ku ja kyaꞌaxwaꞌ̱aṉ̃,
janch wɨnmay jotmay yjaty ku tø tpaa̱ṯy ja tiempɨ ku ja yꞌuꞌnk pyøjkjøꞌøknɨ; ku tø tmɨnawyaꞌ̱kxnɨyɨ ja
maxuꞌnk nɨkaꞌap ja tꞌukjaꞌ̱myajtsnɨ jøts ku yꞌuꞌnk ja tø pyiky, jaꞌagøjxp ku ja xyondaꞌ̱aḵy ku ja tø tyikaxɨꞌɨky
tuꞌuk maxuꞌnk ya̱ nax̱wiiñ. 22Nayɨdeꞌents meets ɨdøꞌøn mjaj̱tnɨmɨ, mjanchjotmayꞌooꞌktɨp ɨxyam̱; wɨmbetp
øts jøtsmee nmɨnabyaa̱ḏɨt jadɨgojk, wɨnetnɨmts ja xondaa̱j̱kɨn xpaa̱ṯtɨt yikxon, jøts nɨpøn jamgapøjkxɨyɨdɨt.

23 ’Jøts jaꞌabɨ xøøw kaꞌ ø ti xꞌukyiktøønɨdɨt. Janch meets ɨdøꞌøn nnøjmɨdɨ, jøts ku ja Dios Teety tukɨꞌɨyɨ
mmoꞌojɨdɨt pønɨ ti jaty ja mꞌamɨdoodɨp øts køjxp. 24 Østɨ ɨxyam̱baa̱ṯ kaꞌanɨm ti xꞌamɨdowdɨ øts køjxp;
amɨdowdɨ pøktsowdɨ, mbaa̱ṯtɨp jaꞌ jøts jadeꞌen mxonjaṯtɨt.

Tøts ja Jesucristo tmɨmajadaꞌ̱aḵy midi ja nax̱wiiꞌñɨt jaa̱ꞌ̱y yikwɨndɨgøøpy
25 ’Madyaꞌ̱aḵyøjxp yaꞌ̱aṯ yam̱ nugo tø ndukmadowdɨ jøts xamɨmadoodøwɨdɨt; jaꞌ̱aṯp ja xøøw ku kaꞌap

jadeꞌen nøjkx nꞌukmɨgaj̱pxnɨdɨ abiky madyaꞌ̱aḵyøjxp, waꞌ̱aṯs meets ja ndyimdyukmadoonɨt nøjkx pønɨ sa̱
ja Dios Teety yꞌejxɨ tyɨyɨ. 26 Jøts jaꞌabɨ xøøwts øts køjxp ja Dios Teety xꞌamɨdoꞌodɨt xpøktsoꞌodɨt ja øyꞌaj̱tɨn;
jøts nɨkaꞌap øts yam̱ ndyimwyaꞌ̱aṉ̃ jøts ku øts nꞌamɨdoꞌot ja Dios Teety jøts mee nnɨꞌamɨdowɨt. Kaꞌap chøkyɨ
jøts køꞌøm nꞌamɨdoꞌot, 27pø mdsojkɨp meets ja Dios Teety. Jadeꞌengøjxpts ja mdsøkyɨdɨ kumɨ xtsojkp meets
nayɨdeꞌen, jøts tøts xjanchjaw̱ɨdɨ jøts ku øts Dios Teety xkexy. 28 Jam ø tø ndsøøñ ma̱ Dios Teety jøts øts ya̱
tø nmiñ ya̱ nax̱wiiñ, ɨxyam̱ts øts ɨnet nmajtstuꞌutwaṉgojmɨ ja nax̱wiiꞌñɨt, jøts ø nꞌawɨmbetɨwyaꞌ̱aṉ̃ jadɨgojk
ja Dios Teety.

29Xjats ja pyabøjkpɨtøjk wyaṉdøø:
―Ɨxyam̱nɨm ɨnet tɨy janchwaꞌ̱aṯs xnɨgajpxñɨm, kaꞌ xꞌukyiktunɨ ja abiky myadyaꞌ̱aḵy midi kayiktamɨ-

madodøøꞌwɨp. 30 Ɨxyam̱nɨmts øøts ɨnet njanchꞌixy njanchnɨjaw̱ɨ jøts ku tukɨꞌɨyɨ xnɨjaꞌ̱wɨgyixy, jøts ku kaꞌ
chøkyɨ jøts ku øy pøn kuwaṉɨ mdyimdyɨɨbyøkɨyɨt. Jaꞌagøjxp øø njanchjaw̱ɨ jøts ku jam mdsøøñ ma̱ Dios
Teety.

31 Jøts nwɨndsønꞌaj̱tɨm Jesús yɨdeꞌen tꞌadsøøy:
―¿Jøts xjanchjaꞌ̱wɨñɨdɨp øts ɨxyam̱? 32 Ja wyɨngøñ jøts tø yjaꞌ̱aṯy ja xøøw ja jumøjt, jøts tyimñayꞌɨxyam̱yɨ,

ku meets ɨnet mꞌagakpaḵtɨt pø ma̱ pønjabøn ñøjkxt, jøts øts ɨnet nadyuꞌuk xnɨkaꞌaktɨt. Kaꞌap ø nadyuꞌugɨ,
jats ja Dios Teety xmøøtꞌity. 33Ndukmadoogøjxtɨp yaꞌ̱aṯ yam̱ tukɨꞌɨyɨ, jøts ja øyꞌaj̱tɨn jotkujkꞌaj̱tɨn xpaa̱ṯtɨt ku
ø xꞌajotꞌaṯtɨt. Mꞌayoꞌombaa̱ṯtɨp ya̱ nax̱wiiñ; jotmøkts mnabyɨktaꞌ̱ag̱ɨdɨt, tøts øts ɨnet nmɨmajadaꞌ̱aḵy midi ya̱
nax̱wiiñ yikwɨndɨgøøpy.

17
Ku ja Jesús tnɨꞌamɨdowɨ tnɨbøktsowɨ ja pyabøjkpɨtøjk, jøts ja ttukmadøy ja Dios Teety

1Xjats ku ja nwɨndsønꞌaj̱tɨm Jesús jadeꞌen wyaṉꞌabaj̱tɨyɨɨꞌñ, jøts ja ojts jam tsaj̱pwemp pyatꞌixy, wɨnets ja
wyaa̱ṉ̃:

―Dios Teety, tø ja horɨ kyaꞌpxy. Yikmøjtøjkɨkts øts, kunuuꞌkxyjaꞌ̱wɨkts øts, jøts me nayɨdeꞌen
nyikmøjtøkɨt, jøts me nayɨdeꞌenmyikunuuꞌkxyjaw̱ɨt. 2Metsxɨ tø xmøꞌøy ja kutujk jøts øts nax̱wiiꞌñɨt jaa̱ꞌ̱y ja
nɨꞌijtyɨ ndaꞌanaꞌamdɨt, jøts ja tpaa̱ṯtɨt ja jujkyꞌaj̱tɨn xemɨkøjxp pøn jaty me tø xkømøꞌøy. 3 Jøts jadeꞌenꞌampy
yikpaa̱ṯy ja jujkyꞌaj̱tɨn xemɨkøjxp ku tuꞌugyɨ mets Dios Teety myikjanchjaw̱ɨ, sam̱ nayɨdeꞌen ja Jesucristo,
pøn mets ya̱ tø xkexy nax̱wiiñ.

4 ’Tø øts ja ndunguixy jadeꞌen midi me tø xaꞌaneꞌemy, jadeꞌengøjxpts myikmøjaw̱ɨ myikunuuꞌkxyjaw̱ɨ
ya̱ nax̱wiiñ. 5Møøkyts øts jam mwɨngujky nay jaꞌabɨ møkꞌaj̱tɨn midi øts yꞌijty nmøøtꞌajtpy møøt mets ku
kaꞌanɨm wyɨnaty nax̱wiiꞌñɨt yꞌøyɨnɨm.

6 ’Jøts ja jaa̱ꞌ̱dyɨ midi me køꞌøm tø xwɨwich ya̱ nax̱wiiñ midi me tø xagødøkɨ, tøts øts ja nduknɨjaꞌ̱wɨgyøxtɨ
pønɨ pønmets. Jøtsmets ja yꞌijtymjaa̱ꞌ̱yꞌajtpy, jøtsmets ja tø xagødøkɨ. Tøts ja tpadundɨmets jamꞌøgyajpxy
mets ja mꞌøyꞌayuujk. 7Ñɨjaꞌ̱wɨnɨdɨp ja ɨxyam̱ waꞌ̱aṯs ti jaty me tø xmøꞌøy jøts ku mets ja xjaꞌajɨ. 8Tøts øts ja
ndukmadowdɨ ja øgyajpxy ja ømyadyaꞌ̱aḵy midi me tø xukmadøy, jøts tøts ja tkupøktɨ, tøts ja tnɨjaw̱ɨdɨ jøts
ku ja yjanchɨ jøts ku øts jam ndsøøñ ma̱ mets jam. Tø ja tjanchjaw̱ɨdɨ jøts ku me tø xkexy.

9 ’Yøꞌøts ø nnɨꞌamɨdooꞌwɨdɨp pøn jatyme tø xmøꞌøy jaꞌagøjxp ku ja xjaꞌajɨ; jøts nɨgɨdi jaꞌabɨ nnɨꞌamɨdooꞌwɨp
pøn øts tø xkabadundɨ. 10Midi jaty ø njaꞌajtpy, nayɨ mets mjaꞌ jaꞌ, jøts nay jaꞌats ø njaꞌaj̱tmɨp; jøts nayɨ øts
nmøkꞌaj̱tɨn nay øts ngunuuꞌkxɨn ja xyiktuujnɨdɨp.

11 ’Øts, kaꞌap øts nꞌukyaa̱ꞌ̱aj̱tnɨt ya̱ nax̱wiiñ; yøꞌøts ja taṉdɨp, jøtsme nnɨnøjkxnɨtmøøtsɨnaabyɨ. Kunuuꞌkxy
Dios Teety, agøꞌøduk axaj̱tuk mmøkꞌaj̱tɨngøjxp pøn jaty ø tø xagødøkɨ jøts nɨꞌamukɨ nɨꞌagaꞌ̱pxɨ yꞌettɨt,
kyanamyajtstuꞌudɨdɨt nayɨdeꞌen sam̱ adømɨn. 12Ku øts yø ya̱ yꞌity nmøøtꞌettɨ ya̱ nax̱wiiñ, nꞌejxꞌejttɨp øts
yøꞌ, ja møkꞌaj̱tɨn ø nyiktumpy midi me tø xmøꞌøy, jaꞌats øts yø ndaꞌagøꞌødujktɨp ndaꞌaxaj̱tujktɨp. Nɨ tuꞌugɨn

yø tø kyawɨndɨgøydɨ, jaꞌayɨm ɨdøꞌøn jadeꞌen tø yjaty midiꞌiyɨm yꞌijty wɨndɨgøyꞌejtnɨp, jøts jadeꞌen kaꞌpxy
tpaa̱ṯy sa̱ ja mgajpxy sa̱ ja mꞌayuujk xyiktaa̱ṉ̃.

13 ’Ɨxyam̱ts me nnɨnøjkxnɨt ma̱ mets jam; jøts ku njaa̱ḵnayaa̱ꞌ̱aty ya̱ nax̱wiiñ, jaꞌagøjxp øts jadeꞌen nwaꞌ̱aṉ̃
jøts ja mjaꞌ yjotkujkꞌaṯtɨt sam̱ ø njotkujkꞌatyɨn. 14Tø øts ja ndukmadoogøxtɨ ja mꞌøgyajpxy ja mꞌøyꞌayuujk,
jaꞌats mmɨꞌajkɨyɨdɨp pøn ja kaꞌøwyɨnmaa̱ꞌ̱ñ tjagyajp. Jaꞌ yiktamɨꞌajkɨdɨp ku ja yjadeꞌembɨ wɨnmaa̱ꞌ̱ñ
tkaꞌukyiktunɨdɨ, nayɨdeꞌents øts kaꞌ nyiktuñ ja yjaꞌadɨ. 15 Kajaꞌajɨpts ø nꞌamɨdøøpy jøts xwaa̱ḇɨdsøꞌømt
ya̱ nax̱wiiñ, jaꞌ nꞌamɨdøøpy jøts xkuwaꞌ̱aṉt xkubokt, jøts mɨkuꞌ yjaꞌ kidi myajadaꞌ̱aḵy. 16Nayɨdeꞌen jaꞌadɨ
sam̱ øts, kaꞌ nyiktuñ ja kyaꞌøwyɨnmaa̱ꞌ̱ñ. 17 Pøkjøꞌøkts ejxjøꞌøkts mdɨyꞌaj̱tɨngøjxp mjanchꞌaj̱tɨngøjxp; pø
tɨy janchxɨ ja mgajpxy ja mꞌayuujk. 18Nayɨdeꞌents sam̱ me tø xanɨguexy ja nax̱wiiꞌñɨt jaa̱ꞌ̱y, nayɨdeꞌents
øts ja yam̱ ndanɨpøktɨ ndanɨꞌejxtɨ pøn ya̱ nax̱wiiñ ja kaꞌowyɨnmaa̱ꞌ̱ñ tjagyajptɨpnɨm. 19 Amumjoojt øts
njaa̱ḵtyimñadyamɨyoxɨyɨt yøꞌøgøjxptɨ, nayɨdeꞌents ja ñadyamɨyoxɨyɨdɨt ku jamgajpxy jamꞌayuujk ttuꞌundɨt
midi tɨy midi janch.

20 ’Kidi jaꞌayɨp ø nugo ndyimñɨꞌamɨdoꞌowɨdɨp, nayɨdeꞌen jaꞌamɨdɨp pøn ø xjanchjaw̱ɨwyaṉdɨpnɨm ku
ja myɨguꞌuk ja tmadoojɨdɨt ja øgyajpxy ja ømyadyaꞌ̱aḵy. 21 Jøts jaꞌ øts yam̱ nꞌamɨdøøpy jøts tuꞌugyɨ ja
wyɨnmaa̱ꞌ̱ñ tyikꞌettɨt; jøts tuꞌugyɨ yꞌettɨt møøt adøm, nayɨdeꞌen Dios Teety sam̱ mets xmøøtꞌity jøts sam̱
me nmøøtꞌity. Jøts wan tuꞌugyɨ ja wyɨnmaa̱ꞌ̱ñ tpɨktaꞌ̱aḵtɨ jøts jadeꞌen ttukjanchjaw̱ɨdɨt ku me tø xkexy, pøn
ja kaꞌøwyɨnmaa̱ꞌ̱ñ tjagyajptɨp. 22 Tø øts ja nmoꞌodɨ nay jaꞌabɨ møkꞌaj̱tɨn midi me tø xmøꞌøy, jøts tuꞌugyɨ
wyɨnmaꞌadyɨt nayɨdeꞌen sam̱ adøm njaꞌ. Tuꞌugyɨ nayɨdeꞌen mets mjaꞌ, jøts nayɨdeꞌents øts njaꞌamɨ. 23Øts
ja møøt nnamyayɨdɨt, jøts mets xmøøtnamyaa̱ꞌ̱ymɨyɨt jøts ja tuꞌugyɨ yꞌettɨt, jøts jadeꞌen ja nax̱wiiꞌñɨt jaa̱ꞌ̱y
tꞌejxtɨt tnɨjaw̱ɨdɨt jøts ku me tø xkexy, jøts ku mets ja xjanchøky sam̱ me xtsøkyɨn.

24 ’Dios Teety, metsxɨ ja tø xagødøkɨ, jøts jaꞌats ø ndsøjkpy jøts ja yjapꞌaṯtɨt ma̱ øts jap ndsɨnaawyaꞌ̱aṉ̃,
jøts tꞌejxtɨt ja møkꞌaj̱tɨn ja øyꞌaj̱tɨn midi me tø xmøꞌøy; jaayɨm me xtsøky ku kaꞌanɨm wyɨnaty nax̱wiiꞌñɨt
yꞌøyɨnɨm. 25Mets Dios Teety tɨyꞌaj̱tɨn janchꞌaj̱tɨn mmøøt, jøts kaꞌats ja nax̱wiiꞌñɨt jaa̱ꞌ̱y mnɨjaw̱ɨyɨ; jøts øts,
nnɨjaꞌ̱wɨp mets; jøts yø pabøjkpɨtøjk, ñɨjaꞌ̱wɨnɨdɨp yøꞌ jøts ku me tø xjanchkexy. 26Tø øts ja ndukmadowdɨ
mbøn mets jøts njaa̱ḵtukmadoowaṉdɨpnɨm øts. Jadeꞌents sa̱ mets xpaꞌayøyɨn, nayɨdeꞌents ttabaꞌayoomɨdɨt
ja myɨguꞌuktøjk. Nmøøtꞌetpyɨm øts yøꞌ yꞌagujkptɨ jadeꞌen.

18
Ku ja Jesús ojts yikmach

1Xjats ku ja nwɨndsønꞌaj̱tɨm Jesús jadeꞌen wyɨnaty tø wyaꞌ̱aṉ̃, wɨnets ja tmøøtsøøꞌñ ja pyabøjkpɨtøjk, jøts
ja ñøjkxwaꞌ̱aṉdɨ jam jaduktamaj̱ñ ku ja ttanax̱tɨt ja nøø midi yiktejp Cedrón. Jam tuꞌuk ja kam̱ ma̱ yꞌity øy
ti tsaꞌ̱am̱, jamts ja nwɨndsønꞌaj̱tɨm Jesús tmøøtkuyøꞌøyɨyɨɨꞌñ ja pyabøjkpɨtøjk. 2 Jøts ja Judas, pøn ja wyɨnaty
ɨxam kaꞌødyunwaj̱nɨp, waꞌ̱aṯs ja tꞌijxyꞌaty jaꞌabɨ et, pø jamxɨ ja nwɨndsønꞌaj̱tɨm Jesús wyɨnaty kawɨnaa̱ḵ ojk
tø ñamyukyɨdɨ møøt ja pyabøjkpɨtøjk. 3 Jadeꞌenꞌampyts ja Judas jam ojts tmøøtjaꞌ̱aṯy tukpiky ja soldaḏɨtøjk
møøt ja jaa̱ꞌ̱dyɨ midi tꞌejxꞌejttɨp ja tsap̱tøjk, ja teetywɨndsøndøjk ja fariseotøjk ja kajxɨdɨp, tumdaꞌoꞌjk møøt
ja jam yjaꞌ̱ttøø kunøꞌøky. 4Ñɨjaꞌ̱wɨñɨp ja nwɨndsønꞌaj̱tɨm Jesús ja wyɨnaty sa̱ jaty ja yjaṯwaꞌ̱aṉ̃ kyubatwaꞌ̱aṉ̃,
wɨnets ja twɨnguwaꞌ̱jkɨyɨɨꞌñ, jøts ja tyiktɨɨy:

―¿Pøn døꞌøn mꞌɨxaadyɨp?
5 Jøts ja ojts yɨdeꞌen yꞌadsowdɨ:
―Ja Jesús øø nꞌɨxaapy, ja Nazaretɨt jaa̱ꞌ̱y.
Jøts ja nwɨndsønꞌaj̱tɨm Jesús ja tꞌadsøøy:
―Øtsɨmts jaꞌ.
Jøts ja Judas midi kaꞌøyꞌadøtsp, ɨxam ja tmøødɨ ja mayjaa̱ꞌ̱y. 6 Jøts ku ja nwɨndsønꞌaj̱tɨm Jesús wyaa̱ṉ̃:

“Øtsɨmts jaꞌ”, wɨnets ja jadiꞌiñɨ yꞌɨxnøjkxtøø jøts ja kyaꞌ̱tsjɨmbejttøø. 7Wɨnets ja nwɨndsønꞌaj̱tɨm Jesús ja
jadɨgojk tyɨɨbyøjkɨdøø, jøts ja ñɨmaa̱j̱yɨdøø:

―¿Pøn døꞌøn mꞌɨxaadyɨp?
Jøts ja wyaṉdøø:
―Ja Jesús, ja Nazaretɨt jaa̱ꞌ̱y.
8 Jøts ja nwɨndsønꞌaj̱tɨm Jesús ja tnɨmaa̱y̱:
―Tøxɨ nnɨgajpxy jøts ku ja yꞌøtsɨ. Pønɨ øts tam xꞌɨxaadyɨp, majtstuꞌuttɨts øts yø nbabøjkpɨtøjk.
9 Jadeꞌenꞌampy ja jadeꞌen yjaty, jøts ja jadeꞌen kaꞌpxy tyimyjaty ku ja nwɨndsønꞌaj̱tɨm Jesús wyɨnaty

yɨdeꞌen køꞌøm tø wyaꞌ̱aṉ̃: “Pøn jaty øts ja Dios Teety tø xagødøkɨ, nɨ tuꞌugɨn ja tø kyawɨndɨgøydɨ.” 10 Jøts
ja Simón Pedro jamwyɨnaty tø tnɨxaj̱ɨ tuꞌuk ja tsujx, jaꞌats ja ojts tjuuty, jøts ja ttaxɨkpoꞌotuujty ja jaa̱ꞌ̱y midi
txøøwꞌaj̱tp Malco, ojts yꞌagaꞌ̱ndyaṯsk ja tyimgyajtspoꞌjtɨyɨ, ja teetywɨndsøndøjk ɨdøꞌøn ja tyumbɨ jadeꞌen
jaj̱tp. 11Yɨdeꞌen ja nwɨndsønꞌaj̱tɨm Jesús tnɨmaa̱y̱ ja Pedro:

―Pɨktaꞌ̱aḵ yø mdsujx nay jap ma̱ tø xjuuty. ¿Sa̱ me mwɨnmay, uk ja øts ɨdøꞌøn xijy ngagupøkt ja ayoꞌon
midi øts ja Dios Teety tø xanɨbɨktaa̱g̱ɨ?

Ku Jesús yiknajtswa̱a̱ꞌwɨyɨɨꞌñ jam ma̱ teetywɨndsøn
12Xjats ja soldaḏɨtøjk, møøt jaꞌ pøn tnɨgubaj̱kꞌaj̱tp jøts møøt ja tsap̱taj̱k, ojts tmaṯstɨ ja nwɨndsønꞌaj̱tɨm

Jesús, jøts ja ojts tkøwøøndɨ tkøxojtstɨ. 13 Jøts ja tyiknøjkxtøø ma̱ ja Anás jam tyøjk midi ja Caifás tyeety
myøꞌjtɨp, midi jam wyɨnaty jaꞌabɨ jumøjt teetywɨndsønꞌaj̱tp. 14Nayɨ Caifás ɨdøꞌøn wyɨnaty yɨdeꞌen tø tnøjmɨ
ja israelɨt jaa̱ꞌ̱y, jøts ku neꞌegɨ jadeꞌen tyimyꞌøyꞌaṯt jøts tuꞌugyɨ ja jaa̱ꞌ̱y tkuꞌoogɨt ja kaj̱p.

Ku ja Pedro tkuꞌɨɨñ jøts ku ja kaꞌ tꞌijxyꞌaty ja Jesús

15Jøts ja SimónPedromøøt jaduꞌuk jamyɨbabøjkpɨ tpanøjkxtɨ ja nwɨndsønꞌaj̱tɨm Jesús. Jøts yikꞌijxyꞌaj̱tp jaꞌ
ja yjaduꞌukpɨ, ijxyꞌaj̱tɨp ja teetywɨndsøn jaꞌ, jaꞌats jap tyimyøøtøjkɨmyaa̱̱ ja nwɨndsønꞌaj̱tɨm Jesús japwɨndsøn
tyøjkꞌaguiꞌpy; 16 jøts ja Pedro jap tyaa̱ṉ̃ ma̱ yiknɨdøkɨ ja tøjk. Jaꞌats ja yjaduꞌukpɨ jap ñɨbɨdsøømmidi ijxyꞌaj̱tp
ja teetywɨndsøn, jøts ja ojts tmɨnagyajpxyɨ ja tøꞌøxyøjk midi jap tøjkꞌadɨnaapy, jøts ja tyiktøjkɨyɨɨꞌñ ja Pedro.
17Wɨnets ja tøꞌøxyøjk midi tøjkꞌadɨnaapy, yꞌamɨdoojøø ja Pedro:

―¿Kidi metsɨp yø jaa̱ꞌ̱y mbabøjkpɨꞌajtpy?
Jøts ja Pedro tꞌadsøøy yɨdeꞌen:
―Kaꞌ, kaꞌaxɨ ja yꞌøtsɨ.
18Jøts kumɨ xujxpts wyɨnaty, jøts ja tumbɨtøjk jøts ja tsap̱tøjktaj̱k jap ja wyɨnaty tø tyikmøjɨdɨ ja jøøn, jaꞌats

ja jap wyɨndanaadyɨp jøts ja jap xyam̱dɨ. Jøts ja Pedro ɨxam ɨdøꞌøn ja tmøøtxam̱ɨ.
Ku ja teetywɨndsøn tyiktøøbɨnax̱waꞌ̱aḵy ja Jesús

19Xjats ja teetywɨndsøn tyiktøøbɨnax̱waa̱j̱ky ja nwɨndsønꞌaj̱tɨm Jesús pøn jaty ɨdøꞌøn pyabøjkpɨtøjkꞌajtpy,
jøts ti døꞌøn ja ñaṉkyꞌɨxpøjkɨp. 20 Jøts ja nwɨndsønꞌaj̱tɨm Jesús ja tꞌadsøøy:

―Tø ø ngajpxy mayjaa̱ꞌ̱yꞌagujky øy maḏsoo; ejtp ø nyikꞌɨxpiky ma̱ jaty tsap̱tøjk, jøts nayɨdeꞌen ma̱ ja møj
tsap̱tøjkmɨ ma̱ israelɨt jaa̱ꞌ̱y ñamyukyɨdɨ, jøts kaꞌap øts øy ti nꞌamaaꞌtskꞌaty ku ø ti nnɨgajpxy. 21¿Tigøjxp ku
øts ja xyiktɨy? Jaꞌ mets ja myiktøꞌøp pøn jaty ø tø xmadoojɨ, jøts wan ja tnɨgaj̱pxtɨ pønɨ sa̱ jaty øts ɨdøꞌøn ja
tø nnøjmɨdɨ. Jaꞌ ja tnɨjaꞌ̱wɨdɨp pønɨ sa̱ jaty øts ja tø nnøjmɨdɨ.

22Xjats ku ja nwɨndsønꞌaj̱tɨm Jesús jadeꞌen wyaa̱ṉ̃, jøts nɨduꞌugɨn ja tsap̱taj̱k ja ojts wyɨngugoxɨyɨ, jøts ja
ñɨɨꞌmxyɨyɨ:

―¿Jadeꞌen yø mꞌaa̱w̱ xaꞌadsøy jøts jadeꞌen xnøjmɨt yø teetywɨndsøn?
23 Jøts ja nwɨndsønꞌaj̱tɨm Jesús ja yɨdeꞌen tꞌadsøøy:
―Pønɨ tødam ø ngaj̱pxɨgøy, nɨgaj̱pxts midiꞌibɨ døꞌøn mgaꞌømyadøøpy; jøts pønɨ øydam jadeꞌen sa̱ ø tø

nwaꞌ̱aṉ̃, ¿tits ku øts xkøxy?
24Wɨnets ja Anás ja ojts kyexyɨ wɨɨñ keꞌkxy, jøts ja jam ñøjkxt ma̱ ja Caifás, midi teetywɨndsønꞌaj̱tp.
Ku Pedro jadɨgojk wyaꞌ̱aṉ̃ ku ja kaꞌap tꞌejxɨ ja Jesús

25 Ɨxajp ɨdøꞌøn ja Pedro tyanɨ, yjooꞌkxpiky jap jønꞌajpy, ku ja yiknɨmaa̱y̱:
―¿Kidi metsɨp yø jaa̱ꞌ̱y mbabøjkpɨꞌajtpy?
Jøts ja Pedro ja kaꞌ tkupiky, yɨdeꞌen ja wyaṉgojmɨ:
―Kaꞌ, kaꞌaxɨ ja yꞌøtsɨ.
26Wɨnets ja yiktøøjɨ tuꞌuk ja teetywɨndsøn tyumbɨ midi ja jaa̱ꞌ̱y myɨguꞌukꞌajtpy, midi ja Pedro wyɨnaty tø

txɨktsajtstuꞌuty jøts ja tyaṯsk tyimyikwɨnaj̱kɨyøø, jaꞌats waa̱ṉ:
―¿Kidi metsɨp jap tø nꞌixy jøts ku mets ja jap yꞌity xmøødɨ jap tsaꞌ̱am̱gam̱jøtpy?
27 Jøts ja Pedro ja jadɨgojk kaꞌ tkupøjkojmɨ, wɨnets nay jatyɨ yꞌayaa̱j̱xy tuꞌuk tsap̱nɨꞌaa̱w̱.
Ku Jesús twɨnguwaꞌ̱jkɨyɨɨꞌñ ja Pilato

28 Jøts ja nwɨndsønꞌaj̱tɨm Jesús ojts yikwaa̱ḏsøøñ jam Caifás tyøjkjotp, jøts ja yikwaa̱ṉijkxy ma̱ ja møj
wɨndsøn kyutujktaa̱j̱k jam. Xɨɨjñɨwyaṉɨp, jøts ja israelɨt jaa̱ꞌ̱y nɨkaꞌap tyøjkɨdøø jap kutujktaa̱j̱kjøtpy, jøts
ja kaꞌap tyiktɨgøøwyaꞌ̱aṉdɨ ja kyostumbrɨ, pøky ɨdøꞌøn jaꞌ ku ja jadeꞌen yꞌadøꞌøtstɨt, kaꞌap ja tꞌukaañɨdɨt ja
pas̱kɨ xøgaaky ja pas̱kɨ xøꞌuuky ku ja aꞌux ja tyiknax̱tɨt. 29 Jaꞌagøjxp ja møj wɨndsøn Pilato jam ojts pyɨdsimy
jøts ja myɨgaj̱pxwaꞌ̱aṉ̃ɨdɨ, yɨdeꞌen ja ojts ñɨɨꞌmxyɨdɨ:

―¿Ti yø jaa̱ꞌ̱y mdanɨꞌøøꞌnɨdɨp?
30 Jøts ja yꞌadsoodøø:
―Ku yø jeexyɨp kyapøkyjaa̱ꞌ̱yɨ kaꞌ mets yø jeexyɨp ya̱ tø myiktagødøkɨ.
31Wɨnets ja Pilato ja ñɨmaa̱j̱yɨdøø:
―Møødɨdɨ, jøts xɨɨdyuꞌundɨt jadeꞌen pønɨ sa̱ ja mgutujk wyaꞌ̱aṉdɨ.
Jøts ja israelɨt jaa̱ꞌ̱y yꞌadsoodøø:
―Øøts, kaꞌap øøts xpaa̱ṯꞌaty jøts øøts øy pøn nyikꞌookt.
32 Jadeꞌen ja ojts kaꞌpxy yjaty sa̱ ja nwɨndsønꞌaj̱tɨm Jesús ja wyɨnaty tø tnɨgajpxy jøts ku ja jadeꞌen yꞌookt.

33Xjats ja Pilato jap jadɨgojk tyøjkɨyɨɨꞌñ jap kyutujktaa̱j̱kjøtpy, jøts ja ojts tyaj̱xɨ ja nwɨndsønꞌaj̱tɨm Jesús, jøts
ja tꞌamɨdøøy:

―¿Mets ɨdøꞌøn israelɨt jaa̱ꞌ̱y mjanchwɨndsønꞌaj̱tɨp?
34 Jøts nwɨndsønꞌaj̱tɨm Jesús ja tnɨmaa̱y̱:
―¿Køꞌøm mets jadeꞌen mwɨnmay jøts mets jadeꞌen xyiktɨy, uk pøn jadeꞌen tø mdamɨmadyaꞌ̱ag̱yɨ jøts ku

ø njaꞌajɨ?
35 Jøts ja Pilato ja yꞌadsoojøø:
―¿Ti israelɨt jaa̱ꞌ̱yɨmts øts? Køꞌømxɨ yømmɨgugaj̱p jøts yø teetywɨndsøndøjk ya̱ myikmiñɨyɨ jøts mets ya̱

nyiktagødøkɨ. ¿Ti døꞌøn tø xuñ?
36 Jøts nwɨndsønꞌaj̱tɨm Jesús ja yɨdeꞌen tꞌadsøøy:
―Wɨndsønꞌaj̱tp øts, kaꞌ øts njaꞌ yjadeꞌenɨ sam̱ pøn yjaꞌ ya̱ nax̱wiiñ. Ku jeexyɨp jadeꞌen, tø øts

nbabøjkpɨtøjk jeexyɨp xnɨtseptunɨdɨ, jøts øts jeexyɨp ngayiktagødøkɨ ja israelɨt jaa̱ꞌ̱y. Kayaa̱ꞌ̱ɨp øts ngutujk.
37Wɨnets ja Pilato ja ojts ñɨɨꞌmxyɨyɨ:
―¿Jøts mjanchwɨndsøn mets ɨdøꞌøn?
Jøts nwɨndsønꞌaj̱tɨm Jesús ja tꞌadsøøy:

―Jaꞌ øts sa̱ ɨxa mwaꞌ̱aṉ̃, wɨndsøn øts. Tø ø ngaxɨꞌɨky ku øts ya̱ nax̱wiiñ tø nmiñ jøts ø nnɨgaj̱pxt ti

tɨyꞌaj̱tɨnꞌaj̱tp, ti janchꞌaj̱tɨnꞌaj̱tp. Pøn jaty ja xmɨmadoodɨp, xmadojɨdɨpts øts njaꞌ jaꞌ sa̱ jaty ø nwaꞌ̱aṉ̃.
38 Jøts ja Pilato ja ojts ñɨɨꞌmxyɨ:
―¿Jøts ti døꞌøn tɨyꞌaj̱tɨnꞌaj̱tp janchꞌaj̱tɨnꞌaj̱tp?
Ku Jesús ñɨdujkɨyɨɨꞌñ jøts ja yꞌookt

Jøts ku ja Pilato jadeꞌen tꞌukyiktɨɨy, jøts ja ojts pyɨdsimy jøts ja tmɨnagyaj̱pxwaꞌ̱aṉ̃ɨ ja israelɨt jaa̱ꞌ̱dyɨ, jøts
ja tnɨmaa̱y̱:

―Kaꞌ øts yø jaa̱ꞌ̱y nbøkyꞌixy. 39 Jadeꞌents mee xkostumbrɨꞌaty jøts øts nɨduꞌugɨn nyikꞌawaꞌ̱aṯspɨdsøꞌømt
ja pøkyjaa̱ꞌ̱y, ku meets ja xꞌamɨdøy ku pas̱kɨ xøøw: ¿jøts mdsojktɨp jøts wan øts yø mwɨndsøn tnajtsmaṯsɨ
jadiꞌiñɨ?

40Wɨnets ja nɨdukɨꞌɨyɨ møk wyaṉdøø:
―¡Kaꞌ yøꞌ xyikꞌawaꞌ̱aṯspɨdsøꞌømt! ¡Yø Barrabás myikꞌawaꞌ̱aṯspɨdsøꞌømp!
Jøts møj maaꞌtspɨ døꞌøn ja Barrabás.

19
1Xjats ja Pilato ojts tnaṉkmyachɨ ja nwɨndsønꞌaj̱tɨm Jesús, jøts ja ojts tnaṉkwyøpyɨ. 2 Jøts ja soldaḏɨ ja ojts

ttagujandɨ tuꞌuk ja wɨndsøn kujan, jøts tum kujp awiity, jøts tsuuꞌnk wet ja ojts ttaxoxtɨ. 3 Jøts ja ojts wɨngon
twɨngunøjkxɨdɨ, jøts ja ojts tnøjmɨdɨ:

―¡Møj mets, pøn ja israelɨt jaa̱ꞌ̱y wyɨndsøn ukmayɨp!
Jøts ja ojts twɨngoxtɨ tjøpkoxtɨ wyemp yꞌam̱.
4Wɨnets ja Pilato ojts jadɨgojk pyɨdsimy, jøts ja ojts ñɨɨꞌmxyɨdɨ:
―Ejxtɨ nɨjaw̱ɨdɨ, nyikpɨdsimpy øts yø ya̱ jøts xnɨjaw̱ɨdɨt jøts ku øts yø nɨti ngadapøkyꞌixy.
5 Jøts ja nwɨndsønꞌaj̱tɨm Jesús pyɨdsɨɨmy, ɨxam tkujanꞌaty ja kujp awiity jøts ja tsuuꞌnk wet ja twetꞌaty. Jøts

ja Pilato ja ojts ñɨmaa̱g̱yojmɨyɨdɨ:
―¡Ɨxya̱ døꞌøn ja jaa̱ꞌ̱y!
6Xjats ku ja teetywɨndsøndøjk ja tꞌejxtøø jøts ja tsap̱taj̱k, wɨnets ja tjanchtayaj̱xɨdøø møkꞌampy:
―¡Yikruspat! ¡Yikruspat!
Jøts ja Pilato ja tnɨmaa̱y̱:
―Waw̱dɨ jøts mee xyikruspat, kumɨ kaꞌap øts yø ti pøky ndapøkyꞌixy.
7Yɨdeꞌen ja israelɨt jaa̱ꞌ̱y ja yꞌadsoojɨyøø:
―Jap øøts tuꞌuk ja kutujk nmøødɨ, jøts jadeꞌen ja tyikutuky jøts wan tꞌøøky, jaꞌagøjxp ku yø tø

ñabyɨktaꞌ̱ag̱yɨ Dios Uꞌngɨn.
8 Xjats ku ja Pilato ja ojts jadeꞌen tmadøy, jøts ja jadeꞌen yjaa̱ḵtyimyikꞌadsøꞌjkɨyɨɨꞌñ. 9 Jøts ja jap

kyutujktaa̱j̱kjøtpy tyøjkɨyɨɨꞌñ jadɨgojk, jøts ja ttɨɨbyɨjky ja nwɨndsønꞌaj̱tɨm Jesús:
―¿Mets, ma̱ mdsøøñ?
Jøts ja nwɨndsønꞌaj̱tɨm Jesús nɨwɨneꞌenɨn ja tkidyimyꞌadsøøy.
10Wɨnets ja Pilato ja ojts ñɨɨꞌmxyɨyɨ:
―¿Jøts ø kaꞌap xꞌadsøy? ¿Ti kaꞌ xnɨjaw̱ɨ jøts ku øts kutujk njagyepy, jøts me nyikruspatt uk jøts me

nyikꞌawaꞌ̱aṯspɨdsøꞌømt?
11 Jøts nwɨndsønꞌaj̱tɨm Jesús ja tꞌadsøøy:
―Ti kutujk mets jeexyɨp mdsaachjagyejpy ku Dios Teety ja jeexyɨp jadeꞌen tkayikjaty; paty jaꞌ møj pøky

tyimdyajaꞌ̱aḏyɨ pøn øts ya̱ tø xkøyaky jøts me tø nyiktagødøkɨ, waanɨ mets mjaꞌ mdajaꞌ̱aḏyɨ.
12Wɨnets ja Pilato nay jatyɨ tjaꞌɨxaa̱y̱ ja taa̱y̱, jøts ja tꞌɨxmaṯst jadiꞌiñɨ ja nwɨndsønꞌaj̱tɨm Jesús; xjats ja

israelɨt jaa̱ꞌ̱y ja møktaꞌ̱aḵy ñɨmaa̱j̱yɨyɨ:
―¡Pønɨ myikꞌawaꞌ̱aṯspɨdsimpy ɨnet, kaꞌ xmɨguꞌugɨ wyɨnaty ja møj wɨndsøn César jam Roma! ¡Pøn jadeꞌen

namyøjpɨktaa̱j̱kɨp, myɨdsepꞌatpyts ja César!
13 Xjats ku ja Pilato jadeꞌen tmadøøy, wɨnets ja ojts tnaṉkyikpɨdsimyɨ ja nwɨndsønꞌaj̱tɨm Jesús jøts ja

yꞌɨxaa̱j̱ky jam kyutujktaa̱j̱kjøpꞌam̱ midi yiktejp Gabata ku hebreɨt ayuujk, jadeꞌen ja tijy ma̱ tsaḇaꞌkxy. 14 Jaa
døꞌøn ja xøøw wyɨnaty kujky ku wyɨnaty tyimbyaṯnɨ ja pas̱kɨ. Wɨnets ja Pilato tnɨmaa̱y̱ ja yjaa̱ꞌ̱y midi jamdɨ:

―¡Ɨxyaa̱ḏɨ ja mwɨndsøn!
15Yɨdeꞌen ja møk wyaṉdøø:
―¡Wan tpaꞌøøky! ¡Wan tpaꞌøøky! ¡Yikruspat!
Jøts ja Pilato ja tnɨmaa̱y̱:
―¿Øts ndejɨn ja mwɨndsøn nyikruspatp?
Ja teetywɨndsøndøjk ja yɨdeꞌen yꞌadsoojɨyøø:
―Kaꞌap øts pøn jaduꞌuk nwɨndsøn midi øø nwɨndsønꞌajtpy, jaꞌayɨ tuꞌugyɨ ja møj wɨndsøn César.
16Ku ja Pilato jadeꞌeñɨ yiknɨmaa̱y̱, jøts ja ojts tkøyaky ja nwɨndsønꞌaj̱tɨm Jesús jøts ja tyikruspattɨt, wɨnets

ja tyiktsoꞌondøø.
Ku ja Jesús kyɨruspejty

17 Xjats ja nwɨndsønꞌaj̱tɨm Jesús tyiktsoꞌondøø, jøts ja ttukap̱tɨ ja kyɨrus, jøts ja jam ñijkxy ma̱ ja et
yiktijy Ooꞌkpɨ Kyubaj̱k Paj̱k, midi yiktejp hebreɨt ayuujk Gólgota. 18 Jamts ja ojts tyikruspattɨ møøt namajtsk
pøkyjaa̱ꞌ̱y, tuꞌuk jaty ja yikpɨktaḵtøø adsow aduuk, jøts ja nwɨndsønꞌaj̱tɨm Jesús agujkꞌajpy. 19 Jøts ja Pilato
jam ojts tnaṉkpyɨktaꞌ̱ag̱yɨ ja letrɨ kruskøjxp midi nømp: “Jesús, Nazaretɨt jaa̱ꞌ̱y, israelɨt jaa̱ꞌ̱y wyɨndsøn.”

20 Jøts may jaa̱ꞌ̱y ojts tꞌejxtɨ ja letrɨ, pø kaj̱pwɨngonxɨ ja jam ma̱ ja nwɨndsønꞌaj̱tɨm Jesús ojts kyɨruspety, jøts
ja letrɨ jadeꞌen ja kyøxjaꞌ̱ay̱ɨ hebreɨt ayuujk, jøts griegɨt ayuujk, jøts latín. 21Paty ja israelɨt teetywɨndsøndøjk
tnɨmaydɨ ja Pilato:

―Kidi jadeꞌen xjaꞌ̱ay̱ “Israelɨt jaa̱ꞌ̱y wyɨndsøn”; neꞌegɨ jadeꞌen xpɨktaꞌ̱aḵt “Køꞌømñadyijyɨyɨ jøts ku israelɨt
jaa̱ꞌ̱y twɨndsønɨ.”

22Yɨdeꞌen ja Pilato ja ojts yꞌadsøyɨdɨ:
―¡Midi tø njaꞌ̱ay̱, jadeꞌen yø tyaꞌ̱aṉt!
23Xjats ku ja soldaḏɨtøjk wyɨnaty tø tyikruspattɨ ja nwɨndsønꞌaj̱tɨm Jesús, wɨnets ja ojts twejtsjøꞌjkɨdɨ ja

wyet, jøts ja ojts ñadyanɨpaa̱ḏyɨdɨ jøts ja ñawyaꞌ̱kxɨtmaktax̱kpiky, kɨtuꞌuk ja soldaḏɨ ja tpøktɨt. Jøts nayɨdeꞌen
tnɨxaj̱ɨdyøø ja nɨjan, jøts kumɨ kaꞌats ja yꞌaxuumyukyɨ, jaꞌayɨ ja amuum tyimdyukojkubetyɨ, 24xjats ja soldaḏɨ
nɨxem nɨyam̱ ñawyaj̱nɨdøø:

―Kaꞌ yø ndakøꞌøtsaꞌant; neꞌegɨ yø nnɨguyaj̱tɨnt, jøts nꞌejxɨnt pøn jadyimyꞌuktajaꞌ̱aḏɨp yø wet.
Jøts jadeꞌen ojts kaꞌpxy yjaty sam̱ jap jaabyety nøkyijxpy: “Tø øts nwet ja xwejtswaꞌ̱kxɨdɨ, tø ja tnɨguyaṯtɨ.”

Jadeꞌents ɨdøꞌøn ja soldaḏɨtøjk yꞌadøtstøø.
25Jøtsma̱ ja nwɨndsønꞌaj̱tɨm kyɨrus jam, ɨxam ja tyaa̱ḵ jaꞌ, jøts nayɨ ɨxamts jaꞌamɨmidi ja tyaa̱ḵ yꞌuchɨp, jøts

ja Cleofas ñɨdøꞌøxy midi Maríaꞌaj̱tp, jøts nay jam ja María Magdalenɨmɨ. 26Xjats ku ja nwɨndsønꞌaj̱tɨm Jesús
ojts tꞌixy ja tyaa̱ḵ, jøts ku ja pyabøjkpɨ nay jam tyanaamyɨ midi ja jantyimyɨnamyaa̱j̱yɨp, wɨnets ja tnɨmaa̱y̱
ja tyaa̱ḵ:

―Taa̱ḵ, ɨxa ja mꞌuꞌnk.
27 Jøts ja pyabøjkpɨ ja tnɨmaamyɨ:
―Ɨxa ja mdaa̱ḵ.
Jøts nay jatyɨ jaꞌabɨ pabøjkpɨ ttaa̱ḵpɨjky midi ja nwɨndsønꞌaj̱tɨm Jesús tyaa̱g̱ɨp, jøts ja jadeꞌen yikjagyepy

sam̱ kyøꞌømdaa̱g̱ɨn.
Ku ja Jesús yꞌøꞌjky

28Xjats ku ja jadeꞌen wyɨnaty tø yꞌukjaty, jøts kumɨ ñɨjaꞌ̱wɨpts ja nwɨndsønꞌaj̱tɨm Jesús ja waꞌ̱aṯs jøts ku
wyɨnaty jadeꞌen tukɨꞌɨyɨ tø kyaꞌpxy, jøts ɨdøꞌøn ja jadeꞌen tyimyjaṯt sam̱ jap jaabyety nøkyijxpy, wɨnets ja
wyaa̱ṉ̃:

―Jantyimdyøjtsɨp øts.
29 Jamts wyɨnaty tukmøjnajtsꞌøøy ja vino midi jeky tø pyuꞌuch; jaꞌats ojts yiktabadsiich ja tanɨmuuꞌkpɨ,

jøts ja yikpɨktaa̱j̱ky jam hisopo kipy awaj̱ jøpꞌam̱, jøts ja yiktaꞌayøjkxyɨ ja nwɨndsønꞌaj̱tɨm Jesús. 30Xjats ja
twɨxiꞌjch ja tanɨmuuꞌkpɨ jøts ja vino kaꞌøybɨ jadeꞌen tꞌuuky, wɨnets ja wyaa̱ṉ̃:

―Tø tukɨꞌɨyɨ yikpaduñ kaꞌpxy.
Jøts ja kyubaj̱k ja jadiꞌiñɨ kyuwojtsnaj̱xy, jøts ja jadeꞌen yꞌøꞌjky.
Ku ja Jesús yikuumy kyachpukɨꞌjy

31 Jøts tyimbyaa̱ṯwaṉɨpts ku ja pas̱kɨ xøøw kyujaj̱y, jøts jaꞌ ja israelɨt jaa̱ꞌ̱y kyatsojktɨp jøts ja ooꞌkpɨ jam
yꞌawejxtɨt kruskøjxp ku pooꞌkxɨn xøøw, jøts yaṯs ɨdøꞌøn jaꞌabɨ xøøw jaa̱ḵtyimyøjxøøwnɨ. Jaꞌagøjxpts ja
tnɨmaydɨ ja Pilato, jøts wan ja tnaṉkpyakwojptøjkixyɨ pøn jaty jam wyɨnaty tø kyɨruspattɨ, jøts wan ja
tnaṉkyikwɨnaj̱kixyɨ jam ja ooꞌkpɨ ñɨneꞌkx. 32Wɨnets ja soldaḏɨ ñøjkxtøø, jøts ja ojts tjanchpakwojptøjkøxtɨ
midi ja nwɨndsønꞌaj̱tɨm Jesús jam wyɨnaty møøt tø kyɨruspety. Ojts ja yjawyeembɨ tyimyikpakwojptøjkøjy,
jøts ja yjaduꞌukpɨ nayɨdeꞌen midi jam jaduktamaj̱ñ. 33Xjats ku ja twɨngunøjkxɨdøø ja nwɨndsønꞌaj̱tɨm Jesús,
jøts ja tꞌejxpaṯtøø jøts kudam ja tø yꞌooꞌknɨ, patyts ja kaꞌ nayɨdeꞌen tꞌuktunɨdøø.

34 ¿Ja ti wɨnets ja ñaj̱xy? Ojts ja soldaḏɨ ja nɨduꞌugɨn tyakumyɨ ja takuuꞌm jøts ja tyimyꞌawaj̱ch ja
kyachpukɨꞌjy, jøts nay jatyɨ ja nɨꞌjpy pyɨdsɨɨmy møøt nøø. 35 Jaꞌats midi ɨxyam̱ njaadyampy, tø øts ɨdøꞌøn
jadeꞌen nꞌixy nnɨjaw̱ɨ midiꞌibɨ tɨy janch, jøts mee nayɨdeꞌen xɨyjaw̱ɨt xjanchjaw̱ɨt. 36 Jadeꞌenxɨ døꞌøn ja yjaj̱ty
jøts jadeꞌen kaꞌpxy tyimyjaty sam̱ jap jaabyety nøkyijxpy: “Nɨ tuꞌugɨn pyaj̱k ja kyatøjt kyamoott.” 37 Jøts jap
abiky wyam̱ɨ: “Yꞌejxtɨp ja køꞌøm ku tyiktsaachɨdɨt.”

Ku ja Jesús ñɨneꞌkx yikpɨktaa̱j̱ky jap møj tsaa̱j̱utjøtpy
38Xjats ku døꞌøn ja jadeꞌen wyɨnaty tø yjaty, jøts ja José midi kugaj̱pꞌaj̱tp jam Arimatea, pyabijkpy jaꞌ

nwɨndsønꞌaj̱tɨm Jesús øy ɨdøꞌøn ja kaꞌap øy pøn tjadyimdyuknɨjaw̱ɨ, jaꞌagøjxp ku ja ttsøꞌøgɨ ja myɨꞌisraelɨt
jaa̱ꞌ̱y. Jaꞌats ɨdøꞌøn tꞌamɨdoow ja Pilato ja mayꞌaj̱t, jøts ja myoꞌojɨyɨt ja nwɨndsønꞌaj̱tɨm Jesús ñɨneꞌkx. Xjats ja
Pilato yikjaj̱t ja jadeꞌen, wɨnets ja José ojts ñijkxy jøts ja ojts tyiktsoꞌonɨyɨ. 39Jøts ja Nicodemomɨmidiwyɨnaty
jekyɨp tø tmøøtmadyaꞌ̱aḵy ja nwɨndsønꞌaj̱tɨm Jesús koots, jaꞌats jam tmɨjaꞌ̱jt eeꞌpx maj̱k kilɨn jaabyaꞌ̱aḵ midi
paꞌ̱aḵxuuꞌkp, majtsk jøøjp jaꞌ, ja mirra tø tꞌabøjkmuky møøt ja áloes. 40 Jøts ɨdøꞌøn ja José jadeꞌen møøt
ja Nicodemo tnɨxaj̱ɨyɨdøø ja nwɨndsønꞌaj̱tɨm Jesús ñɨneꞌkx, jøts ja ttaꞌabejtøø ja wet midi ja wyɨnaty tø
tpɨktaa̱j̱kɨdɨ jaꞌabɨ paꞌ̱aḵxuuꞌkpɨ midi jadeꞌen abøjkmuky. Jadeꞌen ja ttundøø sam̱ ɨdøꞌøn ja israelɨt jaa̱ꞌ̱y
kyostumbrɨdɨ ku ja yꞌooꞌkpɨ ja tyiknax̱økɨdɨ. 41 Jøts ma̱ ja nwɨndsønꞌaj̱tɨm Jesús wyɨnaty tø kyɨruspety, jam
wɨngon tuꞌuk ja kam̱ ma̱ yꞌity øy ti tsaꞌ̱am̱. Jamts tuꞌuk ooꞌkpɨ jut jaꞌabɨ kam̱jotp midi tyimyjemyꞌøyɨpnɨm,
kaꞌanɨm jap pøn tyimyikpɨktaꞌ̱aḵy. 42 Japts ja tpɨktaḵtøø ja nwɨndsønꞌaj̱tɨm Jesús ñɨneꞌkx, pø wɨngonxɨ ja jam
tyañ ja ooꞌkpɨ jut, jøts tyimdyøts jøts ja israelɨt jaa̱ꞌ̱y pyooꞌkxɨn xøøw tyimchoꞌondaḵnɨt.

20
Ku ja Jesús yjujkpyɨjky jadɨgojk jap møj tsaa̱̱ jutjøtpy

1Xjats ku mɨdukxøøw choꞌondaꞌ̱aḵñɨm ja yjaduꞌukpɨ samaa̱ṉ, wɨnets ja María Magdalena ojts jøpyɨ ñijkxy
jam ma̱ ja ooꞌkpɨ jut jam wyɨnaty, kaꞌanɨm yikxon yjaj̱taꞌ̱aḵy; jøts ja ojts tꞌixy jøts ku ja ooꞌkpɨ jut jam
tkaꞌukꞌagøꞌaj̱tnɨ ja tsaa̱̱ midi ja wyɨnaty tø yiktaꞌagɨꞌɨy. 2Wɨnets ja ojts putyɨ ñijkxy ma̱ ja Simón Pedro
jam wyɨnaty møøt øts midi yø nøky tjaapy, midi ja nwɨndsønꞌaj̱tɨm Jesús jantyimyɨnamyaa̱j̱yɨp, jøts øøts
xnɨmaa̱y̱:

―Tøts ja nwɨndsønꞌaj̱tɨm jap yikjɨdøjtpɨdsømnɨ jap jutjøtpy, jøts kaꞌap øø nnɨjaw̱ɨ pø ma̱ net tø
yikpɨktaꞌ̱aḵy.

3Xjats øts møøt ja Pedro nnijkxy ma̱ ja ooꞌkpɨ jut jam. 4 Jøts øøts namajtsk janch putyɨ nnijkxy; jøts øts
jawaanɨ møk njantyimbyujt jøts ja Pedro nnɨkejky, jawyeen øts jam njaꞌ̱jty ma̱ ja ooꞌkpɨ jut. 5 Jøts øts jap
nguꞌejxɨyɨɨꞌñ, ja wetyɨ jap nꞌejxpaa̱j̱t midi ja nwɨndsønꞌaj̱tɨmwyɨnaty tø yiktaꞌabity jøts ku ja jap wyøjnɨ, jøts
nɨkaꞌap ndøjkɨyɨɨꞌñ. 6 Jøtsnɨm ja Simón Pedro ɨxꞌoojknɨm yjaꞌ̱jty, jøts ja tyøjkɨyɨɨꞌñ jap ooꞌkpɨ jutjøtpy. Jøts ja
nayɨdeꞌen jap ojts tꞌixy jøts ku ja abet jap wyøjnɨ; 7 jøts ja tjaa̱ḵtyimyꞌejxpaa̱j̱ty ja wetmidi ja nwɨndsønꞌaj̱tɨm
Jesúswyɨnaty tø yiktagupity, jøts nɨgɨdi ja jammøøt jawetmidi ja amuumyiktaꞌabejt, axaa̱c̱h ja jam abiky tø
yikpɨktaꞌ̱aḵy. 8Wɨnets øts ndøjkyɨmyaa̱̱ ma̱ døꞌøn ja ooꞌkpɨ jut jam, jøts nꞌijxy jøts kudam ja wyɨnaty jadeꞌen
tø yjaty, xjats ja njanchjaꞌ̱wɨyɨɨꞌñ. 9 Jøts kaꞌanɨmts ɨdøꞌøn øøts wyɨnaty njaꞌ̱gyukɨ midi jap nøkyijxpy jaabyety
wyaꞌ̱aṉ̃, jøts ku ja nwɨndsønꞌaj̱tɨm Jesús yjujkpyøkt jadɨgojk jap ooꞌkpɨ yꞌagujkp. 10Jøts øøts jadeꞌen namajtsk
nwɨmbejtnaa̱̱ jøts nnøjkxnaa̱̱ jam ndøjkwɨndump.

Ku ja Jesús ña̱nkyꞌejxøø jadɨgojk ma̱ ja María Magdalena jam wyɨnaty
11 Jøts ja María jamyɨ jutꞌagøꞌøm tyaa̱ṉ̃, ñɨyax̱nɨ ja jam kyuꞌejxɨyɨɨꞌñ ma̱ ja jut, 12 wɨnets ja ojts tꞌixy

namajtsk ja aṉkɨlɨs, tum amuum poop ja xyøxyɨdɨ, jøts ja jam chøønɨdɨ ma̱ ja nwɨndsønꞌaj̱tɨm Jesús wyɨnaty
tø yꞌukyikpɨktaꞌ̱aḵy ja ñɨneꞌkx; tuꞌuk jam chøønɨ agubaj̱kp, jøts jaduꞌuk tekyꞌokꞌam̱. 13 Jøts ja aṉkɨlɨs ja
ñɨmaa̱j̱yøø, ja tøꞌøxyøjk yiknɨmaapy:

―¿Ti mjaj̱tɨp, tiku myaꞌ̱ax̱y?
Jøts ja tnɨmaa̱y̱:
―Jaꞌagøjxp ø nyaꞌ̱ax̱y ku øts ja nwɨndsønꞌaj̱tɨm ya̱ tø yikwejtspɨdsømnɨ, jøts øts ja kaꞌ nnɨjaw̱ɨ pø ma̱ ja tø

yikpɨktaꞌ̱aḵy.
14 Jaꞌayɨ ja jadeꞌen wyaa̱ṉ̃, jøts ku ja yꞌejxjɨmbijty wɨnets ja tꞌejxpaa̱j̱ty jøts kudam ja nwɨndsønꞌaj̱tɨm Jesús

jam tyanɨ; jøts kaꞌap ja tyimwyaꞌ̱aṉ̃ jøts ku ja yjaꞌajɨ. 15Wɨnets ja ojts køꞌøm ñɨɨꞌmxyɨ, jøts ja tøꞌøxyøjk
yiktɨɨbyiky:

―¿Tiku myaꞌ̱ax̱y? ¿Pøn mꞌɨxaapy?
Jøts ja tøꞌøxyøjk jadeꞌen ja wyɨnmay, ja tsaꞌ̱am̱ kam̱ ejxꞌejtpɨk ɨdøꞌøn ja tijy, jøts ja tnɨmaa̱y̱:
―Teety, pønɨ mets ja tø xyikpɨdsimy, tukmadookts øts ma̱ tø xpɨktaꞌ̱aḵy jøts øts ja nꞌatsyiktsoont.
16Wɨnets ja ñɨmaa̱j̱yøø ja nwɨndsønꞌaj̱tɨm Jesús:
―¡María!
Xjats ja yꞌejxjɨmbijty jøts ja tnɨmaa̱y̱ hebreɨt ayuujk:
―¡Raboni! ―midi tyijpy yikꞌɨxpøjkpɨ.
17 Jøts ja nwɨndsønꞌaj̱tɨm Jesús ja ñɨmaa̱j̱yøø:
―Kidi ø xøñ, majtstutk øts, pø kaꞌanɨmxɨ ø nnijkxy jam ma̱ ja nDeety jam. Nøjkxts xꞌatstukmadøy pøn

jaty øts njaꞌ xpabøjkɨdɨp, jøts ku øts jap nnijkxy ma̱ øts ja nDeety jap, midi mee mDios Teetyꞌajtpy.
18Wɨnets ja María Magdalena ojts ñijkxy, jøts ja ojts tꞌatstukmadojɨ ja nwɨndsønꞌaj̱tɨm Jesús pyabøjkpɨtøjk

jøts ku ja wyɨnaty tø tꞌixy ja nwɨndsønꞌaj̱tɨm, jøts ku ja wyɨnaty jadeꞌen tø ñɨɨꞌmxyɨyɨ.
Ku ja Jesús ña̱nkyꞌejxøø jadɨgojk ma̱ ja pyabøjkpɨtøjk jam wyɨnaty

19 Jøts nay jaꞌabɨ xøøw ku mɨdukxøøw choꞌondaꞌ̱aḵñɨm ja yjaduꞌukpɨ samaa̱ṉ, nay jaꞌabɨ ux ku ja
pabøjkpɨtøjk jam wyɨnaty tø ñamyukyɨdɨ jøts ja wyɨnaty tø ñañɨꞌagɨɨbyetyɨdɨ, ja israelɨt jaa̱ꞌ̱y ja chøꞌjkɨdɨp.
Wɨnets ja nwɨndsønꞌaj̱tɨm Jesús tyøjkɨyɨɨꞌñ jøts ja jam yꞌagujkꞌam̱ wyaꞌ̱kꞌøyɨyɨɨꞌñ, jøts ja ojts yɨdeꞌen
kyaj̱pxpøøꞌkxyɨdɨ:

―Øyꞌaṯtɨ jotkujkꞌaṯtɨ.
20Xjats ku ja jadeꞌen yꞌukwaa̱ṉ̃, jøts ja ojts tyukꞌijxyɨdɨ ja kyøꞌ jøts nayɨdeꞌen ja kyachpukɨꞌjyɨt tsaachɨ.

Jøts ja pabøjkpɨtøjk yjantyimxyondaḵtøø ku ja tꞌejxtøø ja nwɨndsønꞌaj̱tɨm. 21 Jøts ja nwɨndsønꞌaj̱tɨm Jesús ja
jadɨgojk ñɨmaa̱j̱yɨdøø:

―Øyꞌaṯtɨ jotkujkꞌaṯtɨ. Nayɨdeꞌen sam̱ øts ja Dios Teety tø xkexyɨn, jøts nayɨdeꞌen meets yam̱ nguexy.
22Xjats ja tnɨbɨxujɨyɨɨꞌñ ja pyabøjkpɨtøjk jøts ja tnɨmaa̱y̱:
―Wan ja Dios yꞌEspíritu Santo mdatøkɨyɨdɨ. 23 Jøts pønɨ mgaj̱pxwaꞌ̱kxtɨp jøts ku ja yikpojkpɨmeeꞌkxy pøn

nabyøkyjaꞌ̱wɨyɨdɨp, jøts øts njaꞌ ja xpabøjkɨyɨdɨt; uk pønɨ kaꞌats, mdukmadoꞌopts meets ja nayɨdeꞌen jøts ku
ja pyøky ja kaꞌap mɨbaa̱ṯ yikmeeꞌkxy, pønɨ kaꞌap ja ñabyøkyjaw̱ɨyɨdɨ nɨwɨneꞌen.

Ku Tomás ojts tꞌixy ja Jesús ku tø yjujkpyiky
24Jøts tuꞌuk ja nwɨndsønꞌaj̱tɨm pyabøjkpɨmidi Tomásꞌaj̱tp, midi yiktejp xeeñuꞌnk, jaꞌ wyɨnaty kaꞌejtpma̱ ja

jamdɨ ku ja nwɨndsønꞌaj̱tɨm Jesús wyɨnaty tø ñaṉkyꞌijxyɨ. 25Xjats ja oojknɨm ttukmadowdɨ ja nwɨndsønꞌaj̱tɨm
Jesús pyabøjkpɨtøjk, jøts ja tnɨmaadyɨ:

―Tø øøts ja nwɨndsønꞌaj̱tɨm nꞌixy.
Ja Tomás yɨdeꞌen ja ojts ñɨɨꞌmxyɨdɨ:

―Kaꞌ øts ja njanchjaw̱ɨt pønɨ kaꞌ øts kyøꞌ ja nꞌejxɨ jøts ku ja klaḇɨs ja tø yiktsaachɨyɨ; ku øts ngøtsaꞌ̱jx

jap køꞌøm kaꞌ ndyimgyudejɨt ma̱ ja klaḇɨs ja tø yiktsaachɨyɨ, pønɨ kaꞌ øts jap nguxaj̱ɨ ma̱ ja kyachpukɨꞌjy tø
chaachɨ, kaꞌats øts ja njanchjaw̱ɨt.

26Xjats ku kyɨduktujkxøøwꞌaj̱ty, wɨnets ja pabøjkpɨtøjk ñamyujkɨdøø jadɨgojk jam tøjkjotp, jøts ja Tomás
ɨxjam ja wyɨnaty tmøødɨdɨ. Wɨnets jadyimjaꞌaduky ja tøjk wyɨnaty yikxon ku ja nwɨndsønꞌaj̱tɨm Jesús
tyøjkɨyɨɨꞌñ, jøts ja jam agujkꞌam̱ tyanayꞌøyɨyɨɨꞌñ. Jamts ja ojts kyaj̱pxpøøꞌkxyɨdɨ, yɨdeꞌen ja ñɨɨꞌmxyɨdɨ:

―Øyꞌaṯtɨ jotkujkꞌaṯtɨ.
27 Jøts ja Tomás nay jatyɨ yiknɨmaa̱y̱:
―Kudejɨ yø mgøtsaꞌ̱jx yap̱, jøts øts yø ngøꞌ xꞌejxɨt; jøts yaḵ yø mgøꞌ jøts yap̱ mguxaj̱ɨt øts ngachpukɨꞌjy.

Jøts kidi nugo xkuwɨnmayɨ, janchjaw̱ɨ døꞌøn.
28Xjats ja Tomás yꞌadsøøy jøts ja wyaa̱ṉ̃:
―¡Mets nwɨndsønꞌajtpy ndiosꞌajtpy!
29 Jøts nwɨndsønꞌaj̱tɨm Jesús ñɨmaa̱j̱yøø:
―Tomás, jaꞌagøjxp yam̱ xjanchjaw̱ɨnɨm ku ø tø xtyimwyempꞌijxñɨm. Jotkujkꞌatyɨm jaꞌadɨ pøn tmɨbøjktɨp

pøn tjanchjaꞌ̱wɨdɨp jadiꞌiñɨ, øy øts ja xjagaꞌejxtɨ.
Ya̱ꞌa̱t nɨgaj̱pxp ja tɨyꞌaj̱tɨn midi yø nøky myøøtꞌajtpy

30 Jøts may ja nwɨndsønꞌaj̱tɨm Jesús ojts tpɨktaꞌ̱aḵy ja ejxpajt, ku ja ojts ttuñ ja mɨlag̱rɨ jam pyabøjkpɨtøjk
wyɨngujkp midi kaꞌ kyøxjaꞌ̱ay̱ɨ yaꞌ̱aṯ nøkyjøtpy. 31 Jaꞌagøjxp yaꞌ̱aṯ jap jadeꞌen tø yikujayɨ, jøts xɨyjaw̱ɨdɨt
xjanchjaw̱ɨdɨt jøts ku jaꞌ yiknɨtsøꞌøky, jøts ku jaꞌ Cristo ja nwɨndsønꞌaj̱tɨm Jesús, ja Dios Uꞌnk. Jøts ku ja
xjanchjaw̱ɨdɨt, mbaa̱ṯpts meets ja jujkyꞌaj̱tɨn xemɨkøjxp sam̱ pyaa̱ṯꞌatyɨdɨ pøn tjanchjaꞌ̱wɨyɨdɨp.

21
Ku Jesús ña̱nkyꞌejxɨyɨ nɨwɨxujk pyabøjkpɨ wɨndump

1Xjats ku døꞌøn ja wyɨnaty jadeꞌen tø yꞌukjaty, wɨnets ja nwɨndsønꞌaj̱tɨm Jesús ñaṉkyꞌejxɨ jadɨgojk jam
ma̱ ja pyabøjkpɨtøjk, jam mejyꞌam̱ midi yiktejp Tiberias. Yɨdeꞌen ɨdøꞌøn ja yꞌejxɨ tyɨyɨ: 2 Ja Simón Pedro jam
wyɨnatyɨ møøt ja Tomás midi yiktejp xeeñuꞌnk, jøts ja Natanael midi jam kugaj̱pꞌaj̱tp Caná midi Galileɨt
etjotp, jøts ja Zebedeo yꞌunaꞌ̱jk, jøts møøt abiky janamajtsk nay ja nwɨndsønꞌaj̱tɨm Jesús pyabøjkpɨ. 3 Jaꞌats
ja Simón Pedro ñɨmaa̱y̱:

―Nijkxy øts tꞌatsꞌaj̱kxmaꞌ̱aḵy.
Jøts ja wyaṉdøø:
―Pø tsoomp øø nayɨdeꞌen.
Xjats ɨdøꞌøn ja ñøjkxtøø, jøts ja ojts ttatøkɨdɨ tuꞌuk ja baṟkɨ, nɨ tuꞌugɨn ja aj̱kx ja tkamaḵtøø jaꞌabɨ koots.

4 Jøts ku wyɨnaty xyɨɨjñɨwyaṉɨ, wɨnets ja nwɨndsønꞌaj̱tɨm Jesús jam mejyꞌam̱ wyaꞌ̱kaxɨꞌjky, ja pyabøjkpɨtøjk
kaꞌap ja twɨnmaydɨ jøts ku ja yjaꞌajɨ. 5 Jøts ja ñɨmaa̱j̱yɨdøø:

―Mixy, ¿tø døꞌøn ja aj̱kx iiy xmaṯstɨ uk tyimgyaꞌanɨm?
Jøts ja yɨdeꞌen tꞌadsoodøø:
―Nɨ tuꞌuk.
6Xjats ja nwɨndsønꞌaj̱tɨm Jesús ja ojts ñɨɨꞌmxyɨdɨ:
―Nɨwøjpattɨ yø mdaꞌaj̱kxmaj̱k ɨxa baṟkɨ pukɨꞌjy agaꞌ̱ñꞌampy, jøts ja aj̱kx ɨnet jap xpaa̱ṯtɨt.
Jøts ja ojts jadeꞌen ttundɨ, jaanɨmts ɨdøꞌøn ja tɨy kaꞌap ja tyaꞌaj̱kxmaj̱k yꞌukmaa̱ꞌ̱ynɨyɨdɨ jøts ja jap

nøøjøtpy tjuuttɨt, jaꞌagøjxp ku ja aj̱kx jap janchꞌujtsꞌabøkɨ. 7 Wɨnets øts midi ja nwɨndsønꞌaj̱tɨm Jesús
yjanchmɨnamyaa̱j̱yɨp tnɨmaa̱y̱ ja Pedro:

―¡Ja nwɨndsønꞌaj̱tɨmts yøꞌ!
Jaꞌayɨ ja Simón Pedro ja jadeꞌen tnɨmyadøøy jøts ku ja yjaꞌajɨ ja nwɨndsønꞌaj̱tɨm, wɨnets ja ñɨkɨjxyɨt nɨjan

ja ttatøjkɨyɨɨꞌñ (pø tøxɨ ja wyɨnaty tjeñ) jøts ja ñɨdøjkɨyɨɨꞌñ. 8 Jøts øøts jammejyꞌam̱ ja baṟkɨ nyikjaꞌ̱jty, jøts ja
ndaꞌaj̱kxmaj̱k ja nbajɨdity janch ujts abøkɨ ja aj̱kx, pø jadukmagøꞌpxy xaj̱kxɨ døꞌøn ja jam wyɨnaty yjaa̱ḵaꞌity
jøts øøts nbaa̱ṯnɨt ja naa̱j̱x. 9Xjats ku øøts jam nwɨnaj̱ky, jøts øøts nbaa̱j̱ty ja jøndsabaj̱k yikxon tø kyaꞌkxy,
jøts ja aj̱kx tuꞌuk tø yikjɨngonɨ, jøts tsap̱kaaky abiky. 10Wɨnets øøts xnɨmaa̱y̱ ja nwɨndsønꞌaj̱tɨm Jesús:

―Yikmendɨ tuꞌuk majtsk aj̱kx midi ɨxjanɨm tø xjuuttɨ.
11 Jøts ja Simón Pedro pyejty jam baṟkɨjotp jøts ja tjɨdøjtpɨdsɨɨmy ja taꞌaj̱kxmaj̱k, janch ujts abøkɨ

tum ja møjaty aj̱kx, tukmagøꞌpxy ja wɨxijkxmyaḵtɨgøøk; jøts nɨkaꞌap ja xuumy yjapøøjty øy ɨdøꞌøn ja
tyimyjajadɨneꞌenɨ. 12 Jøts ja nwɨndsønꞌaj̱tɨm Jesús wyaa̱ṉ̃:

―Men mꞌajopꞌaṯtɨ.
Jøts ja pabøjkpɨtøjk nɨ tuꞌugɨn ja sa̱ kyawaꞌ̱aṉdɨ pønɨ pøn ɨdøꞌøn jaꞌ, pø tøxɨ ja wyɨnaty tnɨjaw̱ɨdɨ jøts ku

ja yjaꞌajɨ ja nwɨndsønꞌaj̱tɨm. 13Wɨnets ja nwɨndsønꞌaj̱tɨm Jesús ja wɨngon ñɨmejnɨdøø, jøts ja tnɨxaj̱ɨyɨɨꞌñ ja
tsap̱kaaky, jøts ja ojts myøꞌøyɨdɨ møøt ja aj̱kx.

14Yaꞌ̱aṯ ɨdøꞌøn møøt myɨdɨgøøk ojk yjaty ku ja nwɨndsønꞌaj̱tɨm Jesús ñaṉkyꞌijxyɨ ma̱ ja pyabøjkpɨtøjk jam,
ku ja wyɨnaty tø yjujkpyiky jadɨgojk.

Ku Jesús møøt ñagyajpxyɨ ja Simón Pedro
15Xjats ku ja yꞌajopꞌaj̱tꞌabaj̱tɨdøø, wɨnets ja nwɨndsønꞌaj̱tɨm Jesús tnɨmaa̱y̱ ja Simón Pedro midi ja Jonás

myaj̱nkɨp:
―Simón, ¿xtsojkp øts jawaanɨ sam̱ øts yaꞌ̱aṯ xtsoktɨn?
Jøts ja Pedro ja tꞌadsøøy:

―Ndsøjkpy me nwɨndsønꞌaj̱tɨm, waꞌ̱aṯs mets ja xnɨjaw̱ɨ jøts ku me ndsøky.
Wɨnets ja nwɨndsønꞌaj̱tɨm Jesús ja ñɨmaa̱j̱yøø:
―Wɨnets ø xnøøꞌmøøjyɨt xuuꞌmøøjyɨt ja nbabøjkpɨtøjk.
16 Jøts ja mɨmajtsk ojk kujk yiktɨɨbyiky ja Jonás myaj̱nk, yɨdeꞌen ja yiknɨmaa̱y̱:
―Simón, ¿xtsojkp øts?
Jøts ja Pedro ja tꞌadsøøy:
―Ndsøjkpy nwɨndsønꞌaj̱tɨm, waꞌ̱aṯs mets ja xnɨjaw̱ɨ.
Jøts ja ojts ñɨɨꞌmxyɨ ja nwɨndsønꞌaj̱tɨm Jesús:
―Wɨnets ø xnøøꞌmøøjyɨt xuuꞌmøøjyɨt ja njaꞌ.
17 Jøts ja mɨdɨgøøk ojk yiknɨmaa̱y̱ ja Jonás myaj̱nk:
―Simón, ¿xtsojkp øts?
Wɨnetnɨmts ja Pedro yjotmayꞌooꞌkpɨjky, ku ja mɨdɨgøøk ojk yɨdeꞌen yiktøøjɨ ja nwɨndsønꞌaj̱tɨm pønɨ

chøjkpy jaꞌ, jøts ja tnɨmaa̱y̱:
―Wɨndsønꞌaj̱tɨm, mets tukɨꞌɨyɨ mnɨjaꞌ̱wɨp. Mnɨjaꞌ̱wɨpxɨ waꞌ̱aṯs jøts ku ndsøky.
Jøts ja nwɨndsønꞌaj̱tɨm Jesús wyaa̱ṉ̃, jøts ja ñɨmaa̱j̱yøø:
―Mets ndanɨpijkpy amuum, jøts xnøøꞌmøøjyɨt xuuꞌmøøjyɨt ja nbabøjkpɨtøjk. 18 Janch ɨdøꞌøn nnøjmɨ, jøts

ku yꞌijty mjaa̱ḵꞌunaꞌ̱jkꞌatynɨm, yikxon yꞌijty mjaa̱ḵnaxyøxyɨ jøts mnijkxy pønɨ ma̱ køꞌøm xtsøky; kuts ja
møjaa̱ꞌ̱yꞌaj̱tɨn xpaṯnɨt, jøts mxaj̱tøønɨt, wyenkpɨts mets ja mwetmmoꞌojɨyɨp jøts ja myiknøjkxɨt ma̱ me kaꞌap
mjanøjkxwaꞌ̱aṉ̃.

19Ku ja nwɨndsønꞌaj̱tɨm Jesús jadeꞌen wyaa̱ṉ̃, jaꞌ ɨdøꞌøn ja yjatijpy sa̱ ja Pedro ja oꞌjkɨn tpaa̱ṯt ku yikøyaḵt,
jøts ja Dios jadeꞌen yikmøjaw̱ɨt yikunuuꞌkxyjaw̱ɨt. Jøts ja ojts ñɨɨꞌmxyɨ:

―¡Paduujnɨk øts yø njaꞌ, kidi øts xmajtstuꞌuty!
Ja Jesús pyabøjkpɨ midi janchmɨnamyaa̱j̱yɨp

20 Xjats ku ja Pedro yꞌejxjɨmbijty, jøts ja ojts tꞌixy jøts ku øts nbamiñ midi ja nwɨndsønꞌaj̱tɨm Jesús
janchmɨnamyaa̱j̱yɨp. Øts ja nwɨndsønꞌaj̱tɨm Jesús jam wyɨnaty nbutsɨnaapy ku øøts wyɨnaty xøjøøjty
nꞌaꞌuxꞌaty, jøts øts wyɨnaty nwɨndsønꞌaj̱tɨm nꞌamɨdøøy: “Wɨndsønꞌaj̱tɨm, ¿pøn ɨdøꞌøn mgaꞌødyunwaj̱nɨp?”
21 Jøts ku døꞌøn ja Pedro ja ojts yꞌijxyɨ, wɨnets ja Pedro tnɨmaa̱y̱ ja nwɨndsønꞌaj̱tɨm Jesús:

―Wɨndsønꞌaj̱tɨm, jøts yøꞌ, ¿saṯs yø yjaṯt?
22 Jøts ja nwɨndsønꞌaj̱tɨm Jesús ja ojts yɨdeꞌen yꞌadsøyɨ:
―¿Ti mets yø xunkꞌaty, njadyimyjayikjujkyꞌaty øts yøꞌ nay jaa ku ø nmeꞌent jadɨgojk? Tujnɨk øts yø njaꞌ

tuꞌugyɨ.
23Xjats ja ayuujk yøꞌøgyøjy, jøts ja jadeꞌen tnɨmadowꞌaṯtɨ pøn jaty ja nwɨndsønꞌaj̱tɨm Jesús yjaꞌ pabøjkɨp,

jøts ku jaꞌabɨ pabøjkpɨ kaꞌ yꞌookt. Kajadeꞌenɨpts ja nwɨndsønꞌaj̱tɨm Jesús wyɨnaty tø tnøjmɨ ja Pedro jøts ku
jaꞌabɨ pabøjkpɨ kaꞌ yꞌookt, pø yɨdeꞌenxɨ ja wyaa̱ṉ̃ jøts ku kaꞌ ttunkꞌaṯtɨt pønɨ sa̱ ja yjaṯt.

24Øts ɨdøꞌøn Juan, midiꞌits ɨdøꞌøn yaꞌ̱aṯ ayuujk njaadyampy, pø tɨy janchxɨ døꞌøn yøꞌ. Nꞌejx nnɨjaꞌ̱wɨyɨɨꞌñ
øøts ku jadeꞌen yjaj̱ty.

25Jaanɨm yømay ti jaty ja nwɨndsønꞌaj̱tɨm Jesús tyuun, ku ja jeexyɨp jadeꞌen tø tyimyikjaꞌ̱ay̱ piy køñ,mayts
nøky jeexyɨp chøkyɨ jøts yikjaagyøxt sam̱ yjaj̱ty kyubejty. Jadeꞌen ɨdøꞌøn ja yjaj̱ty.

SA̱ CHƗNAADYƗ JA JESÚS KYUDANAABYƗ
Ku ja Dios Teety ttamɨwaṉdaa̱g̱ɨ ja nax̱wiiꞌñɨt jaa̱ꞌ̱y ja Espíritu Santo

1Mɨguꞌuk Teófilo, ja nøky midi øts ojts njaꞌ̱ay̱ mɨjawyeen, jaꞌ øts jap ngujaꞌ̱ay̱ɨgyøjx ti jaty Jesús tyuun
ku ja tpadøjkɨyɨɨꞌñ ja tyunk, sa̱ jaty ja tyikꞌɨxpɨjky 2kunɨm ja chaj̱pajtnɨ. Ku ja wyɨnaty kaꞌanɨm ñijkxy jap
tsaj̱pjøtpy, wɨnets ja jawyeen twɨwejtskɨjxy twɨgongɨjxy ja jaa̱ꞌ̱y pøn ɨdøꞌøn ja wyɨnaty nadyagugaxwaj̱nɨyɨp,
ojts ja tkaj̱pxwijy sa̱ jaty ɨdøꞌøn ja yꞌadøꞌøtstɨt ku ja tyuꞌundɨt, Espíritu Santo ja jaꞌ̱gyujkɨn ja møøjyɨdɨ.
3Xjats ku ja Jesús wyɨnaty tø yjaꞌooꞌknɨ, ojts ja tpaa̱ṯy ja kyudanaabyɨ jadɨgojk jadeꞌeñɨm say̱ɨm ɨdøꞌøn ja
yjaa̱ꞌ̱yꞌatyɨn, wɨxijkxyøøw ja jam ñaṉkyꞌejxɨyøø, jøts ja jadeꞌen waꞌ̱aṯs ttukꞌixy ja tɨyꞌaj̱tɨn ja kyudanaabyɨ ku
ja ejtp yjujkyꞌaty; jadeꞌen ɨdøꞌøn ja jam ttukmadoogɨjxy ja kyudanaabyɨ sa̱ jaty ja yꞌejxɨ tyɨyɨ, ja Dios kyutujk
midi ja tyanɨtanaapy ja yjaa̱ꞌ̱y.

4Ku døꞌøn ja jadeꞌen tjaa̱ḵmøøtsɨnaa̱y̱ ja kyudanaabyɨ jøts ja tꞌaneꞌjmy jøts ja kaꞌap ñøjkxtɨt ma̱ ja kaj̱p
txøøwɨ Jerusalén. Yɨdeꞌen ja tnɨmaa̱y̱:

―Mꞌawejxtɨp ɨdøꞌøn jaꞌ midi øts nDeety tø mdamɨwaṉdaꞌ̱ag̱yɨdɨ, midi kawɨnaa̱ḵ ojk meets tø ndamɨ-
madyaꞌ̱aḵy. 5 Janch ɨdøꞌøn jaꞌ ku ja Juan ttuktanøbejty ja nøø, jøts tsojk meets nøjkx nduktatøkɨdɨ ja Espíritu
Santo.

Ku ja Jesús cha̱jpejty
6 Xjats ku ja pyabøjkpɨtøjk jam wyɨnaty tø tmɨnabyaa̱ḏyɨdɨ ja wyɨndsøn, wɨnets ja tyiktøødøø jøts ja

tnɨmaadyøø:
―Wɨndsøn, ¿yam̱nɨm ɨnet ja Israelɨt kaj̱p xmoꞌot jøts ja køꞌøm jadɨgojk ñayꞌanaꞌamɨyɨdɨt, jøts ja køꞌøm

ñaṉkyutujkxɨyɨdɨt pønɨ ti ja køꞌøm tyunwaṉdɨp?
7Xjats ja Jesús yꞌadsøøy jøts ja wyaa̱ṉ̃:
―Kaꞌ meets ja mbaa̱ṯꞌatyɨ jøts meets ja xnɨjaw̱ɨt pønɨ juunɨ ja Dios Teety jadeꞌen yꞌadøꞌøtst, pønɨ ti xøøw

pønɨ ti poꞌ ja jadeꞌen ttunwaꞌ̱aṉt. Jaꞌ ja tuꞌugyɨ tnɨjaꞌ̱wɨp, jøts jaꞌ tuꞌugyɨ tmøøtꞌaj̱tp jamøkꞌaj̱tɨn jøts ja jadeꞌen
ttuꞌunt. 8Ku meets ja Espíritu Santo wyɨnaty tø mnɨmiñɨ, wɨnets meets ja nøjkx jatyɨ mmøꞌøyɨ ja møkꞌaj̱tɨn
jøts øts xnɨgaꞌamaꞌadyɨt jawyeen jam Jerusalén, nayɨdeꞌenmɨ tukɨꞌɨyɨ wɨneꞌenɨn jam chøønɨdɨ Judeɨt etjotp,
sam̱ nayɨdeꞌen jam Samariɨt etjotp, wɨnetnɨmts øts xnɨgaꞌamaꞌadyɨt ømyaḏsowɨ maḇaa̱ṯ nax̱wiiꞌñɨt yꞌøjx
yꞌoojk.

9Tø ja Jesúswyɨnaty jadeꞌenwyaꞌ̱aṉ̃, waꞌ̱aṯs ɨdøꞌøn ja pyabøjkpɨtøjk jawyɨnaty ɨxjamyꞌijxyɨ ku ja chaj̱pejty;
jøts ja jadiꞌiñɨ yoots yikꞌadɨgøꞌøñɨyøø, jøts ja pyabøjkpɨtøjk ja jadeꞌen nɨma̱ kyaꞌukꞌejxpaj̱tnɨyøø. 10 Ɨxjam
ɨdøꞌøn ja wyɨnaty øy pyatꞌejxtɨ ku ja Jesús jadeꞌen chaj̱pejty, wɨnets yaa̱ꞌ̱dyøjk namajtsk adsuꞌjky kyaxøꞌktøø
ma̱ ja jam wyɨnatyɨ, aṉkɨlɨs jaꞌadɨ, jøts tumboop wet ja wyetꞌaj̱ttɨp, 11xjats ja yɨdeꞌen ñɨmaa̱j̱yɨdøø:

―Meets Galileꞌɨt jaa̱ꞌ̱dyɨ, ¿tiku yø tsaj̱p jadeꞌen xpatꞌejxtɨ? Tøxɨ xꞌejxtɨ ku ja Jesús tø pyatøkɨ jap tsaj̱pjøtpy,
¿kidi? Nayɨdeꞌen ja nøjkx jadɨgojk myiñ sa̱ ja tø pyatøkɨ tsaj̱pjøtpy.

Ku ja Matías yikpɨktaa̱j̱ky jøts ja tkudanɨt ja Judas ooꞌkpɨ
12Xjats ja jam kojpkøjxp chooꞌndøø midi txøøwꞌaj̱tp Olivos, jøts ja ojts ñøjkxtɨ Jerusalén, jadeꞌenɨn ja ojts

tnɨyøꞌøyɨdɨ waanɨ sa̱ ja yøꞌødyɨ ku ja pooꞌkxɨn xøøw tpaa̱ṯy. 13Xjats ku døꞌøn ja jam yjaꞌ̱ttøø kaj̱pjotp, wɨnets
ja kyøxpajttøø jap nɨpatøkijxpy ma̱ ja Pedro jam wyɨnaty tø yjaꞌ̱taꞌ̱aḵtɨ møøt ja Jacobo, møøt ja Juan, møøt
ja Andrés, møøt ja Felipe, møøt ja Tomás, møøt ja Bartolomé, møøt ja Mateo, jøts møøt ja yjaduꞌukpɨ Jacobo
pøn ja Alfeo yꞌuꞌnkꞌajtpy, jøts møøt ja Simón zelote, jøts nayɨdeꞌen møøt ja Jacobo yꞌuch Judas. 14Nɨdukɨꞌɨyɨ
døꞌøn ja jam jadeꞌen xyɨmɨnamyukyɨdɨ jøts ja Diosꞌajotꞌaj̱tmuktɨ jøts ja wyɨnmaa̱ꞌ̱ñ ja tuꞌugyɨ tyikꞌettɨ møøt
ja Jesús myɨguꞌuktɨ, møøt ja María midi ja tyaa̱ḵꞌajtpy, jøts møøt nayɨdeꞌen wɨnaa̱g̱ɨn ja tøꞌøxyøjktɨ, jadeꞌen
ɨdøꞌøn ja jam wyɨnaty xyɨmɨdiosꞌajotꞌaj̱tmuktɨ.

15Xjats ɨdøꞌøn ja Pedro wɨnetꞌet tyanaagyukɨyɨɨꞌñ jam jaa̱ꞌ̱y agujkp pøn tjanchjaꞌ̱wɨdɨp ja Jesús, jam ɨdøꞌøn
ja jaa̱ꞌ̱y wyɨnatyɨ nɨmagøꞌpxy ja eeꞌpxɨndɨ, jøts ja Pedro jadeꞌen kyaj̱pxwaꞌkxy:

16―Meets mɨguꞌuktøjktɨ, tø døꞌøn ja jadeꞌen yjanchjaty sa̱ ja Dios kyajpxy wyaꞌ̱aṉ̃, ku ja Espíritu Santo
jap jadeꞌen køꞌøm wyaa̱ṉ̃, midi ja David kyaj̱pxnaj̱x ku ja ojts tnɨmadyaꞌ̱aḵy ja Judas, jaꞌ pøn tuuꞌwaa̱w̱ ja
jaa̱ꞌ̱y jøts yikmaṯst ja Jesús. 17Øøts ɨdøꞌøn nmɨguꞌuk jaꞌ ja Judas pøn ɨdøꞌøn jadeꞌen adøøjts, nayɨ yaꞌ̱aṯpɨ tunk
ja yꞌijty tyumpy midi øø ndumpy. 18Xjats ja ñøjkxnaa̱̱ jøts ja ojts tjuy naa̱j̱x, ja meeñ ja tyagujuuy midi ja
ojts yiktamɨjuy ku ja Jesús ja jadeꞌen tkøyaj̱ky; jøts ja nay jam kyɨdaa̱y̱, wɨnets ja køꞌøm ñañajtskuwojpɨyøø,
jøts yjoojt ja kyɨꞌjch jøts ja tyɨɨnch pyɨdsømgɨjxy. 19Xjats ja jaa̱ꞌ̱y ja jadeꞌen tnɨjaꞌ̱wɨdøø pøn jam wyɨnaty
tsɨnaadyɨp Jerusalén, wɨnets ja tyikxøbajttøø ja naa̱j̱x Acéldama, midi tyijpy Nɨꞌjpkyam̱, jadeꞌen ja ttejttɨ ku
kyøꞌøm ayuujk ja tkaj̱pxtɨ. 20 Jøts ja David yɨdeꞌen jap ja nøky tyikwaꞌ̱aṉ̃ ma̱ ja Salmos jap yikujaꞌ̱ay̱ɨ:
Wan ja tyøjk abaḵ ttañ,
wan jap pøn tkidyimchøønɨ.
Wan tmajtstuꞌuty tyunk jøts jaduꞌuk ja jaa̱ꞌ̱y tyøkɨt tumbɨ.

21 ’Paty øøts yaꞌ̱aṯ jaa̱ꞌ̱y nɨduꞌugɨnnyiktunwaꞌ̱aṉ̃ pønøøts jeky tø xpawɨdity, wɨneꞌen øøts ja nwɨndsønꞌaj̱tɨm
ya̱ tø xꞌatsmøøtsøønɨ, 22jaayɨp øøts yø jadeꞌen xmøøtwɨdity kunwɨndsønꞌaj̱tɨm ja Juanojts yiknøbetyɨ, kunɨm
ja tø pyatøkɨ jap tsaj̱pjøtpy. Paty øøts yaꞌ̱aṯ jaa̱ꞌ̱y nɨduꞌugɨn ndsøky, jøts øøts yø møøt ngaj̱pwaꞌ̱kxt ku ja
nwɨndsønꞌaj̱tɨm tø pyɨdsimy jadɨgojk jap ooꞌkpɨ jutjøtpy.

23Ku ja Pedro jadeꞌen wyaa̱ṉ̃, xjats ja twɨꞌejxtøø namajtsk ja jaa̱ꞌ̱y pøn ja nɨduꞌugɨn pyɨktaꞌ̱aḵwaṉdɨp: ja

José ojts yikwɨwich pøn tɨgøøk ja xyøøw, Barsabás ja yiktijy jøts nayɨ yiktejp Justo, ja Matías ja ojts møøt
yikwɨwich. 24Xjats ja jaa̱ꞌ̱y yɨdeꞌen tꞌajotꞌaṯtøø ja Dios Uꞌnk:

―Nwɨndsønꞌaj̱tɨm Jesucristo, mets mnɨjaꞌ̱wɨp sa̱ jaty pøn jaduꞌuk jaduꞌuk wyɨnmay, yø jaa̱ꞌ̱y ɨxa øøts tø
nwɨwich namajtsk, tuknɨjaꞌ̱wɨk øøts pønɨ pønmemdsøjkpy, 25wan ja tunk ttuñmidi ja Judas tø tmajtstuꞌuty,
jaꞌagøjxp ku tø pyøktyuñ jøts ja tø ñijkxy jap ma̱ ja pyaa̱ṯꞌatyɨ.

26Wɨnets ojts nɨduꞌuk yikpɨktaꞌ̱aḵy ja ñamajtskpɨ jaa̱ꞌ̱y, ja Matías ojts tyajaꞌ̱aḏyɨyɨ ja tunk, wɨnets ja ojts
yiktabuwetsɨ ja ñɨmaktuꞌukpɨ jaa̱ꞌ̱dyɨ pøn ja nwɨndsønꞌaj̱tɨm Jesucristo tkudanaadyɨp.

2
Ku ja Espíritu Santo myiiñ

1 Ku ja Pentecostés xøøw tpaa̱j̱ty, tyimwyɨnetꞌet ɨdøꞌøn ja Jesús kyudanaabyɨ wyɨnaty nɨdukɨꞌɨyɨ tø
ñamyukyɨdɨ jap tøjkjøtpy 2 ku adsuꞌjky tmadoodøø jøts ku yꞌamuꞌuy jadeꞌen sam̱ ku møk pyøjyɨn, japts
tsaj̱pjøtpy chøøñ, jøts ja tøjk jam amuum ñojktaa̱j̱ky ma̱ ja jam wyɨnaty tø ñamyukyɨdɨ. 3Wɨnets ja jadeꞌen
tꞌejxpaṯtɨ ejxɨm ja jøøn yowɨn, tuꞌuk tuꞌuk ɨdøꞌøn ja jadeꞌen tmøøtꞌaṯtɨ kyubaj̱kp. Ja tuꞌukpɨ jøøn ɨdøꞌøn
wyɨnaty tø ñawyaꞌkxyɨ. 4 Xjats ja nɨdukɨꞌɨyɨ tyatøjkɨyɨdøø ja Espíritu Santo, jøts wenk ayuujk ja jatyɨ
tkaj̱pxtøø sa̱ jaty ja pøngapøn yikꞌawijyɨ ja Espíritu Santo.

5 Jamts ɨdøꞌøn wyɨnetꞌet ja jaa̱ꞌ̱y wyɨnatyøø jam Jerusalén pøn nayɨ israelɨt jaa̱ꞌ̱dyɨ, ja ku abikyaj̱p
chɨnaañɨdɨ, kaꞌap ja jam wyɨnaty yꞌukugaj̱pꞌaj̱tnɨdɨ. 6Ku ja jadeꞌen tmadoodøø yꞌamuꞌuy kyɨdaꞌ̱aḵy, wɨnets ja
tꞌanøjkxɨdøøma̱ ja tmadoodøø yꞌamuꞌuy, kuts jam yjaꞌ̱ttøø, kaꞌap ja jam yꞌukwɨnmaa̱ꞌ̱nbyaṯnɨdɨ, jaꞌagøjxp ku
ja tmadoodøø ja yꞌayuujk yikaj̱pxtɨ, pønɨ sa̱ jaty ja nɨduꞌuk nɨduꞌuk tꞌayuujkꞌaṯtɨ. (Jadeꞌen ja kyaj̱pxwaꞌ̱kxtøø
ja jaa̱ꞌ̱y pøn tjanchjaꞌ̱wɨdɨp ja nwɨndsønꞌaj̱tɨm Jesucristo.) 7Xjats ja jadiꞌiñɨ myondɨ yꞌooktɨ, jøts ja xem yam̱
nawyaj̱nɨdøø:

―¿Ti kidi ja Galileꞌɨtjaa̱ꞌ̱yɨp yaꞌ̱aṯtɨ ɨxa jadeꞌen kyaj̱pxtɨ? 8¿Sudso yø jadeꞌen tkaj̱pxtɨ yø ayuujk midi adøm
nɨduꞌuk jaty ngajpxyɨndɨp, sa̱ jaty pøngapøn ja yꞌayuujk tø tꞌanɨwejɨ? 9 Ɨxa ja jaa̱ꞌ̱y ɨxyam̱dɨ pøn kugaj̱pꞌaj̱ttɨp
jam Partia, jam Media, jam Elam, ma̱ Mesopotamia, jam Judea, jam Capadocia, jam Ponto, jam Asia, 10 jam
Frigia, jam Panfilia, jam Egipto, ma̱ jaty kaj̱p jam Africa, jambaa̱ṯ yø kyugaj̱pɨdɨ jam Cirenɨt kaj̱p ɨxkøꞌøm.
Nay jats ja romanostɨ pøn ya̱ tø kyaꞌaxtɨ, pønts ya̱ tø yjagakaꞌaxtɨ tø ja israelɨt jaa̱ꞌ̱y ja chɨnaa̱ꞌ̱yɨn tpadøjkɨñɨdɨ.
11Nay jaa ja jaa̱ꞌ̱y ya̱ tø yjaꞌ̱aṯtɨ midi tsooꞌndɨp jam Creta, jam Arabia; nɨdukɨꞌɨyɨ yø jadeꞌen tø nmadøøꞌyɨndɨ
ku yø tnɨgaj̱pxtɨ tnɨmadyaꞌ̱aḵtɨ ja Dios myøkꞌaj̱tɨn, jøts jadeꞌen xmɨgajpxyɨndɨ sa̱ adøm nꞌayuujk nɨduꞌuk
nɨduꞌuk.

12 Jadeꞌen ja nawyaj̱nɨdøø, nɨgyumaa̱p̱ ɨdøꞌøn tyimyjaꞌ̱wɨdøø, jadiꞌiñɨ ja kyaꞌukwɨnmaa̱ꞌ̱nbyaṯnɨdɨ xjats ja
xem yam̱ ñañɨmaa̱j̱yɨdøø ti døꞌøn tuujnɨp.

13 Jamts ja jaa̱ꞌ̱y jaduꞌuktɨ pøn ttaxektɨp, yɨdeꞌen ja ñawyaa̱ꞌ̱mɨyɨdɨ:
―Mujkɨdɨp yø jaa̱ꞌ̱y, paty yø jadeꞌen yꞌamuꞌugyɨkaj̱pxtɨ.
Ku ja Pedro ojts kyajpxy jam mayja̱a̱ꞌy agujkp

14Ku døꞌøn ja jaa̱ꞌ̱y jadeꞌen ñawyaj̱nɨdøø, wɨnets ja Pedro wyaꞌ̱kukɨdøø møøt ja ñɨmaktuꞌukpɨ myɨguꞌuk,
jøts møkꞌampy tmɨgajpxy ja mayjaa̱ꞌ̱y, jøts tnøjmɨ:

―Meets Judeɨt jaa̱ꞌ̱dyɨ, jøts nayɨdeꞌen nɨdukɨꞌɨyɨ pøn jaty ya̱ tsɨnaadyɨp Jerusalén, ukjaꞌ̱gyukɨdɨ yikxon
midi øts ɨxyam̱ nnɨgaj̱pxwampy. 15Kaꞌap øøts nmuꞌugyɨ sa̱ meets nugomjawɨnmay, nɨpøn jøpyɨ kyamuꞌugyɨ,
apenɨ xøøw ɨxa pyetynɨm. 16 Jaj̱tp ɨdøꞌøn ɨxyam̱ jadeꞌen sam̱ ja Dios Teety tnɨmaa̱y̱ ja kyugajpxy, pøn
txøøwꞌaj̱t Joel, ku ja jadeꞌen wyaa̱ṉ̃:
17Ku wyɨnaty ja nax̱wiiꞌñɨt tyɨgaṯswaṉɨ,
wɨnets øts jaꞌabɨ xøøw møkꞌampy ja nax̱wiiꞌñɨt jaa̱ꞌ̱y nduktatøkɨt ja nꞌEspíritu Santo ømyag̱aj̱pɨ;
nyikugajpxyꞌaṯp øts ja mutskunaꞌ̱jktøjktɨ,
jøts ndukwɨngumaꞌ̱ap̱ øts ja waj̱tyøjktɨ kiixyɨꞌɨdɨ sa̱ wyɨnaty yjaṯwaꞌ̱aṉ̃ ya̱ nax̱wiiñ,
jøts nayɨ xwɨngumaꞌ̱aḏɨp øts ja møjaa̱ꞌ̱dyøjktɨ.
18Xjats øts nay jaꞌabɨ xøøw møkꞌampy nøjkx nduktatøkɨdɨ ja nꞌEspíritu Santo jaꞌabɨ døꞌøndɨ, pøn øts njaꞌ

wyɨnaty amumjoojt xpadunwaj̱nɨyɨdɨp,
jaꞌats øts nꞌayuujk nøjkx møkꞌampy xkaj̱pxwaꞌ̱kxɨyɨdɨp, øy ja yjayaa̱ꞌ̱dyøjkɨ øy ja yjatøꞌøxyøjkɨ.
19Naṉkyꞌejxɨp øts jam tsaj̱pwemp ja nmɨlag̱rɨꞌaj̱tɨn,
jøts nayɨdeꞌen ya̱ nax̱wiiñ nnaṉkyꞌejxɨt ku ja nɨꞌjpy yøꞌøty, jøts ja jøøn myeꞌent, wɨnets yjojktaꞌ̱aṯst.
20 Jøts ja xøøw yꞌookt, jøts ja poꞌ nɨꞌjpyɨn kyaxøꞌøkt,
ku døꞌøn jadeꞌen yjaṯt wɨnets ø nmeꞌent, pø øtsxɨ mee xwɨndsønꞌaj̱tp,
jøts nyikjaṯt ja xøøw sam̱ nɨjuunɨ xkaꞌejxtɨnɨm.
21 Jøts nɨdukɨꞌɨyɨ pønɨ pøn jaty ø xmɨnuuꞌkxaḵp, jaꞌats ø nyiknɨtsoꞌokꞌaṯtɨp.
Jadeꞌen ja Joel ja Dios kyajpxy yꞌayuujk tyiknaj̱xøø.

Xjats ja Pedro yɨdeꞌen tjaa̱ḵnɨmaa̱y̱ ja myɨguꞌuk:
22―Jaa̱ḵꞌukmadowdɨ meets Israelɨt jaa̱ꞌ̱y midi øts njaa̱ḵnɨgaj̱pxwampy: Ja Jesús Nazaretɨt jaa̱ꞌ̱y, tø ja Dios

Teety ja myøkꞌaj̱tɨn myøꞌøyɨ, jøts janch tsuj janchmøj ja mɨlag̱rɨ ttuñ, jøts may ja ejxaꞌ̱aṉ̃ jadeꞌenmmøꞌøyɨdɨ
Dios Teety myøkꞌaj̱tɨngøjxp, paty xnɨjaw̱ɨdɨt ku ja Dios Teety møøt yꞌity. 23Xjats ku meets ojts myikømøꞌøy,
ti nduuꞌnɨmp, tø yjaty kyubety tukɨꞌɨyɨ pønɨ sa̱ ja Dios Teety køꞌøm tpɨktaa̱j̱ky jekyɨp, jøts nay jaꞌ meets ojts
xmach jøts xtsumdøø xɨɨdyøø, jøts ja kaꞌøybɨ jaa̱ꞌ̱y xukyikꞌooktɨ jam kruskøjxp. 24Xjats ja Dios Teety ojts

jadɨgojk tyikjujkpyiky, jøts tyikꞌawaꞌ̱aṯspɨdsɨɨmy jap ooꞌkpɨ jutjøtpy; jaꞌagøjxp ku kaꞌ pyaa̱ṯꞌatyɨ jøts ja oꞌjkɨn
xemɨkøjxp tkupøkt. 25Yɨdeꞌen ja rey David ojts ja Dios Teety yikugajpxyꞌatyɨ sa̱ ja Jesús kyajpxy yꞌayuujk:
Mets Teety, ejtp me møøt njujkyꞌaty mꞌagaꞌ̱ngyøꞌampy;
jøts kaꞌap øts pøn xꞌadsøꞌøgɨt.
26Paty øts nꞌanmɨjaꞌ̱wɨn janch jotkujk nnayjaw̱ɨyɨ, jøts øts ja nxondaa̱j̱kɨn jadeꞌen nnɨgajpxy.
Øy nꞌookt, kaꞌ ti jotmay njagyapt;
27 jaꞌagøjxp ku mets kaꞌap ja nꞌanmɨjaꞌ̱wɨn xyiktaꞌ̱aṉt ma̱ ooꞌkpɨ yjaꞌ tyaṉdɨ,
jøts nɨkaꞌap øts nnɨneꞌkx xyikwɨndɨgøøjyɨyɨt, pø øtsxɨ me xtsøkyꞌaj̱tp.
28Tø øts xuknɨjaw̱ɨ ku njujkpyøkt jadɨgojk ku wyɨnaty tø nꞌøøky,
jøts nayɨdeꞌen xyikxonjaṯt ku mets xemɨkøjxp nmøøtꞌett.
Jadeꞌen ja David tyiknaa̱j̱x ja Jesús kyajpxy.

Xjats ja Pedro tjaa̱ḵnɨmaa̱y̱ yɨdeꞌen ja myɨguꞌuk:
29―Mɨguꞌuktøjktɨ, waꞌ̱aṯs yiknɨjaw̱ɨ ku adøm nꞌap̱teetyꞌamøj David ojts yꞌøøky jøts ñax̱økɨyɨɨꞌñ, nay ja

nꞌijxyɨndɨ ma̱ ja yjut ma̱ ojts ñax̱økɨ. 30 Ja David, jaꞌ Dios kugajpxyꞌaj̱tɨyøø jøts ñɨjaꞌ̱wɨp sa̱ wyɨnaty ja Dios
møk wyaṉdaꞌ̱aḵy, ku wyɨnaty tuꞌuk yꞌap̱ yikpɨktaꞌ̱aḵy yiknɨtsokpɨ ya̱ nax̱wiiñ, jøts nayɨdeꞌen yikutukt sam̱ɨ
David kyutujkɨn. 31 Jadeꞌen ɨdøꞌøn ja David jekyɨp tnɨjaw̱ɨ, jøts jadeꞌen tnɨgajpxy ku ja Cristo yjujkpyøkojmɨt
jøts nɨ ja ñɨneꞌkx kyawɨndɨgøꞌøty. 32Pøn ja David ñɨgaj̱px ñɨmadyaa̱j̱k, ja Jesús ɨdøꞌøn jaꞌ, jaꞌ ɨdøꞌøn ja Dios
Teety tø yikjujkpyikyɨ, pø tøxɨ øøts ja waꞌ̱aṯs nꞌixy, pø tøxɨ øøts ja waꞌ̱aṯs nnɨjaw̱ɨ. 33 Jøts ja Dios Teety ja
nayɨdeꞌen yiktsaj̱pajtøø jøts pyɨktaa̱j̱køø yꞌagaꞌ̱ngyøꞌampy, jøts jadeꞌen ja møj kutujk myøꞌøyɨyɨ; jøts jaꞌ
tkajxp ja Espíritu Santo ya̱ nax̱wiiñ midi ja Dios Teety wyɨnaty køꞌøm tø twaṉdaꞌ̱aḵy, jøts jaꞌ ɨdøꞌøn ja
myøkꞌaj̱tɨn yøꞌ midi ɨxa mꞌejxtɨp mmadoodɨp. 34 Pø kidi ja Davidɨpxɨ køꞌøm tsaj̱pajt, jaꞌayɨ ku David ojts
yɨdeꞌen wyaꞌ̱aṉ̃ ku ja nwɨndsønꞌaj̱tɨm Jesús ja Dios Teety yɨdeꞌen ñɨmaa̱j̱yɨyɨ:
“Ɨxaꞌ̱aḵ, jøts ø xputsøønɨt nꞌagaꞌ̱ñꞌampy,
35 jøts øts yø mmɨdsep nmɨmajadaḵøxt.”

36 ’Meets Israelɨt jaa̱ꞌ̱y kuwaṉɨ nɨdukɨꞌɨyɨ kaꞌpxy xnɨjaw̱ɨdɨt, jøts ku ja Jesús pøn meets køꞌøm mdukyikrus-
pajt ja abiky jaa̱ꞌ̱y, jaꞌ yøꞌ pøn ja Dios ɨxyam̱ tø køꞌøm tpɨktaꞌ̱aḵy møj wɨndsøn jøts yiknɨtsokpɨ.

37Ku døꞌøn jadeꞌen tmadowdɨ ja Pedro kyajpxy, wɨnets ja jotmay tyatøjkɨyɨdøø, xjats ja Pedro yiknɨmaa̱y̱
møøt ja ñɨmaktuꞌukpɨ myɨguꞌuk:

―Mɨguꞌuktøjktɨ, ¿sudsoꞌampy øø nduꞌunt?
38Xjats ja Pedro tꞌadsojɨmbijty jøts tnɨmaa̱y̱:
―Yø mbøktyuꞌunɨn mmajtstuꞌuttɨp, jøts mnøbattɨt nɨduꞌuk jaty Jesús xyøøgøjxp, jøts jadeꞌen myikpo-

jkpɨmaaꞌkxtɨt; jøts nayɨdeꞌen ja Dios Teetymduktatøkɨyɨdɨt ja yꞌEspíritu Santo. 39Meets mꞌøyꞌaj̱tɨn yøꞌ, møøt
mꞌuꞌnkmøøtmꞌunaꞌ̱jktɨ, jøts nayɨdeꞌen pøn jaty jagam tsɨnaadyɨp; uk nɨdukɨꞌɨyɨts jaꞌadɨ pønɨ pøn jaty ja Dios
Teety køꞌøm wyɨwetswampy.

40Yɨdeꞌen ɨdøꞌøn ja Pedro ojts tkaj̱pxwijy ja jaa̱ꞌ̱y, jøts tnɨmaa̱y̱:
―Majtstuꞌuttɨ yøꞌøbɨ jaa̱ꞌ̱y pøn ja nwɨndsønꞌaj̱tɨm Dios yjaꞌ tkajanchjaꞌ̱wɨdɨp.
41 Xjats ku ja Pedro jadeꞌen tnɨmaa̱y̱, wɨnets ja jaa̱ꞌ̱y ñøjkxtøø nøbajtpɨ pøn jaty tmɨbøjktøø ja Pedro

yꞌayuujk; jaꞌabɨ xøøwts ja Jesús yjaꞌ ojts ñamayɨ nɨdɨgøøk mil. 42Nɨduknax̱ ɨdøꞌøn ja tꞌɨxpøktɨ sa̱ ja Jesús
kyudanaabyɨ yꞌawaꞌ̱aṉdɨ, jotkujk ɨdøꞌøn ja jam tuꞌugyɨ chøønɨdɨ, jøts ku ñamyukyɨdɨ diosꞌajotꞌaj̱tpɨ, jøts ja
tsap̱kaaky tkaydɨ Jesús yꞌooꞌkɨngøjxp.

Sa̱ chɨnaadyɨ ja myɨjawyeembɨ ja Jesús janchjaꞌ̱wɨbɨdɨ
43 Xjats ja jaa̱ꞌ̱y ñɨgyumaa̱p̱ ɨdøꞌøn ja tjaꞌ̱wɨdøø ku ja Jesús kyudanaabyɨ ja mamyɨlag̱rɨ tnaṉkyꞌijxyɨdɨ.

44 Tuꞌugyɨ ja wyɨnmaa̱ꞌ̱ñ ja tyikꞌettɨ pøn jaty ja Jesús yjaꞌ tpabøjkɨyɨp jøts ñadyagumayɨdɨ ja pyɨktaꞌ̱aḵy;
45 jøts ttooktɨ pønɨ ti jaty pøn myøøtꞌajtpy, xjats jadeꞌen ja nɨmeeñ tyikwaꞌ̱kxɨdøø pønɨ sa̱ jaduꞌuk jaduꞌuk
yjaꞌ kyaꞌity. 46 Jabom jabom ɨdøꞌøn ja jap ñamyukyɨdɨ møj tsap̱tøjkjotp, jøts nayɨdeꞌen awɨngujk tøjkjøtpy,
jøts ja chap̱kaaky jap tyikwaꞌ̱kxtɨ, jøts jadeꞌen ejtnɨ xonɨ kyaydɨ, jøts jadeꞌen nɨpøn kyanamyøjpɨktaꞌ̱ag̱yɨyɨ.
47 Jøts ja Dios Teety jadeꞌen tjanchkajxaꞌ̱aḵtɨ jøts ja kaj̱p jaa̱ꞌ̱y jadeꞌen yjanchøkyɨdɨ; jabom jabom ɨdøꞌøn ja
nwɨndsønꞌaj̱tɨm Jesús tyikmayɨ ja yjaꞌ pøn jaty yikpojkpɨmaaꞌkxtɨp.

3
Ku ja pakma̱ꞌa̱t ja̱a̱ꞌy chokna̱a̱

1Tukꞌojk ɨdøꞌøn ja Pedro ojts tmøøtnijkxy ja Juan jam tsap̱tøjkjotp, wyɨnaky xøøw ja ñøjkxtøø wɨneꞌenɨn
ja jaa̱ꞌ̱y jam wyɨnaty xyumɨnamyukyɨdøø diosꞌajotꞌaj̱tpɨ. 2 Jamts ɨdøꞌøn wyɨnaty tuꞌuk ja jaa̱ꞌ̱y pøn ja tyeky
maꞌ̱aṯ. Ejtp ɨdøꞌøn ja jam xyumɨyikwaa̱ṉijkxy jam tsap̱tøjk agøꞌøm ma̱ ja tsap̱tøjkꞌaa̱w̱ jam midi txøøwꞌaj̱tp
Hermosa. Jamts ja myɨguꞌuk yiktaa̱j̱nɨyɨ, jøts ja jam yiklɨmunsɨmuky ku jam pøn tyøkɨ tsap̱tøjkjotp. 3Xjats
ku ja pakmaꞌ̱aṯ jaa̱ꞌ̱y ojts tꞌejxpaa̱ṯy ja Pedro møøt ja Juan, ku ja jam wyɨnaty tyøkɨwyaꞌ̱aṉdɨ tsap̱tøjkjotp,
wɨnets ja tꞌamɨdøøy ja lɨmunsɨ. 4Xjats ja Pedro møøt ja Juan twɨnꞌejxjøꞌøktøø ja pakmaꞌ̱aṯ jaa̱ꞌ̱y, jøts ja Pedro
wyaa̱ṉ̃:

―Wɨnꞌejxk øøts.
5Xjats ja jaa̱ꞌ̱y yjanchꞌejxjɨꞌjky, yɨdeꞌen ja wyɨnmaa̱y̱, yikmoꞌop ɨdøꞌøn ja tijy øy ti yiin waan. 6Wɨnets Pedro

ja ñɨmaa̱j̱yøø:
―Kidi meeñɨp øø nmɨwɨdijtpy, jaꞌabɨ øø ndumpy midi øø xukmɨwɨdejtp ja nwɨndsønꞌaj̱tɨm Jesús pøn ojts

chøønɨ jam Nazaret, pɨdøꞌknɨ jøts myøꞌøñɨt.



HECHOS 3:7 137 HECHOS 4:10
7 Xjats ja Pedro ja jaa̱ꞌ̱y tmaj̱ch yꞌagaꞌ̱ngyøꞌkøjxp jøts ja twejtsjɨꞌjky, jaꞌayɨ ja jadeꞌen ttuuñ wɨnets ja

tyeky ja jatyɨ wyaꞌ̱kmøkɨyɨɨꞌñ, jatyɨ tyekyoꞌkt ja myøkpɨjky. 8Xjats ja pakmaꞌ̱aṯ jaa̱ꞌ̱y jadeꞌen kanɨmøjaa̱w̱
yjanchwoꞌonjɨꞌjky, jøts ja tyanaagyukɨyɨɨꞌñ, jatyɨ ja ojts yøꞌøyjɨꞌɨky. Xjats ja tmøøtøjkɨdøø jap tsap̱tøjkjøtpy,
ñɨyukwoꞌonɨ ñɨchaj̱pwoꞌonɨ ja jap tꞌajotꞌaty ja Dios. 9Nɨdukɨꞌɨyɨ jaa̱ꞌ̱y ja ojts tꞌejxtɨ ku ja pakmaꞌ̱aṯ jaa̱ꞌ̱y
jadeꞌen yøꞌøy, jøts ku ja jadeꞌen tjanchtukmøjaw̱ɨ tjanchtukunuuꞌkxyjaw̱ɨ ja Dios. 10Xjats ja ñɨgyumaa̱p̱
tyimyjaꞌ̱wɨdøø pø ma̱ ja tyimñayjaꞌ̱wɨdøø ku døꞌøn jadeꞌen wyɨnaty tø yjaty. Jaꞌ̱wɨdɨp tsøꞌjkɨdɨp ɨdøꞌøn ja
jamdɨ, kumɨ ñɨjaꞌ̱wɨdɨp ja wyɨnaty ku ja yjaꞌajɨ pøn jam wyɨnaty xumɨyikmujkp jam tsap̱tøjk agøꞌøm, ma̱ ja
tsap̱tøjkꞌaa̱w̱ jam midi txøøwꞌaj̱tp Hermosa.

Ku ja Pedro kya̱jpxwaꞌkxy jam møj tsa̱ptøjk agøꞌøm midi yiktejp Salomón Tyøjkweenk
11Ja pakmaꞌ̱aṯ jaa̱ꞌ̱y pøn ɨdøꞌønwyɨnaty tømyøkpiky, kaꞌap ja tꞌukmajtstutnɨ ja Pedro jøts ja Juan, wɨnets ja

jaa̱ꞌ̱y pyujtmendøø ma̱ døꞌøn ja jam wyɨnatyɨ, jadiꞌiñɨ ja myondɨ tyuktɨ paty ja jam myendɨ tsap̱tøjk agøꞌøm
midi txøøwꞌaj̱tp Salomón Tyøjkweenk. 12Xjats ku ja Pedro jadeꞌen ojts tꞌixy ja jaa̱ꞌ̱y, wɨnets ja tnɨmaa̱y̱:

―Israelɨt jaa̱ꞌ̱dyɨ, ¿tiku ñɨgyumaa̱p̱ xjawɨdɨ? ¿Tiku øø xwɨnꞌixy, yɨdeꞌen meets ɨdøꞌøn yjaw̱ɨ mwaṉɨ,
øøts ɨdøꞌøn yø xijy køꞌøm møkꞌaj̱tɨn tø nduktatsøꞌøky yø jaa̱ꞌ̱y ku yø tø yøꞌøbyiky, uk jaꞌ øøts ɨdøꞌøn
yø xijy tø nduktatsøꞌøky ku øøts ja Dios janchtsuj nꞌajotꞌaty? 13 Kaꞌap yjadeꞌenɨ, ja Dios Teety jadeꞌen
tø tmøꞌøy møkꞌaj̱tɨn ja yꞌUꞌnk Jesús, ja Dios Teety pøn adøm nꞌap̱teetyꞌamøj Abraham Diosꞌaj̱ttɨp, møøt
nꞌap̱teetyꞌamøj Isaac, jøts nayɨdeꞌen møøt ja Jacobo. Jaꞌ yꞌUꞌnk ja myøkꞌaj̱tɨn jadeꞌen tmøøtꞌaj̱tp, ja Jesús
pøn ja Dios Teety yꞌUꞌnkꞌajtpy, jaꞌ pøn meets mgøyaj̱k jam yikutujkpɨ wyɨndum. Jøts ku ja Pilato ja
wyɨnaty tjamajtstuꞌutwaꞌ̱aṉ̃, kaꞌats meets ja xnaṉkyikpɨdsøjmɨ. 14 Jaꞌ mee neꞌegɨ myikꞌawaꞌ̱aṯspɨdsøøm pøn
wyɨnaty tø tyundɨgøy, jøts meets ja kaꞌap xnaṉkmyajtstuujttøø pøn waꞌ̱aṯs, pøn katundɨgøøpy nɨwɨneꞌenɨn.
15Jadeꞌentsmeets ja xyikꞌøꞌjky ja yikjujkyꞌaj̱tpɨ. Jøts tø Dios ja jadɨgojk yikpɨdɨꞌɨgyɨ jap ooꞌkpɨ jutjøtpy, tø øøts
ɨdøꞌøn ja jadeꞌen ndyimybyaa̱ṯy ndyimyꞌixy, øøts ɨdøꞌøn ñamyayɨ nøjkxp testigɨ. 16 Jaꞌ ɨdøꞌøn yø jaa̱ꞌ̱y jadeꞌen
tø yikmøkpikyɨ ku yø tø tꞌajotꞌaty, ku yø tø tmøjpɨktaꞌ̱aḵy ja Jesús. Mꞌijxyꞌaj̱ttɨp mnɨjaꞌ̱wɨdɨp yø pakmaꞌ̱aṯ
jaa̱ꞌ̱y jøts ku tø yikmøkpikyɨ, jøts ɨxa døꞌøn jadeꞌen xꞌejxtɨ møk møjaa̱w̱.

17 ’Mɨguꞌuktøjktɨ, waꞌ̱aṯs øts ja nnɨjaw̱ɨ ku meets ja mwɨndsøn møøt mnabyudøjkɨyɨdøø, jøts meets ja
Jesús xyikꞌooꞌktøø, nugo ja jadeꞌen xundøø, nɨ xkanɨjaw̱ɨ meets jaꞌ pø tigøjxp jadeꞌen mꞌadøtstøø. Kaꞌap
meets ja xnɨjaw̱ɨ pø tidam meets ɨdøꞌøn mjatumpy. 18 Xjats ja Dios tø tjanchyikꞌaduky ja wyaṉdaꞌ̱aḵy
ku myagyaj̱pxnax̱pɨ ja tyikwaa̱ṉ̃: jøts ku ja yiknɨtsokpɨ wyɨnaty jadeꞌen yꞌayoꞌombaa̱ṯwaꞌ̱aṉ̃. 19 Paty
mbøktyuꞌunɨn xmajtstuꞌuttɨt xyiktɨgaṯstɨt ja mdsɨnaa̱ꞌ̱yɨn, jaꞌ̱myatstɨ ja Dios Teety jøts ja tyaḵt ja øxyøøw
ja øyjumøjt, 20 jøts ja tkaxt ja Jesús pøn ja wyɨnaty jekyɨp tø ttanɨbɨktaa̱g̱ɨ jøts adøm ja xyiknɨtsoꞌokꞌaj̱tɨndɨt.
21Øy ɨdøꞌøn ja Jesús ɨxyam̱ ndejɨnt tø yjatañ jap tsaj̱pjøtpy, jaanɨm ku ja Dios Teety ja køꞌøm tyikꞌøyɨgyøxt
pønɨ ti døꞌøn ja tyunwampy, jadeꞌen sa̱ ja myagyugajpxy ja køꞌøm tꞌagaj̱pxɨyɨɨꞌñ ku ja jadeꞌen wyaṉdøø pøn
jaty tsɨnaadyøø jekyɨp. 22 Jadeꞌen adøm nꞌap̱teetyꞌamøj ojts yiknɨmaa̱ꞌ̱yɨndɨ ku Moisés ja ojts ñɨɨꞌmxyɨdɨ:
“Mdanɨgaxɨdɨp ja Dios Teety tuꞌuk ja kugajpxy, meets mgøꞌømmɨguꞌuk nøjkx køꞌøm yikpɨktaꞌ̱aḵy jadeꞌen sa̱
ø køꞌøm nyikpɨktaa̱j̱ky. Mɨmadoꞌodɨp ɨdøꞌøn jaꞌ pønɨ sa̱ jaty ja wyɨnaty mnɨɨꞌmxyɨdɨ, 23pønɨ pøn ja wyɨnaty
tkamɨmadoop, kaꞌap ja tꞌukmøøtsɨnaañɨdɨt ja myɨguꞌuk, kuwaṉɨ ja jatyɨ wyɨndɨgøꞌødyɨt.”

24 ’Jadeꞌen ɨdøꞌøn ja Dios kyugajpxy wyaṉdøø, jaꞌ ɨdøꞌøn ja ñɨgaj̱pxtøø sa̱ jaty yjaṯt kyubatt, ti jaty tunɨp
yaꞌ̱aṯpɨ jumøjt, jaayɨp ja jadeꞌen wyaṉgaktøø ku ja Samuel jadeꞌen jawyeen wyaa̱ṉ̃. 25Tum meets ja Dios
kyugajpxy mꞌuꞌnkꞌaj̱ttɨp, jøts paty ja Dios ojts tpɨktaꞌ̱aḵy tuꞌuk ja kutujk midi ja ap̱tøjk ojts yikmoꞌodɨ,
jøts meets kidi xyikwɨndɨgøy ja mꞌanmɨjaꞌ̱wɨn jam Dios wyɨndum, yɨdeꞌen ɨdøꞌøn ja Abraham Dios ojts
ñɨɨꞌmxyɨ: “Tukɨꞌɨyɨ ja teety ja taa̱ḵ, ja uꞌnk ja unaꞌ̱jk nøjkx yikunuuꞌkxkøxtɨ mets mꞌap̱ mets mꞌunaꞌ̱jkøjxp.”
26Ku ja Dios tyikpɨdsɨɨmy jadɨgojk ja yꞌUꞌnk Jesús jap ooꞌkpɨ jutjøtpy, jawyeen ja ojts mdanɨguexyɨdɨ jøts ja
mgunuuꞌkxɨdɨt, jøts nɨdukɨꞌɨyɨ xmajtstuꞌuttɨt ja mgaꞌødyuꞌunɨndɨ.

4
Ku ja Pedro møøt ja Juan ojts twɨngunøjkxɨdɨ ja kudunktøjktɨ

1Nay ɨxam ɨdøꞌøn ja Pedro ja jaa̱ꞌ̱y wyɨnaty tmɨgaj̱pxtɨ møøt ja Juan, ku ja teetyøjk jam myendøø møøt
ja tsap̱tøjk ejxꞌejtpɨ wɨndsøn, jøts møøt ja saduceotøjktɨ. 2 Tø døꞌøn ja wyɨnaty yikxon yjanchꞌam̱bøktɨ,
jaꞌagøjxp ku ja Pedro møøt ja Juan tyikꞌɨxpøktɨ ja jaa̱ꞌ̱y, ku ja wyaꞌ̱aṉdɨ jøts ku ooꞌkpɨ pyɨdsøꞌømdɨt jadɨgojk
jap ooꞌkpɨ jutjøtpy, kumɨ tø ja Jesús wyɨnaty køꞌøm pyɨdsimy jadɨgojk jap ooꞌkpɨ jutjøtpy. 3Xjats ɨdøꞌøn
ja ojts yikmaj̱tsnɨdɨ jøts ja yiktsumnɨdøø, kyɨmjabomnɨm ja yiktɨɨdyundøø kumɨ tsuuꞌnɨp wyɨnaty ku ja
yiktsumdøø. 4May jaa̱ꞌ̱y ɨdøꞌøn wyɨnaty tø tjanchjaw̱ɨdɨ ja øgyajpxy ja ømyadyaꞌ̱aḵy, pøn jaty ja wyɨnaty tø
tpatmadowdɨ; jawaanɨ kamagoxk mil ja yikmachoopɨdsɨɨmy ja yaa̱ꞌ̱dyɨ pøn tjanchjaꞌ̱wɨdɨ ja nwɨndsønꞌaj̱tɨm,
ku ja wyɨnaty tø tmadowdɨ ja øgyajpxy ja ømyadyaꞌ̱aḵy.

5Xjats jaꞌabɨ xøøw wɨnets ja wɨndsøndøjk ñamyujkɨdøø jam Jerusalén midi tꞌanaꞌamdɨp ja kaj̱p, nay ojts
ɨdøꞌøn ja mayjaa̱ꞌ̱y jammyendøø, møøt ja kaj̱pxwejpɨtøjktɨ midi tundɨp jam tsap̱tøjkjotp; 6nay jam ɨdøꞌøn ja
Anás wyɨnatymɨ pøn ja teetywɨndsønꞌaj̱tɨp møøt ja Caifás, møøt ja Juan, jøts møøt ja Alejandro, nɨdukɨꞌɨyɨ
ja jam wyɨnatyɨ nɨwɨnøꞌøn ja pyaa̱ṯꞌatyɨdɨ ja teetywɨndsønꞌaj̱tk. 7Xjats ja Pedro yiknajtswaꞌ̱wɨdøø møøt ja
Juan, jøts ja ojts yikpɨktaꞌ̱aḵtɨ jam agujkꞌam̱, wɨnets ja yiktɨɨbyøjktøø, yɨdeꞌen ja ojts yiknøjmɨdɨ:

―¿Pøn yø jadeꞌen tø mdanɨgutujkꞌatyɨdɨ jøts jadeꞌen mꞌadøꞌøtstɨt, pøn jadeꞌen tø mꞌaneꞌemyɨdɨ?
8Xjats ja Pedro yꞌadsøøy, kumɨ tø ja Espíritu Santo ja wyɨnaty amuum tyatøkɨyɨ, jøts ja tnɨmaa̱y̱:
―Meets wɨndsøndøjktɨ, meets møjaa̱ꞌ̱dyøjktɨ pøn jaty tsɨnaadyɨp ya̱ Israel: 9 ku øøts ɨdøꞌøn jadeꞌen tø

xyiktɨɨy sa̱ tø chøꞌøky yø pamaa̱ꞌ̱y, sa̱ yø tø yikꞌødyuñ, 10nꞌadsojɨmbetp øøts ja mꞌayuujk, nnɨgaj̱pxp øøts

ya̱ mayjaa̱ꞌ̱y agujky, jøts tnɨjaw̱ɨdɨt nɨdukɨꞌɨyɨ pøn jaty tsɨnaadyɨp ya̱ Israel, jøts yø jaa̱ꞌ̱y ɨxa tyanɨ mee
mwɨnduujy møkmøjaa̱w̱. Ja nwɨndsønꞌaj̱tɨm Jesucristo jaꞌ yø tø yiktsøꞌøgyɨ pøn kugaj̱pꞌaj̱tp jam Nazaret, jaꞌ
midimeets ojts xyikruspety, jøts jaꞌ Dios Teety tø yikpɨdsimyɨ jadɨgojk jap ooꞌkpɨ jutjøtpy. 11Jadeꞌen ɨdøꞌøn ja
Jesús ñamyayɨ tø ñøjkxnɨ ejxɨm ja tsaa̱̱ midi meets jagammꞌɨxjɨbejp, midi meemgayiktuun jam pøchkyøjxp,
jøts jaꞌ ɨxyam̱ neꞌegɨ tø pyɨdsimy jadɨgojk jawaanɨ øy, midi tmac̱hꞌetkøjxp tukɨꞌɨyɨ ja pøchꞌaa̱w̱. 12Nɨpøn
jaduꞌuk xkayiknɨtsoꞌokꞌaj̱tɨnt sa̱ adøm Jesús xyiknɨtsoꞌokꞌaj̱tyɨndɨ, pøn ja Dios tuꞌugyɨ tø ttanɨbɨktaa̱g̱ɨ ya̱
nax̱wiiñ.

13 Xjats ku ja kudunktøjk tꞌejxtɨ ja Pedro møøt ja Juan, ku ja jadeꞌen møkꞌampy wyɨngugaj̱pxɨyɨdɨ,
wɨnets ja tꞌejxkaj̱ptøø kudam ja kyaꞌɨxpikyɨdɨ, ku ja ñugojaa̱ꞌ̱yɨdɨ, jøts ja jadeꞌen nugo myaydɨ tyaj̱tɨ,
wɨnets ja tꞌejxkaj̱ptɨnɨm jøts kudam ja yjaꞌadɨ pøn ja Jesús wyɨnaty tø tmøøtwɨdettɨ. 14 Jøts ja jaa̱ꞌ̱y
midi wyɨnaty tø chøꞌøky, jam ɨdøꞌøn ja wyɨnaty tmøøtanɨdɨ, paty ja kudunktøjk kaꞌ tꞌukmɨdsepwaṉɨdøø.
15Xjats ja yikajxpɨdsømdøø ma̱ ja mayjaa̱ꞌ̱y jam wyɨnaty tø ñamyukyɨdɨ, jøts ja kudunktøjk ja agøꞌømyɨdɨ
tkaj̱pxꞌøyɨdøø. 16Yɨdeꞌen ja ñawyaj̱nɨdøø:

―¿Sa̱ yø jaa̱ꞌ̱y njanchtuuꞌnɨndɨt? Pø tyumnɨjaꞌ̱wɨnɨdɨpxɨ yøꞌ pøn jaty ya̱ tsɨnaadyɨp Jerusalén jøts ku yø
jadeꞌen tø tyiktuujnɨdɨ ja Dios myøkꞌaj̱tɨn, ¿ti jats adøm ja ngagupɨjkyɨm ku døꞌøn ja jadeꞌen tø yjanchjaty?
17Wan yø tkaj̱pxꞌadsøꞌjkaꞌandɨ, jøts ja Jesús kaꞌap ja yjaꞌ yꞌukyikaj̱pxyøꞌøñɨt jam mayjaa̱ꞌ̱y agujkp.

18 Xjats ja twaa̱ḏsoodøø ja Pedro møøt ja Juan, ja møkꞌampy tꞌanaꞌamdøø jøts ja kidi jadeꞌen ja jaa̱ꞌ̱y
tꞌukyikꞌɨxpøjknɨdɨ, kaꞌap ja jadeꞌen tꞌukaj̱pxwaꞌ̱kxɨnɨdɨt ja Jesús yjaꞌ. 19Wɨnets ja Pedro yꞌadsoodøø møøt
ja Juan, jøts ja wyaṉdøø:

―Ukwɨnmaagyukɨdɨm køꞌøm pønɨ tɨy tam jadeꞌen, pønɨ øy tam ja Dios jadeꞌen tjaw̱ɨ ku mee neꞌegɨ
myikmɨmadoꞌot, jøts ja kyayikmɨmadoꞌot. 20Nɨjuunɨ øøts ja ngamajtstuꞌutt midi øøts jaa̱ꞌ̱y ndukꞌɨxpijkpy,
kumɨ tø øøts ja jadeꞌen køꞌøm ndyimyadøy, jøts kumɨ tø øøts ja jadeꞌen køꞌøm ndyimyꞌixy.

21Wɨnets ja kudunktøjk ja ojts kyaj̱pxꞌadsøꞌøgɨyɨdɨ jøts nɨgɨdiꞌiyam ja ojts tyimyikmaṯstɨ, yikmajtstuttøø
ja jadiꞌiñɨ. Nɨgɨdi ja yikmɨwɨnmaa̱ꞌ̱nbyajtɨdøø sudso ja tyikꞌayoꞌombaa̱ṯtɨt, kumɨ tsøꞌjkɨdɨp jaꞌ, nɨdukɨꞌɨyɨ ja
kaj̱p jaa̱ꞌ̱y wyɨnaty tkajxaḵnɨdɨ ja Dios. 22 Jadeꞌen ɨdøꞌøn ja pakmaꞌ̱aṯ jaa̱ꞌ̱y chøøjky, jam ɨdøꞌøn ja jaa̱ꞌ̱y yjumøjt
ja wyɨnaty wɨxijkxy myajtskɨn pøn ja Dios yiktsoojkɨyøø.

Ku ja Jesús yjanchja̱ꞌwɨbɨ tꞌamɨdoodøø ja møkꞌaj̱tɨn
23 Xjats ku ja Pedro møøt ja Juan yꞌawaꞌ̱aṯspɨdsømdøø, wɨnets ja myɨguꞌuk ja tnɨnøjkxtøø ma̱ ja jap

wyɨnatyɨ, jøts ja ojts ttamɨmadyaꞌ̱aḵtɨ sa̱ jaty teetywɨndsøn sa̱ jaty møjaa̱ꞌ̱dyøjktɨ ja wyɨnaty tø ñɨɨꞌmxyɨdɨ.
24Xjats ku ja myɨguꞌuk ja jadeꞌen tmadoodøø, wɨnets ja nɨdukɨꞌɨyɨ ja Dios tꞌajotꞌaj̱ttøø:

―KuuyɨmeDios Teety jaduꞌukmøkꞌaj̱tɨnmøk xmøødɨ. Tø xyiknajtskojɨgyixy tukɨꞌɨyɨ wɨnøꞌøn ja pɨktaꞌ̱aḵy
yꞌity nax̱wiiñ, wan tsaj̱pɨ, wan tnaa̱j̱xɨ, wan tnøøjɨ tmejyɨ. Tum mets yø mjaꞌajtpy amuum.

25Nayɨ mets ja David ja Espíritu Santo mdukyikꞌagaj̱pxɨyɨɨꞌñ ku ja xyikwaa̱ṉ̃ yɨdeꞌen:
¿Tigøjxp ku jaa̱ꞌ̱y kaj̱p kaj̱p nugo jotkøjxpɨm tꞌejxtɨ pøn ya̱ jagagugaj̱pꞌaj̱ttɨp, pønts ya̱ kugaj̱pꞌaj̱ttɨp,
jøts yø tmɨdundɨgøøwyam̱ɨdɨ ja nwɨndsønꞌaj̱tɨm?
26 Ja wɨndsøndøjktɨ midi yikutujktɨp ya̱ nax̱wiiñ, jaꞌ tø tmɨdsepøktɨ ja nwɨndsønꞌaj̱tɨm,
jøts ja jaa̱ꞌ̱y midi tꞌanaꞌamdɨp ja kaj̱p, tø ja ñamyukyɨdɨ mayꞌampy,
jøts ja tnɨbɨdøꞌktɨ ja Dios Teety, nayɨdeꞌen ja tmɨdsepøktɨ ja yiknɨtsokpɨ midi ja Dios Teety kyejxpy.

27 ’Jøts janch tø døꞌøn yjaty, kumɨ jadeꞌen ja Herodesmøøt ja Poncio Pilato tø tmɨnamyukyɨdɨ ja wenk jaa̱ꞌ̱y
jøts nayɨdeꞌen yø israelɨt jaa̱ꞌ̱dyɨ ya̱ møj kaj̱pjøøjty, jaꞌ ɨdøꞌøn jadeꞌen tø yikmɨdsepiky ja mꞌUꞌnk Jesús pøn
janch tsuj janch waꞌ̱aṯs, pøn me køꞌøm tø xanɨbɨktaa̱g̱ɨ yiknɨtsokpɨ. 28Tø døꞌøn ja jaa̱ꞌ̱y ja jadeꞌen yjanchtuñɨ
sa̱ mets ja wyɨnaty køꞌøm tø xanɨbɨktaa̱g̱ɨ jøts ku ja jadeꞌen yjaṯt, tøts ɨdøꞌøn ja jadeꞌen yjaty. 29Dios Teety,
ejx ɨxyam̱ sa̱ tkaj̱pxꞌadsøꞌøgɨdɨ ja jaa̱ꞌ̱y, yikjotmøkpøk yø mdumbɨ jøts kyatsøꞌøgɨdɨt ku tkaj̱pxtɨt ja mgajpxy
ja mꞌayuujk. 30Moꞌ møkꞌaj̱tɨn, moꞌ pudøjkɨn jøts tyiktsoꞌoktɨt ja pamaa̱ꞌ̱y jøts tyikwɨngaxøꞌøktɨt ja Jesús
myøkꞌaj̱tɨn.

31Xjats ku ja chap̱kaj̱pxꞌabaj̱tɨdøø, wɨnets ja Dios tyikmiiñ ja ujx ma̱ ja jam wyɨnaty tø ñamyukyɨdɨ; xjats
ja jadeꞌen ja Espíritu Santo yikjotmøkpøjkɨdøø, jøts tkaj̱pxwaꞌ̱kxɨdøø amumjoojt ja Dios kyajpxy ma̱ jaty ja
wyɨdejttøø.

Ku ja Jesús pyadumbɨtøjk amukɨ ja pyɨktaꞌ̱aḵy tjaꞌaj̱ttɨ
32 Ja mayjaa̱ꞌ̱y midi wyɨnaty tø tjanchjaw̱ɨdɨ ja øgyajpxy ja ømyadyaꞌ̱aḵy, tuꞌugyɨ ja wyɨnmaañɨdɨ, kaꞌ

pøn wenk wyɨnmay, nɨtuꞌugɨn nɨpøn ja pyɨktaꞌ̱aḵy tkajaꞌadijy, tyumjaꞌaj̱ttɨp ɨdøꞌøn ja nɨduknax̱, kaꞌap ja
pøn tjaꞌaty nadyuꞌuk. 33 Jøts ja kudanaabyɨ jotmøkꞌampy ja tnɨgaj̱pxtɨ tnɨmadyaꞌ̱aḵtɨ ja nwɨndsønꞌaj̱tɨm
Jesucristo, sa̱ ja pyɨdsɨɨmy jadɨgojk jap ooꞌkpɨ jutjøtpy. Dios ɨdøꞌøn ja yikxon pudøjkɨn møøjyɨdɨp. 34 Jøts
nɨpøn nɨti kyaꞌijtxyɨ, kumɨ tyooꞌktɨp ja ñaa̱j̱x jaꞌ, kumɨ tyooꞌktɨp ja tyøjk jaꞌ pønɨ pøn jaty jam ja pyɨktaꞌ̱aḵy
tmøøtꞌaj̱tp, jøts ja ñɨmeeñ ja tyikmenɨdɨ, 35 jøts ja ttagødøkɨdɨ ja kudanaabyɨtøjktɨ. Jaꞌats ja tyikwaꞌ̱kxtɨp,
jøts ja ttagumaydɨ pønɨ pøn jam tigati kaꞌejtxɨyɨp. 36 Jamts ɨdøꞌøn wyɨnaty tuꞌuk ja israelɨt jaa̱ꞌ̱y pøn ja
Leví yꞌap̱teetyꞌamøjɨp, José døꞌøn ja xyøøw, jam ja wyɨnaty tø kyeꞌexy ma̱ ja naa̱j̱x jam møj mejyjotp
midi txøøwꞌaj̱tp Chipre. Jaꞌabɨ jaa̱ꞌ̱y ja kudanaabyɨtøjk yikxødɨgaṯstøø, jøts ttejtøø Bernabé midi tyijpy
kaj̱pxjotꞌamøjkɨbɨ; 37 jaꞌats ɨdøꞌøn ttoꞌjk ja ñaa̱j̱x jøts ja tyikmiiñ ja nax̱tsow, jøts ja ttagødøjkɨyɨɨꞌñ ja
nwɨndsønꞌaj̱tɨm kyudanaabyɨ.

5
Ku ja Ananías jøts ja Safira tmɨdundɨgøødyøø ja Espíritu Santo

1Jamts ɨdøꞌønwyɨnaty jaduꞌuk ja jaa̱ꞌ̱y pøn txøøwꞌaj̱tp Ananías, jøts ja ñɨdøꞌøxy Safira txøøwɨ, jaꞌats ɨdøꞌøn
ttoꞌktøø ja ñaa̱j̱x tukam̱. 2Xjats ja kujkwaꞌkxy tmɨdaṉɨdøø nax̱tsow, jøts ja ojts kujkwaꞌkxy ttanɨnijkxy ja
kudanaabyɨtøjktɨ, jadeꞌen ja ttanɨkajpxy jøts ku ja jam kaꞌpxy, kaꞌap ja jadeꞌen ttukmadøy, waꞌ̱aṯs ñɨdøꞌøxy
ja møøt tnɨjaw̱ɨ ku ja jadeꞌen yꞌadøꞌøtstɨ. 3Xjats ja Pedro tnɨmaa̱y̱ ja yaa̱ꞌ̱y:

―Ananías, ¿tiku mɨkuꞌ tø mdatøkɨyɨ jøts jadeꞌen xjawɨnꞌøønwaꞌ̱aṉ̃ ja Espíritu Santo, kidi kujkwaꞌkxyɨp tø
xyikmiñ? 4¿Ti kidi ja kam̱ xkøꞌømnaa̱j̱xɨ? Jøts ku tø xøøky, ¿ti kidi ja meeñ xkøꞌømjaꞌajɨ jøts xkøyaḵt pønɨ
wɨnøꞌøn køꞌøm xkøyaḵwaꞌ̱aṉ̃? Dios tø xawɨnꞌɨɨñ, kidi øødsɨp.

5 Jaꞌayɨ Ananías jadeꞌen tmadøøy, wɨnets ja jatyɨ øøky ñax̱kɨdaa̱j̱ky. Ku ja jaa̱ꞌ̱y ja jadeꞌen nɨdukɨꞌɨyɨ
tnɨmadoodøø jøts ja yjanchøꞌjkɨdøø. 6 Xjats ja unaꞌ̱jk jaa̱ꞌ̱y myendøø, jøts ja tꞌabejtøø ja ooꞌkpɨ jøts ja
tꞌatsyiknax̱øjkɨdøø.

7Tɨgøøk oorɨnɨn ɨdøꞌøn ja wyɨnaty jadeꞌen tø yjaty, ku tyøjkɨyɨɨꞌñ ja Ananías ñɨdøꞌøxy nay jam, kaꞌap ja
tnɨjaw̱ɨ pønɨ tidam ɨdøꞌøn wyɨnaty tø tyuñɨ. 8Xjats ja Pedro ja tyɨɨbyøjkøø, jøts ja ojts ñɨɨꞌmxyɨ:

―Nɨgaj̱px, ¿jadeꞌen ɨdøꞌøn ja naa̱j̱x tø xjanchtooktɨ wɨnøꞌøn tø xanɨtejtɨ?
Wɨnets ja yꞌadsøøy jøts ja wyaa̱ṉ̃:
―Jadeꞌen øøts ja tø ndøøky.
9Xjats Pedro ja tnɨmaa̱y̱:
―¿Tiku jadeꞌen tø xkajpxyꞌaṯtɨ ku ja Dios Teety yꞌEspíritu Santo jadeꞌen xwɨnꞌøøndɨ? Ɨxa ja jaa̱ꞌ̱y tøkꞌagɨꞌjy

myendɨ midi ja mnɨyaa̱ꞌ̱y tø yꞌatsyiknax̱økɨyɨ, jøts mets ɨnet mꞌatsnaj̱xøjkɨmyɨp.
10Wɨnets ja tøꞌøxy jatyɨ øøky ñax̱kɨdaa̱j̱ky jam Pedro tyekyjøꞌøm. Xjats ku ja unaꞌ̱jk jaa̱ꞌ̱y tyøjkɨdøø, øøky ja

jap tpaṯtøø ja tøꞌøxyøjk, wɨnets ja ojts jatyɨ tyikpɨdsømdɨ, jøts ja ojts tꞌatsnɨdaj̱ɨdɨ nay jam ñɨyaa̱ꞌ̱y pyukøꞌøm
ma̱ ja jam wyɨnaty tø yiknɨdaj̱ɨ. 11Wɨnets ja Jesús yjaꞌ nɨdukɨꞌɨyɨ yjanchøꞌjkɨdøø, jøts nayɨdeꞌen pøn jaty ja
ojts jadeꞌen tnɨmadowdɨ.

Ja mamyɨlag̱rɨ midi ja Jesús kyudanaabyɨ ñaṉkyꞌejxɨdøø
12Møk ɨdøꞌøn ja Jesús kyudanaabyɨ jamɨlag̱rɨ ttundɨ jammayjaa̱ꞌ̱y agujkp; jøts nɨdukɨꞌɨyɨ døꞌøn ja Jesús yjaꞌ

jam yøꞌømyuktɨ møj tsap̱tøjk agøꞌømmidi yiktejp Salomón Tyøjkweenk. 13 Janch chøkyꞌaj̱ttɨp ɨdøꞌøn ja kaj̱p
jaa̱ꞌ̱y jaꞌ, kaꞌapts ja nɨdukɨꞌɨyɨ ja jotmøkwɨnmaa̱ꞌ̱ñ tjagyaptɨ, jøts jap ñøjkxtɨt ma̱ ja Jesús yjaꞌ jap ñamyukyɨdɨ.
14Namay ɨdøꞌøn ja Jesús yꞌayuujk yikmɨbɨjky, jadeꞌen ja yaa̱ꞌ̱dyøjk jøts nayɨdeꞌen ja tøꞌøxyøjk. 15 Jaꞌagøjxpts
ja pamaa̱ꞌ̱y jap yikɨɨdyaḵtøø jap ma̱ tuuꞌ ñaxy, nay jap ja yikpɨktaꞌ̱aḵtɨ myaa̱ḇajtkijxpy jøts tøꞌøkyøjxp, jøts ja
choꞌoktɨt ku ja Pedro jap wyɨnaty ñaxy, øy ja yꞌagaꞌax jaꞌayɨ tyapaa̱ḏɨyɨdɨt. 16Jøts nayɨdeꞌen ja wenk kaj̱pmidi
ja Jerusalén myɨwɨngonꞌajtpy, jaꞌats tyikmendøø ja pyamaa̱ꞌ̱y jøts nayɨdeꞌen pøn jaty wyɨnaty tø møkꞌampy
myachɨyɨ ja mɨkuꞌ; xjats jadeꞌen nɨdukɨꞌɨyɨ choktøø.

Ku ja Pedro møøt ja Juan yikjemdundøø yiktedundøø
17 Wɨnets ja teetywɨndsøn møøt ja saduceɨt jaa̱ꞌ̱y ojts nawyɨnax̱ɨ tjaw̱ɨdɨ, 18 wɨnets tmaṯstøø ja Jesús

kyudanaabyɨdɨ, jøts jap tsumdøø ma̱ ja kaj̱p jaa̱ꞌ̱y pyuxøjk jap. 19Xjats nwɨndsønꞌaj̱tɨm ja puxøjk agaj̱ ojts
tyikꞌawaꞌ̱ac̱h jøts tyikpɨdsɨɨmy, jøts ojts tnøjmɨ:

20―Nøjkxtɨ jam møj tsap̱tøjkjøtpy, tukmadowdɨ jam ja jaa̱ꞌ̱y ja øyꞌayuujk midi ndajujkyꞌaj̱tɨndɨp.
21Xjats ku døꞌøn jadeꞌen yiknɨmaydɨ, wɨnets jøpyɨ ñøjkxtøø jam møj tsap̱tøjkjøtpy, jøts ja jaa̱ꞌ̱y ja jam

tyikꞌɨxpøjktøjkɨdøø.
Yam̱ ɨdøꞌøn ja teetywɨndsøn jap wyɨnaty udyaꞌaky twaa̱ḏsoodɨnɨm nɨdukɨꞌɨyɨ ja møjaa̱ꞌ̱dyøjktɨ midi ja

Israelɨt jaa̱ꞌ̱y yikutujkꞌadsɨnaadyɨp, jøts ja Jesús kyudanaabyɨ nayɨdeꞌen yikwaa̱ḏsowaꞌ̱aṉdɨ pøn wyɨnaty tø
yiktsumdɨ. 22Xjats tkejxy ja teetywɨndsøn ja tyumbɨ, jøts ku jam yjajaꞌ̱ttøø jampuxøjk agøꞌøm, nɨtuꞌuk ja ojts
tkapaa̱ṯtɨ pøn ɨdøꞌøn jayiktanɨgaxtɨp; wɨnets ja jadiꞌiñɨ wyɨmbejtnɨdøø 23 jøts ttukmadoodøø ja teetywɨndsøn,
jøts yɨdeꞌen tnɨmaadyøø:

―Ku øøts jam tø njaꞌ̱aṯy, aduky øøts ja puxøjk jam tø nbaa̱ṯy, jam ɨdøꞌøn ja soldaḏɨ yꞌejxꞌettɨ puxøjk
agøꞌøm; xjats ku øø tø nyikꞌawaꞌ̱ac̱h, nɨpøn øøts jap nɨtuꞌuk tø ngapaa̱ṯy.

24Xjats ku døꞌøn jadeꞌen tmadoodøø ja ayuujk ja møj teetywɨndsøndɨ, jøts møøt ja tsap̱tøjk adsɨnaabyɨ,
wɨnets ñawyaꞌ̱aṉ̃ɨdɨ: “¿Sudsoꞌampy nmɨdaḇyaa̱j̱tɨndɨt, sudsoꞌampy yjøpkøxt yø jadeꞌembɨwɨnmaa̱ꞌ̱ñ?” 25Jøts
wɨnet jatyɨ tuꞌuk yjaꞌ̱jty ja jaa̱ꞌ̱y, jøts ja wyaa̱ṉ̃:

―¿Kidi xnɨjaw̱ɨdɨ? Pø jaꞌaxɨ yikꞌɨxpøjktɨ jam møj tsap̱tøjkjotp midi meets tø xꞌuktsumy.
26Wɨnets ja tsap̱tøjk adsɨnaabyɨ tmøødɨyɨɨꞌñ ja taj̱ktɨ, jøts ojts twaa̱w̱ɨdɨ ja Jesús kyudanaabyɨ, nɨsa̱ døꞌøn ja

tkatundɨ, tsøꞌjkɨdɨp ku ja kaj̱p jaa̱ꞌ̱y myɨꞌam̱bøkɨyɨdɨt jøts ku jotmøñ chaa̱g̱aꞌ̱aḏsɨyɨdɨt. 27Ku døꞌøn tyikjaꞌ̱ttøø,
wɨnets ttawɨngugajxɨdøø ma̱ ja israelɨt jaa̱ꞌ̱y kyutujk adsɨnaabyɨdɨ, wɨnets ja teetywɨndsøn tnɨmaa̱y̱ ja Jesús
kyudanaabyɨdɨ:

28―Tø øøts nnɨgajpxy jøts ku øøts ojts nyikutuky, jøts ku meets ja Jesús yjaꞌ ya̱ nɨwɨneꞌenɨn xkanaṉkyꞌɨx-
pøkɨyɨdɨt. ¿Ti døꞌøn ɨxyam̱ jadeꞌen tø xundɨ? Meets ɨxyam̱ jɨnaxy tø xuknɨjaꞌ̱wɨguixy ja mꞌɨxpøjkɨn ya̱
Jerusalén, jøts øøts xukpøkyꞌaṯwaꞌ̱aṉ̃ nayɨdeꞌen ja Jesús yꞌoꞌjkɨn.

29Wɨnets ja Pedro tꞌadsojɨmbettøø møøt ja myɨguꞌuk:
―Kuwaṉɨ øøts ja Dios yjaꞌ nbaduujnɨyɨ jøts kaꞌap ja jaa̱ꞌ̱y yjaꞌ. 30 Ja Dios Teety pøn adøm nꞌap̱teetyꞌamøj

Diosꞌaj̱ttøø, nay jaꞌ køꞌøm tø tyikjujkpyiky ja Jesús, pøn meets kruskøjxp mmɨwopajt kyøjøꞌøm tyekyjøꞌøm,
jøts jadeꞌen xyikꞌooktøø. 31Tø ja Dios ja køꞌøm tpɨktaꞌ̱aḵy møj wɨndsøn yꞌagaꞌ̱ngyøꞌampy jøts yikutukt, jøts
nayɨdeꞌen ya̱ tyiknɨtsoꞌokꞌaṯt ja nax̱wiiꞌñɨt jaa̱ꞌ̱y, paty Dios jadeꞌen tꞌayoꞌixy ja Israelɨt jaa̱ꞌ̱dyɨ, jøts jadeꞌen
yikpojkpɨmaaꞌkxtɨt ku tmajtstuꞌuttɨt ja pyøktyuꞌunɨn. 32Waꞌ̱aṯs øøts ɨdøꞌøn ja nnɨjaw̱ɨ ku ja Dios Teety ɨdøꞌøn

jadeꞌen ttuuñ, jøts yꞌijxpy nayɨdeꞌen ja Espíritu Santo midi ja Dios Teety tyuktatøjkɨp ja yjaa̱ꞌ̱y, pøn jaty ja
kyajpxy paduujnɨyɨp.

33Xjats ku døꞌøn ja Israelɨt jaa̱ꞌ̱y jadeꞌen ja kyutujk adsɨnaabyɨ tmadoodøø, jøts ja Jesús kyudanaabyɨ
yikmɨꞌam̱bøktøø jøts yikꞌookwaj̱nɨdøø. 34 Jamts wyɨnaty nɨduꞌuktɨ ja kutujk adsɨnaabyɨdɨ pøn yiktejtɨp
fariseɨt jaa̱ꞌ̱y, jaꞌ xyøøw Gamaliel midi tnaṉkyꞌɨxpøjkɨyɨp ja Moisés kyutujk, jøts janch tsojkɨyɨp ɨdøꞌøn ja
kaj̱p jaa̱ꞌ̱y jaꞌ. Jaꞌats ttanaagyukɨyɨɨꞌñ, wɨnets tkajxpɨdsɨmgɨjxy ja Jesús kyudanaabyɨ, jøts ja jap mɨmøj
tꞌatsyikꞌawixy abiky tsoo. 35Xjats yiknɨmaadyɨ ja kutujk adsɨnaabyɨdɨ:

―Meets Israelɨt jaa̱ꞌ̱y, kidi yø jaa̱ꞌ̱y nugo ajaw̱ɨ sa̱ xundɨ. 36Jaꞌ̱myatstɨ ku ojts tuꞌuk ja jaa̱ꞌ̱y ñamyøjpɨktaꞌ̱ag̱yɨ
wɨndsøn pøn txøøwꞌaj̱tp Teudas, jøts ja kyutujk ojts ttawɨnꞌɨɨñ ja jaa̱ꞌ̱y nɨmaktax̱k magøꞌpxy. Wɨnets
ja soldaḏɨ ojts yikꞌøøgyɨ ja kyaꞌøwyɨnmaa̱ꞌ̱ngyøjxp, xjats ja jadiꞌiñɨ wyɨndɨgøøgyøjxtɨ pøn jaty wyɨnaty
tø tpabøktɨ. 37 Xjats jadɨgojk yjaj̱tkojmɨ nayɨdeꞌen ku ja gobiernɨ tmachomujky ja yjaa̱ꞌ̱y, wɨnets nay
jaꞌabɨ tiempɨ tuꞌuk ja Galileɨt jaa̱ꞌ̱y ojts køꞌøm ñamyøjwɨndsønbɨktaꞌ̱ag̱ɨyɨ jøts namay ja jaa̱ꞌ̱y nayɨdeꞌen
ttukmɨbɨjky; wɨnets ja soldaḏɨ nayɨdeꞌen yikꞌoꞌjkɨyøø, xjats ja jadeꞌen kyutɨgøøy ja kyutujk. 38Paty ø nwaꞌ̱aṉ̃
jøts xmajtstuꞌuttɨt yøꞌøbɨ jaa̱ꞌ̱dyɨ, kaꞌap nugo xatøjkɨyɨdɨt ja wyɨnmaa̱ꞌ̱ñ. Pønɨ kyøꞌømwɨnmaa̱ꞌ̱ñ yøꞌødɨ,
kudɨgøꞌøpyts yø tsojk; 39 pønɨ Dios yjaꞌ yøꞌ, nɨjuunɨts meets yø xkayikudɨgøꞌøty. Øyɨm mnayꞌejxꞌetɨyɨdɨt;
kidim Dios møøt nugo mdseptundɨ.

40Xjats ku døꞌøn ja Gamaliel jadeꞌen kyajpxyꞌabaj̱tɨyɨɨꞌñ, jøts ja kutujk adsɨnaabyɨtøjk udyaꞌ̱aḵy tmɨbøjkøjx-
tøø. Wɨnets twaa̱ḏsoodøø ja Jesús kyudanaabyɨtøjk jøts tyikꞌayoꞌombaa̱ṯtøø, xjats tnɨmaadyɨ jøts kaꞌ nugo
tjaa̱ḵaj̱pxwaꞌ̱kxꞌadøꞌøtstɨt ja Jesús yꞌɨxpøjkɨn; wɨnets jadiꞌiñɨ tmajtstuꞌttøø. 41Xjats ja Jesús kyudanaabyɨ jap
pyɨdsømdøø ma̱ ja israelɨt jaa̱ꞌ̱y kyutujk adsɨnaabyɨ japtɨ, jotkujk ɨdøꞌøn ja ñayjaw̱ɨyɨdɨ kumɨ tø ja Dios ja
wyɨnaty tyanɨbɨktaa̱g̱ɨyɨdɨ, jøts ja jadeꞌen yꞌayoꞌodɨt Jesús køjxp. 42 Ejtp ɨdøꞌøn ja jabom jabom tnɨgaj̱pxtɨ
tkaj̱pxwaꞌ̱kxɨdɨ ja Jesús yjaꞌ, jøts ja jaa̱ꞌ̱y jadeꞌen ttukꞌɨxpøktɨ jap møj tsap̱tøjkjøtpy jøts nayɨdeꞌen awɨngujky
tøjkjøøjty, nɨjuunɨ døꞌøn ja tkamajtstuꞌttøø.

6
Ku ja nɨwɨxujkpɨ yaa̱ꞌ̱dyøjk yikpɨktaḵtøø ejxꞌejtpɨ

1Nay jaꞌabɨ et, nay jaꞌabɨ jumøjt ɨdøꞌøn ja jaa̱ꞌ̱y ñamayɨꞌadøtstøø pøn jaty ja Jesús yjaꞌ pyaduujnɨdɨp.
Jøts jaꞌ midi tkaj̱pxtɨp ja griego ayuujk, jaꞌ ɨdøꞌøn ojts yꞌøøꞌmbɨnax̱waꞌ̱aḵtɨ jøts tnɨꞌøønɨdɨ ja myɨguꞌuk pøn
tkaj̱pxtɨp ja israelɨt ayuujk, jaꞌagøjxp ɨdøꞌøn ja yꞌøøndɨ ku ja kyuꞌøktyøꞌøxy ja kyayikꞌejxtɨ yikxon, ku ja
jɨɨꞌkxy jabom jabom yjawaꞌkxy. 2 Jaꞌ ɨdøꞌøn ja ñɨꞌøøndɨp, wɨnets ja nɨmakmajtskpɨ jaa̱ꞌ̱y pøn tkudanaadyɨp ja
nwɨndsønꞌaj̱tɨm Jesucristo, jaꞌ ojts nɨdukɨꞌɨyɨ tnaṉkñamyukyɨdɨ ja Dios yjaa̱ꞌ̱y, jøts ja tnɨmaadyøø:

―Kaꞌap jadeꞌen yꞌøyɨ ku øøts ja jɨɨꞌkxy nyikwaꞌ̱kxt, jøts øøts ja Dios yꞌøgyajxpy yꞌømyadyaꞌ̱aḵy
ngaꞌatskaj̱pxwaꞌ̱kxɨt, ¿ti juunɨ øøts ja nꞌatstuñ? 3Mɨguꞌuktøjktɨ, paty øøts yikxon ndyimñɨgajpxy, ɨxaꞌ̱aḏɨ
nɨwɨxujk jaa̱ꞌ̱y, nay jaayɨ døꞌøn køꞌøm mnawyɨꞌejxɨdɨt, jaꞌ ɨdøꞌøn mꞌɨxaꞌ̱aḏɨp pøn wɨndsøꞌøgɨꞌejttɨp, pøn
jaꞌ̱gyukɨdɨp, jøts pøn ja Espíritu Santo tmøøtꞌaj̱ttɨp, jaꞌats yø tunk mdaguwaṉɨdɨp jøts ja jɨɨꞌkxy ja jadeꞌen
tyikwaꞌ̱kxtɨt. 4 Øøts diosꞌajotꞌaj̱twam̱p øøts, njaa̱ḵtyimdyukꞌɨxpøjkwampy øøts jaa̱ꞌ̱y ja Dios yꞌøgyajpxy
yꞌømyadyaꞌ̱aḵy.

5Xjats nɨdukɨꞌɨyɨ ñagyajpxkyupøjkɨdøø, wɨnets ja Esteban yikpɨktaa̱j̱ky yikjɨɨꞌkxwyaꞌ̱kxpɨ, ja jaa̱ꞌ̱y pøn
ɨdøꞌøn ja Dios møk tjanchꞌajotꞌaj̱tp, pøn tmøøtꞌaj̱tp ja Espíritu Santo. Jaꞌats ɨdøꞌøn jadeꞌen yikwɨwejtstøø
møøt ja Felipe, møøt ja Prócoro, møøt ja Nicanor, møøt ja Timón, møøt ja Parmenas, jøts møøt ja Nicolás
pøn tsooꞌmp jam Antioquía, jaꞌ midi wyɨnaty jekyɨp tø tꞌukpabiky ja israelɨt jaa̱ꞌ̱y chɨnaa̱ꞌ̱yɨndɨ. 6Xjats ja
jam wyɨnaty tø tyikmendɨ ma̱ ja nwɨndsønꞌaj̱tɨm kyudanaabyɨ jamdɨ, jøts ja tkunuuꞌkxtøø jøts ja jadeꞌen
tkønɨxaj̱tøø.

7Xjats ja Dios kyajpxy jadeꞌen myøjtaḵꞌadɨɨjch, mayɨꞌadøtsp ɨdøꞌøn jadeꞌen ja Dios yjaa̱ꞌ̱y jam Jerusalén,
køꞌømbaa̱ṯ ja teetyøjktɨ tjanchjaꞌ̱wɨñɨdɨ, køꞌømbaa̱ṯ ja tꞌajotꞌaj̱tnɨdɨ ja nwɨndsønꞌaj̱tɨm Jesucristo.

Ku ja Esteban yiktsumna̱a̱
8 Jamts ɨdøꞌøn ja jaa̱ꞌ̱y wyɨnaty tuꞌuk midi txøøwꞌaj̱tp Esteban, jaꞌ ɨdøꞌøn ja Dios myøkꞌaj̱tɨn amuum

myøøtꞌajtpy, Dios ɨdøꞌøn ja kyunuuꞌkxɨn nayɨdeꞌen amuum myøøtꞌajtpy, jøts ja jadeꞌen ttuuñ ja myɨlag̱rɨ
Dios myøkꞌaj̱tɨngøjxp jam mayjaa̱ꞌ̱y agujkp. 9 Nay jamts ɨdøꞌøn ja jaa̱ꞌ̱y wyɨnatymɨdɨ wɨnaa̱g̱ɨn, pøn
xumɨnøjkxtɨp ma̱ tsap̱tøjk jam yikxødijy Esclavos Libertados. Jam wyɨnaty jaꞌadɨ midi tsooꞌndɨp Cirenɨt
etjopt, jøts Alejandriɨt etjotp, jøts Ciliciɨt etjotp, møøt Asiɨt etjotp. Jaꞌats ɨdøꞌøn tnɨbɨdøꞌøktøø ja Esteban,
jøts ja jadeꞌen xe ya̱ ñadyamɨgaj̱pxnɨbøjkɨdøø; 10 jøts nɨgɨdi døꞌøn ja tmɨdanaadyøø sa̱ ja Esteban ojts wyaꞌ̱aṉ̃,
kumɨ wijyꞌaj̱tɨn ja yiktumpy, jøts nayɨ Espíritu Santo ja pudøjkɨyɨp. 11Xjats ja mayjaa̱ꞌ̱y wɨnaa̱g̱ɨn tmɨjuudyøø
ja myɨguꞌuk, jøts ɨdøꞌøn ja wyaꞌ̱aṉdɨt jøts ku ja Esteban wyɨnaty tø tkaꞌødyijy ja Moisés jøts ja Dios.
12Xjats ɨdøꞌøn ja jadeꞌen jotkøjxpɨm tukꞌejxpɨnax̱waꞌ̱aḵtɨ ja myɨguꞌuk, nɨdukɨꞌɨyɨ ja møjaa̱ꞌ̱dyøjktɨ møøt ja
kaj̱pxwejpɨtøjktɨ; jøts ja tꞌadɨnaadyujktøø ja Esteban, xjats ɨdøꞌøn ja jadeꞌen tmaj̱tstøø jøts ja tyiknøjkxtøø
jam møj kutujktaa̱j̱kjotp. 13Nay ojts ɨdøꞌøn ja tpɨktaḵmɨdɨ ja testigɨ pøn tnɨdaa̱y̱ꞌaj̱tp ja Esteban, yɨdeꞌen ja
wyaṉdøø:

―Yaꞌ̱aṯ jaa̱ꞌ̱y nɨjuunɨ yø tkamajtstuꞌuty ja kyaꞌøyꞌaj̱tɨn, xumɨ jadeꞌen yø tpagajxpy tpaxiꞌiky yø tsap̱tøjk,
nayɨdeꞌen yø ttuñ ja Moisés kyutujk. 14Ti yø jadeꞌen ñadyijyɨ, pø tøts øøts yø jadeꞌen køꞌøm ndyimyadøy
ku yø jadeꞌen wyaꞌ̱aṉ̃, jøts ku Jesús (ja Nazaretɨt jaa̱ꞌ̱y) tyikudɨgøꞌøty yø tsap̱tøjk møøt yø tsɨnaa̱ꞌ̱yɨn midi ja
Moisés yiktaa̱ṉ.

15 Ɨxam ja jadeꞌen wyaꞌ̱aṉdɨ, wɨnets ja mayjaa̱ꞌ̱y pøn jaty jam wyɨnaty tsɨnaadyɨp, jaꞌats ojts tꞌejxtɨ ja

Esteban jøts ku wyeen yꞌaa̱w̱ ja jadeꞌen kyaxɨꞌɨky sam̱ aṉkɨlɨsɨn.
7

Ku ja Esteban køꞌøm yjanagyuga̱jpxøø
1Wɨnets ja teetywɨndsøn ttɨɨbyɨjky ja Esteban, yɨdeꞌen ja tnɨmaa̱y̱:
―¿Janch jadeꞌen mets tø mꞌadɨꞌɨch?
2Xjats ja yøñꞌampy tꞌadsøøy, jøts ja wyaa̱ṉ̃:
―Mee mɨguꞌuktøjktɨ wɨnøꞌøn myikteedyɨdɨ myiktaa̱g̱ɨdɨ, madowdɨ waanɨ. Ku adøm nꞌap̱teetyꞌamøj

Abraham jap chɨnaa̱y̱ ma̱ et txøøwɨ Mesopotamia, jøts kaꞌanɨm ja wyɨnaty ñijkxy tsɨnaabyɨ jam ma̱ et
txøøwꞌaj̱tmɨ Harán. Xjats ja Dios Teety pøn janch waꞌ̱aṯs janch møj ojts ñaṉkyꞌijxyɨyɨ, 3 jøts ja Abraham
yiknɨmaa̱y̱: “Majtstuꞌut yø mdsɨnaadyaa̱j̱k jøts nayɨdeꞌen ja mmɨguꞌuktøjktɨ, jøts mnøjkxt jam ma̱ ja
tsɨnaadyaa̱j̱k nꞌatstukꞌext.” 4Xjats ja Abraham chooꞌndøø jam chɨnaadyaa̱j̱kjotptɨ ma̱ txøøwꞌaty Caldea, jøts
ñøjkxtøø tsɨnaabyɨ jam Harán. Xjats ja tyeety jam yꞌooꞌknaa̱,̱ wɨnets ja Dios Teety twaa̱ḏsøøy ja Abraham
ma̱ ɨxyam̱ ndsɨnaa̱ꞌ̱yɨndɨ. 5 Jøts ku ja jadeꞌen yjaꞌ̱aṯy nɨwɨnøꞌønɨn ja ñaa̱j̱x ja kyayikmøøy, nugo ja chɨnaa̱y̱;
jøts nay ja Dios Teety køꞌøm tyikutujk jøts yikmoꞌotnɨm ja ñaa̱j̱x ma̱ chøønɨdɨt ja yꞌuꞌnk ja yꞌunaꞌ̱jk øy ja
Abrahamwyɨnaty yjaꞌøøky; kaꞌanɨm ja yꞌuꞌnk te ku ja Dios jadeꞌen wyaṉdaa̱j̱ky. 6Jøts nayɨdeꞌen ja Dios Teety
tjaa̱ḵnɨmaa̱y̱ ja Abraham, jøts ku ja yꞌuꞌnk yꞌunaꞌ̱jktɨ, yꞌap̱tɨ yꞌoktɨ ñøjkxtɨt tsɨnaabyɨ abikyaj̱p, jøts jap jaa̱ꞌ̱y
ja yjanchyiktunɨdɨt ejxɨm jɨyujkɨn. Ku ja jap yjaꞌ̱aṯtɨt, wɨnets ja jaa̱ꞌ̱y kyayikꞌødyunɨdɨt maktax̱k magøꞌpxy
jumøjt. 7Xjats ja Dios nayɨdeꞌen wyaa̱ṉ̃: “Øts ndɨɨdyuꞌump ja jaa̱ꞌ̱y pøn mgaꞌødyunɨdɨp, pøn myiktunɨdɨp
jɨyujkɨn, jøts ngajxpɨdsøꞌømdɨt kyøꞌømnax̱jotptɨ, jøts ø xwɨndsøꞌøgɨdɨt nay ya.̱” 8 Jøts nay yø Dios Teety
møøt ja Abraham tkajpxyꞌaj̱ty sa̱ jaty ja ejxpajt ja ejxaꞌ̱aṉ ku ja yikmoꞌodɨt ja naa̱j̱x. Jøts tpɨktaa̱j̱køø sa̱mutsk
mixyuꞌnk yiktuꞌundɨt ku kyaꞌaxtɨt. Paty ɨdøꞌøn ku ja Abraham yꞌuꞌnk kyaxɨꞌjky midi txøøwꞌaj̱t Isaac, wɨnets
jadeꞌen ttundɨ sa̱ tkajpxyꞌaj̱ttøø jøts ja ejxaꞌ̱aṉ tpɨktaa̱j̱kɨ ñeꞌkxkøjxp, kyɨduktujk xøøw ja jadeꞌen ttuuñ.
Nayɨdeꞌen ja Isaac ttuuñ ja yꞌuꞌnk midi txøøwꞌaj̱t Jacob, jøts nayɨdeꞌen ttuuñ ja Jacob ja yꞌuꞌnk yꞌunaꞌ̱jktɨ
nɨmakmajtsk pøn yꞌap̱teetyꞌaj̱ttøø ja Israelɨt jaa̱ꞌ̱y.

9 ’Yaꞌ̱aṯ Jacob yꞌuꞌnk yꞌunaꞌ̱jktɨ midi adøm nꞌap̱teetyꞌaj̱tɨndøø, myɨꞌajkɨdɨp ja yꞌuch José jaꞌadɨ, paty ja ojts
ttooꞌknɨdɨ jøts tyiknøjkxtøø jam Egiptɨt jaa̱ꞌ̱y yꞌetjotp. Jøts ja José, kaꞌap ja Dios myajtstuꞌudyɨ nɨjuunɨ. 10Nay
yø Dios pudøjkɨyɨp ku yꞌayoꞌombaa̱ṯy. Jøts nay jaꞌ jamøøjyɨp ja wijyꞌaj̱tɨn, jaꞌagøjxp chojkɨyøø ja Faraónmidi
møj wɨndsønꞌaj̱tp jam Egipto. Nay jaꞌ tpɨktaa̱j̱k ja José gobernador jøts ja yikutukt jap kutujktaa̱j̱kjøtpy, jøts
nayɨdeꞌen jap Faraón tyøjkjøtpy.

11 ’Wɨnets ja yuu myiiñ jøts janch may ayoꞌon pyaj̱tɨdøø jam Egipto etjotp jøts nayɨdeꞌen jam Canaán,
paty adøm nꞌap̱teetyꞌamøjtɨ kaꞌap tpaa̱ṯtøø ti yjøøꞌkxtɨp. 12Xjats ku ja Jacob tnɨjaꞌ̱wøø jøts ku jap Egipto
yꞌity ariin, wɨnets jap tkejxy ja yꞌuꞌnk yꞌunaꞌ̱jktɨ pømbɨ adøm nꞌap̱teetyꞌaj̱tyɨndɨp. Jadeꞌen ojts yꞌotstɨ
mɨjawyeen. 13 Ku myɨmajtsk ojk ñøjkxtøø, wɨnets ja José køꞌøm ñaṉkyꞌejxɨyøø, jøts jadeꞌen ja Faraón
tnɨjaꞌ̱wøø kudam ñamyɨguꞌukꞌatyɨdɨ. 14Xjats ja José twaa̱ḏsøøy ja tyeety jøts nɨdukɨꞌɨyɨ ja myɨguꞌuktøjktɨ,
nɨduguiꞌpxy myakmokx nɨdukɨꞌɨyɨ yꞌejttøø. 15 Jadeꞌen ja Jacob yjaꞌ̱jty ku yikwaa̱ḏsøøy tsɨnaabyɨ jap Egipto.
Jap yꞌooꞌknaa̱̱ møøt adøm nꞌap̱teetyꞌamøjtɨ. 16Xjats ku jam yꞌooꞌktøø, wɨnets jam tyiknøjkxtøø Siquem
yꞌetjotp ma̱ ja Abraham jam wyɨnaty ja jut tø tjuy, midi ja Hamor yꞌuꞌnk tyooktøø.

17 ’Xjats ku ja Israelɨt jaa̱ꞌ̱y myayɨñɨdɨ jam Egipto ñax̱jotp, wɨnets ja Dios ja wyaṉdaꞌ̱aḵy yꞌadukwaṉɨ midi
wyaṉdaa̱j̱k Abrahamkøjxp. 18Wɨnets ja Egiptɨt jaa̱ꞌ̱y tpɨktaḵtøø tuꞌuk jamøjwɨndsøn, pøn tkanɨjaꞌ̱wɨp pønɨ sa̱
ja José wyɨnaty tø yꞌatswɨndsønꞌaty. 19 Jaꞌats ɨdøꞌøn twɨndaa̱y̱ꞌaj̱t adøm nmɨgugaj̱ptɨ jøts tjemduuñ tteduuñ
adøm nꞌap̱teetyꞌamøjtɨ, yɨdeꞌen ɨdøꞌøn ttuuñ jøts ku aguwaṉɨkøjxp ttukmajtstuꞌuty ja teety ja taa̱ḵtɨ ja
myax̱uꞌnktɨ jøts yꞌooktɨt. 20 Jaꞌabɨ xøøw jaꞌabɨ jumøjt ɨdøꞌøn ja max̱uꞌnk kyeꞌjxy midi txøøwꞌaj̱t Moisés, jøts
janch tsojkɨ ja Dios jaꞌ. Xjats ja Moisés ja tyeety tyaa̱ḵ yikyaꞌjkɨyøø tɨgøøk poꞌ. 21Wɨnets yikmajtstutnaa̱̱
kuwaṉɨ, xjats nay yø Faraón ñøøx ojts tpaa̱ṯy, jøts tyikyeꞌjky ejxɨm ja kyøꞌømꞌuꞌngɨn. 22Xjats ja Moisés jap
wyijy kyejy yꞌɨxpijky, jøts midi ja Egiptɨt jaa̱ꞌ̱y yjaj̱ttɨp, nay jap ja Moisés yiktaꞌawaa̱ṉ. Ku ja jadeꞌen yꞌɨxpɨjky,
kaj̱pxwaꞌ̱kx ja janch øy janch tsuj, jøts yjanchtumpy ɨdøꞌøn ja køꞌøm jadeꞌen.

23 ’Xjats ku ja Moisés wyɨnaty ja jyumøjt wɨxijkxy, wɨnets ja tꞌatspaa̱ṯwaꞌ̱aṉ̃ ja myɨgugaj̱p ja israelɨt jaa̱ꞌ̱y.
24Wɨnets jap ojts tꞌejxpaa̱ṯy jamyɨguꞌuk ku ja japwyɨnaty ja egiptɨt jaa̱ꞌ̱y yjemduñɨ tyeduñɨ. Wɨnets jaMoisés
ja myɨguꞌuk tꞌayoꞌijxy jøts tnɨgubøjky, paty ja tyikꞌøꞌjky jaꞌ egiptɨt jaa̱ꞌ̱y. 25Kumɨ jadeꞌen ja yjawɨnmay jøts ku
ja myɨguꞌuktøjk tnɨjaw̱ɨdɨt, jøts ku ja Dios myoꞌowaꞌ̱aṉ̃ɨdɨ ja awaꞌ̱aṯsꞌaj̱tɨn, jøts nagyøꞌøm ja twɨndsønꞌaṯtɨt;
jøts ja myɨguꞌuk kaꞌap ja tnɨjaꞌ̱wɨdøø. 26Xjats kyɨmjabomꞌaj̱ty, wɨnets ja Moisés tpaa̱ṯy ja myɨguꞌuk namajtsk,
nacheꞌjkɨdɨp tam ja wyɨnaty, xjats ja Moisés wyɨnmaa̱y̱ jøts ñamyɨyujyꞌaṯɨdɨt, jøts tnɨmaa̱y̱: “¿Tiku jadeꞌen
mnayjemduñɨdɨ mnadyeduñɨdɨ, kidi mdukjaa̱ꞌ̱yɨp meets?” 27Xjats jaꞌ midi ja myɨguꞌuk wyɨnaty tjemdump
ttedump jøts ja Moisés yiknajtstejɨmyaa̱,̱ jøts ñɨmaa̱j̱yøø: “¿Pøn mets tø mbɨktaꞌ̱ag̱yɨ yikutujkpɨ jøts øø
xꞌanaꞌamt? 28 ¿Xyikꞌookwam̱p øts nayɨdeꞌen sam̱ ja xyikꞌøꞌjky jaꞌ egiptɨt jaa̱ꞌ̱y uxøø?” 29Xjats ku ja Moisés
jadeꞌen tmadøøy ja ayuujk, wɨnets jatyɨ kyeejky ku yiknɨmaa̱y̱ jøts ku uxøø wyɨnaty ja jaa̱ꞌ̱y tø tyikꞌøøky,
wɨnets ñijkxy jap tsɨnaabyɨ ma̱ et jap txøøwɨ Madián. Japts chɨnaa̱y̱ sam̱ɨ jaꞌ̱aṯjaa̱ꞌ̱y, wɨnets jap ja yꞌuꞌnk
tpaa̱j̱ty namajtsk tum mixy.

30 ’Tø ja wyɨnaty chɨnaañɨ wɨxijkxy jumøjt, wɨnets ñijkxy wɨdejtpɨ jam tøꞌøts etjotp, wɨngon et ma̱ kojpk
jam midi txøøwꞌaj̱tp Sinaí, xjats jam tꞌejxpaa̱j̱ty tuꞌuk ja aṉkɨlɨs jam jønjotp midi ujtsxɨmumgøjxp tøøpy.
31Xjats ja Moisés ñɨgyumaa̱p̱ tjaꞌ̱wɨyɨɨꞌñ ku ja jøøn tꞌejxpaa̱j̱ty, jøts ku tjaa̱ḵwɨngunøjkxøø wɨngon, wɨnets
tmadøøy ja Dios Teety yꞌayuujk ku ja wyaꞌ̱aṉ̃: 32“Øts mets mꞌap̱teetyꞌamøj xdiosꞌaj̱tp nayɨdeꞌen ja Abraham,

ja Isaac, jøts nayɨdeꞌen ja Jacob.” Xjats ja Moisés chøꞌøgɨdyøjkɨñaa̱,̱ jøts kaꞌ yꞌuknadyaꞌaꞌejxɨnɨyøø jøts
twɨnꞌext. 33Wɨnets ja Dios Teety ñɨmaa̱j̱yɨyøø: “¿Tiku yø mgøꞌøk xkajeñ, kumɨ tø øts yø nwɨꞌixy yaꞌ̱aṯ et?
34Køꞌøm øts tø nꞌixy ja njaa̱ꞌ̱y ku jam yꞌayoꞌombaa̱ṯtɨ Egipto, tø øts nayɨdeꞌen nmadøy sa̱ yjøꞌødɨ sa̱ yaꞌ̱ax̱tɨ,
sa̱ yjaṯtɨ sa̱ kyubattɨ, jaꞌ tø nnɨmiñ jøts nyikꞌawaꞌ̱aṯspɨdsøꞌømdɨt. Madaꞌ̱aḵ, jøts jam mnøjkxt Egipto.”

35 ’Øy jaMoiséswyɨnaty tø yjayiknøjmɨ jøts ku ja kaꞌwyɨndsønꞌaṯt, jøts ku ja kaꞌ tyɨɨdyuꞌunt, Diosts ja køꞌøm
kajxɨyɨ jøts ja tyikꞌawaꞌ̱aṯspɨdsøꞌømt, jøts nayɨdeꞌen tnɨwɨndsønꞌaṯt ja myɨguꞌuktøjk, jaꞌagøjxp ku ja aṉkɨlɨs
jam tyukmadojɨ ujts xɨmumgyøjxp jøøn agujkp. 36Nay yøMoisés ɨdøꞌøn tyikpɨdsøøm adømnꞌap̱teetyꞌamøjtɨ
jam Egipto, jøts nayɨdeꞌen yjanchtuun ja mɨlag̱rɨ jøts ja Dios myøkꞌaj̱tɨn tyiktuujnøø, jadeꞌen ttuuñ jam
Egipto, jøts nayɨdeꞌen ma̱ ja Tsaj̱pts Mejy, jøts jam tøꞌøts etjotp, wɨnet ku jam jadeꞌen chɨnaa̱y̱ wɨxijkxy
jumøjt. 37 Nay yø Moisés ɨdøꞌøn tnɨmaa̱y̱ ja israelɨt jaa̱ꞌ̱y: “Myiktanɨgaxtɨp ja Dios Teety ja kyugajpxy
tuꞌuk, nayɨdeꞌen ɨdøꞌøn ja myeꞌent sam̱ øts ja jawyeen tø xkejxyɨn, jøts nay adøm ɨdøꞌøn ja nmɨguꞌuk jaꞌ.
Jaꞌats ɨdøꞌøn mbaduꞌunɨndɨp.” 38Nay yø Moisés ɨdøꞌøn kyudanaa̱y̱ ja yjaa̱ꞌ̱y jam tøꞌøts etjotp ma̱ ja kojpk
txøøwɨ Sinaí, ku ja aṉkɨlɨs myøøjyøø ja øgyajpxy ja øyꞌayuujk midi ndajujkyꞌaj̱tɨndɨp; jøts adøm ja nayɨdeꞌen
nnɨjaꞌ̱wɨnt.

39 ’Xjats adøm nꞌap̱teetyꞌamøjtɨ kaꞌ tpadundøø pønɨ midi ja Moisés yjanaṉktyunwaj̱nɨp, jam ja neꞌegɨ
jadɨgojk ñøjkxwaꞌ̱aṉdɨ nay jam Egipto, jøts ja Moisés jadeꞌen yikmajtstuꞌutwaꞌ̱aṉ̃. 40Wɨnets tnɨmaadyøø ja
Aaron: “Yikojɨk øøts nwenkdiostɨ jøts øøts jaꞌ xuuꞌwaꞌ̱aṯ, kumɨ kaꞌap øøts nnɨjaw̱ɨ pønɨ sa̱ ja Moisés yjaty
ku øøts nɨchøkyꞌampy xyikpɨdsɨɨmy Egipto.” 41Xjats tyikꞌaꞌøyɨñax̱tɨ ja løjch, jøts tyikꞌooꞌktɨ namay ja jɨyujk,
jaꞌ ɨdøꞌøn tyamɨyoxtɨp tyawɨndsøꞌjkɨdɨp ja løjch awaṉax̱, wɨnets jaꞌ ttaxondaḵtøø midi køꞌøm yikꞌøyɨdøø.
42Xjats ja Dios Teety myajtstuujtɨdøø jøts ja wyaa̱ṉ̃, wan yø wenk dios yjaꞌ tpaduujnɨdɨ, wan tmaa̱ḏsaꞌ̱jɨ wan
ttiiꞌjɨ. Yɨdeꞌen ɨdøꞌøn ja Dios Teety kyugajpxy jap ñøkyjøtpy tjaadyaṉdɨ:
Ku meets jam mduuꞌyøꞌøy tøꞌøts etjotp wɨxijkxy jumøjt,
¿myikꞌoꞌjkɨk meets ja jɨyujk mayꞌampy øts nwɨndsøꞌjkɨngøjxp?
43Pø kaꞌaxɨ yjadeꞌenɨ, pø jɨnaxyɨ meets ja wenk dios yjaꞌ ɨxyam̱ xpaduujnɨyɨ, ku ja dios Moloc møøt ja tyøjk

xkɨɨwyɨdejtɨyɨdɨ ja tøꞌøts nax̱jotp.
Nayɨdeꞌen jaduꞌuk ja wenk dios Renfán myaa̱ḏsaꞌ̱ xpaduujnɨdɨ ja yjaꞌ,
yɨdeꞌen ɨdøꞌøn ja køꞌøm xyikꞌøyɨdøø jøts xwɨndsøꞌjkɨdøø.
Jaꞌagøjxp meets ngajxpɨdsømwaa̱ṉɨdɨ jøts jam mnøjkxtɨt Babilonia jɨxkøꞌøm, jamts nayɨdeꞌen mꞌayoꞌom-

baa̱ṯtɨt.
Yaꞌ̱aṯ ɨdøꞌøn ja Dios ja kyugajpxy tyukjaa̱y̱, xjats ja Esteban yjaa̱ḵwaa̱ṉ̃:

44 ’Nayɨdeꞌen jam tøꞌøts etjotp ja nꞌap̱teetyꞌamøjtɨ tmøøtꞌaj̱ttøø ja wetøjk tuꞌukma̱ tpøkjøꞌøktɨ ja kyutujktɨ,
tsaa̱g̱øjxp ɨdøꞌøn ja yjaꞌ̱ay̱ɨ, Dios ɨdøꞌøn ojts tyukꞌijxyɨ ja Moisés sudso wetøjk yꞌøyɨt. 45Xjats ku ja tiempɨ
ñaj̱xy jeky jumøjt, wɨnets ja møjaa̱ꞌ̱dyøjktɨ tkøyaj̱knɨdøø ja wetøjk møøt ja wyɨndsøn Josué. Wɨnets ja
myɨdsep tmɨmajadaḵtøø pøn jaty ja wyɨnaty tsɨnaadyɨp, kumɨ køꞌøm ja Dios ja kyexyɨdɨ jøts ja chɨnaadyaj̱k
ja yikmoꞌodɨt. Nay ja wetøjk wyɨnaty yiktundɨp ku ja David yikutujky. 46 Jøts ja Dios ja ojts yꞌaꞌejxɨyɨ, paty
ja tuꞌuk tkojwaꞌ̱aṉ̃ ja tsap̱tøjk ma̱ ja chøønɨt ja Dios Teety pøn ja Jacob ojts Diosꞌaj̱tmɨ; 47 jøts nɨ kaꞌabyɨm
ja tkøjy ja tsap̱tøjk; wɨnets ku ja Salomón tyøkɨ wɨndsøn, jaꞌanɨmts tkoj ja tsap̱tøjk. 48 Jøts øyɨm ja Dios
jap kyidyimchøønɨ kuwaṉɨ jap tsap̱tøjkjøtpy midi ja jaa̱ꞌ̱y yikꞌøyɨdɨp, kumɨ yɨdeꞌen ja Dios ja yꞌayuujk
ttukmɨyøꞌøy ja kyugajpxy ku ja yɨdeꞌen wyaꞌ̱aṉ̃:
49Tsaj̱pjøtpy ø ndsøønɨ, jøts nayɨdeꞌen nax̱wiiñ.
¿Ti ndøjk meets ɨdøꞌøn myikꞌøyɨp, jøts ti tsɨnaadyaa̱j̱k meets ɨdøꞌøn xmoꞌowam̱p?
50¿Kidi øtsɨp jadeꞌen tukɨꞌɨyɨ tø nyikꞌøyɨ?

51Xjats ja Esteban tjaa̱ḵnɨmaa̱y̱ yɨdeꞌen ja myɨguꞌuktɨ:
―Meetsxɨ mgamadoop mgajaꞌ̱gyujkɨdɨp, jøts nɨjuunɨ meets ja Espíritu Santo xkagupøjktɨ. Jadeꞌen

mee nugo mjanchꞌity sam̱ɨ nꞌap̱teetyꞌamøjtɨ. 52 Jaꞌaxɨ tjemdundɨp ttedundɨp ja Dios Teety kyugajpxy, jøts
tyikꞌooꞌktøø pømbɨ yjøpjaꞌ̱wɨdɨp ku ja myenwaꞌ̱aṉ̃ ja yiknɨtsokpɨ, pøn janch øy janch waꞌ̱aṯs. Ɨxyam̱ts ja
yiknɨtsokpɨ yjanchmiiñ, pø meetsxɨ ja mgøyaj̱k jøts ja jaa̱ꞌ̱y yikꞌoogɨyɨt. 53Pø tøxɨ meets ja aṉkɨlɨs ja Dios
kyutujk mjamøꞌøyɨ jøts nɨkaꞌap ja xpadundɨ.

Ku ja Esteban yꞌøꞌjky
54Xjats ku jadeꞌen yiknɨmaadyøø ja wɨndsøndøjktɨ, wɨnets yikxon tjanchtyimyɨꞌam̱bøjktøø ja Esteban.

55Kumɨ ja Espíritu Santo ja Esteban yjanchmøøtꞌajtpy, wɨnets ja chaj̱pꞌijxy jøts tꞌejxpaa̱j̱ty ja tsujꞌaj̱tɨn ja
øyꞌaj̱tɨn ma̱ ja Dios Teety, jøts nayɨdeꞌen tꞌijxy ku ja Jesús jam tyanɨ Dios Teety agaꞌ̱ngyøjøꞌøm. 56Xjats
tnɨmaa̱y̱ pøn yikꞌookwaj̱nɨyɨdɨp:

―¡Ukꞌejxtɨ! Awaꞌ̱aṯs øts yø tsaj̱p ø nꞌixy, jøts nayɨdeꞌen nꞌejxpaa̱ṯy ja Cristo tyanɨ Dios Teety
agaꞌ̱ngyøꞌampy.

57Xjats ja jaa̱ꞌ̱dyɨ kaꞌap ja tmadowdɨ, yꞌamaṯstɨp ja tyaṯsk jaꞌ, nɨyax̱nɨ nɨyjoknɨ døꞌøn tnɨbɨdøktøø jøts
tmaṯstøø. 58 Jøts tyikpɨdsømdøø aguwaṉɨkøjxp jap kaj̱pjøtpy; wɨnets ja nɨꞌøøꞌnɨbɨdɨ jawyeen ja chabixy
tjandøø jøts ja ttukꞌejxꞌettɨ jamixy Saulo, xjats ɨdøꞌøn jatyɨ twɨkaꞌ̱tsnɨbøjkɨdøø ja Esteban. 59Yikaꞌ̱tspwyɨnaty
ja Esteban, jøts ja chap̱kajpxy jøts ja wyaa̱ṉ̃:

―Nwɨndsønꞌaj̱tɨm Jesús, mets ndagødøjkɨp ø nꞌanmɨjaꞌ̱wɨn.
60Xjats ku jadeꞌen wyaa̱ṉ̃ wɨnets ñagyuxendyaa̱j̱kɨyøø jøts møk wyaa̱ṉ̃:
―Kidi xukpøkyꞌaty nmɨguꞌuktøjktɨ yø nꞌoꞌjkɨn.
Kuts wyaa̱ṉguijxy jadeꞌen, wɨnets yꞌooꞌknaa̱.̱



HECHOS 8:1 143 HECHOS 8:31
8

Ku ja Saulo tjemduuñ tteduuñ ja Jesús yjanchja̱ꞌwɨbɨdɨ
1 Jøts ja mixy Saulo yjotkujkꞌaj̱ty ku ja tyikꞌooꞌktøø ja Esteban. Xjats nay jaꞌabɨ xøøw, wɨnets ja tsep

choꞌondaa̱j̱ky møøt jaꞌ pøn ja Jesús yjanchjaꞌ̱wɨdɨp jam Jerusalén. Paty yɨdeꞌen nɨdukɨꞌɨyɨ choꞌonjøknɨdøø
pøn ja tsep tkawaṉdɨp, jøts jam ñøjkxtɨ nay Judeɨt kaj̱p wɨngon, jøts nayɨdeꞌen Samaria yꞌetjotptɨ. May
ɨdøꞌøn chooꞌnɨdøø, jaꞌayɨ døꞌøn taṉdøø ja Jesús kyudanaabyɨ pøn nɨmakmajtskjaa̱ꞌ̱yꞌaj̱ttɨp. 2Xjats wɨnaa̱g̱ɨn
jaa̱ꞌ̱y pøn ja Dios kyajpxy tpadundɨp, jaꞌ tyiknaj̱xøjkɨdøø ja Esteban jøts nayɨdeꞌen tjanchpayaꞌ̱ax̱tɨ. 3Xjats ja
Saulo txumɨkaꞌødyuñ ja myɨguꞌuk pøn ja Jesús yjanchjaꞌ̱wɨdɨp, jøts tꞌɨxaañɨbøjkøø tøjk tøjk. Kuts ja tpaa̱j̱ty,
jøts ja tꞌɨxjɨdøjtpɨdsimy tyøjkjøtpy wan tjayaa̱ꞌ̱yɨ wan tjatøꞌøxyɨ, jøts ja tyikpuxøjktøkɨ.

Ku ja øgyajpxy ja ømyadya̱ꞌa̱ky ojts yika̱jpxwaꞌkxy jam Samariɨt etjotp
4 Xjats nɨdukɨꞌɨyɨ midi tsooꞌnɨdøø Jerusalén jøts ja ñøjkxtøø omag̱aj̱p, jaꞌats ja Dios kyajpxy

tkaj̱pxwaꞌ̱kxɨdøø midi anmɨjaꞌ̱wɨn tyiknɨtsoꞌokꞌaj̱tp. 5Xjats ja nɨduꞌuktɨ, pøn txøøwꞌaj̱t Felipe, jaꞌats nøjkx
abikyaj̱p jam Samariɨt yꞌetjotp, wɨnets ja jam tkaj̱pxwaꞌkxy sa̱ yjaj̱ty sa̱ kyubejty ja Jesús. 6Wɨnets ja jaa̱ꞌ̱y
yjanchñamyujkɨdøø namay, jøts ja tjanchpatmadowdɨ sa̱ wyaꞌ̱aṉ̃ sa̱ kyajpxy ja Felipe, jøts ku nayɨdeꞌen
mɨlag̱rɨ ttuuñ. 7Wɨnets tyikpɨdsɨɨmy ja mamyɨkuꞌ midi ja jaa̱ꞌ̱y wyɨnaty tø tyatøkɨyɨdɨ, jøts møk ɨdøꞌøn ja
tjanchmɨyaa̱x̱tɨ ku pyɨdsømdøø ja mɨkuꞌ; nay jaꞌ tyiktsoojk may ja køxujxpɨ pakxujxpɨdɨ, jøts nayɨdeꞌen
tyiktsøøjky ja pakmaꞌ̱aṯ jaa̱ꞌ̱dyɨ. 8Paty ɨdøꞌøn yjanchjotkujkꞌaj̱ttøø ja jamɨt jaa̱ꞌ̱y.

9 Jøts nay jamts ɨdøꞌøn ja yaa̱ꞌ̱dyøjk tuꞌuk yꞌijty pøn txøøwꞌaj̱tp Simón, jaꞌats jam yikꞌadujkp jøts nayɨdeꞌen
xyɨmay, jaꞌagøjxp ɨdøꞌøn ja tjanchmøjaw̱ɨdɨ ku ja jadeꞌen ñamyøjpɨktaꞌ̱ag̱yɨ ja Simón. 10Xjats ja nɨdukɨꞌɨyɨ ja
møj ja mutsktɨ tpatmadowdɨ pønɨ sa̱ jaty ja Simón wyaa̱ṉ̃. Wɨnets wyaṉdøø jøts ku tjanchmyøødɨ ja Dios
myøkꞌaj̱tɨn.

11 Jøts tpaduujnɨdøø ja yjaꞌ ku ja xyɨmay jøts ku ja yikꞌaduky, may jumøjt ɨdøꞌøn ja wyɨnꞌøøꞌnɨdøø. 12Xjats
ku ja Felipe tnɨgaj̱pxkɨjxy ja øgyajpxy ja ømyadyaꞌ̱aḵy pønɨ sa̱ yjaj̱ty kyubejty ja Jesús, jøts ku ja tnɨgajpxy
ja Dios kyutujk midi ja yjaa̱ꞌ̱y ja tyanɨtanaapy, wɨnets ja yikpabøjknaa̱,̱ xjats ja yaa̱ꞌ̱y ja tøꞌøxy ñøbajttøø.
13Nayɨdeꞌen ja Simón tpabøjknɨmaa̱,̱ jøts ja ñøbajtmaa̱,̱ jøts ja tjamyøøtꞌaj̱ty ja Felipe, wɨnets ja ñɨgyumaa̱p̱
tjanchjaꞌ̱wøø ku ja Felipe tjanchpɨktaꞌ̱aḵy ja mɨlag̱rɨ, jøts ja Dios myøkꞌaj̱tɨn tyikwɨngaxɨꞌɨky.

14Xjats ku ja Jesús kyudanaabyɨ pøn jam jaa̱ḵtaa̱ṉdøø Jerusalén tnɨjaꞌ̱wɨdøø, ku ja Samariɨt jaa̱ꞌ̱y wɨnaa̱g̱ɨn
tø wyɨnaty tkupøjktɨ ja Dios kyajpxy yꞌayuujk jøts ku ja tpaduꞌundɨt, wɨnets ja yjaa̱ḵyikajxtøø ja Pedro
møøt ja Juan. 15 Jøts ku jam yjaꞌ̱ttøø, wɨnets tkuꞌamɨdowdɨ ja Samariɨt jaa̱ꞌ̱y midi tpadundɨp ja Jesús yjaꞌ
jøts tyatøkɨyɨdɨt ja Espíritu Santo. 16Kaꞌanɨm wyɨnaty ja Espíritu Santo tyatøkɨyɨdɨ ja Samariɨt jaa̱ꞌ̱dyɨ; jaꞌayɨ
wyɨnaty tø ñøbattøø Jesús xyøøgøjxp. 17Xjats ku ja tkønɨxaj̱tøø ja jamɨt jaa̱ꞌ̱dyɨ, wɨnets ja tyatøjkɨyɨdøø ja
Espíritu Santo.

18Ku ja Simón tjanchꞌijxy ku ja Jesús kyudanaabyɨ ja Espíritu Santo ttuktatøkɨ ja jaa̱ꞌ̱dyɨ, wɨnets ja juy
tꞌamɨdøøy, 19 jøts tnɨmaa̱y̱:

―Tiku meets xkadamɨdøøky yø Dios myøkꞌaj̱tɨn midi mee mmɨwɨdijtpy, jøts ø nayɨdeꞌen øy pøn
ngønɨxaj̱t, jøts nayɨdeꞌen nduktatøkɨt ja Espíritu Santo.

20Xjats ja Pedro tnɨmaa̱y̱:
―Pønɨ jap ja meeñ xmøødɨ, wan ja møøt mgudɨgøy, jadeꞌenxɨ mets yjaw̱ɨ mwɨnmay jøts yø yiktøøky

midi ja Dios yajkpy. 21 Kaꞌats mets yø mbaa̱ṯꞌatyɨyɨ yaꞌ̱aṯ midi øø nmɨwɨdijtpy, kaꞌ mets mwɨnmaa̱ꞌ̱ñ
yꞌøyɨ pyaa̱ḏɨ Dios wyɨngujky. 22Majtstuꞌut yø mgaꞌøwyɨnmaa̱ꞌ̱ñ, mɨnuuꞌkxaꞌ̱aḵ ja Dios pønɨ maaꞌkxujkɨyɨp
midi tø xwɨnmay mꞌam̱ mjotp. 23Nꞌijxpy øts yjaw̱ɨ ku kaꞌøwyɨnmaa̱ꞌ̱ñ xmøødɨ, yøꞌøts myikjemꞌadøøjtsɨp
myikteꞌadøøjtsɨp.

24Xjats ja Simón yꞌadsøøy:
―Kuꞌajotꞌaj̱tɨk meets, jøts øts ja nbøky ngaguꞌayoꞌombaa̱ḏɨt.
25Xjats ku ja Juan møøt ja Pedro tnɨgaj̱pxkøxtøø ja Dios kyajpxy yꞌayuujk, jøts nay jaꞌ tkaj̱pxwaꞌ̱kxtɨp jam

magyaj̱pjotp nay ja Samariɨt yꞌetjotp, yɨdeꞌen ja wyaṉdøø sudsoꞌampy yø anmɨjaꞌ̱wɨn ñɨtsoꞌokꞌaty, wɨnets
wyɨmbejtnɨdøø nay jam Jerusalén.

Ku ja Felipe møøt naba̱a̱jtɨyøø ja Etiopiɨt jaa̱ꞌ̱y
26Xjats ku ja jadeꞌen wyɨmbejtnɨdøø, jøts ja nwɨndsønꞌaj̱tɨm yꞌaṉkɨlɨs ojts ja Felipe myɨgajpxyɨyɨ, jøts

ñɨmaa̱j̱yɨyøø:
―Pɨdøꞌøk mets jøts mnøjkxt abatkøꞌømꞌampy, ja tuuꞌ midi nax̱p Jerusalén jøts nayɨdeꞌen Gaza.
Jadeꞌen ɨdøꞌøn ja aṉkɨlɨs ñɨmaa̱j̱yøø ja Felipe. Jaꞌabɨ tuuꞌ ɨdøꞌøn nax̱p tøꞌøts etjotp ma̱ kaꞌapøn chøønɨ.

27Xjats ja pyɨdɨꞌjky jøts ja chøøꞌñ; wɨnets tpaa̱j̱ty jam tuuꞌam̱ tuꞌuk ja Etiopiɨt jaa̱ꞌ̱y, pøn ja Dios Teety jap
tꞌatswɨndsøꞌjkɨp Jerusalén. Ja jaa̱ꞌ̱y isaa̱ḇiky jaꞌ, jøtsmøj yikutujkpɨ jaꞌ, jøts nayɨdeꞌen tꞌejxꞌejtmɨyøø jamyeeñ
ja tøꞌøxy pøn jam møj wɨndsønꞌaj̱tp Etiopía, Candace ja xyøøw ja tøꞌøxy. 28Kyaj̱pkøjxp ɨdøꞌøn ja wyɨnaty
wyɨmbejtnɨ kyarretɨjøtpy, jøts jadeꞌen tuktuuꞌ tkaj̱pxꞌadɨꞌɨch ja Isaías ñøky pøn ja Dios kyugajpxyꞌaj̱t.
29Wɨnets ja Espíritu Santo myɨgaj̱pxɨyøø ja Felipe, jøts ja ñɨmaa̱j̱yøø:

―Wɨngonjaw̱ɨ puwaꞌ̱ag̱ɨ yø karretɨ.
30Xjats ku ja wɨngon tpuwaꞌ̱jkɨ, jøts tmadøy ku ja ñøkyajpxy, jøts ja tyiktɨɨy ja Felipe:
―¿Mnɨmadøøpy ɨdøꞌøn midi ɨxja mgajpxpy?
31Xjats ja wyaa̱ṉ̃ ja nøkyaj̱pxpɨ:
―¿Sudso øts yøꞌ nwɨnmadoꞌot, pø kaꞌats ø pøn, pøn øts xukwɨnmadoꞌop?

Wɨnets ja Felipe yikway jøts tyøkɨt jap karretɨjøtpy jøts tmøøtsøønɨt. 32Midi ja Etiopiɨt jaa̱ꞌ̱y wyɨnaty

kyajpxpy, yaꞌ̱aṯ ɨdøꞌøn jaꞌ:
Ku jaa̱ꞌ̱y yikꞌoꞌjkøø kyupikyꞌaj̱t jaꞌ, jadeꞌen ja yꞌijty kidim ja borreegɨ maxuꞌnk yꞌøøky;
kaꞌap ja sa̱ wyaꞌ̱aṉ̃, uum jaꞌ jadeꞌen ejxɨm borreegɨ ku yikeepy.
33 Jadeꞌen ɨdøꞌøn ja jaa̱ꞌ̱y yikꞌayoojɨyøø, jøts nɨkaꞌ køꞌøm ñaṉkyꞌayowɨyɨt;
ku ja jadeꞌen yiktuñ, ¿pøn ja kugaj̱pxɨyɨp?
Tø døꞌøn jabaa̱ṯ kyixy ja chɨnaa̱ꞌ̱yɨn ya̱ nax̱wiiñ.
Yɨdeꞌen ɨdøꞌøn jap yjaꞌ̱ay̱ɨ midi ja Etiopiɨt jaa̱ꞌ̱y kyajpxpy.

34Xjats ja jaa̱ꞌ̱y yiktøøjøø ja Felipe:
―Tun ja mayꞌaj̱t, nɨgaj̱px waanɨ, ¿pøn ɨdøꞌøn yø jadeꞌen ñɨmadyakpy, køꞌømyɨ yø jadeꞌen ñañɨmadyaꞌ̱ag̱ɨ,

uk wenkpɨ døꞌøn yø ñɨmadyakpy?
35Xjats ja Felipe ttukꞌɨxpøjknɨbøjkøø sa̱ yjaj̱ty sa̱ kyubejty ja Jesús. 36Xjats ku ja jadeꞌen yøꞌødyɨ, wɨnets ja

møj nøø tpaa̱ṯtøø, jøts ja Etiopiɨt jaa̱ꞌ̱y wyaa̱ṉ̃:
―Ɨxaṯs ja nøø yjaw̱ɨ, ¿ti kidi ndejɨnt yꞌøyɨt ku nnøbatt?
37Xjats ja Felipe tꞌadsøøy:
―Pønɨ mjanchjaꞌ̱wɨp ja Jesús tuꞌuk amumjoojt, o me nyiknøbatt.
Wɨnets ja tꞌadsojɨmbijty:
―Njanchjaꞌ̱wɨp øts ku ja Jesucristo yjanchꞌuꞌnkꞌatyɨ ja Dios Teety.
38 Xjats ku ja jadeꞌen wyaa̱ṉ̃ jøts ja karretɨ tyikwaꞌ̱kꞌøyɨdøø; wɨnets ñøjkxtøø jam møj nøøjotp, jamts

ñøbejty ja Etiopiɨt jaa̱ꞌ̱y. 39Kuts jam pyɨdsømdøø møj nøøjotp, jøts ja Espíritu Santo yiknøjkxøø abiky et ja
Felipe, jøts ja Etiopiɨt jaa̱ꞌ̱y nɨkaꞌap ja tꞌukꞌejxnaa̱;̱ jøts ja tyuuꞌ tnøjkxnaa̱̱ jotkujk. 40 Jøts ja Felipe jap yjaꞌ̱aṯy
ma̱ kaj̱p jap txøøwɨ Azoto. Kaj̱p kaj̱p ɨdøꞌøn ja tkaj̱pxwaꞌ̱kxwɨdity sa̱ døꞌøn ja anmɨjaꞌ̱wɨn ñɨtsoꞌokꞌaṯt. Xjats
ojts jap yjaꞌ̱tnɨ ma̱ kaj̱p jap txøøwɨ Cesarea.

9
Ku ja Saulo tyiktɨgaj̱ch ja chɨnaa̱ꞌ̱yɨn

1 Xjats ku ja jadeꞌen, jødsyɨm ja Saulo tkidyimyjaꞌ̱dyɨgøy ja oꞌjkɨn, kuwaṉɨ tyimdyanekwaꞌ̱aṉ̃ jaꞌ pøn
yjanchjaꞌ̱wɨdɨp ja Jesús yjaꞌ. Paty ojts tnɨnijkxy ja teetywɨndsøn, 2 jøts tꞌatsꞌamɨdoꞌot ja nøky ja tɨyꞌaj̱tɨn.
Jaꞌats ja myɨnøjkxp jøts ja ttukꞌext ja teetyɨ pøn jam ttundɨp tsap̱tøjkjotp ma̱ txøøwɨ Damasco, wɨnets ja
tꞌɨxaꞌ̱aṯ pønɨ pøn ja Jesús yjaꞌ pyaduujnɨdɨp, jøts jam ja tyiknøjkxt køꞌtsumy Jerusalén, wan tjayaa̱ꞌ̱yɨ wan
tjatøꞌøxyɨ. 3Kuts jam yjaꞌ̱aṯwaa̱ṉɨ Damasco, wɨnets ojts jotmøñ ja jaj̱ ñawɨdityɨ midi kɨdaḵp tsaj̱pjøtpy, janch
tsamam̱p ja jaj̱. 4Wɨnets ja Saulo kyɨdaa̱y̱, jøts tmadøøy ja ayuujk ku ja yɨdeꞌen wyaꞌ̱aṉ̃:

―Saulo, Saulo, ¿tiku ø xjemduñ xeduñ?
5Xjats ja Saulo tyiktɨɨy:
―¿Mbønɨmts me teety ɨdøꞌøn?
Jøts ja yꞌadsoojøø:
―Øts ɨdøꞌøn Jesús, nay yøꞌ midi mjemdumpy mdedumpy. Køꞌøm me mnayꞌayoꞌonduñɨyɨ jadeꞌen kidi

tsakaa̱̱ ku ja ti tnepy, jøts ja køꞌøm kujp ñadyukyøꞌødyɨyɨ.
6Xjats ja Saulo yjanchmɨbejpøjknaa̱̱ ku jadeꞌen yiknøjmɨ, jøts wyaa̱ṉ̃:
―¿Timts me teety xamɨdsokp, ti ø nduꞌump?
Wɨnets ja nwɨndsønꞌaj̱tɨm ñɨmaa̱j̱yøø:
―Pɨdøꞌøk jøts jam mnøjkxt kaj̱pjotp, jamts myiktukmadoꞌot pønɨ ti mduꞌump.
7Xjats ja Saulo yjamyøøt nayɨdeꞌen yjanchøꞌjkɨdøø ku ja Saulo yꞌayuujk ja jadeꞌen tmadojɨdɨ, jøts kaꞌap

ja tꞌejxtøø pønɨ pøn ja myɨgajpxpy. 8Wɨnets jatyɨ ja Saulo pyɨdɨꞌjky, jøts ku ja yjawɨnꞌejxwaꞌkxy, kaꞌap ja ti
tꞌejxpaa̱ṯy. Wɨnets ja myɨguꞌuk yꞌukwejtsnɨyɨdøø, jøts ja yiknøjkxɨ Damasco. 9 Jamts chɨnaa̱y̱ tɨgøøk xøøw
jøts nɨti tkaꞌijxy, nɨ kyakay nɨ kyaꞌuuky, nɨti tkatuñ.

10 Jamts ɨdøꞌøn tuꞌuk chɨnaamyɨ yaa̱ꞌ̱dyøjk pøn tjanchjaꞌ̱wɨp ja Jesús, Ananías, ɨdøꞌøn ja xyøøw, wɨnets ja
nwɨndsønꞌaj̱tɨm ojts tnɨnijkxy ja Ananías, jøts ja tnɨmaa̱y̱:

―¡Mets Ananías!
Xjats ja Ananías tꞌadsøøy:
―¿Ti, teety?
11Xjats nay jatyɨ ñɨmaa̱j̱yøø:
―Pɨdøꞌøk jøts mnøjkxt ma̱ ja tuuꞌ yiktijy Tɨɨdyuuꞌ, jøts ku jam mjaꞌ̱aṯt Judas tyøjkwɨndum, jamts

xyiknɨdøøwɨt ja Tarsɨt jaa̱ꞌ̱y midi txøøwꞌaj̱t Saulo. Diosꞌajotꞌaj̱tp ɨnet ja jam, 12 jøts tø ja nayɨdeꞌen tnɨjaw̱ɨ
agumaa̱ꞌ̱gyøjxp, ku me mnøjkxt jøts ja wyɨnꞌejxwaꞌ̱kxkojmɨt waꞌ̱aṯs ku xkønɨxaj̱t.

13Kuts ja jadeꞌen tmadøøy ja Ananías, jøts ja wyaa̱ṉ̃:
―Janch namay, teety, ɨdøꞌøn ja jaa̱ꞌ̱y tø xukmadowdɨ ku yø Saulo tjanchjemduñ tjanchteduñ jaꞌ pønmets

mjanchjaꞌ̱wɨyɨp jam Jerusalén. 14 Ɨxyam̱ts ja tø tmɨjaꞌ̱aṯy nay ya̱ ja tɨyꞌaj̱tɨn, midi ja teetywɨndsøn ja ojts
tꞌamɨdøy jøts ja tyiktsoont midi me mbaduujnɨyɨp.

15Wɨnets ja nwɨndsønꞌaj̱tɨm wyaa̱ṉ̃:
―Nøjkx xꞌatsꞌixy ja Saulo, tø øts ja nwɨꞌixy, nyiktunwampy øts jaꞌ, abikyaj̱p øts ja ngaxwaꞌ̱aṉ̃. Japts øts

xꞌatsnɨgaj̱pxt xꞌatsnɨmadyaꞌ̱aḵt, jøts ja ttukmadoꞌot ja jamɨt jaa̱ꞌ̱dyɨ møøt jaꞌ wyɨndsøndøjktɨ jøts nayɨdeꞌen
ja yaꞌ̱aṯ israelɨt jaa̱ꞌ̱dyɨ. 16Ndukꞌexp øts ndukmadoꞌop øts sudso jawyeen tyuꞌunt, jøts kuwaṉɨ nayɨdeꞌen
tmɨꞌayoꞌot øts ngajpxy øts nꞌayuujk ku ja jaa̱ꞌ̱y yjemdunɨt tyedunɨt.

17Xjats ja Ananías ojts tnɨnijkxy ja Saulo. Kuts ja yjaꞌ̱jty, jøts ja jaꞌayɨ ojts tkønɨxaj̱y jøts yɨdeꞌen tnɨmaa̱y̱:
―Mɨguꞌuk Saulo, øts tø xkexy ja nwɨndsønꞌaj̱tɨm Jesús, nay jaꞌ midi ojts xꞌixy jam tuuꞌam̱, jaꞌats øts tø

xkexy jøts me nyikwɨnꞌejxwaꞌ̱kxt jadɨgojk, jøts ja Espíritu Santo nayɨdeꞌen mdatøjkɨnɨyɨt.
18 Xjats jotmøñ kyaꞌ̱ay̱ wyeengøjxp jadeꞌen jaj̱tp ja tꞌixy ejxɨmɨ aj̱kx jɨmeeñɨn, wɨnets wyɨnꞌejxpɨjky

jadɨgojk. Xjats ja Saulo pyɨdøknaa̱,̱ jøts ojts ñøbety. 19 Jøts ja jadɨgojk kyaabyɨjky, wɨnetnɨmts ja myøjaa̱w̱
tpɨjky, jøts jap yjaa̱ḵtsɨnaa̱y̱ jamajtsk xøøw ja tɨgøøk xøøwmøøt jaꞌ pøn tjanchjaꞌ̱wɨdɨp ja Jesús jamDamasco.

Ku kya̱jpxwaꞌkxy ja Saulo jam Damasco
20Xjats ja Saulo tkaj̱pxwaꞌ̱kxnɨbøjkøø jam tsap̱tøjkjotp, yɨdeꞌen ja wyaa̱ṉ̃ ku ja Jesús yꞌUꞌnkꞌatyɨ ja Dios

Teety. 21Xjats ja ñɨgyumaa̱p̱ tjanchjaꞌ̱wɨdøø pøn jaty ja jam patmadojɨyøø, jøts ja xem yam̱ ñagyaj̱pxɨdøø,
jøts yɨdeꞌen ñawyaꞌ̱aṉ̃ɨdøø:

―¿Kidi nay ja jaa̱ꞌ̱yɨp yøꞌ midi jam Jerusalén yꞌijty tkamaaꞌkxp ja myɨguꞌuk ku ja tpabøktɨ ja Jesús? ¿Kidi
jaꞌajɨp yø tø tꞌuknɨmiñ jøts tmaj̱tsmukøxt ja Jesús yjanchjaꞌ̱wɨbɨdɨ, jøts ttawɨnguwaa̱w̱ɨt ja møj tɨɨdyumbɨdɨ?

22 Xjats ja Saulo jɨnaxy yjaa̱ḵtyimkyaj̱pxwaꞌkxy, jøts ja yikxon tyimñɨgajpxy jøts ku ja Jesús ya̱ tø
yjanchyikexy yiknɨtsokpɨ, jøts ja israelɨt jaa̱ꞌ̱y jadiꞌiñɨ myondɨ yꞌooktɨ pøn jaty jam wyɨnaty tsɨnaadyɨp
Damasco, nɨti kajpxy nɨti ayuujk jaꞌadɨ.

Ku ja Saulo ayuꞌuch kyeejky
23Xjats kyimjekñɨm ja israelɨt jaa̱ꞌ̱y tkajpxyꞌaj̱tnɨdøø jøts ja tyikꞌooktɨt ja Saulo; 24 jatyɨ Saulo ja tnɨjaꞌ̱wɨyɨɨꞌñ.

Wɨnxøøw wɨndsuu ja myɨdsep yꞌawejxꞌityɨ ma̱ pɨdsømdaa̱j̱k jam, jamts ja tyimyikꞌoogɨyɨt. 25Wɨnets ja Saulo
ja myɨguꞌuktøjktɨ pyɨktaa̱j̱kɨyøø kachjøtpy jøts ttanɨkɨɨñax̱tɨ ja pøch midi nawɨdity tukaj̱paa̱ꞌ̱, jøts nɨkaꞌap
jam ja pyɨdsimy ma̱ ja myɨdsep yꞌawijxyɨ, paty ɨdøꞌøn ja kyaꞌøꞌjky.

Ku ja Saulo jam yja̱ꞌjty Jerusalén
26Xjats ku ja Saulo jam yjaꞌ̱jty Jerusalén, jøts ja tmɨnamyukwaꞌ̱aṉ̃ɨ pøn ja Jesús tjanchjaꞌ̱wɨdɨp. Jancht-

søꞌjkɨdɨpts jaꞌ, kumɨ kaꞌap ja tjanchjaw̱ɨdɨ jøts kudam ja Saulo nayɨdeꞌen tjanchjaw̱ɨ ja Jesús. 27Paty ɨdøꞌøn ja
Bernabé wyaj̱ɨyøø, jøts ttukwɨnguwaꞌ̱jkøø ja Jesús kyudanaabyɨdɨ. Jøts nay jaꞌ ttukmadoow sudso wyɨnaty
tø tꞌixy ja Jesús jam tuuꞌam̱, jøts nayɨdeꞌen sa̱ ja myɨgaj̱pxɨyøø, jøts nayɨdeꞌen ja ttukmadøøy sa̱ ja ojts
jam jotmøk tkaj̱pxwaꞌkxy ja yꞌayuujk Jesús køjxp. 28 Xjats ja Saulo jam jadeꞌen tyaa̱ṉ̃ Jerusalén, jøts ja
møøt wyɨdejtnɨ pøn jaty ja Jesús yjaꞌ pyadundɨp. 29 Jøts ja kaꞌ ti tkumayjaw̱ɨ, jotkujk ja tkaj̱pxwaꞌ̱kxɨ ja
nwɨndsønꞌaj̱tɨm yjaꞌ, jøts ja ttamɨmadyaꞌ̱aḵy ja israelɨt jaa̱ꞌ̱dyɨ pøn ja griegɨt ayuujk tkaj̱pxtɨp; yikxon ja
ñadyawɨngugaj̱pxɨyɨdɨ ku ja ja xe ja ya̱ tum jadeꞌen kyanagyupɨjkxyɨyɨdɨ ja wyɨnmaa̱ꞌ̱ñ, jaꞌats ja israelɨt
jaa̱ꞌ̱y ñɨwɨnmaꞌ̱ay̱ɨdɨp jøts ja tyikꞌooktɨt. 30Xjats ku ja myɨguꞌuk jadeꞌen tnɨjaꞌ̱wɨdøø, wɨnets ja yikwaa̱ṉaa̱̱
jøts yiknøjkxɨyøø jam Cesareɨt kaj̱pjotp, jøts yikejxñɨm jøts ja ñøjkxt kyaj̱pkijxpy midi txøøwɨp Tarso.

31Xjats ja janchjaꞌ̱wɨbɨdɨ pøn jaty tsɨnaadyɨp jam etjotp midi yiktejp Judea, Galilea, jøts Samaria, nekɨm
ja jam chɨnaañɨdɨ, jøts ñɨjaꞌ̱wɨꞌadøjtsɨdɨp ja Jesús yjaꞌ jaꞌadɨ. Jøts juunɨ ja tkaꞌukwɨndsøꞌøgɨdɨ, ejtp ja
twɨndsøꞌøgɨdɨ jøts namayɨꞌadøtstɨp ja nayɨdeꞌen, ja Espíritu Santo ja amuum pudøjkɨyɨdɨp.

Ku ja Eneas chøøjky
32Xjats ku ja Pedro wyɨnaty tꞌayøꞌøy ma̱ jaty ja janchjaꞌ̱wɨbɨ chøønɨdɨ, nayɨdeꞌen ojts tꞌixy ja janchjaꞌ̱wɨbɨ

pøn jam tsɨnaadyɨpma̱ ja kaj̱p txøøwɨ Lida. 33Jamts tuꞌuk tpaa̱j̱ty ja yaa̱ꞌ̱dyøjkmidi txøøwꞌaj̱t Eneas, tyuktujk
jumøjtɨp ja paꞌ̱am̱ ja wyɨnaty tø pyaj̱tnɨyɨ, kyidyimpyɨdɨꞌɨky jøts køxuxyɨ pakxuxyɨ paꞌ̱am̱ ɨdøꞌøn ja myøøt.
34Xjats ja Pedro ja tnɨmaa̱y̱:

―Eneas, Jesús myiktsojkɨp. Pɨdøꞌøk, wejtsjøꞌøk yø mmaa̱ḇajt.
Xjats ja Eneas pyɨdɨꞌɨky jatyɨ, 35xjats nɨdukɨꞌɨyɨ ja jaa̱ꞌ̱dyɨ pøn jaty kugaj̱pꞌaj̱ttɨp jam Lida jøts jam Sarón

kuuyɨ ja tnɨjaꞌ̱wɨdøø, wɨnets ja tyikutɨgøødyɨ ja møjaa̱ꞌ̱chɨnaa̱ꞌ̱yɨn midi ja wyɨnaty chɨnaadyɨp, jøts ja
nwɨndsønꞌaj̱tɨm yjaꞌ tpabøjknɨyɨdøø.

Ku ja Dorcas yjujkpyɨjky jadɨgojk
36Nay jaꞌabɨ xøøw nay jaꞌabɨ jumøjt ɨdøꞌøn chɨnaa̱y̱ tuꞌuk ja tøꞌøxyøjk jam Jopɨt kaj̱pjotp, Tabita døꞌøn ja

xyøøw, yɨdeꞌen yiktijy griegɨt ayuujk, Dorcas. Jøts nayɨ Jesús ɨdøꞌøn ja yjanchjaꞌ̱wɨmyɨp paty ja tjanchpudøkɨ
pøn ayoop pønwɨnmaapy. 37Wɨnetsɨk ɨdøꞌøn ja paꞌ̱am̱ pyaa̱j̱tnɨyaa̱̱ jøts ja tyimyikꞌoꞌjkɨyøø; jøts ku yikpujnaa̱,̱
jøts ojts yikpɨktaꞌ̱aḵy myɨduknɨpatøjkixpy. 38Xjats kumɨ wɨngonts ja kaj̱p midi txøøwꞌaj̱tp Lida, ma̱ jap
wyɨnaty ja Pedro tꞌayøꞌøy ja myɨguꞌuktøjktɨ, jøts kumɨ tø ja wyɨnaty ja Dorcas myɨguꞌuk tnɨjaw̱ɨdɨ ku ja jam
wyɨdity, wɨnets ja ñagyajxɨdøø namajtsk jøts ja tꞌatstukmadoꞌodɨt ja Pedro jøts myeꞌent putyɨ.

39 Xjats ja Pedro jatyɨ tmøødɨ ja kugajpxtyɨ. Ku jam yjaꞌ̱ttøø, jøts jap tyimwyaa̱ṉøjkxɨyøø ma̱ ja
ooꞌkpɨ jap, wɨnets ja Pedro ja kuꞌøktyøꞌøxtyɨ ñawaꞌ̱kwɨdejtɨyøø, jøts ja tyukꞌijxyɨ ja wet midi wyɨnaty ja
Dorcas tø tyikꞌøyɨ. 40Wɨnets ja Pedro tkajxpɨdsømguixy ja jaa̱ꞌ̱dyɨ, jøts ja ñagyuxendyaa̱j̱køø, jøts kuts ja
twɨndsap̱kaj̱pxkɨjxy ja ooꞌkpɨ, xjats ja tnɨmaa̱y̱:

―Tabita, pɨdøꞌøk.
Wɨnets ja ooꞌkpɨ wyɨnꞌejxwaꞌkxy jøts ja Pedro yikwɨnꞌixy, wɨnets chɨnaagyukøø. 41 Jøts ja kyøꞌ ja tmaj̱tstøø

jøts ja jadeꞌen pyɨdɨꞌjky; wɨnetnømts ja twaa̱ḏsøøy ja Pedro ja myɨguꞌuktɨ midi ja kyajxpɨdsøøm jøts
nayɨdeꞌen ja kuꞌøktyøꞌøxtyɨ, xjats ja twɨnꞌejxtøø, tødam yjujkpyiky ja ooꞌkpɨ wyɨnaty. 42Ñɨjaꞌ̱wɨgyøxtøø
nɨdukɨꞌɨyɨ ja Jopɨt kaj̱p jaa̱ꞌ̱y, xjats namay tjanchjaꞌ̱wɨdøø ja Jesús. 43Nay jam ɨdøꞌøn ja Pedro tyaa̱ꞌ̱nɨ kawɨnaa̱ḵ
xøøw jam poꞌogooꞌtspɨ tyøjkwɨndump, jaꞌ ɨdøꞌøn ja xyøøw Simón.

Ku ja Pedro tmɨgajpxy ja soldaḏɨ wɨndsøn pøn yiktejp Cornelio
1 Jam ɨdøꞌøn tuꞌuk yꞌijty ja yaa̱ꞌ̱dyøjk ma̱ kaj̱p jam txøøwɨ Cesarea, Cornelio døꞌøn ja xyøøw, jaꞌats ɨdøꞌøn

ja soldaḏɨdɨ tukpiky tnɨwɨndsønꞌaj̱tp pøn yikxøømøødyøø Italiaṉɨ. 2Xjats ja Cornelio møøt ja yꞌuꞌnk møøt ja
ñɨdøꞌøxy, yjanchjaꞌ̱myatstɨp ɨdøꞌøn ja Dios Teety jaꞌ, jøts nayɨdeꞌen twɨndsøꞌøgɨdɨ. Ajotꞌaj̱ttɨp ɨdøꞌøn ja Dios
jabom jabom, jøts nayɨdeꞌen tjanchtabudøjkɨdøø ja myeeñ ja ayoobɨ jaa̱ꞌ̱y. 3Tuꞌuk ɨdøꞌøn ja xøøw sa̱ yjaj̱ty
sa̱ kyubejty ja Cornelio, ku ojts waꞌ̱aṯs tꞌixy awɨnmaa̱ꞌ̱ngyøjxp ja Dios Teety yꞌaṉkɨlɨs, tɨgøøk yax̱pɨn ɨdøꞌøn
wyɨnaty ku ojts ñɨdøkɨyɨ ma̱ ja jap wyɨnaty, wɨnets ja xøøw ja tyamɨgaj̱pxɨyøø:

―¡Mets Cornelio!
4Wɨnets ja Cornelio tsøꞌøgɨjaw̱ɨ twɨnꞌixy, jøts tꞌadsøøy:
―¿Ti, teety?
Xjats ja aṉkɨlɨs ojts ñɨɨꞌmxyɨyɨ:
―Tø ja Dios Teety ja mꞌajotꞌaj̱tɨn mgupøjkxɨyɨ, jøts ku tø xpudøkɨ nayɨdeꞌen ja ayoobɨ jaa̱ꞌ̱dyɨ. 5Kax

mgugajpxy jøts jam ñøjkxtɨt Jope, wan ja Simón tꞌatswaw̱dɨ pøn nayɨdeꞌen yiktejp Pedro. 6 Jam jamyɨdsøønɨ
poꞌogooꞌtspɨ wyɨndumppøn yiktejmɨp nayɨ Simón, pøn jam tsɨnaapymejywɨngon. Jaꞌatsmdukmadoowɨyɨp
pønɨ ti mduꞌump.

7Xjats ku ja aṉkɨlɨs ñøjkxnaa̱,̱ wɨnets ja Cornelio twaa̱ḏsøøy ja tyumbɨ namajtsk. Wyaa̱ḏsoow nayɨdeꞌen ja
soldaḏɨ tuꞌuk pøn ja møøt ñamyayɨ, jøts pøn nayɨdeꞌen twɨndsøꞌjkɨp ja Dios Teety. 8Xjats ja ttukmadoogɨjxy
ja kyugajpxtyɨ sa̱ jaty ja aṉkɨlɨs ja wyɨnaty tø ñɨɨꞌmxyɨyɨ, wɨnetnɨmts tkejxy.

9Xjats ku kyimjabomꞌaj̱ty, jawaanɨ jam kyajaꞌ̱tnɨdɨ kaj̱pjotpma̱ ja yikaxtøø kugajpxyꞌaj̱tpɨ, wɨnets ja Pedro
pyejty jam tøjkøjxp diosꞌajotꞌaj̱tpɨ, kujk xøøw et ɨdøꞌøn wyɨnaty. 10 Janch yuꞌooꞌknɨp ɨdøꞌøn ja wyɨnaty jøts ja
kyaawyaꞌ̱aṉ̃; japnɨmts ja kaaky wyɨnaty yꞌøyɨ, ku jotmøñ tꞌejxpaa̱j̱ty jadeꞌen kidi jaa̱ꞌ̱y kyumaa̱ꞌ̱y, 11ku ja tsaj̱p
yꞌawaꞌ̱ac̱h jøts tꞌixy ñax̱kɨdaꞌ̱aḵy, jadeꞌen ja tꞌixy kidim ja møj maṉtɨ, jøts tum wendɨ maktax̱k ɨskiin. 12 Jøts
jam maṉtɨkøjxp mayjøøjp ja jɨyujk tꞌixy, jam ja tsaa̱ꞌ̱ñ, jam ja joon, jøts jam nayɨdeꞌen ja maktax̱kpɨ tekpyɨ
jɨyujk. 13Wɨnets tmadøøy ja ayuujk midi tsooꞌmp tsaj̱pjøtpy, jøts ja yɨdeꞌen ñɨɨꞌmxyɨ:

―Pɨdøꞌøk Pedro, yikꞌook ɨnet yø jɨyujk tuꞌuk jøts xtsuꞌutst.
14Xjats ja Pedro tꞌadsøøy:
―Kaꞌ teety jadeꞌen; nɨwɨndii øts jadeꞌen ngatsuꞌuch ja kyaꞌøybɨ kyawaꞌ̱aṯspɨ, midi kapaa̱ṯꞌaj̱tɨyɨp

yiktsuꞌutst sam̱ ja Moisés kyutujk.
15Xjats jadɨgojk tmadøøy ja kajpxy ja ayuujk, jøts wyaꞌ̱aṉ̃:
―Kidi jadeꞌen xkaꞌødyijy, tum mbaa̱ṯꞌaj̱tɨp yø jɨyujk tsuꞌuch midi Dios Teety tø ttanɨbɨktaa̱g̱ɨ.
16Tɨgøøk ojk ɨdøꞌøn jamaṉtɨ wyɨmbijty yꞌadɨjy, jøts pyatøjkɨñaa̱̱ nay jap tsaj̱pjøtpy. 17Ɨxjam ja Pedro jadeꞌen

wyɨnaty myay tyaj̱y, ti døꞌøn ja tyijpy jadeꞌen midi wyɨnaty tø tꞌixy ku ja Cornelio kyugajpxy yjaꞌ̱ttøø, tø ja
wyɨnaty tyiknɨdøøwɨdɨ ja Simón tyøjk. 18Kuts ja jam yjaꞌ̱ttøø tøkꞌagiꞌpy, wɨnets møk tkugaj̱pxɨdøø pønɨ jap
ja Simónmidi nayɨdeꞌen yiktejp Pedro. 19Kumɨ jaꞌ wyɨnaty ja Pedro myɨmaapy myɨdaj̱pñɨmmidi wyɨnaty tø
tꞌixy, wɨnets ja Espíritu Santo ñɨmaa̱j̱yøø:

―Nɨdɨgøøk ɨxyam̱ ja jaa̱ꞌ̱y mꞌɨxaꞌ̱ay̱ɨyɨ. 20Pɨdøꞌøk, wɨnaḵ jøts xmøødɨt yø jaa̱ꞌ̱y, kidi ti xpawɨnmay, nay øts
yøꞌ ngugajpxy.

21Xjats ja Pedro tnɨwɨnaj̱ky ma̱ wyɨnaty ja Cornelio kyugajpxy yꞌawejxtɨ, jøts ja tnɨmaa̱y̱:
―Øts meets ɨdøꞌøn xꞌɨxaapy. ¿Ti døꞌøn mnɨmendɨp?
22Xjats ja kugajpxy tꞌadsoodøø:
―Ja Cornelio øø xyikugajpxyꞌaj̱tp, janch øy jaa̱ꞌ̱y jaꞌ jøts nayɨ wyɨndsøꞌjkɨp ja Dios jaꞌ, xjats nayɨdeꞌen

janch tsojkɨp jaꞌ ja israelɨt jaa̱ꞌ̱dyɨ. Nay ja Dios Teety ɨdøꞌøn yꞌaṉkɨlɨs ja tnɨmaa̱j̱yøø jøts me myikwaꞌ̱aṯ, jøts
jam njaa̱ꞌ̱mɨnt ma̱ ja chøønɨ ja Cornelio, jamts mets xꞌatstukmadoꞌot pønɨ ti jaty me mnɨjaꞌ̱wɨp, jøts ti jaty
mmadyaꞌ̱aḵwampy.

23Xjats ja Pedro tkuwaa̱ꞌ̱wɨñaa̱̱ tyøjkjøtpy, jøts jamyɨ myaa̱ḏøø. Xjats ja kyimjabomnɨm chooꞌndøø, wɨnets
ja Pedro twaa̱y̱ ja myɨjanchjaꞌ̱wɨbɨ wɨnaa̱g̱ɨn midi jam Jope tsɨnaadyɨp.

24 Jøtsnɨm kyimjabom yjaꞌ̱ttøø jam Cesarea, ma̱ ja Cornelio yꞌawijxyɨyɨ nɨdukɨꞌɨyɨ møøt ja myɨguꞌuktøjktɨ,
midi wyɨnaty tø twaa̱ḏsowdɨ jøts ja tpatmadoꞌodɨt ja Pedro kyajpxy yꞌayuujk. 25Kuts ja jam tyimyjaꞌ̱ttøø
ja Pedro, xjats ja Cornelio yꞌadsoojɨyøø jøts ja pyɨdsimy tyøjkjøtpy, xjats ja jatyɨ ñagyuxendyaa̱j̱kɨ ja Pedro
wyɨngujky, jøts ja jadeꞌen yikwɨndsøꞌøgɨ ejxɨm ja diosɨn. 26Wɨnets ja Pedro jatyɨ twejtsjɨꞌɨky, yɨdeꞌen jawyaa̱ṉ̃:

―¿Tiku ø xwɨnguxaanɨ? Pɨdøꞌøk, pø nay jaa̱ꞌ̱yts øts nayɨdeꞌen sa̱ mets.
27 Jøts nay madyaḵtɨpnɨm ɨdøꞌøn ja wyɨnaty, ku jap tyøjkɨdøø tøjkjøtpy ma̱ wyɨnaty ja jaa̱ꞌ̱y jap

yjanchꞌawejxtɨ namay. 28Xjats ja Pedro tnɨmaa̱y̱ yɨdeꞌen:
―Meets mɨguꞌuktøjktɨ, mnɨjaꞌ̱wɨp meets jøts ku øøts wenk nꞌisraelɨtjaa̱ꞌ̱yꞌaty, kaꞌap øøts nꞌøyjaw̱ɨ jøts

øøts nmɨguꞌuk tmøøtnabyaa̱ṯtɨt ja wenk jaa̱ꞌ̱dyɨ uk tyøkɨdɨt jaꞌ tyøjkjotptɨ, kaꞌap øøts ja nꞌødyijy, kaꞌap øøts
ja nwaꞌ̱aṯstijy. Tøts øts Dios xuknɨjaw̱ɨ, jøts ku kaꞌap jadeꞌen yꞌøyɨ jøts øts jadeꞌen nwɨnmaꞌaty. 29 Jaꞌagøjxp
ø nmiñ jatyɨ ku mee xwaa̱ḏsøøy. Jøts nnɨjaw̱ɨwyampy øts ɨxyam̱ ti meets ɨdøꞌøn xamɨgaj̱pxwam̱p ku meets
xwaa̱ḏsøøy.

30Xjats ja Cornelio tꞌadsøøy, yɨdeꞌen ja tnɨmaa̱y̱:
―Ɨxyam̱ myɨmaktax̱k xøøwɨñɨ ku øts yɨdeꞌen njaj̱ty, ya̱ øts wyɨnaty ndøjkjøøjty nꞌayuuꞌaty, jøts ja Dios

wyɨnaty nꞌajotꞌaty wɨnakxyøøw, ku øts jotmøñ nꞌejxpaa̱j̱ty tuꞌuk ja yaa̱ꞌ̱dyøjk, jøts janch tsamam̱p ja wyet
amuum kyaxɨꞌɨky. 31 Wɨnets øts yɨdeꞌen xnɨmaa̱y̱: “Mets Cornelio, tø ja Dios Teety ja mdiosꞌajotꞌaj̱tɨn
mgupɨjkxyɨyɨ, jøts ku tø xpudøkɨ nayɨdeꞌen ja ayoobɨ jaa̱ꞌ̱dyɨ. 32Kax mgugajpxy jøts jam ñøjkxt Jope, wan ja

Simón tꞌatsway pøn nayɨdeꞌen yiktejp Pedro. Jam jamyɨdsøønɨ ja poꞌogooꞌtspɨ wyɨndumpmidi jam tsɨnaapy
mejy wɨngon. Jaꞌats mdukmadowɨyɨp pønɨ ti mduꞌump.” Jadeꞌen øts ɨdøꞌøn ja aṉkɨlɨs xnɨmaa̱y̱. 33Paty øts
ngugajpxy jatyɨ nguejxy jøts me mꞌatsyikwaꞌ̱aṯ, pø janch øy ku tø xpaduñ ku tø mmiñ ya.̱ Waꞌ̱aṯs ja Dios
Teety xꞌijxyɨm xnɨjaꞌ̱waꞌam ku adøm ɨxyaa̱ḏɨ, ku øø nbatmadoowaꞌ̱aṉ̃ ja nwɨndsønꞌaj̱tɨm kyajpxy yꞌayuujk
midi ja tø mdamɨgaxɨyɨ, jøts mets ja ya̱ jadeꞌen xnɨgaj̱pxt.

Ku ja Pedro kya̱jpxwaꞌkxy jam Cornelio tyøjkwɨndump
34Wɨnets ja Pedro kyaj̱pxnɨbøjkøø, jøts ja yɨdeꞌen wyaa̱ṉ̃:
―Ɨxyam̱ njanchꞌixy njanchnɨjaw̱ɨ ku ja Dios Teety chøjkpy jaꞌ øpyønjaa̱ꞌ̱yɨ, kaꞌap jaꞌ tkaꞌøyjaw̱ɨ,

35 kyupijkpy jaꞌ pønɨ pøn wɨndsøꞌjkɨyɨp, jøts yꞌøyjaa̱ꞌ̱yꞌaṯtɨt nayɨdeꞌen. 36 Dios Teety ɨdøꞌøn jadeꞌen ojts
ttukmadøy ja Israelɨt jaa̱ꞌ̱y, ku xmɨꞌøyꞌaṯwaꞌ̱aṉ̃ɨndɨ jadɨgojk ja Jesucristo køjxp pøn nwɨndsønꞌaj̱tyɨndɨp
nɨdukɨꞌɨyɨ.

37Pø mnɨjaꞌ̱wɨpxɨ meets nɨdukɨꞌɨyɨ sa̱ yjaj̱ty sa̱ kyubejty jam israelɨt jaa̱ꞌ̱y yꞌetjotptɨ, jam ɨdøꞌøn choꞌon-
daa̱j̱ky ma̱ et txøøwɨ Galilea, tø wyɨnaty ja Juan Bautista jawyeen kyaj̱pxwaꞌkxy, xjats ja jaa̱ꞌ̱y ja nayɨdeꞌen
namay tyiknøbejty. 38 Ja pø mnɨjaꞌ̱wɨpxɨ meets nayɨdeꞌen ku ja Dios Teety ja Jesús ttuktatøjkøø ja Espíritu
Santo møøt ja myøkꞌaj̱tɨn, jøts nayɨdeꞌen sa̱ jaty ja wyɨdity ku ja tꞌødyuñ ja jaa̱ꞌ̱y, jøts ku ja tyiktsøꞌøky pønɨ
pøn ja mɨkuꞌ møøt yꞌitynɨm. Jaꞌagøjxp ja jadeꞌen ttuuñ ku ja Dios Teety ja ejtp tmøøtꞌity. 39Øøts ɨdøꞌøn tø
nꞌixy, øøts ɨdøꞌøn tø nnɨjaw̱ɨ, sa̱ jaty ja Jesús ttuuñ jam Israelɨt kyam̱wemp kyam̱jotptɨ, jøts nayɨdeꞌen jam
Jerusaléngɨt jaa̱ꞌ̱y myøjkaj̱pjotptɨ. Jøts nay tø øøts ja nꞌixy sa̱ jaty ja yjaj̱ty ku yikꞌoꞌjkɨyøø ja jaa̱ꞌ̱y, jøts sa̱
yikmɨtsumbejty jam kruskøjxp. 40Wɨnets ja Dios Teety ojts kyɨdɨgøøk xøøw tyikpɨdsɨɨmy jap ooꞌkpɨ jutjøtpy
ma̱ ñajxøjkøø ja Jesús, xjats øøts ja xukyikwɨngaxɨꞌjky. 41Kaꞌap ja yiktukꞌejxtøø ja mayjaa̱ꞌ̱dyɨ, øøts yɨdeꞌen
yø xukyikwɨngaxɨꞌjky, kumɨ tø øøts ja wyɨnaty jawyeen xwɨꞌixy, jøts øøts ja nꞌext, jøts øøts ja nnɨjaw̱ɨt. Xjats
ku ja jadeꞌen jadɨgojk yjujkpyɨjky, jøts øøts ja ngaa̱y̱ jøts øøts ja nꞌuuky møøt. 42Xjats øøts ja xanɨꞌaneꞌemy ja
kaj̱pxwaꞌ̱kxk, jøts øøts ja jaa̱ꞌ̱y ndukmadoꞌot nduknɨjaw̱ɨt ku ja Dios Teety ja køꞌøm tpɨktaa̱j̱ky ja Jesús, jøts
ja jujkpyɨ ja øøkpyɨ ttɨɨdyuꞌunt. 43Nayɨdeꞌen ɨdøꞌøn wyɨnaty jekyɨp ja Dios Teety kyugajpxy tø tkaj̱pxtɨ tø
tmadyaꞌ̱aḵtɨ ja Jesús, jøts pønɨ pøn tjanchjaꞌ̱wɨp ja Jesús, wɨnets yikmaaꞌkxuktɨt ja pyøky. Jadeꞌen ja Pedro
ja tnɨmaa̱y̱ ja jaa̱ꞌ̱y.

Ku ja Espíritu Santo ttatøjkøø pøn kaꞌisraelɨt jaa̱ꞌ̱yɨdɨ
44Ñagyaj̱pxꞌadøtsp wyɨnaty ja Pedro, ku ja Espíritu Santo tyatøjkɨyɨdøø nɨdukɨꞌɨyɨ ja jaa̱ꞌ̱y pøn jaty jam

wyɨnaty patmadojɨyɨp ja Pedro. 45Xjats ja israelɨt jaa̱ꞌ̱y pøn ja Pedro tpadsooꞌnɨyɨdøø ku ojts ja kugajpxy jam
wyayɨdɨ, wɨnets ja ñɨgyumaa̱p̱ tjanchjaꞌ̱wɨdøø ku ja Dios tyuktatøjkɨyɨdøø ja Espíritu Santo øpyønjaa̱ꞌ̱yɨ, pøn
kaꞌap israelɨtjaa̱ꞌ̱yɨdɨ. 46Jaꞌagøjxp ɨdøꞌøn ja ojts yiknɨjaw̱ɨ ku ja adsuꞌjky ojts tjanchkaj̱pxtɨ tum jawenk ayuujk,
jøts ku ja nayɨdeꞌen tjanchꞌøyjaꞌ̱wɨdøø ja Dios. 47Xjats ja Pedro tnɨmaa̱y̱ ja myɨguꞌuk midi myøøtwɨdijtpy:

―¿Ti pøn mɨbaa̱ṯ xkadukyiknøbajtɨmp yø jaa̱ꞌ̱y, pø tøxɨ Espíritu Santo tyatøkɨyɨdɨ jadeꞌen sam̱ adøm?
48Xjats ja Pedro tnɨꞌaneꞌjmy jøts ja ñøbattɨt ja nwɨndsønꞌaj̱tɨm Jesucristo myøkꞌaj̱tɨngøjxp. Jøts ja Pedro

møktaꞌ̱aḵy yiknɨmaa̱y̱, jøts ja jam yjaa̱ḵtaꞌ̱aṉɨt ja wɨnaa̱ḵ xøøwɨn.
11

Ku ja Pedro ttamɨmadyaa̱j̱ky yaꞌ̱aṯpɨ ayuujk pøn tjanchjaꞌ̱wɨdɨp ja Jesús jam Jerusalén
1Xjats ja tnɨjaꞌ̱wɨdøø ja Jesús kyudanaabyɨdɨ pøn jam taṉdɨ Judeɨt yꞌetjotp, jøts ku ja wenk jaa̱ꞌ̱y wyɨnaty

tø tkupiky ja Dios kyajpxy yꞌayuujk pøn kaꞌap yꞌisraelɨtjaa̱ꞌ̱yɨdɨ. 2Xjats ku ja Pedro jadɨgojk wyɨmbijty jam
Jerusalén, wɨnets ja twɨndsøꞌødyøø ja Pedro:

3―¿Tiku ja tø xꞌatsꞌixy ja wenk jaa̱ꞌ̱y pøn kaꞌ yꞌisraelɨtjaa̱ꞌ̱yɨdɨ, tiku møøt tø mꞌatskay mꞌatsjɨɨkxy?
4Xjats ja Pedro tnɨmadyaj̱ktøjkøø sa̱ ja yjaj̱ty sa̱ ja kyubejty ku ja ojts yikway yikwich, jøts ja wyaa̱ṉ̃:
5―Jam ø wyɨnaty Jopɨt jaa̱ꞌ̱y kyaj̱pjotp, jøts Diosꞌajotꞌaj̱tpɨ wyɨnaty, jøts jadeꞌen njaꞌ̱wøø kidi ja jaa̱ꞌ̱y

kyumaꞌ̱ay̱, jadeꞌen nꞌejxpaa̱j̱ty ejxɨm ja møj maṉtɨ, ku nꞌijxy kyɨdaꞌ̱aḵy tsaj̱pwemp tum wendɨ maktax̱k
ɨskiinɨ, jøts wyɨngøøñ ma̱ øts jap wyɨnaty. 6Xjats nwɨnꞌijxy yikxon ti døꞌøn jap maṉtɨjøtpy, wɨnets jap
nꞌejxpaa̱j̱ty janch mayjøøjp ja jɨyujk, jap wyɨnaty tsaa̱ꞌ̱ñ, jap wyɨnaty joon, jøts nayɨdeꞌen ja jɨyujk midi
maktax̱k ja tyeky, jøts nayɨdeꞌen midi janchꞌawaꞌ̱aṉdɨ. 7Wɨnets nmadøøy ja ayuujk ku ø xnɨmaa̱y̱: “Pɨdøꞌøk,
Pedro; yikꞌook ɨnet yø jɨyujk tuꞌuk jøts xtsuꞌutst.” 8 Jøts ø nꞌadsøøy: “Kaꞌ teety jadeꞌen. Nɨwɨndii øts jadeꞌen
ngatsuꞌuch ja kyaꞌøybɨ kyawaꞌ̱aṯspɨ, midi kapaa̱ṯꞌaj̱tɨyɨp yiktsuꞌutst sam̱ ja Moisés kyutujkɨn.” 9Wɨnets øts
jadɨgojk xmɨgajpxy jøts øts xnɨmaa̱y̱: “Midi ja Dios tø tyikwaꞌ̱ac̱h kidi xkaꞌødyijy.” 10 Tɨgøøk ojk ɨdøꞌøn
ja maṉtɨ wyɨmbijty yꞌadɨjy, jøts pyatøjkɨñaa̱̱ nay jap tsaj̱pjøtpy. 11Xjats ku øts jadeꞌen njaj̱ty, wɨnets nay
jatyɨ yjaꞌ̱ttøø nɨdɨgøøk ja yaa̱ꞌ̱dyøjktøø ma̱ øts ja wyɨnaty, Cesarea døꞌøn ja choondɨ jøts jam ñøjkxtɨ ma̱ øts
ja xpaa̱ṯtøø. 12Wɨnets øts ja Espíritu Santo xnɨmaa̱y̱ jødsɨk øts ja kugajpxy nmøødɨdɨt, jøts ku nayɨdeꞌen
kaꞌap ti nbawɨnmaꞌaty. Wɨnets ø xpadsoꞌondɨ nɨdudujk ja Jopɨt jaa̱ꞌ̱dyɨ pøn tjanchjaꞌ̱wɨdɨp ja Jesús. Xjats
ku øøts jam njaꞌ̱jty Cesarea, wɨnets øø nɨdukɨꞌɨyɨ ndøjkøø Cornelio tyøjkjotp pøn ø xnɨgajxøø. 13Wɨnets
øøts ja xukmadøøy sa̱ ja yjaj̱ty sa̱ ja kyubejty jam tyøjkjotp, ku ja aṉkɨlɨs tuꞌuk tꞌejxpaa̱j̱ty, jøts ku ja
ñɨmaa̱j̱yøø: “Kax mgugajpxy jøts jam ñøjkxt Jope, wan ja Simón tꞌatsway midi nayɨdeꞌen yiktejp Pedro.
14 Jaꞌats mdukmadowɨyɨdɨp sudso mꞌanmɨjaꞌ̱wɨn yꞌawaꞌ̱aṯspɨdsøꞌømdɨt møøt mmɨguꞌuktøjktɨ.” Jadeꞌen ojts
ñɨɨꞌmxyɨ. 15Xjats ku ojts nmɨgaj̱pxnɨbøkɨ nɨdukɨꞌɨyɨ, wɨnets ja Espíritu Santo tyatøjkɨyɨdøø, nayɨdeꞌen sam̱
adøm xatøjkaꞌandøø ku ojts myɨdukꞌojk tyimyiñ. 16Xjats ku øts jadeꞌen nꞌijxy, wɨnets øts jatyɨ njaꞌ̱myejch ja
nwɨndsønꞌaj̱tɨm yꞌayuujk sa̱ ja wyaa̱ṉ̃ ku ja Juan Bautista mayjaa̱ꞌ̱y nøø ttuktanøbejty, jøts ku ja wyaa̱ṉ̃:
“Wenk mee mjaṯt, jadeꞌen ku Espíritu Santo mdatøkɨyɨdɨt.” 17 Pønɨ tyuktatøkɨwyampy ja Dios Teety ja

yꞌEspíritu Santo ja wenk jaa̱ꞌ̱dyɨ jadeꞌen sam̱ adøm xuktatøjkaꞌandøø, kumɨ adøm njanchjaꞌ̱wɨndɨp ja Jesús,
¿ti øts ja jadeꞌen ngaduktunɨp? Tsaachtyi øts ɨdøꞌøn, pø køꞌømxɨ ja jadeꞌen ttunwaꞌ̱aṉ̃.

18Ku ja jadeꞌen tmadoodøø ja Pedro yꞌayuujk, wɨnets yꞌamongøjxtøø jøts yjotkujkꞌaj̱ttøø, jøts ja Dios Teety
tmøjpɨktaa̱j̱ktøø, jøts yɨdeꞌen wyaa̱ṉdøø:

―¡Tø ja Dios Teety ttanɨbɨktaa̱g̱ɨ jøts nayɨdeꞌen yikunuuꞌkxtɨt øpyønjaa̱ꞌ̱yɨ ku ja tmajtstuꞌuttɨt ja
kyaꞌødyunk, wɨnets ja tsɨnaa̱ꞌ̱yɨn xemɨkøjxp tpaa̱ṯtɨt!

Ku ja ja̱a̱ꞌy ja Jesús tjanchja̱ꞌwɨꞌokwaꞌ̱aṉ̃ jam Antioquía
19Ku ja Esteban tꞌukyikꞌooꞌktøø, wɨnets tꞌɨxaañɨbøjkɨdøø pøn ja Jesús tjanchjaꞌ̱wɨdɨp, xjats ja wɨnaa̱g̱ɨn

kyaknøjkxtøø Fenicia, Chipre, jøts nayɨdeꞌenAntioquía. Japts ja tkaj̱pxwaꞌ̱kxtøø ja øgyajpxy ja ømyadyaꞌ̱aḵy.
Kaꞌap ja nugo ajaw̱ɨ tnɨdyukmadowdɨ o pøn, agøꞌømyɨ ja tnadyamɨmadyaꞌ̱ag̱yɨdɨ tukꞌisraelɨt jaa̱ꞌ̱dyɨ. 20Xjats
wɨnaa̱g̱ɨn jaꞌadɨ midi jam tsooꞌndɨp Chipre jøts nayɨdeꞌen Cirene, ku ja nay jam yjaꞌ̱ttøø Antioquía
wɨnets ja nayɨdeꞌen tkaj̱pxwaꞌ̱kxtøø ja øgyajpxy ja ømyadyaꞌ̱aḵy, midi anmɨjaꞌ̱wɨn tyiknɨtsoꞌokꞌaj̱tp, jaꞌayɨ
tyukmadoodɨp pøn kaꞌisraelɨt jaa̱ꞌ̱dyɨ. 21 Janchkunuuꞌkxɨdɨ ja Dios jaꞌ ku ja kyaj̱pxwaꞌ̱kxtɨ, wɨnets ja japɨt
jaa̱ꞌ̱y tjanchyiktɨgaṯstøø chɨnaa̱ꞌ̱yɨndɨ, jøts ja nwɨndsønꞌaj̱tɨm yjaꞌ tpabøjkɨñɨdøø.

22Xjats ku ja jadeꞌen tnɨjaꞌ̱wɨdøø ja Jesús yjanchjaꞌ̱wɨbɨdɨ pøn jam tsɨnaadyɨp Jerusalén, wɨnets ja tkaxtɨ nay
jaꞌ myɨguꞌuktɨ pøn txøøwꞌaj̱t Bernabé, jøts jam ja ñijkxy Antioquía. 23Xjats ku jam yjaꞌ̱jty, jøts ja tꞌijxy jøts ja
tnɨjaꞌ̱wøø sa̱ ja Dios Teety wyɨnaty tø tkunuuꞌkxy ja Antioquiɨt jaa̱ꞌ̱y ku ja chɨnaa̱ꞌ̱yɨn wyɨnaty tø tyiktɨgaṯstɨ,
wɨnets ja janch yjotkujkꞌaj̱ty yjanchxondaa̱j̱ky. Xjats ja tkaj̱pxjotꞌamøkøø jøts amumjoojt ja nwɨndsønꞌaj̱tɨm
yjaꞌ tpaduujnɨdɨt, jøts nɨjuunɨ tkamajtstuꞌuttɨt. 24 Janch yujy ɨdøꞌøn ja Bernabé, yjanchmøøtꞌajtpy ja Espíritu
Santo, jøts nayɨdeꞌen ja Dios tꞌajotꞌaj̱ty. Xjats jadeꞌen ja namay jaa̱ꞌ̱y tpabøjkɨdøø ja nwɨndsønꞌaj̱tɨm yjaꞌ.

25Xjats ku ja jadeꞌen yjaj̱ty kyubejty ja Bernabé, wɨnets ja ñøjkxkojmaa̱̱ ma̱ txøøwɨ Tarso jøts ja tꞌatsꞌɨxaꞌ̱aṯ
ja Saulo. Kuts ja jam tpaa̱j̱ty, wɨnets ja twaa̱ṉijkxy ma̱ ja wyɨnaty tø tnɨdsøøñ jam Antioquía. 26 Japts
chɨnaadyøø tuꞌuk jumøjt kaꞌpxy møøt ja janchjaꞌ̱wɨbɨdɨ jøts ja tyikꞌɨxpøktøø. Nay jam ɨdøꞌøn Antioquía ma̱
ojts ja Jesús yjanchjaꞌ̱wɨbɨ yiktejtɨ mɨjawyeen cristianos.

27 Nay jaꞌabɨ xøøw nay jaꞌabɨ jumøjt ku ja Dios Teety kyugajpxy ojts ñijkxy nay jam Antioquía, pøn
jam tsooꞌndɨp Jerusalén. 28 Xjats ku yjaꞌ̱ttøø, jøts tuꞌuk txøøwɨ Agabo, jaꞌ ɨdøꞌøn jam ojts tyanaayꞌøyɨ
mayjaa̱ꞌ̱y agujkp, jamts ja kyaj̱pxwaꞌkxy Espíritu Santomyøkꞌaj̱tɨngøjxp, jøtswyaa̱ṉ̃ jøts ku ja yuumøkꞌampy
myeenwaꞌ̱aṉ̃ ya̱ nax̱wiiñ. Janch tɨy yɨdeꞌen, janch jaj̱t ɨdøꞌøn ja jadeꞌen wɨnet ku Claudio wyɨnaty
myøjwɨndsønꞌaty. 29 Xjats ku ja jadeꞌen ja janchjaꞌ̱wɨbɨ tmadoodøø ku ja yuu myenwaꞌ̱aṉ̃, wɨnets ja
tkajpxyꞌaj̱ttøø jøts pudøjkɨn ttanɨgaxtɨt ja myɨguꞌuk pøn jam tsɨnaadyɨp Judea, jadeꞌen pønɨ sa̱ køꞌøm
tmoꞌowaꞌ̱aṉdɨ nɨduꞌuk nɨduꞌuk. 30 Jadeꞌen ja tundøø, jøts ja ttamɨgajxɨdøø ja Bernabé møøt ja Saulo, jøts
jam tkømoꞌodɨt ja jamɨt møjaa̱ꞌ̱dyøjktɨ.

12
Ku ja Herodes tna̱nkyikꞌoꞌjkøø ja Jacobo jøts ja Pedro jaꞌayɨ yiktsuumy

1Xjats nay jaꞌabɨ xøøw nay jaꞌabɨ jumøjt ja møj wɨndsøn Herodes tjemdunɨbøjkɨ ttedunɨbøjkɨ wɨnaa̱g̱ɨn ja
Jesús yjanchjaꞌ̱wɨbɨdɨ. 2 Jøts ja ttuktaꞌøꞌjky ja yøñchujx ja Jacobo, ja Juan yꞌaj̱ch, 3 jøts ja tꞌijxy ku ja israelɨt
jaa̱ꞌ̱y ja yjaw̱ɨ jadeꞌen ttaxondaꞌ̱aḵtɨ ku ja jadeꞌen yꞌadɨꞌɨch. Xjats ja Pedro yjaa̱ḵtyimyikmaj̱ch pas̱kɨ xøøjøøjty,
wɨnet ku ja tsap̱kaaky jadiꞌiñɨ yikay midi kalevadurɨmøøt. 4Xjats ku jadeꞌen ja Pedro yikmaj̱ch, wɨnets
ja wɨndsøn Herodes ja pyɨktaa̱j̱kɨyøø puxøjkjøtpy, japts soldaḏɨ ja yꞌejxꞌityɨyɨ maktax̱k piky jøts maktax̱k
soldaḏɨ tukpiky jaty. Jadeꞌen ja Herodes yjawɨnmaa̱y̱ jøts ja tyikpɨdsøꞌømt ja Pedro pas̱kɨ xøøguixy, jøts
ja mayjaa̱ꞌ̱y ttukꞌejxwaꞌ̱aṉ̃ ttuknɨjaw̱ɨwyaꞌ̱aṉ̃. 5 Jap wyɨnaty ja Pedro tsumy, jøts nayɨdeꞌen ejtp ɨdøꞌøn ja
yꞌejxꞌityɨyɨ ja soldaḏɨ, wɨnets ja Jesús yjanchjaꞌ̱wɨbɨ tnɨꞌamɨdowɨdɨ tnɨbøktsowɨdɨ ja Pedro amumjoojt, jøts ja
ttukmadoodøø ja Dios.

Ku ja Dios Teety yꞌa̱nkɨlɨs ojts tyikꞌawaꞌ̱aṯspɨdsimy ja Pedro jap puxøjkjøtpy
6Nay jaꞌabɨ tsuu ku wyɨnaty tyimbyaa̱ṯwaa̱ṉɨ ja kaj̱pxꞌaa̱ṯs ku ja yikpɨdsømɨyɨt jøts ja kaj̱p jaa̱ꞌ̱y yꞌejxɨt

ñɨjaw̱ɨyɨt, jøts jaa̱ḵmaa̱p̱ jap wyɨnaty ja Pedro. Jap wyɨnaty adsow aduuk ja soldaḏɨ ñam̱aꞌ̱ay̱ɨyɨ, puxkadeen
køxøch wyɨnaty ja Pedro, jøts nayɨdeꞌen ja soldaḏɨ tꞌejxꞌettɨ ja tøjkꞌaa̱w̱. 7 Wɨnets jatyɨ ñɨmejnɨyøø ja
nwɨndsønꞌaj̱tɨm yꞌaṉkɨlɨs, jøts jap puxøjkjøtpy yjaj̱pøjkɨjxy. Xjats ja Pedro yikjɨjxy jøts ku tyiknɨwijy, wɨnets
tnɨmaa̱y̱ yɨdeꞌen:

―Pɨdøꞌøk putyɨ.
Kuts ja pyɨdɨꞌɨky jøts ja kadeen jadeꞌeñɨ køꞌøm kyajnaa̱,̱ 8xjats ja aṉkɨlɨs ñɨmaa̱j̱yɨyøø yɨdeꞌen:
―Nachumjønɨyɨ yikxon, jøts tawaꞌ̱ag̱ɨ yø mgøꞌøk.
Xjats ku ja Pedro jadeꞌen tpaduuñ, jøts ja aṉkɨlɨs yjaa̱ḵnɨmaa̱j̱yøø:
―Tatøkɨ yø mxox jøts øts ɨxꞌoojk xpayøꞌøty.
9Xjats ja Pedro ɨxꞌoojk tpadsøøꞌñ ja aṉkɨlɨs, nɨ tkanɨjaw̱ɨ pø janch kajanch ku ja yikꞌawaꞌ̱aṯspɨdsømwaꞌ̱aṉ̃ɨyɨ.

Jadeꞌen jaj̱tp ja tjaw̱ɨ ja Pedro kidi jaa̱ꞌ̱y kyumaꞌ̱ay̱. 10Xjats ku ja jadeꞌen yiktsooꞌnɨyøø ja aṉkɨlɨs, jøts jam
ñax̱tɨ ma̱ myɨdukpiky ja ejxꞌejtpɨdɨ, jøts nayɨdeꞌen twɨnax̱tɨ ma̱ ja myɨmajtsk pikpyɨ ejxꞌejtpɨdɨ, jøts jam
yjaꞌ̱ttøø ma̱ puxꞌagaj̱ jam tuuꞌ paꞌam̱, wɨnets ja puxꞌagaj̱ køꞌøm yꞌawaa̱j̱ch jøts pyɨdsømdøø. Xjats ku jadeꞌen
yꞌawaꞌ̱aṯspɨdsømdøø, jøts yjaa̱g̱yøꞌødyɨ jaduꞌukpɨ tuuꞌ, japnɨmts ja Pedro ojts yikmajtstuꞌuty nadyuꞌuk.
11Xjats ja tjanchjaꞌ̱wøø ku yꞌawaꞌ̱aṯspɨdsɨɨmy, jøts yɨdeꞌen wyaa̱ṉ̃:

―Pø janch jadeꞌendamxɨ døꞌøn ku ja nwɨndsønꞌaj̱tɨm tø tjanchkexy ja yꞌaṉkɨlɨs jøts øts ja xyikꞌawaꞌ̱aṯspɨd-

søꞌømt jap puxøjkjøtpy, jøts ja israelɨt jaa̱ꞌ̱y møøt ja wyɨndsøn Herodes jadeꞌen tø xkamɨmajadaꞌ̱aḵtɨ pønɨ sa̱
øts jaꞌ xtyimyjaꞌuktunwaꞌ̱aṉdɨ.

12 Jadeꞌen ja Pedro wyɨnmay, xjats ja ñijkxy jam María tyøkwɨndum midi ja Juan tyaa̱g̱ɨp, ja Juan midi
nayɨ yikxøømøøpy Marcos. Jaꞌ ɨdøꞌøn ja tyaa̱ḵ tyøkwɨndum ñijkxy ja Pedro ma̱ ja mayjaa̱ꞌ̱y jam wyɨnaty tø
ñamyukyɨdɨ, jøts ɨdøꞌøn ja jam Diosꞌajotꞌaṯtɨ. 13Kuts ja Pedro twɨngøjxy ja tøkꞌagiꞌpyɨt agaj̱, wɨnets ja kiixy
Rode pyɨdsɨɨmy tyøjkjøtpy, jøts ja ojts tpatmadøy pønɨ pøn jaꞌ. 14Xjats ku ja ojts tyukmadøy kudam ja Pedro
kyajpxy, nɨkaꞌap ja tøjk tyikꞌawaa̱j̱ch, janch jotkujk ja wyɨmbijty yukwøøñ chap̱wøøñ, jøts ja myɨguꞌuk ja
tꞌatstukmadoꞌot ku ja Pedro jap kyajpxy. 15Xjats ja myɨguꞌuk ñɨmaa̱j̱yɨyøø:

―¡Pø mgumaꞌ̱ay̱madyaḵp mets!
Jøts ja kiixy ja tyimyjanɨmaa̱y̱ ku ja tyimdyɨy tyimyjanchɨ. Xjats ja kaꞌap tyimyɨbøktɨ tyimwyaṉdɨp jaꞌ:
―¡Kaꞌap ɨnet yø yjaꞌajɨ; pø ja yꞌaṉkɨlɨs yøꞌ midi nɨtanaa̱j̱yɨyɨp!
16 Ɨxap ja Pedro jøpꞌijxy tyøkwɨngøxy. Jøts ku ja tyikꞌawaṯstøø ja tøjkꞌaa̱w̱, jøts pø ma̱ ja tyimyjaꞌ̱jttøø ku ja

twɨnguꞌejxɨdøø jøts kudam ja yjanchjaꞌajɨ. 17Jaꞌayɨ ja Pedro ja kyøꞌ tnaṉkyꞌejxøø jøts ja tukweenyꞌettɨt amøñɨ,
wɨnets ja tnɨmadyaj̱knɨbøjkøø sa̱ ja yjaj̱ty sa̱ ja kyubejty ku ja nwɨndsønꞌaj̱tɨm ojts yjuudyɨ jap puxøjkjøtpy;
xjats ja nayɨdeꞌen tꞌuknɨmaañaa̱̱ jøts ja ttukmadoꞌodɨt ja Jacobo, nayɨdeꞌen ja Jesús yjanchjaꞌ̱wɨbɨdɨ, jøts ja
tnɨjaw̱ɨdɨt.

Xjats ku jadeꞌen tꞌuknɨgaj̱pxkøjxnaa̱,̱ wɨnets ja chooꞌnaa̱̱ jøts ja ñijkxy abikyaj̱p.
18Xjats ku kyɨmjabomꞌaj̱ty ku xyɨɨjñøø, wɨnets ja soldaḏɨ ñɨgyumaa̱p̱ ñayjaꞌ̱wɨyɨdøø ku kaꞌap ja Pedro jap

ukpønɨ. 19Xjats ja Herodes møk pyagajxɨyɨdøø jøts ja tꞌatsꞌɨxaꞌ̱aḏɨt, kaꞌats ja ma̱ tꞌukpaa̱ṯnɨdøø. Xjats ja
Herodes wyaa̱ḏsojɨyɨdøø nɨdukɨꞌɨyɨ jøts ja tyuknɨgaj̱pxwaꞌ̱aṉ̃ɨdɨ sudsoꞌampy ja Pedro pyɨdsɨɨmy, wɨnets ja
Herodes ja yikꞌooꞌkɨñɨdøø. Xjats ku ja jadeꞌen yꞌadɨɨjch, wɨnets jam chooꞌnaa̱̱ Judeɨt yꞌetjotp, jøts ñøjkxnaa̱̱
tsɨnaabyɨ jam Cesarea.

Ku ja Herodes yꞌøꞌjky
20Xjats ja møj wɨndsøn Herodes janch mɨꞌajkɨp ja jaa̱ꞌ̱y jaꞌ pøn jam tsɨnaadyɨp Tiro jøts nayɨdeꞌen Sidón.

Xjats ja Tirot jaa̱ꞌ̱y møøt ja Sidóngɨt jaa̱ꞌ̱y tkajpxyꞌaj̱tnɨdøø sudso ttuꞌundɨt sudso tyaa̱ḇyaa̱ṯtɨt. Wɨnets ja
kyugajpxy tkajxtøø jøts ojts tpaa̱ṯtɨ ja Herodes kyudsɨnaabyɨ pøn txøøwꞌaj̱t Blasto, jaꞌats ojts tnøjmɨdɨ jøts
tnøjmɨt jawyɨndsønHerodes, jøts kaꞌap cheptuꞌundɨt jøts jotkujk chøønɨdɨt, jaꞌagøjxp ja jadeꞌen tnɨmaadyøø
ku ja yjɨɨꞌkxy jam tjuydɨ tkaj̱pxtɨ ma̱ Herodes yikutuky. 21Xjats ja Herodes twaa̱ḏsøøy ja namayjaa̱ꞌ̱y, jøts
jap myeꞌendɨt ma̱ kyaꞌamaadyaa̱j̱k, xjats ku ja jadeꞌen myengøjxtøø ja jaa̱ꞌ̱y, wɨnets ja ttatøjkɨ ja xyox
midi amuum tsam̱am̱p, wɨnets kyaj̱pxwaꞌ̱kxnɨbøjkøø jam mayjaa̱ꞌ̱y wyɨngujkp. 22Xjats ja mayjaa̱ꞌ̱y jadeꞌen
ñɨgyumaa̱p̱ tjanchjaꞌ̱wɨdɨ ku ja jadeꞌen kyaj̱pxwaꞌkxy, jøts ja xem yam̱ møk yjanchnøømdɨ:

―Yøꞌ ɨxja kyaj̱pxwaꞌkxy kaꞌap yø yjaa̱ꞌ̱yɨ, dios yøꞌ.
23 Xjats ku jap wyɨnaty kyaj̱pxwaꞌkxy, wɨnets ojts jatyɨ ja nwɨndsønꞌaj̱tɨm yꞌaṉkɨlɨs yikpaꞌ̱am̱baa̱ḏyɨyɨ,

jaꞌagøjxp jadeꞌen yjaty ku køꞌøm ñamyøjpɨktaꞌ̱ag̱yɨyɨ, jøts ku ja Dios neꞌegɨ tkamøjpɨktaꞌ̱aḵy. Ku ja jadeꞌen
pyikyɨ, tɨnøꞌøk ɨdøꞌøn jam yꞌam̱ yjotp tøjkɨñaa̱,̱ jaꞌats jadiꞌiñɨ tsuꞌtskøjxnɨyøø.

24Wɨnets ja nwɨndsønꞌaj̱tɨm yꞌayuujk myøjtaḵꞌadøtsnaa̱,̱ yikaj̱pxwaꞌ̱kx ja omag̱aj̱p.
25Xjats ku ja jadeꞌen tyungøjxtøø ja Bernabé møøt ja Saulo, ku ja tmɨnax̱tɨ tmɨdøkɨdɨ ja pudøjkɨn, wɨnets

ja jap chooꞌnɨdøø jøts ñøjkxnɨdøø Jerusalén møøt ja Juan midi nayɨdeꞌen yiktejp Marcos.
13

Ku ja Bernabé møøt ja Saulo myɨdukꞌojk chooꞌndøø kaj̱pxwaꞌ̱kxpɨ
1 Jam Antioquía wyɨnaty namay ja Jesús yjanchjaꞌ̱wɨbɨdɨ, jam ja kyugajpxyꞌaj̱tpɨ jøts nay jam ja yikꞌɨx-

pøjkpɨdɨ. Yaꞌ̱aṯ ɨdøꞌøn jadeꞌen yiktejtɨp Bernabé, jøts ja Simón (midi nayɨdeꞌen yiktejp Negro), nayɨdeꞌen
ja Lucio ja Cirenɨt jaa̱ꞌ̱y, jam ja Manaén (midi yaaktɨ tuknax̱ møøt ja Herodes midi wɨndsønꞌaj̱t jam Galilea)
jøts jam nayɨdeꞌen ja Saulo. 2Tuꞌukpɨ xøøw ɨdøꞌøn yaꞌ̱aṯ jaa̱ꞌ̱y jadeꞌen ñamyujkɨdøø jøts ja nwɨndsønꞌaj̱tɨm
twɨndsøꞌjkɨdøø, ayuuꞌaj̱ttɨp ɨdøꞌøn wyɨnaty ku ja Espíritu Santo wyaa̱ṉ̃:

―Jɨgaxtɨ yø Bernabé møøt yø Saulo, jøts ttuꞌundɨt midi øts yø tø ndanɨwaa̱ḏsowɨdɨ.
3 Xjats ku jadeꞌen Diosꞌajotꞌaj̱tꞌabaj̱tɨdøø ayuu, xjats ja myɨguꞌuk tꞌukønɨxaj̱køjxnɨdøø, wɨnets ja yika-

jxtsooꞌnɨdøø.
Ku ja Jesús kyudanaabyɨ kyaj̱pxwaꞌ̱kxtøø jam Chipre

4Xjats ku jadeꞌen ja Saulo møøt ja Bernabé yiktsooꞌnɨñɨdøø ja Espíritu Santo, wɨnets ñøjkxtøø ma̱ jam
txøøwɨ Seleucia. Jamts ja baṟkɨ ttatøjkɨdøø jøts ñøjkxtøø jam Chipre. 5Xjats ku jam yjaꞌ̱ttøø ma̱ ja baṟkɨ
wyaꞌ̱kꞌøyøø ma̱ jam txøøwɨ Salamina, wɨnets ja tkaj̱pxwaꞌ̱kxnɨbøjkɨdøø ja Dios kyajpxy jam tsap̱tøjkjotp.
Jøts nay jap ja Juan tmøødɨdɨ, jaꞌats ja pudøjkɨyɨdøø. 6Xjats ja jadeꞌen ja Chiprɨt naa̱j̱x ttayøꞌøñax̱tøø, jøts
jam yjaꞌ̱ttøø mejy wɨngon ma̱ txøøwɨ Pafos. Jamts tpaa̱ṯtøø tuꞌuk ja israelɨt jaa̱ꞌ̱y pøn txøøwꞌaj̱t Barjesús,
yikꞌadujkp jaꞌ jøts nayɨdeꞌen xyɨmay. Dios ɨdøꞌøn kyugajpxy ja ñadyijyɨ jøts ja jaa̱ꞌ̱y tjanchwɨnꞌɨɨñ. 7 Jam
ɨdøꞌøn ja tyuñmøj wɨndsøn wyɨndump pøn txøøwꞌaj̱t Sergio Paulo, janch wijy janch kejy ɨdøꞌøn ja wɨndsøn.
Wɨnets ja tnɨgajxøø ja Bernabé møøt ja Saulo, yjanchmadoowampy ɨdøꞌøn jaꞌ ja Dios kyajpxy yꞌayuujk
jøts ja tyukmadowɨyɨt. 8Xjats ja yikꞌadujkpɨ midi nayɨdeꞌen yiktejp Elimas tꞌagaj̱pxøø ja møj wɨndsøn, ku
kaꞌap tkupøkt pønɨ sa̱ wyaꞌ̱aṉdɨ ja Bernabé møøt ja Saulo. 9Xjats ja Saulo pøn nayɨdeꞌen yiktejp Pablo,
yjanchmøøtꞌajtpy ja Espíritu Santo jaꞌ, paty ja tjanchwɨnꞌijxy tɨɨyɨm ja yikꞌadujkpɨ, 10 jøts ja yɨdeꞌen tnɨmaa̱y̱:

―¡Mets wɨndaa̱y̱ɨbɨ jaa̱ꞌ̱y, kawɨndɨy jaa̱ꞌ̱y mets, mɨkuꞌ mdeedyɨp, mɨꞌajkɨp mets jaꞌ pøn øy tsɨnaadyɨp!

¿Tiku xyikutɨgøøwyaꞌ̱aṉ̃ ja nwɨndsønꞌaj̱tɨm kyajpxy yꞌayuujk? 11 Ɨxyam̱ ɨdøꞌøn ja nwɨndsønꞌaj̱tɨm myikꞌay-
oꞌombaa̱ḏɨyɨt; kunɨm me mdaꞌ̱aṉt wɨnjoox jøts may xøøw ɨdøꞌøn jadeꞌen xkawɨnꞌext ja xøøw.

Xjats tyimyjatyɨ tyaa̱ṉ̃ jadeꞌen kugoots, wɨnets tꞌɨxaa̱y̱ pønɨ pøn tuuꞌwetsɨyɨp. 12 Xjats ku ja jadeꞌen
tꞌijxy ja møj wɨndsøn sa̱ ja yjaj̱ty sa̱ ja kyubejty ja yikꞌadujkpɨ, wɨnets ja jatyɨ tjanchjaꞌ̱wøø pønɨ sa̱ jaty
ja tyukmadoojɨyøø ja Saulo møøt ja Bernabé. Janch tyimñɨgumaa̱p̱ ɨdøꞌøn ja tjaꞌ̱wɨyɨɨꞌñ ku ja yikꞌadujkpɨ
jadeꞌen yjaj̱tnaa̱̱ ja nwɨndsønꞌaj̱tɨn Jesús myøkꞌaj̱tɨngøjxp.

Sa̱ yja̱jttøø sa̱ kyubajttøø ja Pablo møøt ja Bernabé jam Antioquía midi ta̱mp Pisidiɨt yꞌetjotp
13Xjats ja Pablo møøt ja yjamyøøt jam tyøjkɨdøø Pafos baṟkɨjotp, jøts jam ja ñøjkxtɨ ma̱ txøøwɨ Perge,

nay jam Panfilia yꞌetjotptɨ; jøts ja Juan jamyɨ ja tmɨnawyaꞌ̱kxɨdøø Pafos jøts ja ñøjkxnaa̱̱ Jerusalén. 14Xjats
ku jam ja jadeꞌen yjaꞌ̱ttøø Perge, wɨnet jam chooꞌngojmɨdøø jøts yjaꞌ̱ttøø Antioquía, nay Pisidia yꞌetjotptɨ.
Xjats pooꞌkxɨn xøøw wɨnets tyøjkɨdøø jam tsap̱tøjkjotp, japts yꞌɨxaḵtøø. 15Xjats ku ja jadeꞌen yikaj̱pxkɨjxy ja
nøkymidi ja Dios kyutujkmyøøt, jøts nayɨdeꞌen sa̱ wyaṉdøø ja Dios kyugajpxtyɨ, wɨnets ja tsap̱tøjk wɨndsøn
ojts ñɨmaa̱j̱yɨdɨ ja Pablo møøt ja yjamyøøt:

―Meets mɨguꞌuktøjktɨ, kidi wan meets jap xmɨmiñ xmɨjaꞌ̱aṯy ja kaj̱pxwejɨn, kidi wan meets xukmad-
owaṉdɨp yø jaa̱ꞌ̱y, tukmadowdɨts.

16Wɨnets ja Pablo tyanaagyukøø jøts ja kyøꞌ jaꞌayɨ tnaṉkyꞌijxyɨ, jaꞌ tyijpy jøts ja jaa̱ꞌ̱y yꞌamoꞌondɨt jøts
tpatmadoꞌodɨt, xjats ja yɨdeꞌen wyaa̱ṉ̃:

―Ukpatmadowdɨmeets Israelɨt jaa̱ꞌ̱y pønɨ pøn jaty ja Dios twɨndsøꞌjkɨdɨp: 17Meets Israelɨt jaa̱ꞌ̱y nɨdukɨꞌɨyɨ
pøn adøm ndiosꞌaj̱tyɨndɨp, jaꞌ ojts twɨꞌixy adøm nꞌap̱teetyꞌamøjtɨ jøts ja tpɨktaḵtɨ adøm ndsɨnaadyaa̱j̱ktɨ
janch møj, wɨnet ja yjaj̱ty ku wyɨnaty nay jam chøønɨdɨ Egiptɨt jaa̱ꞌ̱y yꞌetjotptɨ jadeꞌen ejxɨm ja jaꞌ̱aṯ jaa̱ꞌ̱y;
xjats ja møkꞌampy jadɨgojk køꞌøm ja Dios tyimyikpɨdsøøjmɨyɨdøø nay jam, 18 jøts ja tyiknax̱tɨt jam tøꞌøts
etjotpwɨxijkxy jumøjt, kuwaṉ̃ɨm jaDios ja yikjujkyꞌaj̱tɨdɨ øy ja tpadundɨ tkabadundɨ ja Dios yꞌayuujk. 19Jøts ja
nayɨdeꞌen tyikudɨgøøy wɨxujk ja møj kaj̱p midi jamwyɨnaty ejttɨp ma̱ txøøwɨ Canaán, jøts ja nꞌap̱teetyꞌamøj
yikmoꞌodɨt ja ñaa̱j̱x. 20Xjats jadeꞌen maktax̱k magøꞌpxy jagujkp jumøjts ñɨtanaa̱j̱yɨdøø kunɨm ja kugajpxy
kyaxɨꞌɨkymidi txøøwꞌaj̱t Samuel. 21Xjats ja køꞌøm tꞌamɨdoonɨdøø tuꞌuk ja wɨndsøn pøn ja nɨtanɨyɨdɨp, wɨnets
ja Dios tuꞌukmyøøjyɨdøø pøn txøøwꞌaj̱t Saúl, ja Cis yꞌuꞌnk, nay ja Benjamín yꞌap̱, jaꞌatswɨxijkxy jumøjt ttuuñ.
22Wɨnets ja Dios jadɨgojk pyøjkɨyøø ja wɨndsønꞌaj̱tk, jøts ja nagyøꞌøm tpɨktaa̱j̱k ja David, xjats ja Dios wyaa̱ṉ̃:
“Tø øts nbaa̱ṯy ja David, midi ja Isaí yꞌuꞌnkꞌajtpy, yøꞌ janch yujy janch tudaꞌ̱aḵy, xpaduujnɨp øts yøꞌ njaꞌ
pønɨ sa̱ ø ndsøky.” 23Xjats ja Dios nayɨdeꞌen tnajtskajxøø ja Jesús midi adøm nꞌIsraelɨt jaa̱ꞌ̱y tyiknɨtsoꞌokꞌaṯp,
yøꞌ ɨdøꞌøn ja David myɨguꞌukꞌajtpy, kuts ja Jesús myiiñ pø køꞌømxɨ wyɨnaty ja Dios tø wyaṉdaꞌ̱aḵy. 24Xjats
ja Jesús nam̱gaꞌanɨm wyɨnaty tyundøkɨ, wɨnets ja Juan Bautista jawyeen tkaj̱pxwaꞌkxy jøts ja Israelɨt jaa̱ꞌ̱y
ttukmadøøy, jøts pyøktyuꞌunɨn tmajtstuꞌuttɨt jøts ñøbatkøxtɨt. 25Xjats ku ja Juan Bautista yꞌooꞌknaa̱,̱ tø ja
wyɨnaty tnøjmɨ ja Israelɨt jaa̱ꞌ̱y, jøts ku ja kaꞌap yjaꞌajɨ pønɨ sa̱ ja wyɨnaty tnɨjaw̱ɨdɨ ku ja yiknɨtsokpɨ myiñ,
jøts ja tnɨmaa̱y̱: “Ɨxꞌoojknɨm ja myeꞌent pøn øts nɨjuunɨ møøt nganamyɨbaa̱ṯꞌaṯɨyɨt.”

26Xjats ja Pablo yjaa̱ḵaj̱pxwaꞌkxy, yɨdeꞌen ja wyaa̱ṉ̃:
―Meets mɨguꞌuktøjktɨ, pønɨ pøn jaty ja Abraham myɨguꞌukꞌajtpy, jøts nayɨdeꞌen pønɨ pøn ja Dios

twɨndsøꞌjkɨdɨp, yø kajpxy yø ayuujk yøꞌ adøm ndanɨtsoꞌokꞌaj̱tɨndɨp midi øts ɨxyam̱ nnɨgaj̱pxwampy.
27 Ukmadoodaꞌam, jaꞌ pøn jaty jam tsɨnaadyøø Jerusalén nayɨdeꞌen pøn ja wyɨndsønꞌaj̱ttøø, kaꞌap ja
tnɨjaꞌ̱wɨdøø ku ja Jesúswyɨnaty tø kyexyɨ ja Dios Teety, jøts kyidyimwyɨnmadoodøø døꞌøn ja kajpxy ja ayuujk
midi ja Dios kyugajpxy wyɨnaty tø tjaadyañ, jaꞌ ɨdøꞌøn xyumɨkaj̱pxtɨp etjp ku ja pooꞌkxɨn xøøw jam kyøꞌøm
tsap̱tøjkjotptɨ; wɨnets ɨdøꞌøn ja køꞌøm ttamɨꞌam̱bøjktøø ja Jesús, jøts ja jadeꞌen ttuundøø sa̱ ja Dios kyugajpxy
tyiktaa̱ṉ̃ ja ayuujk. 28Xjats ku ja køꞌøm tkamɨwɨnmaa̱ꞌ̱nbyaa̱ṯtøø ti ja tyukpøkyꞌaj̱ttɨp jøts tyikꞌooktɨt, wɨnets
ja tnɨmaadyøø ja Pilato jøts ja Jesús tnaṉkyikꞌoogɨyɨt. 29Xjats ku ja jadeꞌen ttundɨ tukɨꞌɨyɨ sa̱ ja Dios kyugajpxy
tjaadyaa̱ṉ̃ jap nøkyjøtpy, wɨnets tyikwɨnaj̱ktøø jam kruskøjxp jøts tyiknax̱øjkɨdøø. 30 Ja Dios Teetyts ojts
køꞌøm tyikjujkpyiky jadɨgojk jap ooꞌkpɨ jutjøtpy. 31Xjats ku pyɨdsɨɨmy, wɨnets ojts jeky ñaṉkyꞌijxyɨyɨ jam
jaa̱ꞌ̱y wyɨndump midi myøøtwɨdejt ku chooꞌndøø Galilea jøts ñøjkxtøø Jerusalén. Jaꞌ ɨdøꞌøn ɨxyam̱dɨ pøn
tkaj̱pxtɨp tmadyaḵtɨp ja Jesús jøts ttukmadoꞌodɨt ja jaa̱ꞌ̱y.

32 ’Jøts øøts nayɨdeꞌen ɨxyam̱ nnɨgajpxy nnɨmadyaꞌ̱aḵy, jøts meets ndukmadoꞌot ja øy ayuujk sa̱ ja Dios
Teety tpɨktaa̱j̱ky ja wyaṉdaa̱j̱kɨn adøm nꞌap̱teetyꞌamøjkøjxptɨ. 33 Jaꞌagøjxp ku adøm ja nꞌap̱teetyꞌamøjꞌaj̱-
tyɨndɨ, paty ja tø tpaduñ ja Dios Teety ja wyaṉdaꞌ̱aḵy jøts ku ja tø tyikpɨdsimy jadɨgojk ja Jesús jap ooꞌkpɨ
jutjøtpy, jadeꞌen sam̱ jap wyaꞌ̱aṉ̃ myɨmajtsk salmojøtpy ku yɨdeꞌen wyaa̱ṉ̃: “Øts me nꞌuꞌnkꞌajtpy, jøts tø
mets mjujkyꞌaj̱tɨn ɨxyam̱ nmøꞌøy.” 34Xjats ja Dios jadeꞌen wyɨnaty tø ttanɨbɨktaa̱g̱ɨ jøts ku ja tyikpɨdsøꞌømt
ja Jesús jap ooꞌkpɨ jutjøtpy, jøts nayɨdeꞌen ku kaꞌap ja ñɨneꞌkx wyɨndɨgøꞌøty, jadeꞌen ɨdøꞌøn jap wyaꞌ̱aṉ̃ ja Dios
kyajpxy jap nøkyjøtpy: “Nayɨdeꞌenmeets ngunuuꞌkxt sa̱ øts ja David tø nnøjmɨ.” 35Paty nayɨdeꞌen jaduꞌukpɨ
salmo wyaꞌ̱aṉ̃: “Kaꞌats me Dios Teety ja xyikjaṯt jadeꞌen jøts øts nnɨneꞌkx wyɨndɨgøꞌøty, pø xtsøkyꞌaj̱tpxɨ
mets.” 36 Janch tɨy ɨdøꞌøn jaꞌ ku ja David ja yjaa̱ꞌ̱y ojts tpudøkɨ sa̱ ja Dios ja wyɨnmaa̱ꞌ̱ñ myøøjyøø, xjats
yꞌooꞌknaa̱̱ jøts nay jam ñaj̱xøjkɨyɨɨꞌñ ma̱ ja yꞌap̱teetyꞌamøj wyɨnaty tø ñaj̱xøkɨdɨ, jøts ja ñɨneꞌkx nayɨdeꞌen
wyɨndɨgøøy. 37 Pønts ja Dios Teety køꞌøm tø tyikjujkpyiky jadɨgojk, kaꞌap ja ñaj̱xnɨneꞌkx ja jadeꞌen tø
wyɨndɨgøy. 38Meets mɨguꞌuktøjktɨ, kuwaṉɨ xnɨjaw̱ɨdɨt ku ja Jesús jaꞌ tuꞌugyɨ xpojkpɨmaaꞌkxɨndɨp pøn meets
ɨxyam̱ myiktukmadoop. 39 Jaꞌayɨ døꞌøn tuꞌumchɨ nɨdukɨꞌɨyɨ tpojkpɨmaaꞌkxp pønɨ pøn ja janchjaꞌ̱wɨyɨp ja
yꞌayuujk, jøts nɨ ja Moisés kyutujk jadeꞌen kyapojkpɨmeeꞌkxy pønɨ pøn ja tpadump. 40Øyɨm mnayꞌejxꞌetɨdɨt
jøts kaꞌap jadeꞌen mjaṯtɨt sa̱ ja Dios kyugajpxy tjaadyaṉdøø, ku ja yɨdeꞌen wyaṉdøø:
41Meets nɨxekpɨ taxekpɨdɨ, pø nɨgyumaa̱p̱ mee xjaw̱ɨt sa̱ nꞌadøꞌøtst;

pø kaꞌ xjanchjaw̱ɨdɨt øy ja pøn kugajpxy mjadukmadøøyɨdɨ,
pø jadeꞌen neꞌegɨ jøts mdyimgyudɨgøꞌødyɨt.

42Xjats ja Pablo jadeꞌen ttukmadoogɨjxy ja israelɨt jaa̱ꞌ̱y sa̱ ja Dios kyajpxy wyaꞌ̱aṉ̃, wɨnets ja myɨguꞌuk jap
tmøøtpɨdsømnaa̱̱ jam tsap̱tøjkjotp. Xjats ku jap pyɨdsømdøø, wɨnets ja Pablo ñɨmaa̱j̱yøø pøn kaꞌisraelɨt
jaa̱ꞌ̱dyɨ, jøts nayɨdeꞌen tnɨgaj̱pxt nay jaꞌabɨ ayuujk jaduꞌukpɨ pooꞌkxɨn xøøw. 43 Xjats ɨdøꞌøn jadeꞌen
ñawyaꞌ̱kxɨdøø jam tsap̱tøjkjotp, jamts wyɨnaty namay ja israelɨt jaa̱ꞌ̱y, jøts namay ja abikpyɨ jaa̱ꞌ̱y midi
nayɨdeꞌen tpadundɨp ja israelɨt chɨnaa̱ꞌ̱yɨn, jaꞌats nɨdukɨꞌɨyɨ tpanøjkxtøø ja Pablo ja Bernabé, wɨnets ja
ojts yikaj̱pxwejtɨ jøts yiknɨmaadyøø: “Ejtp ɨdøꞌøn ja Dios køꞌøm xtsøkyꞌaj̱tyɨm paty ja Dios amumjoojt ja
yꞌøgyajpxy xpaduujnɨyɨdɨt, jøts nɨjuunɨ xkamajtstuꞌuttɨt.”

44Xjats ku ja tpaa̱ṯkojmaa̱̱ jaduꞌukpɨ pooꞌkxɨn xøøw, ku ja tjanchpatmadowaꞌ̱aṉdɨ ja Dios kyajpxy, wɨnets
jawaanɨ kyameengɨjxy nɨdukɨꞌɨyɨ ja kaj̱p. 45 Xjats ku døꞌøn ja israelɨt jaa̱ꞌ̱y jadeꞌen tꞌejxtøø, wɨnets ja
Pablo yiktamɨꞌamaꞌ̱aṯꞌaj̱ttøø ja namay jaa̱ꞌ̱y jøts yikmɨꞌam̱bøktøø, xjats yiknɨmaadyøø ku ja jaa̱ꞌ̱y nugo
twɨndaa̱y̱ꞌaṯtɨ. 46Xjats ja Pablo ja Bernabé møkꞌampy ojts tmɨgaj̱pxtɨ, jøts tnɨmaadyøø:

―Meets israelɨt jaa̱ꞌ̱y, jadeꞌen mjapaa̱ṯꞌatyɨdɨ jøts meets jawyeen myiktukmadoꞌot ja Dios kyajpxy; kaꞌats
meets ja xkupøkwaꞌ̱aṉdɨ, jadeꞌen nugomwaꞌ̱aṉdɨ jøts kaꞌ pyaa̱ṯꞌatyɨ jøts ja Dios yꞌøyꞌaj̱tɨn xkupøjkɨyɨdɨt, jam
øøts neꞌegɨ nøjkx ngaj̱pxwaꞌkxy ma̱ jaty ja jaa̱ꞌ̱y kyaꞌisraelɨtjaa̱ꞌ̱yɨdɨ. 47Kumɨ jadeꞌen øøts ja nwɨndsønꞌaj̱tɨm
tø xꞌaneꞌemy ku yɨdeꞌen wyaa̱ṉ̃:
Tø me nbɨktaꞌ̱aḵy jøts øts nꞌøgyajpxy nꞌøyꞌayuujk xukmadoꞌojɨt tukɨꞌɨyɨ ja nax̱wiiꞌñɨt jaa̱ꞌ̱y,
jøts xnɨjaw̱ɨdɨt sudsoꞌampy ñɨtsoꞌokꞌaṯtɨt.

48Xjats ku døꞌøn jadeꞌen tmadoodøø pøn kaꞌisraelɨt jaa̱ꞌ̱dyɨ, wɨnets ja yjanchxondaḵtøø jøts ñawyaꞌ̱aṉ̃ɨdɨ
kudam ja Dios kyajpxy janchꞌøy; jøts nɨdukɨꞌɨyɨ jaꞌ tmɨbøjkøxtøø pøn wyɨnaty ja Dios køꞌøm tø tpɨktaꞌ̱aḵy,
jøts nɨjuunɨ xøøw ja yꞌanmɨjaꞌ̱wɨn kyawɨndɨgøꞌødyɨt. 49Jadeꞌen ɨdøꞌøn jam ojts yikaj̱pxwaꞌkxy ja Dios kyajpxy
ma̱ jaty ja kaj̱p jam. 50Xjats ja israelɨt jaa̱ꞌ̱dyɨ ojts møøt tkaj̱pxꞌøyɨdɨ wɨnaa̱g̱ɨn ja yaa̱ꞌ̱dyøjk midi ja kaj̱p
tnɨtanaadyɨp, jøts møøt nayɨdeꞌen ja tøꞌøxyøjktɨ midi ja kaj̱p jaa̱ꞌ̱y wɨndsøꞌjkɨyɨdɨp jøts midi ja israelɨt jaa̱ꞌ̱y
tpaduujnɨdɨp ja yjaꞌ, jaꞌats ja kaj̱p jaa̱ꞌ̱y yikꞌam̱bøjktøø, xjats ja Pablo ja Bernabé ojts yikjemdundɨ yiktedundɨ
kunɨm ja tyikpɨdsømdøø jaꞌabɨ etjotp. 51Wɨnets ja Pablo møøt ja Bernabé twɨnaptøø ja puꞌux jam tyekyøjxp,
jøts jadeꞌen ttukꞌejxtɨt ku jadeꞌembɨ jaa̱ꞌ̱y ja tkaꞌøyjaw̱ɨdɨ, wɨnets jam ñøjkxnɨdɨ ma̱ ja kaj̱p txøøwɨ Iconio.
52Xjats ja Jesús yjanchjaꞌ̱wɨbɨ pøn jap Antioquía tyaṉdøø, janch ejtnɨ xonɨ ja ñayjaw̱ɨyɨdɨ ku wyɨnaty tø
tyatøkɨyɨdɨ ja Espíritu Santo.

14
Sa̱ yja̱jttøø sa̱ kyubajttøø ja Pablo ja Bernabé jam Iconio

1Ku ja Pablo ja Bernabé jap yjaꞌ̱ttøø Iconio jøts jam tyøjkɨdøø tsap̱tøjkjotp, wɨnets ojts kyaj̱pxwaꞌ̱kxtɨ
møkꞌampy jøts may tpabøjktøø, nayɨdeꞌen ja israelɨt jaa̱ꞌ̱y jøts may pøn jaty jam wyɨnaty midiꞌ kaꞌ
yꞌisraelɨtjaa̱ꞌ̱yɨdɨ. 2Xjats ja israelɨt jaa̱ꞌ̱y pøn tkababøjktɨp ja Dios kyajpxy, jaꞌats tꞌagaj̱pxɨdøø pøn kaꞌisraelɨt
jaa̱ꞌ̱dyɨ jøts ja tyikwɨnmaamyaꞌ̱tnɨ ja jaa̱ꞌ̱y pøn ja Jesús tjanchjaꞌ̱wɨdɨp. 3 Paty ja ojts tyaa̱ꞌ̱nɨdɨ jekyꞌampy
ja Pablo møøt ja Bernabé, jøts ku ojts møk tkaj̱pxwaꞌ̱kxtɨ sa̱ ja Dios Teety ttamɨdsøjky ja nax̱wiiꞌñɨt jaa̱ꞌ̱y,
wɨnets nay jaꞌ myøkꞌaj̱tɨn møøjyɨdɨp jøts mɨlag̱rɨꞌaj̱tɨn ttuꞌundɨt jøts nayɨdeꞌen ja ejxpajt tpɨktaꞌ̱aḵtɨt, paty
jaꞌagøjxp ojts yiknɨjaw̱ɨ kudam ja yjanchɨ midi ja kyaj̱pxwaꞌ̱kxtɨp, jøts kudam ja Dios Teety xjanchøjkyɨndɨ.
4 Jøts ja kaj̱p jaa̱ꞌ̱y kaꞌap ja wyɨnaty tuꞌugyɨ ja wyɨnmaa̱ꞌ̱ndyɨ, jam wyɨnaty ja israelɨt jaa̱ꞌ̱y yjaꞌ jøts ja Jesús
yjaꞌamɨ. Majtsk jøøjp jap wyɨnaty ja wyɨnmaa̱ꞌ̱ndyɨ. 5 Jøts ja israelɨt jaa̱ꞌ̱y kajpxy tundøø møøt pøn kaꞌap
yꞌisraelɨtjaa̱ꞌ̱yɨdɨ jøts ñøjkxtøø ma̱ ja kudunktøjk, jamts tkaj̱pxꞌøyɨdøø møøt ja kudunk jøts tmɨꞌam̱bøjktøø
tpagaꞌ̱aṯswɨdetwaꞌ̱aṉdøø ja Pablo møøt ja Bernabé. 6Kuts ja Pablo ja jadeꞌen tnɨjaꞌ̱wɨdøø møøt ja Bernabé,
xjats ja kyaknøjkxtøø jam Listra jam Derbe, jadeꞌen ja kaj̱p xyøøw midi jam Licaonia etjotp taṉdɨp, jøts
wɨneꞌenɨn ja abikyaj̱p jam nɨꞌawɨdity midi jam abiky etjoptɨ, 7 jamts ja tkaj̱pxwaꞌ̱kxtɨ ja Dios yꞌøgyajpxy
yꞌøyꞌayuujk midi xyiknɨtsoꞌokꞌaj̱tɨndɨp.

Ku ja Pablo jam Listra yika̱ꞌjch
8 Nay jam ma̱ ja kaj̱p txøøwɨ Listra, jamts wyɨnaty chøønɨ tuꞌuk ja yaa̱ꞌ̱dyøjk pakmaꞌ̱aṯ midi wyɨnaty

nɨwɨneꞌenɨn kyidyimyøꞌøpy, tyimyjadeꞌen ɨdøꞌøn ja kyeꞌjxy. 9 Jøts ja pakmaꞌ̱aṯ jaa̱ꞌ̱y myadøøpy jaꞌ tukɨꞌɨyɨ
pønɨ sa̱ ja Pablo tyikwaꞌ̱aṉ̃, wɨnets ja Pablo twɨnꞌijxy ku yjaw̱ɨ tꞌajotꞌaty ja pakmaꞌ̱aṯ jaa̱ꞌ̱y ja Dios ku
choꞌokwaꞌ̱aṉ̃. 10Wɨnets ojts møk tjanchmɨgajpxy jøts tnɨmaa̱y̱:

―Tatanɨ yø mdeky tɨɨy.
Jøts ja yaa̱ꞌ̱dyøjk wyaꞌ̱kukøø tukwoꞌonjɨꞌɨgyɨ xjats jadeꞌeñɨ yøꞌøbyɨjky. 11 Jøts ja mayjaa̱ꞌ̱y tꞌejxtøø ku ja

Pablo jadeꞌen tyiktsøøjky, wɨnets ja jaa̱ꞌ̱y yjanchwaṉgaktøø jøts wyaṉdøø:
―¡Tø namajtsk ja Dios xjanchnɨgɨdaa̱j̱kyɨndɨ nayɨdeꞌen ejxɨm adøm njaa̱ꞌ̱yꞌaj̱tyɨm!
Tum ja Licaoniɨt ayuujk kyaj̱pxtɨp.
12Xjats wyaṉdaḵtøø ku Bernabé jaꞌ Dios Júpiter, jøts ja Pablo Dios Mercurio, jaꞌagøjxp ku ja kyaꞌamay.

13 Xjats ja teety midi jam tump Júpiter chap̱tøjkjotp kaj̱pꞌam̱, jaꞌats ojts tyiknijkxy ja tsakaa̱̱ namajtsk
janch xøxy janch pɨjyɨ ma̱ ja Pablo møøt ja Bernabé jam wyɨnatyɨ; yjanchtawɨndsøꞌøgɨwyaṉdɨp ja tsakaa̱,̱
tyamɨyoxwaṉdɨp ja tsakaa̱̱ kɨtuꞌuk. 14 Ku tnɨjaꞌ̱wɨdøø ja Jesús kyudanaabyɨ ja Bernabé ja Pablo jøts
yjotmayꞌooꞌkpøknɨdøø, jøts ja wyet tkøøꞌtstøø waanɨ jaꞌagøjxp ku jadeꞌen yikwɨndsøꞌøgɨdɨ ejxɨm ja Diosɨn,
wɨnets tyøjkɨdøø mayjaa̱ꞌ̱y agujkp jøts møk yɨdeꞌen wyaṉdøø:

15―¡Mɨguꞌuktøjktɨ! ¿Tiku jadeꞌen mꞌadøꞌøtstɨ? Pø nay jaa̱ꞌ̱yts øøts ejxɨm meedsɨn, yøꞌ øø nnɨmimpy jøts

mee ndukmadoꞌot jøts xmajtstuꞌuttɨt yøꞌøbɨ tunk, kaꞌ yø tyuñ. Pabøjkɨdɨ Dios yjaꞌ pøn jujkyꞌaj̱tp, pøn tukɨꞌɨyɨ
tyikꞌøyɨyɨɨꞌñ ja tsaj̱p jɨts ja naa̱j̱x jøts jamejy, tukɨꞌɨyɨ midi ya̱ nax̱wiiñ ejtp. 16Kuwaṉɨ Dios Teety yujyꞌaty ku ja
nax̱wiiꞌñɨt jaa̱ꞌ̱y ojts yꞌøyꞌadøꞌøtstɨ kyaꞌøyꞌadøꞌøtstɨ. 17Ejtp ɨdøꞌøn ja Dios Teety ja ejxpajt tjayaky, jøts jadeꞌen
yiknɨjaw̱ɨt pønɨ pøn ɨdøꞌøn jaꞌ ku ja janchꞌøy. Jaꞌagøjxp ɨdøꞌøn ja tuu tkejxy, jøts pyɨdsimy ja moojk ja xøjk
midi adøm ndajujkyꞌaj̱tyɨm, jøts ejtnɨ xonɨ nnayjaꞌ̱wandɨt.

18Øy ɨdøꞌøn ja mayjaa̱ꞌ̱y møk yjayiknɨmaadyɨ, kaꞌ pøn tmadøøy, kuwaṉɨ tyimyikꞌookwaꞌ̱aṉdɨ ja tsakaa̱̱ jøts
ja Pablo møøt ja Bernabé jadeꞌen yiktawɨndsøꞌøgɨwyaꞌ̱aṉdɨ ejxɨm ja Diosɨn.

19Wɨnets ja israelɨt jaa̱ꞌ̱y wɨnaa̱g̱ɨn jam chooꞌndøø Antioquía jøts Iconio, jøts jap yjaꞌ̱ttøø Listrama̱ ja Pablo
møøt ja Bernabé wyɨnaty. Jaꞌats ɨdøꞌøn ja kaj̱p jaa̱ꞌ̱y tꞌagaj̱pxɨdøø, wɨnets ja kaj̱p jaa̱ꞌ̱y yꞌam̱bøjktøø, jøts ja
Pablo yikxon tsaa̱g̱aṯstøø. Tyimwyaṉdɨp ɨdøꞌøn ja jaa̱ꞌ̱y jøts ku døꞌøn ja wyɨnaty tø ttyimyikꞌooktɨ, wɨnets
ja tꞌukpawejtsnɨdøø, jøts ja kaj̱p paꞌam̱ tyiknøjkxtøø. 20Wɨnets ja jam ñamyujkɨdøø Pablo wyɨndump pøn
tjanchjaꞌ̱wɨdɨp ja Jesús, xjats ja Pablo pyɨdɨꞌjky jøts wyɨmbijty jadɨgojk nay jam kaj̱pjotp; wɨnets kyɨmjabom
chooꞌndøø møøt ja Bernabé, jøts ñøjkxtøø ma̱ kaj̱p txøøwɨ Derbe.

21Wɨnets jam ojts tkaj̱pxwaꞌ̱kxtɨ sudsoꞌampy ja Jesús xyiknɨtsoꞌokꞌaj̱tɨndɨt, ma̱ ojts ñamayɨdɨ pøn ja Jesús
yjaꞌ tmɨbøjktɨp, jøts ja Pablo ja Bernabéwyɨmbejttøøma̱ kaj̱p txøøwɨ Listra, Iconio jøts nayɨdeꞌen Antioquía.
22Ku ja Pablomøøt ja Bernabé jam yjaꞌ̱jty tuꞌuk tuꞌuk jaꞌabɨ kaj̱p, wɨnets tkaj̱pxjotꞌamøjkɨdøø pøn jaty ja Jesús
yjanchjaꞌ̱wɨdɨp, jøts ku Jesús yjaꞌ tuꞌugyɨ tpaduujnɨdɨt, nayɨdeꞌen yiknɨmaadyøø kuwaṉɨ ja ayoꞌon yikpaa̱ṯy
ku jap ndøkɨwyaꞌ̱aṉɨnt ma̱ Dios kyutujk, midi ja nax̱wiiꞌñɨt jaa̱ꞌ̱y ja tyanɨtanaapy. 23 Jøts ja Pablo møøt ja
Bernabé nayɨdeꞌen tpɨktaḵtøø ja møjaa̱ꞌ̱dyøjk ma̱ jaty ja tsap̱tøjk wyɨnaty, jøts ku ja wyɨnaty tø Diosꞌajotꞌaṯtɨ
tø yꞌayuuꞌaṯtɨ, wɨnets ja Dios ja ttagødøjkɨdøø jøts kyunuuꞌkxɨdɨt, pø tøxɨ ja wyɨnaty tjanchjaw̱ɨdɨ.

Ku ja Pablo møøt ja Bernabé yja̱ꞌjty jadɨgojk Antioquía jam Siria etjotp
24Xjats ku ja ñaj̱xtøø jam Pisidia etjotp, jøts ja yjaꞌ̱jttøø jam Panfilia etjotp. 25Ojts ja tkaj̱pxwaꞌ̱kxtɨ ja Dios

kyajpxy jam Perge kaj̱pkøjxp, jødsnɨm ja ñøjkxtøø jam Atalia. 26 Jamts ja ttatøjkɨdøø baṟkɨ jøts ja ñøjkxtɨ
Antioquía, jam kaj̱pkøjxp ma̱ ja wyɨnaty tø yikugaj̱pxaa̱g̱ɨdɨ tø yikunuuꞌkxaa̱g̱ɨdɨ, jøts Dios ja kyunuuꞌkxɨdɨt
ku ja wyɨnaty jadeꞌen ja tyunk tyiktsoꞌondaꞌ̱aḵtɨ midi ɨxyam̱ wyɨnaty tø tyikꞌabaj̱tɨñɨdɨ. 27 Jøts kuts ja jam
Antioquía kaj̱pkøjxp yjaꞌ̱jttøø, wɨnets ja jam tnaṉkñamyujkɨdøø pøn jaty ja Jesús tjanchjaꞌ̱wɨdɨp jøts ja
ttamɨmadyaḵøjxtøø sa̱ jaty Dios ja wyɨnaty tø yikjatyɨdɨ yikubetyɨdɨ ku ja kyunuuꞌkxyɨdɨ, jøts ja nayɨdeꞌen
ttamɨmadyaḵtøø sa̱ Dios wyɨnaty tø yikꞌawaj̱tsxɨyɨdɨ nøøꞌ tuuꞌ pøn kaꞌisraelɨt jaa̱ꞌ̱dyɨ, jøts ja nayɨdeꞌen
ñɨtsoꞌokꞌaṯtɨt ku ja tjanchjaw̱ɨdɨt ja nwɨndsønꞌaj̱tɨm. 28Xjats ja Pablo jøts ja Bernabé jam jeky tyaa̱ꞌ̱nɨdøø,
jeky tmøøtaa̱ꞌ̱nɨdøø ja jamɨt jaa̱ꞌ̱dyɨ pøn tjanchjaꞌ̱wɨdɨp ja Jesús.

15
Ku Jerusalén ñamyujkɨdøø ja møjaa̱ꞌ̱dyøjk

1 Nay jaꞌabɨ tiempɨ wɨnaa̱g̱ɨn ja jaa̱ꞌ̱y chooꞌndøø jam Judeɨt nax̱jotp jøts ñøjkxtøø ma̱ ja kaj̱p txøøwɨ
Antioquía, jam ttaꞌawaṉɨbøjkɨdøø ja jaa̱ꞌ̱y pønwyɨnaty ja Jesús tjanchjaꞌ̱wɨdɨp, jøts tnɨmaadyɨ ku ja yaa̱ꞌ̱dyøjk
kuwaṉɨ yikmoꞌodɨt ja ejxpajt ñeꞌkxkøjxp sam̱ɨ Moisés jekyɨp tyikyøꞌøy ja yꞌanaꞌamɨn, wɨnets ja jadeꞌen
yiknɨtsoꞌokꞌaṯɨdɨt ja Dios. 2Wɨnets ja Pablo møøt ja Bernabé møkꞌampy ojts møøt ñagyajpxyɨdɨ ja jaa̱ꞌ̱y,
jøts ku kaꞌ jadeꞌen yꞌøyɨ yøꞌøbɨ wɨnmaa̱ꞌ̱ñ. Wɨnets ja Pablo ja Bernabé yikpɨktaḵtøø møøt wɨnaa̱g̱ɨn ja
jaa̱ꞌ̱y jøts jam ñøjkxtɨt Jerusalén, jamts tjaa̱ḵꞌatskaj̱pxꞌøyɨdɨt jaꞌabɨ wɨnmaa̱ꞌ̱ñ møøt jaꞌadɨ pøn jaty ja Jesús
kyudanaabyɨꞌajtpy, jøts møøt ja møjaa̱ꞌ̱dyøjktɨ pøn jaty jam møjaa̱ꞌ̱yꞌaj̱ttɨp tsap̱tøjkjotp.

3Xjats kyajxtsooꞌnɨyɨdøø ja janchjaꞌ̱wɨbɨdɨ jam Antioquía, xjats chooꞌndøø jøts jam ñax̱tɨ ma̱ ja et txøøwɨ
Fenicia jøts Samaria. Jamts tnɨgaj̱pxtøø tnɨmadyaḵtøø, jøts ku namay ja jaa̱ꞌ̱y wyɨnaty tø tmajtstutnɨdɨ ja
møjaa̱ꞌ̱chɨnaa̱ꞌ̱yɨn pøn jaty kaꞌisraelɨt jaa̱ꞌ̱dyɨ, jøts tpabøjktøø tuꞌugyɨ ja Dios yjaꞌ. Xjats ja yjanchxondaḵtøø
ja myɨguꞌuktøjk ku ja jadeꞌen tnɨjaꞌ̱wɨdøø jaꞌabɨ ayuujk.

4Kuts yjaꞌ̱ttøø ja Pablo møøt ja Bernabé jam Jerusalén, wɨnets ojts kyaj̱pxpøøꞌkxyɨdɨ ja mayjaa̱ꞌ̱y jøts ja
Jesús kyudanaabyɨmøøt jamøjaa̱ꞌ̱dyøjktɨ. Xjats ja tnɨgaj̱pxtɨ tnɨmadyaḵtɨ sa̱ ojts ja Diosmøk tyukpudøkɨyɨdɨ
pøn kaꞌisraelɨt jaa̱ꞌ̱dyɨ. 5Xjats wɨnaa̱g̱ɨn ja fariseɨt jaa̱ꞌ̱y pøn wyɨnaty ja Jesús yjaꞌ tpaduujnɨdɨp, wyaꞌ̱kukɨdøø
jøts wyaṉdøø:

―Kuwaṉɨ yø tpaduujnɨdɨt Moisés kyutujk pøn kaꞌisraelɨt jaa̱ꞌ̱dyɨ øy yø Jesús yjaꞌ yjayikpaduñ, jøts kuwaṉɨ
ejxpajt yikmoꞌodɨt ñeꞌkxkøjxp.

6Wɨnets jadɨgojk ñamyujkɨdøø ja Jesús kyudanaabyɨ jøts ja møjaa̱ꞌ̱dyøjktɨ sudsoꞌampy yikaj̱pxwɨmbett
yikꞌadsojɨmbett. 7Tø wyɨnaty jeky tkaj̱pxꞌøyɨdɨ, jøts ja Pedro tyanaagyukɨyɨɨꞌñ jøts tnɨmaa̱y̱:

―Meets mɨguꞌuktøjktɨ, mee mnɨjaꞌ̱wɨp jøts ku øts ja Dios jekyɨp xwɨwich, jøts øts ndukmadoꞌot ja jaa̱ꞌ̱y
pøn kaꞌisraelɨt jaa̱ꞌ̱dyɨ, sudsoꞌampy ja nwɨndsønꞌaj̱tɨm xpojkpɨmaaꞌkxɨndɨt jøts ja tmɨbøktɨt. 8 Waꞌ̱aṯs ja
Dios tꞌixy sa̱ jaduꞌuk jaduꞌuk nwɨnmaa̱ꞌ̱yɨndɨ, jøts yɨdeꞌenꞌampy yiknɨjaw̱ɨ ku Dios ja tø kyupikyɨdɨ jaꞌabɨ
jaa̱ꞌ̱y, ku tø tyuktatøkɨyɨdɨ ja yꞌEspíritu Santo nayɨdeꞌen ejxɨm adøm ojts xmøꞌøyɨm ja kunuuꞌkxɨn. 9Kaꞌap
ja Dios pøn ttsøky tkatsøky, tyumkupijkpy jaꞌ wan tpønɨ, kaꞌap ja tꞌixy wan pøn tꞌisraelɨtjaa̱ꞌ̱yɨ uk wan
pøn tkaꞌisraelɨtjaa̱ꞌ̱yɨ, patyts ja nayɨdeꞌen tø yikpojkpɨmaaꞌkxtɨ pøn kaꞌisraelɨt jaa̱ꞌ̱dyɨ ku ja tø tjanchjaw̱ɨdɨ.
10 Mɨguꞌuktøjktɨ, ¿tiku xmɨmaydɨ xmɨdaj̱tɨ pønɨ sa̱ ja Dios tø tpɨktaꞌ̱aḵy, jøts jaꞌ xapaa̱ṯtɨ pøn ja Jesús
tjanchjaꞌ̱wɨdɨp? ¿Tiku kawɨnaa̱ḵ wɨnmaa̱ꞌ̱ñ xaguwaa̱ṉɨdɨ? Nɨkaꞌats adøm ja kaꞌpxy nꞌukpaduuꞌnaꞌandɨ, nɨ
ja nꞌap̱teetyꞌamøj adøm ja kaꞌpxy tø tkaꞌukpaduunɨdɨ. 11Pø kaꞌaxɨ jadeꞌen yꞌøyɨ, njanchjaꞌ̱waꞌamp adøm jaꞌ
ku ja Jesús xyiknɨtsoꞌokꞌaj̱tyɨndɨ kyøꞌømdsøky, nayɨdeꞌen sam̱ jaꞌ pøn kaꞌ yꞌisraelɨtjaa̱ꞌ̱yɨ.

12Xjats nɨdukɨꞌɨyɨ yꞌamongøxtøø, jøts tpatmadoodøø ku ja Pablo jøts ja Bernabé tnɨmadyaꞌ̱aḵtɨ sa̱ ja Dios

møk pyudøjkɨyɨdøø, ku ja myɨlag̱rɨtundɨ jøts ja Dios yꞌejxpajt tpaduujnɨdøø jaꞌ yꞌetjotptɨ pøn kaꞌisraelɨt
jaa̱ꞌ̱dyɨ. 13Ku ja Pablo jøts ja Bernabé kyaj̱pxꞌabaa̱j̱ttøø, jøts ja myɨguꞌuk midi Jacobo txøøwꞌaj̱tmɨp, jaꞌats
waa̱ṉ:

―Meets mɨguꞌuktɨ, ukmadowdɨ waanɨ: 14Tø ja Simón Pedro tjanɨgajpxy sudsoꞌampy ja Dios tø tmøꞌøy ja
mayꞌaj̱t myɨdukꞌojk pøn kaꞌ yꞌisraelɨtjaa̱ꞌ̱yɨdɨ, jøts ku ja Dios ja nayɨdeꞌen tꞌuꞌnkꞌaty tꞌunaꞌ̱jkꞌaty jaꞌabɨ jaa̱ꞌ̱dyɨ.
15Kuwaṉɨ ɨxyam̱ jadeꞌen yjaty kumɨ jadeꞌen ja Dios kyugajpxy ojts tjaadyañ, ku ja Dios yɨdeꞌen wyaa̱ṉ̃:
16Wɨmbejtkojmɨp øts jadɨgojk, jøts nbɨktaꞌ̱aḵt nayɨdeꞌen sam̱ yꞌijty ja David tjagyepy ja kutujk;
jøts øts njaꞌ nɨdukɨꞌɨyɨ xpaduujnɨdɨt pøn kaꞌisraelɨt jaa̱ꞌ̱dyɨ,
17 jøts nɨdukɨꞌɨyɨ ja nax̱wiiꞌñɨt jaa̱ꞌ̱dyɨ pøn jaty ø njaꞌajtpy.
18 Jadeꞌen ɨdøꞌøn wyaa̱ṉ̃ ja nwɨndsønꞌaj̱tɨm Dios, pøn tyuknɨjaꞌ̱wɨyɨɨꞌñ yøꞌøbɨ wɨnmaa̱ꞌ̱ñ jekyɨp.

19Xjats ja Jacobo tjaa̱ḵnøjmɨ ja jaa̱ꞌ̱y jøts wyaa̱ṉ̃:
―Kaꞌ nugo xmɨgaj̱pxtɨt pøn kaꞌap yꞌisraelɨtjaa̱ꞌ̱yɨdɨ, pøn ja Jesús yjaꞌ tuꞌugyɨ tpadunwaj̱nɨdɨp, pøn tø

tmajtstutnɨdɨ ja myøjaa̱ꞌ̱chɨnaa̱ꞌ̱yɨn. 20 Øyꞌaj̱tp ja nøky ngajxɨndɨt, jøts jaꞌayɨ ndukmadooꞌɨndɨt jøts kidi
ja ttsuꞌutstɨ midi ja tsam̱axaṉ yiktawɨndsøꞌjkɨp, jøts nayɨdeꞌen kaꞌap ja ñɨyaa̱ꞌ̱y ñɨdøꞌøxy ñabyøjkxɨdɨt,
jøts nayɨdeꞌen kaꞌap ja jɨyujk tsuꞌuch ttsuꞌutstɨt midi kaꞌ tyaxy, jøts midi yuktsumyꞌooꞌkp, jøts nayɨdeꞌen
kaꞌap ja nɨꞌjpy tjøøꞌkxtɨt. 21Wan yøꞌøyɨ, pø jaayɨmts ja Moisés kyutujk xyumɨyikaj̱pxwaꞌkxy, ti mag̱aj̱p ja
kyaꞌukyiknɨgajpxy ma̱ jaty ja tsap̱tøjk jam, ejtpts ja yiknɨgaj̱pxꞌity wɨmbooꞌkxɨn xøøw.

22Wɨnets ja Jesús kyudanaabyɨ møøt ja møjaa̱ꞌ̱dyøjktɨ jøts nɨdukɨꞌɨyɨ pøn jaty tjanchjaꞌ̱wɨdɨp ja Jesús, jats
ñawyɨwejtsɨdɨ namajtsk ja jaa̱ꞌ̱y pøn tmøødɨdøø ja Pablo jøts ja Bernabé jam Antioquía. Jaꞌabɨ jaa̱ꞌ̱y midi
yikwɨndsøꞌjkɨyꞌejttɨp, tuꞌuk txøøwɨ Judas Barsabas jøts jaduꞌuk txøøwɨ Silas, 23 jaꞌats tmɨnøjkxtøø ja nøky
jøts yɨdeꞌen ja nøky wyaꞌ̱aṉ̃:

“Øøts ɨdøꞌøn jaꞌ pøn jaty ja Jesús kyudanaabyɨꞌajtpy, møøt ja møjaa̱ꞌ̱dyøjktɨ jøts nɨdukɨꞌɨyɨ ja nmøøtjanch-
jaꞌ̱wɨbɨdɨ, øøts ɨdøꞌøn ja kaj̱pxpooꞌkxɨn nguejxpy, ngaj̱pxpøøꞌkxpy øøts nɨdukɨꞌɨyɨ ja nmøøtjanchjaꞌ̱wɨbɨdɨ
pøn kaꞌ yꞌisraelɨtjaa̱ꞌ̱yɨdɨ, pøn jam tsɨnaadyɨp Antioquía, jøts jam Siria, jøts nayɨdeꞌen Cilicia. 24 Tø øøts
nnɨjaw̱ɨ ku wɨnaa̱g̱ɨn yaꞌ̱ɨt jaa̱ꞌ̱y ojts ñøjkxtɨ ma̱ meets jam, jøts ojts nugomyikwɨnmaamyaꞌ̱aḏyɨdɨ, ku jadeꞌen
mnɨɨꞌmxyɨdɨ jøts ku kuwaṉɨ ja mixyunaꞌ̱jk yikmoꞌodɨt ja ejxaꞌ̱aṉ ñeꞌkxkøjxp, jøts ku kuwaṉɨ ja Moisés
kyutujk xpaduujnɨdɨt. Mɨguꞌuktøjk, kidi øødsɨpts ja jadeꞌen ngajpxmyøøpy. 25Paty øøts yikxon ngaj̱pxꞌøyɨ,
jøts øø nbɨktaꞌ̱aḵy namajtsk ja kugajpxy midi mee mꞌatsꞌejxɨyɨp, jaꞌats myøødɨdɨp ja Pablo jøts ja Bernabé
pøn øøts ndsøkyꞌajtpy, 26 jøts pøn tø tyimñadyamɨyoxɨyɨ amumjoojt ja nwɨndsønꞌaj̱tɨm Jesús. 27Yaꞌ̱aṯ øø
nguejxpymidi txøøwꞌaj̱ttɨp Judas jøts Silas, jøtsmøøtmꞌukmadyaꞌ̱aḵtɨt jøtsmdukmadowɨyɨdɨt yaꞌ̱aṯ tukɨꞌɨyɨ.
28 Tø ja Espíritu Santo tꞌøyjaw̱ɨ, nayɨdeꞌents øøts, jøts kaꞌap meets mayjøøjp ja wɨnmaa̱ꞌ̱ñ nmøꞌøy, øy ku
yaꞌ̱aṯ xpaduꞌundɨt: 29 kaꞌ xtsuꞌutstɨt midi ja tsam̱axaṉ tø yiktawɨndsøꞌøgɨ; jøts nayɨdeꞌen kaꞌap ja nɨꞌjpy
xjøøꞌkxtɨt, kaꞌ xtsuꞌutstɨt nayɨdeꞌen o ti jɨyujk midi yiktsumyꞌooꞌkp, nayɨdeꞌen kaꞌap ja mnɨyaa̱ꞌ̱y mnɨdøꞌøxy
mnabyøjkxɨdɨt. Pønɨ mbadundɨp yøꞌøbɨ wɨnmaa̱ꞌ̱ñ, tsuj mduuꞌbaa̱ṯtɨt meets jadeꞌen. Yøꞌøbɨ anaꞌamɨn øø
nguejxpy, Dios mgunuuꞌkxɨdɨp.”

30Xjats chooꞌndøø ja kunøky jøts ñøjkxtøø jam Antioquía. Wɨnets ñamyujkɨdøø ja jaa̱ꞌ̱y pøn ja nøky
yiktanɨgaxtɨp jøts yikømøødyøø. 31 Ku ja tpaꞌejxtøø, jøts yjanchxondaḵtøø ku jadeꞌen ja wɨnmaa̱ꞌ̱ñ
yikmoꞌodɨ. 32Kumɨ yjaj̱ttɨp wyɨnaty nayɨdeꞌen ja Judas ja Silas sudso tkaj̱pxwaꞌ̱kxɨdɨt ja Dios kyajpxy. Xjats
ttukjaꞌ̱gyukɨdøø, jøts ja janchjaꞌ̱wɨbɨdɨ yjanchxondaḵtøø ku ja jadeꞌen kyaj̱pxjotꞌamøjkɨyɨdɨ. 33Ku jap waanɨ
yꞌuktaa̱ꞌ̱nɨdøø, wɨnets ojts tjaꞌukmɨnawyaꞌkxyɨdɨ ja myɨguꞌuk, ojts ja yꞌukmøꞌøñɨyɨdɨ ja kaj̱pxpooꞌkxɨn jøts
ja Dios kyunuuꞌkxɨdɨt, jøts nay jam wyɨmbejtɨ ma̱ jam chooꞌndøø. 34Xjats ja Silas wyɨnmaa̱y̱, wɨnets ja
jam tyaa̱ṉ̃. 35 Nayɨdeꞌen ja Pablo jøts ja Bernabé jap tyaa̱ṉdøø Antioquía, namay ja myɨguꞌuktø møøt,
yikꞌɨxpøjktøø tkaj̱pxwaꞌ̱kxtøø ja Dios kyajxpy.

Ku ja Pablo myɨmajtsk ojk chøøꞌñ kaj̱pxwaꞌ̱kxpɨ
36Tø wyɨnaty ja tiempɨ waanɨ ñax̱kojmɨ ku ja Pablo tnɨmaa̱y̱ ja Bernabé, jøts wyaa̱ṉ̃:
―Wan tjaa̱ꞌ̱myɨm jadɨgojk jam magyaj̱p ma̱ jaty ja Dios kyajpxy tø nmɨwɨdijtyɨm, jamts nmɨguꞌuktøjk

nꞌatsꞌejxɨnt sa̱ jam yjaṯtɨ kyubattɨ.
37Xjats ja Bernabé twaa̱w̱aꞌ̱aṉ̃ tuꞌuk ja jaa̱ꞌ̱y pøn txøøwꞌaj̱t Juan Marcos; 38kaꞌats ja Pablo ja twɨnjaw̱ɨ jøts

jaꞌ tmøødɨt, kumɨ tø ja jam wyɨnaty tꞌukyiktañ ma̱ et txøøwɨ Panfilia, kaꞌap ja wyɨnaty tyikyøꞌøy ja Jesús
kyajpxy. 39Xjats ñagyaj̱pxɨdɨ jeky ja Pablo møøt ja Bernabé, kaꞌ ja wyɨnmaa̱ꞌ̱ñ yꞌuknabyaj̱tnɨyɨdɨ jøts jadeꞌeñɨ
ñawyaꞌ̱kxɨnɨyɨdøø; wɨnets ja Bernabé tmøødɨyɨɨꞌñ ja Marcos, jøts tyøjkɨdøø baṟkɨjøtpy jøts ñøjkxtɨ ma̱ et
txøøwɨ Chipre, 40 xjats ja Pablo ojts twaa̱j̱ɨꞌɨky ja Silas. Jøts ja janchjaꞌ̱wɨbɨdɨ ñɨmaa̱j̱yɨyøø: “Nøjkx møøt
ja Dios, Dios mgunuuꞌkxɨdɨp.” 41Xjats ja chooꞌndøø, jøts ñaj̱xtøø ma̱ et txøøwɨ Siria jøts Cilicia. Jamts
tkaj̱pxjotꞌamøjkɨdøø ma̱ jaty ja tsap̱tøjk jam wyɨnaty.

16
Ku ja Timoteo tjamyøøtꞌa̱jty ja Pablo møøt ja Silas

1Xjats jam yjaꞌ̱ttøø ma̱ kaj̱p txøøwɨ Derbe jøts Listra. Jamts tpaa̱ṯtøø tuꞌuk ja janchjaꞌ̱wɨbɨ, Timoteo ja
xyøøw. Ja tyaa̱ḵ, israelɨt jaa̱ꞌ̱y jaꞌ jøts yjanchjaꞌ̱wɨp ja Jesús jaꞌ; jøts ja tyeety, griegɨt jaa̱ꞌ̱y jaꞌ. 2Jamixy Timoteo
janchtsojkɨp ja janchjaꞌ̱wɨbɨdɨ pøn jap wyɨnaty tsɨnaadyɨp Listra jøts Iconio. 3Xjats ja Pablo tmøødɨwyaꞌ̱aṉ̃ ja
Timoteo jøts pyudøkɨyɨt, jøts ja Pablo wyɨnmaa̱y̱ jøts ku kuwaṉɨ jawyeen yikmoꞌot ja ejxpajt ñeꞌkxkøjpx,
jøts kidi yꞌejxmaꞌ̱aḏyɨdɨ ja israelɨt jaa̱ꞌ̱y ku jam yjaꞌ̱aṯtɨt jaꞌ yꞌetjotptɨ, waꞌ̱aṯs ja wyɨnaty tnɨjaw̱ɨdɨ ku ja

Timoteo tyeety kaꞌ yꞌisraelɨtjaa̱ꞌ̱yɨ. 4Xjats chooꞌndøø ñaj̱xtøø ma̱ jaty wyɨnaty ja kaj̱p jam. Jamts tnɨgaj̱pxtɨ
tnɨmadyaꞌ̱aḵtɨ ja janchjaꞌ̱wɨbɨdɨ, jøts tꞌuktukmadoodøø ti jaty wyɨnaty tø tkaj̱pxꞌøyɨdɨ ja Jesús kyudanaabyɨ
møøt ja møjaa̱ꞌ̱dyøjktɨ jam Jerusalén, jøts sudsoꞌampy ja jaa̱ꞌ̱y øy tsuj yjaa̱ꞌ̱yꞌaṯtɨt pøn kaꞌ yꞌisraelɨtjaa̱ꞌ̱yɨdɨ.
5Xjats tuꞌugyɨ ja wyɨnmaa̱ꞌ̱ñ tpɨktaḵnɨdøø amumjoojt ja janchjaꞌ̱wɨbɨdɨ, mayɨꞌadøtstɨp ja jabom jabom.

Ku ja Pablo ojts tꞌixy aguma̱a̱ꞌyjøtpy tuꞌuk ja Macedoniɨt jaa̱ꞌ̱y
6 Xjats ja Pablo møøt ja Silas jøts ja Timoteo chooꞌngojmɨdøø, jøts kumɨ kaꞌap ja Espíritu Santo ojts

tyikutuky jøts jam ñøjkxtɨt kaj̱pxwaꞌ̱kxpɨ ma̱ et jam txøøwɨ Asia, wɨnets jam ñaj̱xtøø ma̱ et txøøwɨ Frigia
jøts Galacia, 7 jøts jam yjaꞌ̱ttøø tsaw̱aꞌ̱aṉꞌam̱ ma̱ et jaduꞌuk txøøwɨ Misia, jam wyɨnaty yjatøkɨwyaꞌ̱aṉdɨ ma̱ et
jaduꞌuk txøøwɨ Bitinia, nɨkaꞌ ja Espírituwyaa̱ṉ̃ jøts jam tyøkɨdɨt. 8Wɨnets ttayøꞌøñax̱tɨ yøñꞌampy jaMisia yꞌet
ñaa̱j̱x, jøts jam kyɨdaḵtøø jam mejyꞌam̱ ma̱ tuꞌuk ja kaj̱p txøøwɨ Troas. 9 Jamts ja Pablo koots twɨngumaa̱y̱
tuꞌuk ja Macedoniɨt jaa̱ꞌ̱y, wɨndanaa̱j̱yɨp tam ja jaa̱ꞌ̱y jøts yjanchmɨnuuꞌkxaꞌ̱ag̱ɨyɨ, jøts ñɨɨꞌmxɨyɨ: “Tun ja
mayꞌaj̱t, nax̱ jam ma̱ ja Macedonia et, pudøjkɨk øøts.” 10Xjats ku ja Pablo jadeꞌen kyumaa̱y̱, wɨnets øø
nnayꞌaꞌejxɨyøø jøts øø ndsøøꞌñ. Øts ɨdøꞌøn Lucas pøn yaꞌ̱aṯ nøky tjaapy, øts ɨdøꞌøn ja nayɨdeꞌen nmøøtsøøꞌn,
jøts øøts ojts nnijkxy jam Macedoniɨt etjotp. Njaꞌ̱gyujkɨp øøts wyɨnaty ku øøts ja Dios xwaa̱ḏsøy, jøts øøts
jam nøjkx ngaj̱pxwaꞌkxy ja øgyajpxy ja ømyadyaꞌ̱aḵy midi xyiknɨtsoꞌokꞌaj̱tɨndɨp.

Sa̱ yja̱jttøø sa̱ kyubajttøø ja Pablo møøt ja Silas jam Filipos
11 Wɨnets øø ndøjkɨyɨɨꞌñ baṟkɨjøtpy, jøts øø tɨɨy nnijkxy jam mejy agujkp ma̱ ja naa̱j̱x liiꞌnɨm txøøwɨ

Samotracia, jøts kyɨmjabomnɨm øøts ja mejy ndanaj̱xy jøts øøts jam njaꞌ̱jty Neápolis. 12 Jam øø ndsøøꞌñ
tekyjøꞌøm, jøts øø nnijkxy ma̱ kaj̱p txøøwɨ jaduꞌuk Filipos, jaꞌ midi ja romanɨt jaa̱ꞌ̱y køꞌøm pyɨktaḵtøø.
Møj kaj̱p ɨdøꞌøn jaꞌ, nɨma̱ ja kaj̱p jam jadeꞌen wɨngon kyamøjɨ. Jam øøts kawɨnaa̱ḵ xøøw nꞌuktaa̱ꞌ̱nɨyɨɨꞌñ.
13 Jamts øø ngaj̱pɨdsømnaa̱̱ pooꞌkxɨn xøøw et, jøts øøts jam nnijkxy møj nøø wɨndump ma̱ ja jaa̱ꞌ̱y kuwaṉɨ
ejtp ñøjkxtɨ Diosꞌajotꞌaj̱tpɨ. Jamts øø nꞌɨxaa̱j̱ky, xjats øø ndukmadøøy ja Jesús kyajpxy ja tøꞌøxyøjktɨ pøn
jam wyɨnaty tø ñamyukyɨdɨ. 14 Jamts ja tøꞌøxyøjk pøn txøøwꞌaj̱tp Lidia, pøn tsooꞌmp jam Tiatira kaj̱pjotp;
wetooꞌkk ja tyunkꞌajtpy, tum ja øybɨ tsuuꞌnk wet ɨdøꞌøn ja tyøøꞌkpy. Jaꞌats ɨdøꞌøn ja Dios tjanchꞌajotꞌaj̱tp,
jøts nwɨndsønꞌaj̱tɨm ja yikwɨnmaa̱ꞌ̱nbyaa̱j̱tɨyøø jøts tjanchjaw̱ɨt sa̱ jaty ja Pablo wyaa̱ṉ̃. 15Xjats ojts ñøbety
møøt ja myɨguꞌuk, wɨnets øø xmɨnuuꞌkxaa̱j̱ky jøts wyaa̱ṉ̃:

―Tundɨ mayꞌaj̱t jaa̱ꞌ̱mɨndɨp øts ndøjkjøtpy, jap mꞌatsjaꞌ̱aḏaꞌ̱aḵtɨt pønɨ mjanchwam̱p meets jøts ku øts
nwɨndsønꞌaj̱tɨm kyajpxy tø njanchpaduujnɨyɨ.

Xjats øø kuwaṉɨ xyiktaa̱ṉ̃.
16Wɨnets yɨdeꞌen yjaj̱ty ku øø wyɨnaty nnijkxy ma̱ jaa̱ꞌ̱y jam Diosꞌajotꞌaṯtɨ, xjats øø nmɨnabyaj̱tɨyɨ tuꞌuk ja

kiixy midi wyɨnaty xɨmaapy, ja mɨkuꞌ wyɨnaty myøøtꞌijtpy, aneꞌemy ɨdøꞌøn ja yꞌity. Ku ja jadeꞌen myɨxɨmay
janchnɨmeenbyøjkɨyɨp ja wyɨndsøn jaꞌ pøn ja yꞌijty anaꞌamɨyɨp. 17 Jaꞌabɨ kiixy øø xpawɨdejtøjkɨñaa̱,̱ xjats ojts
møk yjanchwaꞌ̱aṉ̃ jam mayjaa̱ꞌ̱y agujkp:

―Yaꞌ̱aṯpɨ jaa̱ꞌ̱y møk tjanchmɨdundɨp ja Dios midi jap tsaj̱pjøtpy, yøꞌ tkaj̱pxwaꞌ̱kxtɨp ja Dios kyajpxy sa̱ ja
xyiknɨtsoꞌokꞌaj̱tɨndɨt.

18Ku jadeꞌen pyawɨdejtɨyɨdøø kawɨnaa̱ḵ xøøw, xjats ja Pablomøk yꞌadsipyɨyɨ jøts tꞌejxɨmbijty, jøts tnɨmaa̱y̱
ja mɨkuꞌ midi ja kiixy wyɨnaty myøøtꞌajtpy:

―Jesús myøkꞌaj̱tɨngøjxp mets mɨkuꞌ majtstuꞌut yø kiixy. ¡Pɨdsøm!
Xjats ja mɨkuꞌ tmajtstuujty nay jatyɨ.
19Ku ja kiixy ja wyɨndsøn tjaꞌejxnɨdɨ ku tø ja wyɨnmaa̱ꞌ̱ñ tyɨgaṯsnɨ, ku kaꞌap ja kiixy yꞌukmeenbyøjknɨ,

wɨnets ja Pablo jøts ja Silas yikmaṯstøø, jøts yiknøjkxɨdøø kudunk wyɨndump jam møj maa̱y̱jotp. 20Ku jam
yikjaꞌ̱jtɨdøø tɨɨdyumbɨ wyɨndump jøts ja tnɨmaadyøø:

―Yaꞌ̱aṯ jaa̱ꞌ̱dyɨ, israelɨt jaa̱ꞌ̱y yøꞌødɨ, møk øøts xjanchꞌadsipy ya̱ kaj̱pjøøjty, 21ku ja kyøꞌømdsɨnaa̱ꞌ̱yɨn øøts
kuwaṉɨ xukpadunwaꞌ̱aṉ̃ midi øø kaꞌ njanchjagupøkwaꞌ̱aṉ̃, jøts jaꞌabɨ tsɨnaa̱ꞌ̱yɨn kaꞌap øøts ja nnɨjaw̱ɨ. Abiky
øøts, romanɨt jaa̱ꞌ̱y øøts.

22Xjats ja mayjaa̱ꞌ̱y yjanchpɨdøꞌkøjxtøø, jøts ja tɨɨdyumbɨdøjk tꞌanaꞌamdɨ ja jaa̱ꞌ̱y jøts wan tyiknɨjandɨ
tyikꞌɨxjandɨ, jøts wan ja nawyopɨ tꞌukupøktɨ namajtsk ja Pablo møøt ja Silas. 23Xjats ku yikwojpꞌabaa̱j̱tɨdøø,
wɨnets ja tyiknøjkxtøø puxøjkjotp, jøts ja tꞌanaꞌamdɨ ja puxøjk adsɨnaabyɨ jøts tnɨmaadyɨ jøts waanɨ
ttyimjatyꞌejxꞌetɨt. 24Ku ja puxøjk adsɨnaabyɨ jadeꞌen ojts yikꞌaneꞌemy, wɨnets tyiktøjkɨyɨɨꞌñ jøts kawɨnaa̱ḵ
puxøjkꞌaa̱w̱ ojts tyiknaxy, jødsnɨm ojts yiknɨꞌagɨɨbyattɨ jam okp. Ku jadeꞌen jam yikpɨktaḵtøø, wɨnets ojts ja
kipy yiktanax̱køꞌødɨ ja tyeky kadenɨ møøt.

25 Xjats ja Diosꞌajotꞌaj̱ttøø jøts tꞌøødøø ja Dios kyajpxy jap puxøjkjøtpy, møk ja Dios ja tjaꞌ̱myajtstøø.
Tsuuꞌmɨwyam̱p wyɨnaty ku ja Dios jadeꞌen tꞌajotꞌaj̱ttøø, jøts ku ja myɨbuxøjk jaa̱ꞌ̱y ja nugo pyatmadøyɨdɨ.
26Xjats ku chuuꞌmɨyɨɨꞌñ, wɨnets ja ujx møk yjanchmiiñ, wɨnets ja puxøjk møk yjantyimyꞌadɨɨjch. Jøts ja
puxøjkꞌaa̱w̱ tukɨꞌɨyɨ yꞌaxetutkøjxnaa̱,̱ jøts ja puxøjk jaa̱ꞌ̱y pyaktsum nayɨdeꞌen wyɨnaḵøjxtøø. 27 Xjats ja
puxøjk adsɨnaabyɨ ojts ñɨwijy, jøts ja tꞌejxpaa̱j̱ty ja pyuxøjkꞌaa̱w̱ jøts kudam ja wyɨnaty tø yꞌawaṯskøxnɨ,
xjats ja jadeꞌen wyɨnmay tø ja puxøjk jaa̱ꞌ̱y tijy pyɨdsømgøxnɨdɨ, wɨnets ja yønchujx ja tjuꞌjty jøts ja køꞌøm
ñaṉkyꞌookwaꞌ̱aṉ̃ɨyɨ. 28Xjats ja Pablo ojts tꞌejxpaa̱ṯy ja puxøjk ejxꞌejtpɨ ku ja wyɨnaty jadeꞌen ñadyunwaꞌ̱aṉ̃ɨyɨ,
xjats tnɨmaa̱y̱:

―Kidi jadeꞌen mnadyuñɨyɨ, kaꞌap øø ngueꞌeky, tum ɨxyap̱ øøts nɨdukɨꞌɨyɨ.
29Xjats ja puxøjk ejxꞌejtpɨ tꞌamɨdøøy ja jaj̱ jøts ja ojts pujtp tyøkɨ jap puxøjkjøtpy. Xjats ja yjanchmɨbejpnɨ

jøts ja ojts ñagyuxendyaꞌ̱ag̱yɨ jam Pablo tyekyjøꞌøm jøts ja Silas. 30Xjats ja tyikpɨdsɨɨmy jøts tyiktɨɨy, yɨdeꞌen
ja tnɨmaa̱y̱:

―Mɨguꞌuktɨ, ¿ti ø nduꞌump, sudsoꞌampy ø nnɨtsoꞌokꞌaṯt?
31Xjats ja Pablo møøt ja Silas ojts tꞌadsojɨmbettɨ, xjats tnɨmaadyøø:
―Møjaw̱ɨ amumjoojt ja nwɨndsønꞌaj̱tɨm Jesucristo, jøts myiknɨtsoꞌokꞌaṯɨyɨdɨt nɨdukɨꞌɨyɨ møøt ja mꞌuꞌnk

møøt ja mnɨdøꞌøxy.
32Xjats ja Pablo jøts ja Silas ttukmadoodøø ja Dios kyajpxy ja puxøjk adsɨnaabyɨ møøt nɨdukɨꞌɨyɨ pøn jaty

ja jam wyɨnaty tyøjkjotp myøøtsɨnaapy. 33Nay jatyɨts ja puxøjk adsɨnaabyɨ tyikwaj̱tsøø ja Pablo jøts ja Silas
chaachɨ, wɨnets ñøjkxtøø nøbajtpɨ nɨdukɨꞌɨyɨ møøt ja yꞌuꞌnk jøts ja ñɨdøꞌøxy. 34Wɨnets ja puxøjk adsɨnaabyɨ
twaa̱y̱ kaabyɨ jap tyøjkjøtpy, janch øy janch tsuj wyɨnaty ñayjaꞌ̱wɨñɨdɨ nɨdukɨꞌɨyɨ møøt ja yꞌuꞌnk ja ñɨdøꞌøxy,
kumɨ tø ja wyɨnaty ja Dios tjanchjaw̱ɨdɨ.

35Xjats kyɨmjabomꞌaj̱ty, wɨnets ja tɨɨdyumbɨdɨ ttanɨguejxy ja kyugajpxy ja puxøjk adsɨnaabyɨ, jøts ku jaꞌ
tyikutuky jøts tyikꞌawaꞌ̱aṯspɨdsømnɨt ja Pablo jøts ja Silas. 36Xjats ja puxøjk ejxꞌejtpɨ tnɨmaa̱y̱ ja Pablo:

―Tø nꞌatsyikꞌaneꞌemy, ja tɨɨdyumbɨtøjk køꞌøm ja kyajpxy tkajxtɨp jødsɨk meets jadiꞌiñɨ nyikpɨdsømnɨt;
nøjkxnɨdɨts jotkujk, tø mee mꞌawaꞌ̱aṯspɨdsømnɨ.

37Xjats ja Pablo kaꞌ tkupiky, wɨnets tnɨmaa̱y̱ ja kugajpxy:
―Nayɨ romanɨt jaa̱ꞌ̱y øøts, tiku øøts jadeꞌen nyiktuñ jøts ku øøts jadeꞌen mayjaa̱ꞌ̱y agujkp nyikwøpy,

nɨkaꞌap øø nyiktɨɨdyuñ jøts jatyɨ øø nugo nyikpɨktaꞌ̱aḵy puxøjkjøtpy; ¿sudsoꞌampy øøts ndejɨnt ayuꞌuch
jadiꞌiñɨ nyikmajtstuꞌutwaṉɨ? ¡Kaꞌ yꞌøyɨ! Wan ja køꞌøm tmendɨ ja tɨɨdyumbɨdɨ jøts øøts xyikpɨdsøꞌømt.

38 Jøts ja kugajpxy wyɨmbejtnɨdøø, jøts ttukmadoodøø ja tɨɨdyumbɨ sa̱ ja Pablo ja kajxpy tꞌadsojɨmbijty,
wɨnets ja tɨɨdyumbɨ yjanchøꞌøkɨñɨdɨ ku tnɨjaꞌ̱wɨdøø jøts kudam ja Pablo jøts ja Silas nayɨdeꞌen romanɨt
jaa̱ꞌ̱yɨdɨ. 39Wɨnets ja kudunktøjk tnɨnøjkxtøø tꞌatsmɨnuukxaḵtøø ja Pablomøøt ja Silas. Xjats tyikpɨdsømdøø
jap puxøjkjøøjty, jøts møk tnɨmaadyøø:

―Tun mayꞌaj̱t pɨdsømdɨ ya̱ waanɨ kaj̱pjøøjty.
40Xjats ja pyɨdsømdøø puxøjkjøtpy, jøts ñøjkxtɨ ma̱ ja Lidia tyøjk, jamts ja tmɨnabyaj̱tɨdøø ja myøøtjanch-

jaꞌ̱wɨbɨdɨ, kuts ja tkaj̱pxjotꞌamøjkɨdøø, wɨnets ja chooꞌnɨdøø.
17

Ku ja Tesalonikɨt jaa̱ꞌ̱y yjanchꞌam̱bøjktøø
1Xjats ku jam chooꞌndøø, jøts ñax̱tøø ma̱ kaj̱p txøøwɨ Anfípolis jøts nayɨdeꞌen Apolonia, majtsk ja kaj̱p

ttanax̱tøø jøts jam yjaꞌ̱ttøø møj kaj̱pjotp midi txøøwꞌaj̱tp Tesalónica, jam wyɨnaty ja tsap̱tøjk. 2Wɨnets ja
Pablo tyøjkɨdøø kaj̱pxwaꞌ̱kxpɨ jam tsap̱tøjkjotp, say̱ɨm ja ttuñ øy maḏsoo ma̱ jaty ja wyɨdity, tɨgøøk samaṉɨ
jam tyikꞌɨxpɨjky ja jaa̱ꞌ̱y wɨmbooꞌkxɨn xøøw. 3Yɨdeꞌen ja ojts ttukꞌɨxpiky pønɨ sa̱ ja Dios Teety kyajpxy ojts
yikjaadyañ, jøts kuwaṉɨ myeꞌent ja yiknɨtsokpɨ, jøts kuwaṉɨ yꞌayoꞌombaa̱ṯt jøts yꞌooꞌkɨmbaa̱ṯt, jøts kuwaṉɨ
yjujkpyøkt jadɨgojk. Yɨdeꞌen ɨdøꞌøn ja wyaꞌ̱aṉ̃:

―Jadeꞌen ja Jesús yjaj̱ty midi mee ndukmadøøpy, nay jaꞌ ja Dios Teety kyejxpy yiknɨtsokpɨ.
4Ku ja Pablo ja ɨxpøjkɨn jam jadeꞌen tꞌukyiktaṉdøø, wɨnets ja israelɨt jaa̱ꞌ̱y wɨnaa̱g̱ɨn tmɨbøjktøø, jøts

ja møøt ñabyøjknɨyɨdøø ja Pablo jøts ja Silas, jøts nayɨdeꞌen namay ja griegɨt jaa̱ꞌ̱y pøn ja Dios Teety
twɨndsøꞌjkɨdɨp. Nayɨdeꞌen namay ja griegɨt tøꞌøxyøjk tmɨbøjktɨ pøn jam wɨndsøꞌøgɨꞌejttɨp. 5 Wɨnets ja
israelɨt jaa̱ꞌ̱y nɨdukɨꞌɨyɨ yꞌam̱bøjktøø pøn jaty ja Pablo kyajpxy yꞌayuujk tkagupøjkxɨdɨp, jaꞌats twaa̱m̱uktøø
ja kaꞌøybɨ jaa̱ꞌ̱y pøn jap nugo wɨdejttɨp kaj̱pjøtpy. Xjats nugo wyɨdejtnɨbøjkɨdøø jøts ja jaa̱ꞌ̱y tuꞌuk tuꞌuk
tyikꞌam̱bøjktøø. Wɨnets yjaꞌ̱ttøø tuꞌuk ja jaa̱ꞌ̱y tyøjkjøtpy pøn txøøwꞌaj̱tp Jasón, xjats awaꞌ̱aṉꞌampy tyøjkɨdøø
tøjkjotpy taj̱pɨ kaa̱ꞌ̱pɨ. Ja Pablo jøts ja Silas jaꞌ ɨdøꞌøn jadeꞌen yikꞌɨxaadyɨp jøts tyikpɨdsømwaꞌ̱aṉdɨ jøts ja
tyiknøjkxtɨt mayjaa̱ꞌ̱y agujkp. 6Kumɨ kaꞌap ja tpaa̱ṯtɨ jap tøjkjøtpy, wɨnets ja tmaṯstøø ja kudøjk møøt ja
myøøtjanchjaꞌ̱wɨbɨdɨ, xjats tpawetstøø tpakooꞌtstøø, kudunk wyɨndump tyiknøjkxtøø, xjats ja Pablo jøts ja
Silas yikxɨguyax̱tøø, jøts jadeꞌen wyaṉdøø:

―Jaꞌabɨ jaa̱ꞌ̱y pønwɨdejttɨp jøts tukɨꞌɨyɨ ja nax̱wiiꞌñɨt jaa̱ꞌ̱y tyikwɨnmaa̱ꞌ̱nmyaṯkøxtɨ, tønɨm ja ya̱ nayɨdeꞌen
yjaꞌ̱tmɨdɨ, 7 jøts yaꞌ̱aṯ Jasón ja tø tyikjaꞌ̱aḏaꞌ̱aḵy tyøjkjøtpy. Yøꞌøbɨ jaa̱ꞌ̱y tukɨꞌɨyɨ yꞌɨxwetswaṉgøjxtɨp ja møj
wɨndsøn César kyutujk midi adøm ngaj̱p xnɨtanaa̱j̱yamp. Jadeꞌenxɨ wyaꞌ̱aṉdɨ ku ja ja møj wɨndsøn jaduꞌuk
pøn txøøwꞌaj̱tp Jesús.

8Ku ja tmadoodøø ja jaa̱ꞌ̱ymøøt ja kudunktøjk, wɨnets nɨdukɨꞌɨyɨ yjanchꞌam̱bøjktøø. 9Xjats ja Jasón kuwaṉɨ
tmøøy ja meeñ ja kudunk jøts ja yikmajtstuꞌuttɨt; jøts yiknɨmaadyøø ku kuwaṉɨ tyimbyɨdsøꞌømdɨt ja Pablo
møøt ja Silas jam kaj̱pjotp jawyeen, jaanɨmts ja myeeñ ja jadɨgojk wyɨmbett. Wɨnets jadeꞌen yikmajtstuttøø
møøt ja myɨguꞌuk.

Sa̱ yja̱jttøø sa̱ kyubajttøø ja Pablo møøt ja Silas jam Berea
10Xjats nay jatyɨ koots ja Pablomøøt ja Silas jamyøøtjanchjaꞌ̱wɨbɨ kyajxtsooꞌnɨdøø jøts jamñøjkxtɨma̱ kaj̱p

txøøwɨ Berea. Ku jam yjaꞌ̱ttøø wɨnets nay jatyɨ ñøjkxtɨ jam tsap̱tøjkjotp. 11Yujyts ja neꞌegɨ yjaa̱ꞌ̱yꞌaṯtɨ jaꞌabɨ
israelɨt jaa̱ꞌ̱dyɨ, kaꞌap ja tyimyjadeꞌenɨdɨ sam̱ jaꞌadɨ pøn jam tsɨnaadyɨp Tesalónica. Chojktɨp ja øy wɨneꞌen
tmadoꞌodɨt ja Jesús yꞌøgyajpxy yꞌømyadyaꞌ̱aḵy, jøts ja ejtp wɨnjabom txumɨꞌejxtɨ ja nøky ma̱ ja Dios kyajpxy
jap yjaꞌ̱ay̱ɨ, pønɨ tɨy janch ɨdøꞌøn jaꞌ sa̱ ja Pablo ja ñɨɨꞌmxyɨdɨ. 12Xjats ja namay tjaa̱ꞌ̱gyukɨdøø jøts tmɨbøjktøø,
jøts nayɨdeꞌen namay ja griegɨt jaa̱ꞌ̱y tpabøjktøø pøn anaꞌamdɨp, ja yaa̱ꞌ̱y ja tøꞌøxy. 13Xjats ku ja israelɨt jaa̱ꞌ̱y
pøn jam tsɨnaadyɨp Tesalónica tnɨjaꞌ̱wɨdøø ku wyɨnaty ja Pablo tkaj̱pxwaꞌkxy nayɨdeꞌen ja Dios kyajpxy jam
Berea, wɨnets ñøjkxtɨ ja israelɨt jaa̱ꞌ̱y jam Berea, jøts jamts jaa̱ꞌ̱y nugo tyikjotꞌam̱bøjktøø. 14 Jøts ja Pablo ja
janchjaꞌ̱wɨbɨdɨ jatyɨ kyajxtsooꞌnɨyøø jøts ja ñijkxy jam mejyꞌam̱, xjats ja myɨguꞌuk japyɨ tꞌukyiktaa̱ṉaa̱̱ midi
txøøwꞌaj̱ttɨp Silas jøts Timoteo. 15Xjats ja Pablo yikjamyøøtꞌaj̱ty jøts tmøødɨdøø jagambaa̱ṯ ma̱ kaj̱p txøøwɨ

Atenas. Xjats ja Pablo tkajxjɨmbity ja ayuujk jøts ñøjkxtɨt ja Silas møøt ja Timoteo pojyɨꞌɨky, jøts ja jam
tmɨnabyaa̱ḏɨdɨt ma̱ ja wyɨnaty.

Sa̱ yja̱jty sa̱ kyubejty ja Pablo jam Atenas
16Ɨxam ɨdøꞌøn ja Pablo wyɨnaty tꞌawixy ja Timoteo jøts ja Silas, jøts ja kaꞌap yjanchjotkukɨ ku jap kaj̱pjøtpy

tꞌixy janchmay ja awaṉax̱ ja tsam̱axaṉ midiꞌibɨ ja diosꞌaj̱ttɨp. 17 Kumɨ kaꞌ yjotkukɨ, wɨnets jam ñijkxy
tsap̱tøjkjotp, jamts møøt kyajpxy myadyaa̱j̱ky ja israelɨt jaa̱ꞌ̱y, jøts jaꞌ møøt pøn jaty Dios Teety tꞌajotꞌaj̱ttɨp,
jøts nayɨdeꞌen jabom jabom ja ñijkxy maa̱y̱jøtpy, japts nayɨdeꞌen møøt kyajpxy myadyaa̱j̱ky pønɨ pøn
jaty jap pyajtpy. 18 Jamts wyɨnaty ja ɨxpiky jaa̱ꞌ̱dyɨ wɨnaa̱g̱ɨn midi yꞌɨxpøjktɨp ja epicureo yꞌɨxpøjkɨn, jøts
jam nayɨdeꞌen jaduꞌuk midi yꞌɨxpøjkmɨdɨp ja estoico yꞌɨxpøjkɨn, jaꞌats ojts tpatmadowdɨ ja Pablo ku ja
tkaj̱pxwaꞌkxy pønɨ pøn ɨdøꞌøn ja Jesúsꞌaj̱tp, jøts ku kuwaṉɨ ja nax̱wiiꞌñɨt jaa̱ꞌ̱y wyɨmbettɨt jadɨgojk pøn jaty
tø yꞌøøky. Wɨnets ja ɨxpiky jaa̱ꞌ̱y wɨnaa̱g̱ɨn yɨdeꞌen nawyaj̱nɨdøø jøts wyaṉdøø:

―¿Ti døꞌøn yø chaachnɨgajpxpy yø yaa̱ꞌ̱dyøjk, yikmɨbøjkp ɨdøꞌøn yø tijy ku jadɨnøꞌøn yjanchkajpxy?
Jøts jaduꞌuk tꞌadsojɨmbity:
―Waꞌ yø yjaw̱ɨ kyaj̱pxyøꞌøpy ja wenkpɨ dios yꞌayuujk.
19Xjats ja Pablo yikwetsøøꞌñ, jøts jam yiknøjkxøøma̱ ja tjagyaptɨ juntɨ tundaa̱j̱k. Jaꞌ ja et xyøøw Areópago,

jamts tyiktøødøø jøts tnɨmaadyøø:
―Jaꞌ øøts nnɨjaw̱ɨwyampy yø wenk ɨxpøjkɨn midi mmɨmimpy. 20Wenkts yjaw̱ɨ xkajpxy, nnɨjaw̱ɨwyampy

øøts ti jadeꞌen tyijpy ku jadeꞌen mwaꞌ̱aṉ̃.
21Paty ja Pablo yikꞌamɨdøøy jadeꞌen, kumɨ jadeꞌen tukɨꞌɨyɨ ja Atenas jaa̱ꞌ̱y yjujkyꞌaṯtɨ, jøts nayɨdeꞌen pøn

jaty jam jaꞌ̱aṯjaa̱ꞌ̱yꞌaj̱ttɨp, jaꞌ nugo ejtp chøkyꞌaj̱ttɨp jøts ñaṉktyuknɨgaj̱pxɨdɨt sa̱ ja køꞌøm wyɨnmaydɨ, wɨnets
ja jemy ɨxpøjkɨn tpaa̱ṯtɨ jadeꞌen.

22Wɨnets ja Pablo wyaꞌ̱kukɨyɨɨꞌñ jam mayjaa̱ꞌ̱y agujkp ma̱ jam yjuntɨtundɨ, jøts ja wyaa̱ṉ̃:
―Meets Atenas jaa̱ꞌ̱y ukmadowdɨ, waꞌ̱aṯs øts nꞌixy ku meets xjanchwɨndsøꞌøgɨ ja mdiostɨ midi mdiosꞌaj̱t-

tɨp. 23Kuts øts jam wyɨnaty nꞌetꞌixy ma̱ meets mdios xwɨndsøꞌøgɨ, jamts ø ndayøꞌøbyejty tuꞌuk ja altaj̱r midi
jap wyɨnaty ja letrɨ tmøøtꞌaj̱tp midi yɨdeꞌen wam̱p: “Ja Dios yaꞌ̱aṯ yꞌaltaj̱r midi kayiknɨjaꞌ̱wɨp.” Øyꞌaj̱tp, jaꞌabɨ
dios midi meemwɨndsøꞌjkɨp jøts kaꞌ xnɨjaw̱ɨdɨ pønɨ pøn jaꞌ, jaꞌats meets ɨdøꞌøn yam̱ ndukmadøøpy pønɨ pøn
jaꞌ.

24 ’Jaꞌabɨ Dios tø tyikꞌøyɨ tukɨꞌɨyɨ tuktsaj̱pꞌagɨdaꞌ̱aḵy, jøts nay jaꞌ tukɨꞌɨyɨ tnɨwɨndsønꞌaj̱tkøjxp waꞌn ttsaj̱pɨ
waꞌn tnaa̱j̱xɨ. Jøts kaꞌap ja Dios kuwaṉɨ tuꞌugyɨ chøønɨ tsap̱tøjkjøtpy midi jaa̱ꞌ̱y yikꞌøꞌyɨp, 25 jøts kaꞌ Dios ti
tyɨgøyꞌaj̱txɨ midiꞌibɨ ja nax̱wiiꞌñɨt jaa̱ꞌ̱y ja moꞌowaj̱nɨyɨp, pø jaꞌaxɨ tukɨꞌɨyɨ xmøøꞌyɨndɨp ja nmøkꞌaj̱tɨn, jøts
pønɨ ti jaty ndajujkyꞌaj̱tyɨndɨp.

26 ’Tuꞌuk ja Dios Teety tpɨktaa̱j̱ky adøm nꞌap̱teetyꞌamøj midi nɨdukɨꞌɨyɨ ja nax̱wiiꞌñɨt jaa̱ꞌ̱y
yꞌap̱teetyꞌamøjꞌaj̱ttɨp. Tø ja ttanɨbɨktaa̱g̱ɨ nayɨdeꞌen juunɨ ja kyaꞌaxtɨt, nayɨdeꞌen ja chɨnaadyaa̱j̱k
tmoꞌot ma̱ jaty ja chøønɨdɨt. 27 Jaꞌagøjxp ja Dios ttuñ jøts ja adøm nwɨnmaa̱ꞌ̱nmyeeꞌnɨndɨt pønɨ pøn jaꞌ.
Øy udyaꞌ̱aḵy nbaa̱j̱tɨndɨt, kaꞌ yjagamɨ Dios, wɨngon ja møøt nꞌijtyɨndɨ. 28 Pø Diosxɨ xyikjujkyꞌaj̱tɨndɨp ku
nnaj̱xɨndɨ ndøjkɨndɨ; pø nayɨdeꞌenxɨ meets mmɨguꞌuk wyaꞌ̱aṉ̃ wɨnaa̱g̱ɨn pøn wijtyɨ, ku yɨdeꞌen wyaꞌ̱aṉdɨ
ku ja Dios xꞌuꞌnkꞌaj̱tyɨndɨ. 29 Pønɨ janch jadeꞌents jaa ku ja Dios xꞌuꞌnkꞌaj̱tyɨndɨ, kaꞌapts ja Dios jadeꞌen
nnajtsjaꞌ̱wandɨt jøts ku ja yꞌoorɨ neꞌegɨ, uk pyuxplaṯɨ neꞌegɨ, uk chaa̱ḏsechɨ sa̱ jaty ja jaa̱ꞌ̱y ja køꞌøm
wyɨnmaa̱ꞌ̱ñjøtpy tyikpɨdsømdɨ. 30 Dios kaꞌ ja yꞌijty ttunkꞌaty ja jaa̱ꞌ̱y kyaꞌøwyɨnmaa̱ꞌ̱ñ pøn tø ñax̱tɨ, jøts
ɨxyam̱ tukɨꞌɨyɨ tꞌaneꞌemy ja ñax̱wiiꞌñɨt jaa̱ꞌ̱y øy yjamaḏsowɨ jøts wan tmajtstuꞌuttɨ ja kyaꞌødyunk. 31Kumɨ tø
ja Dios Teety ttanɨbɨktaa̱g̱ɨ ti xøøw ti et ja nøjkx ttɨɨdyuñ ja nax̱wiiꞌñɨt jaa̱ꞌ̱y; jøts tø ja tpɨktaꞌ̱aḵy ja ejxaꞌ̱aṉ
ku ja ojts tyikjujkpyiky jadɨgojk ja nwɨndsønꞌaj̱tɨm Jesús, jøts ja nax̱wiiꞌñɨt jaa̱ꞌ̱y jadeꞌen ttuknɨjaw̱ɨ jøts ku
døꞌøn ja yjaꞌajɨ pøn ɨdøꞌøn meꞌemp.

32Xjats ku ja Pablo jadeꞌen ja ayuujk tyiknaj̱xy ku jaa̱ꞌ̱y yjujkpyiky jadɨgojk ooꞌkpɨ jutjøtpy, wɨnets ja Atenas
jaa̱ꞌ̱y wɨnaa̱g̱ɨn yjanchtaxeknɨbøjkɨdøø, jøts jaduꞌuk wɨnaa̱g̱ɨn ñømdøø:

―Wan jadeꞌeñɨ, ja wyɨnaty jaduꞌukpɨ xøøw xjaa̱ḵnɨgajpxy.
33Xjats ja Pablo jadeꞌeñɨ tmajtstuujty. 34 Jamts ja jaa̱ꞌ̱y wyɨnaty wɨnaa̱g̱ɨn pøn tjaꞌ̱gyukɨdøø ja ayuujk,

jøts ojts tpaduujnɨdɨ ja Jesús yjaꞌ. Jaꞌabɨ jaa̱ꞌ̱y nɨduꞌugɨn txøøwꞌaj̱t Dionisio pøn jam wɨndsønꞌaj̱tp ma̱ ja
juntɨ tundaa̱j̱k txøøwꞌaty Areópago. Jøts jam nayɨdeꞌen tuꞌuk txøøwꞌaty ja tøꞌøxyøjk Dámaris, jøts jam ja
nɨwɨnaa̱g̱ɨn ja myɨguꞌuk.

18
Sa̱ yja̱jty sa̱ kyubejty ja Pablo jam Corinto

1 Xjats ja Pablo chøøꞌñ jam Atenas jøts ñijkxy ma̱ kaj̱p txøøwɨ Corinto. 2 Jamts tuꞌuk tmɨnabyaj̱ttøø
ja israelɨt jaa̱ꞌ̱y pøn txøøwꞌaj̱tp Aquila midi jam kugaj̱pꞌaj̱tp ma̱ et txøøwɨ Ponto. Jaꞌats wyɨnaty namd-
soꞌondɨpnɨm jam Italia møøt ja ñɨdøꞌøxy pøn txøøwꞌaj̱tp Priscila, jøts ñam̱jaꞌ̱aṯɨnɨm Corinto. Claudio døꞌøn
jawyɨnaty jadeꞌen tø tyuñɨdɨ pøn ja italiɨt jaa̱ꞌ̱ywyɨndsønꞌaj̱ttɨp, jaꞌats tyikutuky jøts yikajxpɨdsømgøjxnɨdøø
nɨdukɨꞌɨyɨ ja israelɨt jaa̱ꞌ̱y pøn jaty jam wyɨnaty tsɨnaadyɨp Roma. Xjats ja Pablo ojts tꞌatsmɨgajpxy ja Aquila
jøts ja Priscila, 3 jøts ja jam tmøøtaa̱ṉ̃ tmøøtsɨnaa̱y̱, ojts tmøøtuñ kumɨ nay jaꞌabɨ tunk ja tyunkꞌajtpy ja
wetøjkxuuky. 4 Jøts ja Pablo wɨmbooꞌkxɨn xøøw ñijkxy tsap̱tøjkjotp ma̱ ja jam tnɨgajpxy tnɨmadyaꞌ̱aḵy ja
Jesús yjaꞌ, jøts jadeꞌen ttukmɨbiky øy pøn jaa̱ꞌ̱y, wan ja tꞌisraelɨtjaa̱ꞌ̱yɨdɨ tkaꞌisraelɨtjaa̱ꞌ̱yɨdɨ.

5Xjats ku ja Silas jøts ja Timoteo ñam̱dsoondøø jap Macedonia, jøts ñam̱jaꞌ̱ttɨ Corinto ma̱ Pablo jam
wyɨnaty, wɨnets ja Pablo tuꞌugyɨ tpadøjkɨyɨɨꞌñ ja kaj̱pxwaꞌ̱kxɨn, jøts kaꞌpxy ttukmadøy ja israelɨt jaa̱ꞌ̱y jøts

ku ja Jesús yiknɨtsokpɨꞌaty pøn ja yjajøpꞌejxꞌejttɨp. 6Ku ja Pablo jadeꞌen wyaꞌ̱aṉ̃, wɨnets yikmɨꞌam̱biky jøts
ja ojts yikmɨdsepiky, ojts yiktsepkajpxy. Wɨnets ja Pablo ja wyet twɨxijty, ja ejxaꞌ̱aṉ jadeꞌen tmøꞌøy jøts ku
jadeꞌen jaayɨbaa̱ṯ tmajtstuꞌutt, wɨnets wyaa̱ṉ̃:

―Mgøꞌømbøky meets wyɨnaty ku mꞌanmɨjaꞌ̱wɨn wyɨndɨgøꞌødyɨt; øts kaꞌ mee nꞌuktunkꞌaj̱tnɨ. Ejxtɨ sa̱
xꞌejxtɨ, ɨxyam̱ øts jam neꞌegɨ nnøjkxt kaj̱pxwaꞌ̱kxpɨma̱ pøn kyaꞌisraelɨtjaa̱ꞌ̱yɨdɨ. Tø net jaabaa̱ṯ nmajtstuꞌuttɨ.

7Wɨnets jam chøøꞌñ tsap̱tøjkjotp, jøts ñijkxy kaj̱pxwaꞌ̱kxpɨ ma̱ tuꞌuk ja jaa̱ꞌ̱y chøønɨ pøn txøøwꞌaj̱tp Justo,
pøn jam tsɨnaapy tsap̱tøjk paꞌam̱. Yjanchꞌajotꞌajtpy ja Dios ja nayɨdeꞌen. 8Jøts ja Pablo jadeꞌen kyaj̱pxwaꞌkxy
Justo tyøjkjotp, wɨnets ja jaa̱ꞌ̱y tuꞌuk tmɨbøjktøø ja Dios kyajpxy møøt ja yꞌuꞌnk ja ñɨdøꞌøxy, pøn ja tsap̱tøjk
nɨwɨndsønꞌaj̱tp, jaꞌ xyøøw Crispo. Xjats nayɨdeꞌen namay ja Corintɨt jaa̱ꞌ̱y tmɨbøjktøø ja Dios kyajpxy, wɨnets
ñøbajtkøxtɨ. 9Xjats ja Pablo tuꞌukpɨ koots ja nwɨndsønꞌaj̱tɨm ñɨmaa̱j̱yøø, jøts ja jadeꞌen tjaꞌ̱wɨyɨɨꞌñ kidi jaa̱ꞌ̱y
kyumaꞌ̱ay̱ ku ja ñɨɨꞌmxyɨ:

―Kidi mdsøꞌøgɨ; jaa̱ḵaj̱pxwaꞌ̱kx, kidi mꞌamøñ. 10Kaꞌap pøn sa̱ mduñɨ, ɨxya̱ me møø nꞌity. Ja øts ja jaa̱ꞌ̱y ya̱
may kaj̱pjøøjty njagyepy pøn øts nꞌayuujk xmɨbøjkwaj̱nɨyɨp.

11Wɨnets ja Pablo jam tyaa̱ṉ̃ Corinto tukjumøjt jagujkp, jøts ja jaa̱ꞌ̱y ttukꞌɨxpiky ja Dios kyajpxy.
12Xjats tuꞌukpɨ xøøw yjaj̱ty ku ja Galión wyɨnaty myøjwɨndsønꞌaty jam Acaya, wɨnets ja israelɨt jaa̱ꞌ̱y

tmɨꞌam̱bøjktɨ ja Pablo, jøts tyiknøjkxtɨ ma̱ ja kutujktaa̱j̱k jam, 13 jøts ttukmadoodøø ja møj wɨndsøn yɨdeꞌen:
―Yaꞌ̱aṯ jaa̱ꞌ̱y ttukmɨbøjkp ja jaa̱ꞌ̱y jøts ku ja jadeꞌen tꞌajotꞌaṯtɨt ja Dios sam̱ kaꞌ tyimyꞌukpaa̱ṯꞌaj̱tnɨyɨ. Kaꞌats

adøm ngutujk jadeꞌen tꞌukupøjknɨ.
14Xjats ku ja Pablo wyɨnaty tyimgyaj̱pxwaꞌ̱aṉ̃, wɨnets ja Galión tnɨmaa̱y̱ ja israelɨt jaa̱ꞌ̱y:
―Ku jeexyɨp ja kajaa wɨnmaa̱ꞌ̱ñ, uk ja møk ayoꞌon jee tø tyuñɨ, øts ja jeexyɨp nyikwɨngukɨp meets

israelɨt jaa̱ꞌ̱y; 15 kumɨ kaꞌats yjadeꞌenɨ, jabɨ nugo ayuujkxɨ yøꞌ jøts mgøꞌømgutujk meets yøꞌ, kaꞌap øts yø
xꞌukpaa̱ṯꞌaj̱tnɨ, yikwɨngukɨdɨ yø pønɨ sa̱ xyikwɨngukɨdɨ. Kaꞌap øts yøꞌøbɨ ndɨɨdyunwaꞌ̱aṉ̃.

16Xjats ja israelɨt jaa̱ꞌ̱y yikajxpɨdsømgøjxtøø jaꞌ kutujktaa̱j̱kjøtpy. 17Wɨnets ja griegɨt jaa̱ꞌ̱y tmaj̱tstøø ja
Sóstenes, pøn wɨndsønꞌaj̱tp jam tsap̱tøjkjotp, jøts jamyɨ tnax̱mɨwojpɨdøø jam yikutujkpɨ tøjkꞌagøꞌøm, jøts ja
møj wɨndsøn Galión kaꞌ tyimdyunkꞌaty nɨwɨnøꞌønɨn.

Ku ja Pablo jadɨgojk yjaꞌ̱jty jam Antioquía, wɨnets ja myɨdɨgøøk ojk chøøꞌñ kaj̱pxwaꞌ̱kxpɨ
18 Xjats ja Pablo yjaa̱ḵtaa̱ꞌ̱nɨyɨɨꞌñ jeky. Wɨnets ja myɨguꞌuk tjaa̱ḵꞌukaj̱pxpooꞌkxkøjxnaa̱̱ nɨdukɨꞌɨyɨ ku

ñøjkxwaꞌ̱aṉdɨ baṟkɨjotp jam Siria, møøt ja myɨguꞌuk Aquila jøts ja Priscila. Xjats yjaꞌ̱ttøø tekyjøꞌøm jam
mejyꞌam̱ ma̱ txøøwɨ Cencrea, wɨnets ja Pablo køꞌøm ñabyɨktaa̱j̱kxɨyɨ ja ejxaꞌ̱aṉ, jøts ja wyaa̱y̱ tkeꞌjpy ku
wyɨnaty tø tukɨꞌɨyɨ tpaduñmidi wyaṉdaꞌ̱aḵyꞌajtpy. Wɨnets baṟkɨjøtpy tyøkɨnɨdøø. 19Jøts yjaꞌ̱ttøøma̱ kaj̱p jam
txøøwɨ Efeso, jamts ja Pablo jamyɨguꞌuk tꞌukyiktaa̱ṉ̃ jøts jam ñijkxy tsap̱tøjkjotpma̱ ja ojts tmɨnagyajpxyɨ ja
israelɨt jaa̱ꞌ̱y pøn jam namyujkɨdɨp. 20Wɨnets ja Pablo øy yjayikmɨnuuꞌkxaa̱j̱ky jøts jap waanɨ tyaa̱ꞌ̱nɨt, kaꞌats
ja tkupɨjky. 21Xjats ja møøt yꞌuknagyaj̱pxpooꞌkxɨnɨyøø, xjats tnɨmaa̱y̱:

―Jaꞌagøjxp øts yam̱ nnijkxy ku øts jam Jerusalén nyiknax̱waꞌ̱aṉ̃ ja xøøw midi wɨngomp; kuwaṉɨ øts
jadɨgojk nmeꞌent jøts mee nꞌatsꞌext ku Dios wyaꞌ̱aṉt.

Xjats jadɨgojk tyøjkɨyɨɨꞌñ baṟkɨjøtpy, jøts chøøꞌñ jam Efeso. 22Xjats ku ja yjaꞌ̱jty ma̱ kaj̱p txøøwɨ Cesarea,
wɨnets jam chooꞌngojmaa̱̱ tekyjøꞌøm jøts ja ñijkxy Jerusalén, jam ja tꞌatskaj̱pxpøøꞌkxy jamyøøtjanchjaꞌ̱wɨbɨ,
wɨnets yjøptaa̱j̱ky ma̱ kaj̱p txøøwɨ Antioquía. 23 Jamts ojts kawɨnaa̱ḵ xøøwɨn tyaa̱ꞌ̱nɨ Antioquía, wɨnets
chøøꞌñ jadɨgojk jøts tꞌayøꞌøgyixy jadɨgojk ma̱ wyɨnaty tø wyɨdity ma̱ et txøøwɨ Galacia jøts Frigia, jøts ja
myøøtjanchjaꞌ̱wɨbɨ tkaj̱pxjotꞌamøkɨ.

Ku ja Apolos ojts kya̱jpxwaꞌkxy jam Efeso
24Wɨnetꞌets ojts nay jaꞌabɨ tiempɨ yjaꞌ̱aṯy jam Efeso tuꞌuk ja israelɨt jaa̱ꞌ̱y pøn txøøwꞌaj̱tp Apolos, jøts

pøn kugaj̱pꞌaj̱tp Alejandría. Jaꞌabɨ jaa̱ꞌ̱y janch tsuj janch øy ja kyaj̱pxwaꞌkxy, janch ñɨjaꞌ̱wɨp ɨdøꞌøn waꞌ̱aṯs
ja Dios kyajpxy. 25 Tø ja wyɨnaty tꞌɨxpiky ja Dios kyajpxy ma̱ wyaꞌ̱aṉ̃ jøts ku ja nwɨndsønꞌaj̱tɨm tsojk
myeenwaꞌ̱aṉ̃ ya̱ nax̱wiiñ. Jaꞌayɨ ɨxpøjkɨn ja ñɨgajpxpy sa̱ Juan Bautista ojts yikꞌɨxpiky, jøts tigøjxp ku
jaa̱ꞌ̱y ja tyiknøbejty. 26Xjats ja Apolos møk kyaj̱pxøjkɨyɨɨꞌñ jam tsap̱tøjkjotp; kuts ja Priscila jøts ja Aquila
ja jadeꞌen tmadowdɨ, wɨnets ja abiky tjɨwaa̱w̱døø, jøts ojts kaꞌpxy ttukmadowdɨ ku ja Jesús tø wyɨnaty
yꞌatsmenɨ, jøts ti jaty ja ojts ttuñ. 27Xjats ku ja Apolos jam wyɨnaty ñax̱waꞌ̱aṉ̃ ma̱ et txøøwɨ Acaya, wɨnets
ja janchjaꞌ̱wɨbɨ pøn jam Efeso ja nøky tyikꞌøyɨdøø, jøts ja janchjaꞌ̱wɨbɨ tkajpxñɨgajxɨdøø pøn jam Acaya, jøts
øy tsuj jam tyikjaꞌ̱aṯtɨt ja Apolos. Kuts ja jam yjaꞌ̱jty Acaya, wɨnets møk tjaa̱ḵpudøjkɨyɨɨꞌñ pøn jaty ja Dios
tø wyɨnaty yꞌayoꞌejxɨngøjxp tyukjanchjaw̱ɨ ja nwɨndsønꞌaj̱tɨm Jesús, 28 jøts ja jam kyaj̱pxwaꞌkxy mayjaa̱ꞌ̱y
agujkp, jøts waꞌ̱aṯs ttukmadoogɨjxy midi kaꞌ mɨbaa̱ṯ pøn tkaj̱pxyoꞌont. Tyukmadoow tukɨꞌɨyɨ ku ja israelɨt
jaa̱ꞌ̱y kyatɨɨwyɨnmaydɨ, jøts pønɨ sa̱ ja Dios kyajpxy jap yjaadyañɨ ku ja Jesús yiknɨtsokpɨꞌaty, pøn ja israelɨt
jaa̱ꞌ̱y yjajøpꞌejxꞌejttɨp.

19
Sa̱ yja̱jty sa̱ kyubejty ja Pablo jam Efeso

1Ku ja Apolos jap wyɨnaty Corinto jøts ja Pablo jam ñaj̱xy kojpkjotp, jøts yjaꞌ̱jty jam Efeso ma̱ tpaa̱j̱ty
namay ja myɨguꞌuk pøn jaty ja Dios tjaꞌ̱myajtstɨp. 2Wɨnets ja Pablo jam tyiktɨɨy jøts tnɨmaa̱y̱:

―¿Tø meets ja Espíritu Santo mdatøkɨyɨ ku ojts xjanchjaw̱ɨdɨ ja Jesús?
Jøts ja tꞌadsojɨmbettøø:
―Omɨk øøts ɨdøꞌøn ja nnɨjaw̱ɨt jøts kudam ja Espíritu Santo jaa.
3Wɨnets ja Pablo jadɨgojk tyiktɨɨy:

―¿Sudsoꞌampyts ojts mnøbattɨ?
Xjats ja tꞌadsojɨmbettøø:
―Jadeꞌen øø nnøbejty sam̱ɨ Juan Bautista ja jaa̱ꞌ̱y tyiknøbejty.
4Xjats ja Pablo wyaa̱ṉ̃:
―Nugo ejxaꞌ̱aṉ ɨdøꞌøn ja Juan Bautista myøøy ja jaa̱ꞌ̱y ku ja yiknøbety, jadeꞌenꞌampy ja jadeꞌen ttuuñ jøts

ja jaa̱ꞌ̱y jadeꞌen yiknɨjaw̱ɨdɨt jøts ku ja tjanchyiktɨgaṯstɨ ja chɨnaa̱ꞌ̱yɨn. Nayɨdeꞌen ja tnɨmaa̱y̱ jøts ja amumjoojt
tꞌajotꞌaṯtɨt pøn wyɨnaty menwam̱pnɨm, ja Jesús ɨdøꞌøn yiktejp wyɨnaty menwam̱p yiknɨtsokpɨ.

5Xjats ku jadeꞌen tmadoodøø ku ja Pablo jadeꞌen tnɨgajpxy, wɨnets ojts ñøbattɨ ja nwɨndsønꞌaj̱tɨm Jesús
køjxp; 6 ku ja Pablo jadeꞌen kyønɨxaj̱ɨdøø, jøts ja Espíritu Santo ñɨmejnɨdɨ, wɨnets ja abikpyɨ ayuujk ojts
tkaj̱pxtɨ, jøts tkaj̱pxwaꞌ̱kxtɨ ja Dios yꞌayuujk pønɨ sa̱ ja Dios wyɨnmaa̱ꞌ̱nmyøꞌøyɨdɨ. 7Nɨmakmajtsk ja wyɨnaty
yjaa̱ꞌ̱yꞌaṯtɨ.

8Tɨgøøk poꞌ ja Pablo jap yøꞌøyꞌijty jam tsap̱tøjkjotp ma̱ jam møkꞌampy kyaj̱pxwaꞌkxy, jøts ttukmɨbiky
jadeꞌen ja jaa̱ꞌ̱y sudsoꞌampy ja Dios ja nɨtanaa̱ꞌ̱yɨn tpɨktaꞌ̱aḵy. 9 Jamts wɨnaa̱g̱ɨn pøn tkamɨbøjktɨp, jaꞌats
møk ja wyɨnmaa̱ꞌ̱ñ tpɨktaḵtøø jøts jam mayjaa̱ꞌ̱y agujkp tjanchtaxeꞌektɨ ja Dios kyajpxy. Xjats ja Pablo ja
møøt ñamyatstuujtnɨyøø pøn ja kaꞌøy ayuujk tjagyaptɨp, wɨnets ja tmøødɨñaa̱̱ ja myøøtjanchjaꞌ̱wɨbɨ jøts
tmøødɨyɨɨꞌñ ma̱ jaa̱ꞌ̱y tuꞌuk txøøwɨ Tiranno pøn ja ɨxpøjktaa̱j̱k wyɨnaty tjagyepy, jamts ja Pablo jabom jabom
jamyɨguꞌuk ttukꞌɨxpiky ja Dios kyajpxy. 10Jadeꞌen ɨdøꞌøn ja jam tyuuñmajtsk jumøjt, jaꞌagøjxp ɨdøꞌøn ja jaa̱ꞌ̱y
ojts tnɨjaꞌ̱wɨgyøxtɨ jagambaa̱ṯ ja Jesús kyajpxy, jadeꞌen ja israelɨt jaa̱ꞌ̱y jøts nayɨdeꞌen pøn kaꞌisraelɨt jaa̱ꞌ̱dyɨ,
pøn tsɨnaadyɨp Asia etjotp. 11 Jøts ja Dios møk tmøꞌøy ja myøkꞌaj̱tɨn ja Pablo jøts ja mɨlag̱rɨ ja ttuuñ, 12 jøts ja
Pablo yjanchyiktapaa̱ṯy ja paa̱y̱ jøts ja wet, jøts ja tmɨnøjkxtɨ ma̱ pamaa̱ꞌ̱y jaa̱ꞌ̱y jap, wɨnets ja pamaa̱ꞌ̱y jaa̱ꞌ̱y
jaꞌayɨ ttatsoktøø, jøts ja mɨkuꞌ jadeꞌeñɨ myajtstuujtɨdøø.

13 Jamwyɨnaty nɨwɨnaa̱g̱ɨn ja israelɨt jaa̱ꞌ̱y pøn nugo wɨdejttɨp kaj̱p kaj̱p. Jaꞌ ja tyunkꞌaj̱ttɨp ja mɨxɨmaaky ja
mɨmuuꞌkk, jøts jadeꞌen ja mɨkuꞌ ttukmajtstuꞌuttɨ ja jaa̱ꞌ̱y, nay ja Jesús myøkꞌaj̱tɨn yiktunwaj̱nɨp, jøts tnøjmɨ
ja mɨkuꞌ:

―Øts wam̱p, majtstuꞌut yø jaa̱ꞌ̱y Jesús myøkꞌaj̱tɨngøjxp midi kyaj̱pxyøꞌøpy ja Pablo.
14 Tuꞌuk ja israelɨt jaa̱ꞌ̱y pøn txøøwꞌaj̱tp Esceva, pøn ja teety tnɨwɨndsønꞌaj̱tp, jaꞌats ɨdøꞌøn ja yꞌunaꞌ̱jk

jadeꞌen adøtstɨp, nɨwɨxujk wyɨnaty yjaa̱ꞌ̱yꞌaṯtɨ. 15Xjats ku ja jadeꞌen ttundɨ, wɨnets ja mɨkuꞌ yꞌadsojɨmbe-
jtɨyɨdøø, jøts yiknɨmaadyøø:

―Jaꞌ ø nꞌejxkapy pøn txøøwꞌaj̱tp Jesús, jøts nayɨdeꞌen jaꞌ pøn txøøwꞌaj̱tp Pablo; jøts meets kaꞌ mee
nꞌejxkapy pøn ja mbøn meets.

16 Wɨnets ja jaa̱ꞌ̱y pøn wyɨnaty ja mɨkuꞌ tmøøtꞌaj̱tp, jøts møøt ñamyaj̱tsɨyøø ja nɨwɨxujkpɨ jaa̱ꞌ̱y, jøts
ja jadeꞌen myɨmajadaꞌ̱ag̱yɨdɨ ja mɨkuꞌ, jøts nɨdukɨꞌɨyɨ yikakøjxɨdøø janchwɨndsaachɨ jøptsaachɨ, nɨwaꞌ̱aṯs
ɨxwaꞌ̱aṯs ɨdøꞌøn ja yjanchpɨdsømnɨdøø jap tøjkjøtpy. 17 Ku døꞌøn ja jadeꞌen yjaj̱ty jam Efeso, wɨnets
nɨdukɨꞌɨyɨ tnɨjaꞌ̱wɨdøø ja kaj̱p jaa̱ꞌ̱y pøn jaty israelɨt jaa̱ꞌ̱y, jøts nayɨdeꞌen pøn kaꞌ yꞌisraelɨtjaa̱ꞌ̱yɨdɨ. Ku
tnɨjaꞌ̱wɨdøø jadeꞌen ja ayuujk, wɨnets nɨdukɨꞌɨyɨ ja jotmay yjanchpaa̱j̱tɨdøø, jøts tuꞌugyɨ ja nwɨndsønꞌaj̱tɨm
yjaꞌ tmøjpɨktaj̱ktøø.

18Xjats nayɨdeꞌen namay pøn jaty tmɨbøjktøø ja Jesús yjaꞌ wɨnets ja pyøky tukɨꞌɨyɨ tkaj̱pxnax̱køjxtøø, sa̱
yꞌijty kyaꞌøyꞌadøꞌøtstɨ. 19Jøts nayɨdeꞌenmay pøn jaty yꞌijty tyundɨp jamɨkuꞌ tunkwɨnets ja kyaꞌøñøky tukɨꞌɨyɨ
tnɨtøøgyøxnɨdøø jam mayjaa̱ꞌ̱y yꞌagujkp. Xjats ku tpayøꞌødyøø ja nøky ja chow, wɨxijkxmyaj̱k mil ɨdøꞌøn
tpayøꞌødyɨ tum ja plaṯɨ meeñ. 20 Jadeꞌen ɨdøꞌøn ja nwɨndsønꞌaj̱tɨm Jesús ja myøkꞌaj̱tɨn møj tnaṉkyꞌijxyɨyɨ.

21Xjats ku døꞌøn jadeꞌen yjaj̱ty, wɨnets ja Pablo jadeꞌen wyɨnmay jøts jam tꞌatsꞌejxwaꞌ̱aṉ̃ ja myøøtjanch-
jaꞌ̱wɨbɨ jam Macedonia yꞌetjotp, jøts nayɨdeꞌen Acaya yꞌetjotp, wɨnets jam yjaꞌ̱aṯwaꞌ̱aṉ̃ jadɨgojk Jerusalén.
Jøts nayɨdeꞌen wyaꞌ̱aṉ̃, ku jam yꞌuknax̱t Jerusalén jøts nayɨdeꞌen ñøjkxt Roma. 22Xjats ku jadeꞌen wyɨnmaa̱y̱
ja Pablo, wɨnets ja pyudøjkɨbɨ tkejxy namajtsk jamMacedonia. Timoteo ja xyøøw ja pyudøjkɨbɨ jøts jaduꞌuk
Erasto, jøts ja Pablo jam jawaanɨ yjaa̱ḵtaa̱ꞌ̱nɨyɨɨꞌñ Asia.

Ku ja Efesɨt jaa̱ꞌ̱y yjanchꞌam̱bøjktøø
23Wɨnetꞌet ja Efesɨt jaa̱ꞌ̱y tyiktseptaꞌ̱aḵwaꞌ̱aṉdɨ ja Jesús yjaꞌ. 24Tuꞌugyɨ døꞌøn jaꞌ pøn jadeꞌen tyiktsoꞌondaa̱j̱k

ja ayuujk, Demetrio ja xyøøw. Jaꞌabɨ tunk ɨdøꞌøn ja yjagyepy, tum ja plaṯɨ døꞌøn yiksaṉdɨꞌøyɨp, jøts nayɨdeꞌen
ja mutsk tsap̱tøjkunaꞌ̱jk tyikꞌaꞌøyɨñaxy nayɨdeꞌen sam̱ɨ dios Diana chap̱tøjk tꞌixy. Janch nɨmeenbyøjktɨp
ɨdøꞌøn ja tyunk jaꞌ pøn jaty jap møøt tyuñ. 25Xjats ja Demetrio twaa̱ḏsøøy nɨdukɨꞌɨyɨ pøn jaty nay yøꞌøbɨ
tunk tmøøtꞌaj̱ttɨp, xjats ja tnɨmaa̱y̱:

―Mɨguꞌuktøjktɨ, mnɨjaꞌ̱wɨdɨpxɨ ku yøꞌøbɨ tunk nduktanaj̱xɨndɨ janch øy janch tsuj ku ya̱ njanchmeem-
byɨjkyɨndɨ; 26kumɨ mꞌijxpy meets, mmadøøpy meets ku ja Pablo jadeꞌen tkaj̱pxyøꞌøy jøts wyaꞌ̱aṉ̃ ku kaꞌ yøꞌ
Diosɨ midi jaa̱ꞌ̱y yikꞌøꞌyɨp sa̱ adømɨn; jadeꞌen ja Pablo ja jaa̱ꞌ̱y namay tø ttukmɨbiky, kidi yay̱ɨp nugo yjaty,
nɨdukɨꞌɨyɨ døꞌøn ja Asiɨt jaa̱ꞌ̱y ja tnɨjaꞌ̱wɨnɨdɨ. 27Kaꞌ yjanchꞌøyɨ, janch tsøꞌøgɨ møøt yøꞌ, tsojk adøm ndunk
jadeꞌen wyɨndɨgøꞌøyɨndɨt, jøts nayɨdeꞌen yø dios Diana chap̱tøjk tsojk yø nayɨdeꞌen kyaꞌukyikmøjpɨktaḵnɨt
pøn yø twɨndsøꞌøgɨdɨ pøn jaty ya̱ Asia tsɨnaadyɨp, jøts pøn jaty tsooꞌndɨp o maṉaa̱j̱x o mag̱aj̱p.

28Ku ja mayjaa̱ꞌ̱y jadeꞌen tmadoodøø ja Demetrio yꞌayuujk, wɨnets ja yjanchꞌam̱bøjktøø jøts nɨdukɨꞌɨyɨ
wyaṉdøø:

―¡Janch møj adøm ndios Diana jøts kaꞌ kyudɨgøꞌøty!
29Xjats ja kaj̱p jaa̱ꞌ̱y xem yam̱ yjanchꞌadøtsnɨbøkɨdøø, jøts ja Macedoniɨt jaa̱ꞌ̱y namajtsk yikmaj̱tstøø pøn

txøøwꞌaj̱ttɨp Gayo jøts Aristarco midi ja Pablo myøøtwɨdijtpy. Xjats yikpawejtstøø yikpakooꞌtstøø, xjats
yiknøjkxɨdøø jap møj tøjkjøtpy ma̱ ja kaj̱p ja yjuntɨ tundaa̱j̱k jap tjagyaptɨ. 30 Jamts ja Pablo nayɨdeꞌen
tyøkɨwyaꞌ̱aṉ̃ jøts ja myɨguꞌuk tꞌatskugaj̱pxwaꞌ̱aṉ̃ pønwyɨnaty tø yikmaṯstɨ, xjats ja nay jamyøøtjanchjaꞌ̱wɨbɨ

pønmøøtwyɨdity kaꞌap jamyajtstuujtɨdøø. 31Wɨnets ja Pablomyɨwɨnꞌijxynayɨdeꞌen tkajxtøø ja yꞌayuujk pøn
jam wɨndsønꞌaj̱ttɨp Asia, jøts ku kaꞌ jam tpadøkɨt ja myɨguꞌuk. 32Xjats ja jaa̱ꞌ̱y jam juntɨ tundaa̱j̱kjøtpy nugo
yjanchkaj̱pxjøꞌøktɨ, øy sa̱ tuꞌuk jaduꞌuk yjanchwaꞌ̱aṉdɨ kumɨ tø ja jaa̱ꞌ̱y wyɨnaty namay yjanchyøꞌømyuktɨ,
jøts nɨ tkanɨjaw̱ɨdɨ namay pønɨ tigøjxp ɨdøꞌøn yøꞌømyuktɨ. 33 Xjats tuꞌuk ja israelɨt jaa̱ꞌ̱y ja myɨguꞌuk
tyukmadoojøø pønɨ ti ayuujk ɨdøꞌøn jap ñɨyøꞌømyuktɨp, jaꞌ xyøøw Alejandro, jaꞌats ja myɨguꞌuk ojts kuwaṉɨ
ñajtswetsɨyɨ jøts jam kyaj̱pxt mayjaa̱ꞌ̱y agøꞌøm. Wɨnets ja Alejandro xyaj̱ɨꞌjky, jaꞌ tyijpy ku chaj̱pxaj̱y jøts
ja nɨdukɨꞌɨyɨ yꞌamoꞌondɨt, jaꞌ kyugaj̱pxwampy ja myɨguꞌuk midi tø yikmaṯstɨ namajtsk. 34Ku ja Alejandro
yikꞌejxkaj̱py kudam ja yꞌisraelɨtjaa̱ꞌ̱yɨ, wɨnets ojts jɨnaxy yjanchjaa̱ḵaj̱pxjøꞌøktɨ. Kaj̱pxtɨ ja majtsk horaꞌan,
xjats wyaꞌ̱aṉdɨ:

―¡Janch møj adøm ndios Diana jøts kaꞌ kyudɨgøꞌøty!
35Xjats ja eskrɨbaa̱ṉ ojts køꞌøm tyikꞌamøñ ja mayjaa̱ꞌ̱y, jøts tnɨmaa̱y̱:
―Meets Efesɨt jaa̱ꞌ̱y, ukmadowdɨ. Ñɨjaꞌ̱wɨdɨp nɨdukɨꞌɨyɨ ja nax̱wiiꞌñɨt jaa̱ꞌ̱y ku yø Efesɨt jaa̱ꞌ̱y tꞌejxꞌettɨ

adøm nmøjdios Diana chap̱tøjk, jøts nayɨdeꞌen yiknɨjaw̱ɨ ku nꞌejxꞌijtyɨm ja yꞌawaṉax̱ midi kɨdaa̱j̱k tsaj̱pjøtpy.
36Kumɨ janch ɨdøꞌøn ja yjaj̱ty, kidits nugo mdsøꞌøgɨdɨ, kaꞌ pøn ti ttuñ, tukween meets et, tsuj mjaa̱ꞌ̱yꞌaṯtɨt
37kumɨ yaꞌ̱aṯ jaa̱ꞌ̱y midi meets ya̱ tø xyikmiñ kaꞌ yø ti ttundɨ, jøts nɨkaꞌap yø tjemdejtɨ ttedejtɨ adøm ndios
Diana. 38 Jøts Demetrio møøt ja tyumbɨ, pønɨ jaa jaꞌadɨ pøn møøt ñañɨꞌøønɨwyaꞌ̱aṉdɨ, mɨbaa̱ṯ yikpayøꞌødyɨt
jam kudunk wyɨndump, jøts tnɨgaj̱pxtɨt kɨjaꞌ ja pyøky sudsoꞌampy ñañɨꞌøønɨyɨdɨ. 39Pønɨ wenk wɨnmaa̱ꞌ̱ñ
yøꞌ midi meets ɨxyam̱ mꞌamɨdøøpy, mɨbaa̱ṯ myøꞌømyuktɨt jøts yikxon ngaj̱pxꞌøyɨꞌɨndɨt møøt ja kudunktøjk;
40 tø ja wyɨnaty kyaꞌøyɨ ku jotmøñ jam nyiknɨꞌøøꞌnaꞌandɨt jam møj wɨndsøn wyɨndump, jøts ku ja jotmøñ
wyaꞌ̱aṉt ku adøm ja møøt ñachepꞌijxyaꞌam. Nɨti wɨnmaa̱ꞌ̱ñts adøm sudsoꞌampy nꞌadsojɨmbejtɨndɨt, ku
jotmøñ tꞌamɨdoꞌot tigøjxp ya̱ jadeꞌen nꞌadɨɨjchɨndɨ ngajotkujkɨndɨ.

41Xjats ku ja eskrɨbaa̱ṉ jadeꞌen kyaj̱pxꞌabaj̱tɨyɨɨꞌñ jøts yøꞌøwyaꞌ̱kxnɨdøø nɨdukɨꞌɨyɨ ja jaa̱ꞌ̱y.
20

Ku ja Pablo wyɨdijty Macedoniɨt etjotp jøts nayɨdeꞌen Greciɨt etjotp
1 Xjats ku ja mayjaa̱ꞌ̱y jadeꞌen ñɨyjotkukɨdøø, wɨnets ja Pablo ja myɨguꞌuk twaa̱ḏsoogɨjxy jøts ja ojts

tjaa̱ḵꞌukaj̱pxwejnɨ, ojts ttukmadøy midi ja wyɨnmaa̱ꞌ̱ñꞌajtpy; wɨnet møøt yꞌuknagyaj̱pxpooꞌkxɨnɨyɨ jøts
jam ñijkxy ma̱ et txøøwɨ Macedonia. 2Wɨnets jam ojts tkaj̱pxpooꞌkxkixy tjotꞌamøkaj̱pxkixy nɨdukɨꞌɨyɨ ja
myɨguꞌuk ma̱ jaty jawyeen wyɨnaty tø ñaxy, wɨnets jam chooꞌngojmaa̱̱ jøts jam yjaꞌ̱jty ma̱ ja Grecia et.
3 Jamts yꞌuktaa̱ꞌ̱nɨyɨɨꞌñ tɨgøøk poꞌ, xjats ku jam choonwaṉɨ baṟkɨjøtpy jøts ñøjkxwaꞌ̱aṉ̃ Siria, wɨnets nay
jamyɨ tnɨjaꞌ̱wɨyɨɨꞌñ kudam ja israelɨt jaa̱ꞌ̱y ñɨwɨnmayɨyɨ jøts yikmaṯst jap baṟkɨjøtpy. Wɨnets wyɨnmaa̱y̱ jøts
neꞌegɨ ñøjkxt tekyjøꞌøm, paty jadɨgojk nay jamwyɨmbijty Macedoniɨt etjotp. 4 Jaꞌ ja wyɨnaty yjamyøøtꞌajtpy
nɨwɨxujk jamyɨguꞌuk pøn txøøwꞌaj̱ttɨp Sópater pøn kugaj̱pꞌaj̱tp Berea, jøts ja Aristarco, jøts jaduꞌuk Segundo
pøn kugaj̱pɨdɨp Tesalónica, jøts ja Gayo pøn kugaj̱pɨp Derbe, jøts jaduꞌuk txøøwɨdɨ Timoteo, jøts ja Tíquico,
jøts jaduꞌuk Trófimo pøn jam kugaj̱pꞌaj̱ttɨp Asia. 5 Ku jam yjaꞌ̱ttɨ Filipos, jamts øts wyɨnaty nꞌawixy,
øts Lucas nxøøw midi yaꞌ̱aṯ nøky tjaapy. Xjats ja nɨwɨxujkpɨ jaa̱ꞌ̱y choꞌonjawyeenɨdøø, jøts øøts jam
ndaa̱ṉ̃ møøt ja Pablo, jøts øøts jamnɨm xꞌawixy jadɨgojk ma̱ kaj̱p txøøwɨ Troas. 6Nay jamyɨ øøts ja xøøw
njaa̱ḵtyimyꞌukyiknaj̱xy jam Filipos, jaꞌabɨ xøøw ku tsap̱kaaky yikay midi kalevadurɨ møøt. Xjats øøts jam
ndsøøꞌñ xøguixy jøts øøts ja baṟkɨ jam ndatøjkɨñaa̱,̱ jødsnɨm øøts kyɨmagoxk xøøw njaꞌ̱jty jam Troasma̱ øøts
ja nmɨguꞌuk nnajtspaj̱tɨyɨɨꞌñ, jamts øøts ojts ndaa̱ꞌ̱nɨ wɨxujk xøøw.

Ku ja Pablo ja myɨguꞌuk ojts tmɨgajpxy jam Troas
7Ku dyomingɨxøøwꞌaj̱ty jøts ja Jesús yjaꞌ yøꞌømyuktɨ, jøts ja tsap̱kaaky tyikwaꞌ̱kxwaꞌ̱aṉdɨ sa̱ ja nwɨnd-

sønꞌaj̱tɨm ojts tnajtstunɨ jøts tnaṉkyayɨ, xjats ja Pablo jap nayɨdeꞌen kyaj̱pxwaꞌ̱aṉ̃. Kumɨ kyɨmjabom ja
wyɨnaty choonwaṉɨ paty ɨdøꞌøn ojts jekyꞌampy kyajpxy kunɨm myøjtsuuꞌmɨyɨɨꞌñ. 8 Jap ojts ñamyukyɨdɨ
tɨgøøk nɨpatøjkijxpy ma̱ jap wyɨnaty lam̱pɨrɨ may yjaj̱y; 9 jøts tuꞌuk ja mixy jam wyɨnaty chøønɨ wentaṉɨꞌam̱
pøn txøøwꞌaj̱tp Eutico. Kumɨ jeky ja Pablo kyaꞌamaa̱y̱, wɨnets ja mixy jamyɨ myaꞌuuꞌyjøknaa̱̱ jøts tuꞌugyɨ
ojts tyimyaa̱ṉijkxy, wɨnets jam ojts kyunaxy jam nɨpatøjkøjxp jøts ñax̱kɨdaa̱j̱ky naj̱xkøjxp, jam øøky
yikwejtsjɨꞌjky. 10 Jøts ja Pablo tnɨwɨnaj̱ky jøts jam ñagyøxmuujtsøø ooꞌkpɨ ñɨkøjxp jøts tkøbatxaj̱ɨyɨɨꞌñ, jøts
tnɨmaa̱y̱ ja myɨguꞌuk:

―Kidi mdsøꞌøgɨdɨ; jujky yøꞌ.
11Wɨnets ja Pablo jadɨgojk pyatøjkɨgyojmɨ jap nɨpatøjkijxpy; japts ja tsap̱kaaky ttukwaꞌkxy, jøts kyaadyøø;

wɨnets yjaa̱ḵaꞌamaa̱y̱ kunɨm xɨɨjñɨyɨɨꞌñ, jøts ñøjkxnaa̱.̱ 12Xjats ja jaa̱ꞌ̱y tjanchtaxondaḵtøø ku ja mixy ja øy
tsøꞌøky tyiknøjkxnɨdɨ.

Ku ja Pablo chøøꞌñ jam Troas jøts ñijkxy Mileto
13Wɨnets øø ndsoonjawyeenɨyɨɨꞌñ baṟkɨjøtpy, jøts øøts jap nꞌawejxwaꞌ̱aṉ̃ ja Pablo ma̱ kaj̱p txøøwɨ Asón,

tekyjøꞌøm ja yøꞌøwyaꞌ̱aṉ̃ ku ja jam ñøjkxwaꞌ̱aṉ̃. 14Ku øøts ja nmɨnabyaj̱tɨyøø jam Asón, wɨnets øøts ja møøt
baṟkɨjøtpy ndøjkɨyɨɨꞌñ, jøts øø nmøøtnijkxy mejñɨnaxy ma̱ kaj̱p txøøwɨ Mitilene. 15 Jøts øøts jam ndsøøꞌñ
jadɨgojk, jøts øøts kyɨmjabom jam nnaj̱xy jaꞌ yꞌawemp ma̱ et jam txøøwɨ Quío, wɨnets øøts njaꞌ̱jty jaduꞌukpɨ
xøøwma̱ kaj̱p txøøwɨ Samos. Jøts øøts nnijkxy pooꞌkxpɨma̱ kaj̱p txøøwɨ Trogilio, jøts nay kyɨmjabomgøjmyɨ
øø njaṯkojmɨ ma̱ kaj̱p jam txøøwɨ Mileto. 16 Jadeꞌen ɨdøꞌøn yjaj̱ty kumɨ kaꞌap ja Pablo jeky tyiknax̱waꞌ̱aṉ̃ ja
xøøw jam Asia etjotp, paty kyanijkxy Efeso; kumɨ jaꞌ ku tsojk yjaꞌ̱aṯwaꞌ̱aṉ̃ Jerusalén jøts jam tyiknax̱waꞌ̱aṉ̃
ja Pentecostés xøøw.

Ku ja Pablo ttukmadøøy ja Efesɨt møjaa̱ꞌ̱dyøjk yaꞌ̱aṯpɨ ayuujk

17Ku øø njamꞌaj̱ty Mileto, wɨnets ja Pablo twaa̱ḏsøøy pøn jaty jam møjaa̱ꞌ̱dyøjkꞌaj̱ttɨp ma̱ tsap̱tøjk jam

Efeso, 18xjats ku ja yjaꞌ̱ttøø jøts tnɨmaa̱y̱:
―Meets mnɨjaꞌ̱wɨp sa̱ øts ya̱ Asiɨt etjøøjty nꞌøyjaa̱ꞌ̱yꞌaj̱ty ku øts ya̱ mɨdukꞌojk ojts nmiñ, jøts ɨxyam̱baa̱ṯ

jadeꞌeñɨm njaa̱ꞌ̱yꞌaty. 19 Mnɨjaꞌ̱wɨdɨp sa̱ øts ejtp nbaduuñ ja nwɨndsønꞌaj̱tɨm Jesús yꞌayuujk jøts kaꞌap
øts nnamyɨkexyɨyɨ, njanchkuyaa̱j̱xɨp øts ku ja jaa̱ꞌ̱y tkatsoktɨ ja Jesús yjaꞌ. Jøts nayɨ mnɨjaꞌ̱wɨp meets
sa̱ øts ya̱ ojts nꞌayoꞌombaa̱ṯy ku øts ja nmɨguꞌuk israelɨt jaa̱ꞌ̱y xjemdundɨ xedundɨ. 20 Kaꞌats meets
ndamajtstuꞌuty ja øgyajpxy midi meets køꞌøm myiktuꞌump, ku ø nnɨgajpxy nayɨdeꞌen mayjaa̱ꞌ̱y agujkp
jøts adøjkjøøjty nayɨdeꞌen. 21Nɨdukɨꞌɨyɨ øts ndukmadooguixy jadeꞌen ja israelɨt jaa̱ꞌ̱y jøts nayɨdeꞌen pøn
kaꞌisraelɨt jaa̱ꞌ̱dyɨ, jøts ku tmajtstuꞌuttɨt ja kyaꞌødyunk amumjoojtmøøt ja Dios, jøts tmøjaw̱ɨdɨt tjanchjaw̱ɨdɨt
ja nwɨndsønꞌaj̱tɨm Jesucristo. 22 Ɨxyam̱ øts kuwaṉɨ nnijkxy Jerusalén jaꞌagøjxp ku ja Espíritu Santo møk
xwaa̱ḏsøy, kaꞌap nnɨjaw̱ɨ pønɨ sa̱ øts jam nøjkx njaty. 23 Jadeꞌeñɨ nnɨjaw̱ɨ pønɨ mag̱aj̱p nnijkxy njaꞌ̱aṯy, jadeꞌen
øts ja Espíritu Santo xuknɨjaw̱ɨ jøts ku kuwaṉɨ nyiktsuꞌumt jøts jam møk nꞌayoꞌombaa̱ṯt. 24Kaꞌats øts yø
nmøjpɨktaꞌ̱aḵy; wan ø tꞌøøky, kaꞌap ø nnabyaꞌayøyɨ jaꞌagøjxp jøts øts øy jotkujk kuwaṉɨ nyikyøꞌøwyaꞌ̱aṉ̃ yø
ndunk, kunɨm yjøpkøxt midi øts nwɨndsønꞌaj̱tɨm Jesús tø xmøꞌøy, jøts øts ja jaa̱ꞌ̱y øy tsuj ndukmadoꞌot ku
ja Dios køꞌøm tpaꞌayøy ja ñax̱wiiꞌñɨt jaa̱ꞌ̱y.

25 ’Tø øts ya̱ ngaj̱pxwaꞌkxy ja Diosmyøkꞌaj̱tɨn sa̱ ttanɨtanɨ ja yjaa̱ꞌ̱y, ɨxyam̱ ɨnet najtsjaꞌ̱wɨp øts jøts kumeets
kaꞌ nꞌuknɨwɨmbejtnɨt. 26 Paty meets ɨxyam̱ ndukmadowaꞌ̱aṉ̃ jøts ku nɨpøn nganadyapøkyjaw̱ɨyɨt pønɨ jaa
wɨnaa̱g̱ɨn tyuuꞌtɨgøødyɨ. 27Kumɨ tø øts nnɨgajpxy tukɨꞌɨyɨ pønɨ sa̱ ja Dios ja wyɨnmaa̱ꞌ̱ñ tpɨktaa̱j̱ky, kaꞌap øts
midi nꞌayuꞌuchꞌaty. 28 Jøts nayɨdeꞌen meets køꞌøm mnayꞌejxꞌetɨdɨt, jøts nɨdukɨꞌɨyɨ nayɨdeꞌen ja mɨguꞌuktøjk
xꞌejxꞌettɨt, kumɨ tø meets ja Espíritu Santo mbɨktaꞌ̱ag̱ɨyɨ jøts mdaa̱ṉdɨ ejxꞌejtpɨ pønɨ pøn jaty ja Jesús yjaꞌ
tpaduujnɨdɨp, pøn ja nwɨndsønꞌaj̱tɨm Jesús køꞌøm kyuꞌoꞌjkɨmbaa̱j̱tɨp. 29Nɨjaꞌ̱wɨpts øts ku øts ya̱ ndsoont jøts
myeꞌendɨt wenkpɨ jaa̱ꞌ̱y, jøts myikwɨnmaa̱ꞌ̱nmyaꞌ̱aṯwaꞌ̱aṉɨdɨt, jøts tyikutɨgøøwyaꞌ̱aṉt ja Jesús yjaꞌ. Jadeꞌen
ɨdøꞌøn yꞌadøꞌøtswaꞌ̱aṉdɨt kakeey mɨyꞌuk tyikutɨgøy ja borreegɨꞌuꞌnk. 30 Jøts nayɨdeꞌen meets wɨnaa̱g̱ɨn nøjkx
xwɨnꞌøøndɨ ja mmøøtjanchjaꞌ̱wɨbɨ, jøts ja xukmɨbøktɨt midi kaꞌ tyɨyɨ yjanchɨ. 31Paty øyɨm mnayꞌejxꞌetɨdɨt;
jaꞌ̱myatstaꞌam ku meets tɨgøøk jumøjt xɨnaxy tsunaxy ngadamajtstuꞌuty ja kaj̱pxwejɨn ayoꞌejxɨngøjxp.

32 ’Meets mɨguꞌuktøjktɨ, Dios møk mbudøkɨyɨdɨp, jøts nayɨdeꞌen myiktɨɨwyɨnmayɨyɨdɨt yꞌøyꞌayuujkøjxp
midi xamɨdsojkɨndɨp sa̱ ja xꞌayoꞌijxyɨndɨ, jøts nayɨdeꞌen myikmoꞌodɨt ja øyꞌaj̱tɨn ja tsujꞌaj̱tɨn møøt jaꞌadɨ
nɨdukɨꞌɨyɨ pøn jaty ja Dios wyɨnaty tø tyikpøkwyaꞌ̱ac̱h. 33Kaꞌ meets ya̱ ti nꞌamɨdøøy, nɨ meeñ, nɨ wet, nɨti.
34Waꞌ̱aṯs xnɨjaw̱ɨdɨ ku øts køꞌøm ojts nnayꞌamɨdunɨyɨ, jøts øts køꞌøm nbaa̱j̱ty pønɨ ti jaty øts xkaꞌejtxøø,
ndukpaa̱j̱t øts nayɨdeꞌen ja nmɨguꞌuktɨ ja yjaꞌ pøn jaty ø møøt nwɨdijty. 35 Ejtp øts ja nnɨgajpxy jøts ku
jadeꞌen mnamyɨdunɨdɨt, jøts xpudøkɨdɨt ja mmɨguꞌuk pøn ja yjaꞌ kaꞌejtxɨp, jaꞌ̱myatstɨ ja nwɨndsønꞌaj̱tɨm
Jesús yꞌayuujk sa̱ ja wyaꞌ̱aṉ̃ yɨdeꞌen: “Neꞌegɨ møj ja xondaa̱j̱kɨn ja wyɨmbɨdsøꞌømxɨyɨ pøn wɨndsøꞌjkɨp, jøts
kaꞌap jaꞌ pøn yikwɨndsøꞌjkɨp.”

36Xjats ku ja Pablo jadeꞌen kyaj̱pxꞌabaj̱tɨyɨɨꞌñ, wɨnets møøt ñagyuxendyaa̱j̱køø ja myɨguꞌuktøjk jøts ja Dios
tꞌajotꞌaj̱ttøø. 37Wɨnets nɨdukɨꞌɨyɨ ja myɨguꞌuk wyɨnmaa̱ꞌ̱ñ yjanchmendøø jøts yjanchyax̱tøø, xjats ja Pablo
yikyukxaj̱naj̱x jøts yiktsuꞌkxy. 38 Janchjotmayꞌooꞌknɨdɨp ɨdøꞌøn ja wyɨnaty ku ja Pablo jadeꞌen wyaꞌ̱aṉ̃ jøts ku
kaꞌ nɨjuunɨ xøøw yꞌukyiknɨwɨmbejtnɨdɨt. Wɨnets tmøøtnøjkxtøø ma̱ wyɨnaty ja baṟkɨ jam.

21
Ku ja Pablo ñijkxy jam Jerusalén

1Xjats ku øø nmajtstuujty ja nmɨguꞌuk jam, wɨnets øøts baṟkɨjøtpy ndøjkɨñaa̱,̱ jøts øø tɨɨy ndyimñijkxyma̱
ja et txøøwɨ Cos jammejkyujkꞌam̱, jøts øø kyɨmjabom njaꞌ̱aṯy ma̱ txøøwɨ Rodas, jamts øøts jadɨgojk ndsøøꞌñ
jøts øø njaꞌ̱aṯy mejyꞌam̱ ma̱ txøøwɨ Pátara. 2 Jamts øø nbaa̱j̱ty jaduꞌukpɨ baṟkɨ midi wyɨnaty nøjkxp ma̱ et
txøøwɨ Fenicia, wɨnets øøts jap ndøjkɨyɨɨꞌñ. 3 Jøts øøts jam nyøꞌøy mejyjotp, wɨnets øøts nꞌixy anaj̱yꞌampy
tuꞌuk ja et midi jam mejkyujkꞌam̱, jaꞌ xyøøw Chipre, jøts øø njaꞌ̱jty Siria ñax̱jotp. Ja ku ja baṟkɨ wyɨnaty
tyiktaṉwaꞌ̱aṉ̃ ja tsimy ma̱ kaj̱p txøøwɨ Tiro, xjats øøts jam nꞌukꞌawɨdijty. 4Nay jam øø nmɨnabyaa̱j̱tɨyøø ja
nmøøtjanchjaꞌ̱wɨbɨdɨ, xjats øøts jam nmøøtaa̱ṉ̃ wɨxujk xøøw; wɨnets ja nmɨguꞌuktøjktɨ tnɨmaadyɨ ja Pablo
jøts ku kaꞌ ñøjkxt jam Jerusalén, kumɨ tø ja wyɨnaty ja Espíritu Santo tyuknɨjaw̱ɨyɨdɨ ku jam sa̱ yjaṯt. 5Ku øøts
wɨxujk xøøw nꞌuktsɨnaa̱y̱ wɨnets øø ndsoonwaṉɨ. Xjats øø nɨdukɨꞌɨyɨ ja nmɨguꞌuktøjk møøt ja ñɨdøꞌøxtyɨ jøts
møøt ja yꞌunaꞌ̱jktɨ øø xpadsøøꞌñ, xjats øøts ojts xnajtskaxɨ jammejyꞌam̱, wɨnets øøts jamøøt nꞌukuxanaañaa̱,̱
jøts øøts møøt ndiosꞌajotꞌaj̱ty. 6Wɨnets øøts jam ja møøt nꞌuknagyaj̱pxpooꞌkxɨnɨyøø, xjats øø ndøjkɨyɨɨꞌñ
baṟkɨjøtpy, jøts ja wyɨmbejtnɨdøø tyøjkwɨndump.

7Xjats øø ndsøøꞌñ jam Tiro, jøts øø njaꞌ̱jty ma̱ kaj̱p txøøwɨ Tolemaida, jamnɨm øøts nmɨnawyaꞌ̱kxɨyøø
ja baṟkɨ jøts øøts ja nmɨguꞌuk nꞌukmɨgajpxy, xjats øøts ja møøt nꞌuktaa̱ꞌ̱nɨyɨɨꞌñ tukxøøw. 8 Wɨnets øø
kyɨmjabom ndsoꞌongojmaa̱̱ møøt ja Pablo pøn jaty øø møø nwɨdity, jøts øø njaꞌ̱jty jam ma̱ kaj̱p txøøwɨ
Cesarea. Wɨnets øøts nnijkxy jam tuꞌuk jaa̱ꞌ̱y tyøjkjotp pøn txøøwꞌaj̱tp Felipe, jøts pøn ja øyꞌayuujk
tmɨwɨdejtp, jøts nayɨdeꞌen yꞌijty tunkꞌaty tyikwaꞌkxy ja jɨɨꞌkxy, jaꞌats øøts jam møøt ndaa̱ṉ̃. 9 Ja Felipe jam
ja wyɨnaty ja nɨmaktax̱k ja ñøøx pøn kaꞌanɨm yꞌamatskɨdɨ, jaꞌats tkaj̱pxnax̱tɨp ja Dios yꞌøgyajpxy pøn ti
jaty ja ttukaj̱pxnax̱waj̱nɨyɨdɨp. 10Tø øøts jam wyɨnaty ndaa̱ꞌ̱nɨ jeky ku tuꞌuk ja Dios kyugajpxy yjaꞌ̱jty pøn
txøøwꞌaj̱tp Agabo, jøts pøn tsooꞌmp jam ma̱ et txøøwɨ Judea. 11 Jaꞌats øøts ojts xmɨgajpxy, jøts ojts ja Pablo
chum yiknɨxaj̱ɨ wɨnets ñadyabaktsujmɨyøø jøts nayɨdeꞌen ñadyakøtsujmɨyøø, jøts jadeꞌen ja ejxaꞌ̱aṉ ja Pablo
yikmøøy, jøts yiknøjmɨ:

―Ja Espíritu Santo døꞌøn wam̱p jøts ku ja israelɨt jaa̱ꞌ̱y jam jadeꞌen nøjkx mduñɨyɨ Jerusalén, jøts
myikøyaḵt ma̱ ja yikmøjkutujkpɨ pøn kaꞌisraelɨt jaa̱ꞌ̱dyɨ.

12Xjats ku øøts jadeꞌen nnɨmadøøy møøt nmɨguꞌuk pøn kugaj̱pꞌaj̱ttɨp Cesarea, wɨnets øøts ja Pablo møk
njanchjanɨmaa̱y̱ jøts kaꞌ ñøjkxt jam Jerusalén. 13Xjats ja Pablo yꞌadsojɨmbijty:

―¿Tiku myaꞌ̱ax̱tɨ jøts øts nugo xyikjotmayꞌooktɨ? Wan twanjaty, ngupøkp øts wan øts tyikøtsumy
tyikpaktsumy. Jøts pønɨ xyikꞌookwaṉdɨp øts jam Jerusalén, ngupøkp øts ja nayɨdeꞌen nwɨndsønꞌaj̱tɨm Jesús
wyɨnmaa̱ꞌ̱ngyøjxp.

14Xjats kumɨ kaꞌap øøts ja Pablo xkajpxkyupiky, wɨnets øøts jadeꞌeñɨ nꞌamøøñ, xjats øø nwaa̱ṉ̃:
―Wan tjaty pønɨ sa̱ Dios køꞌøm tyamɨdsøkyɨ.
15 Ku døꞌøn jadeꞌen yꞌuknaj̱xy ja kajpxy, wɨnets øøts ndsimy nyikꞌøyɨyɨɨꞌñ, jøts øøts jam nnøjkxwaꞌ̱aṉ̃

Jerusalén. 16 Wɨnets øøts ja nmɨguꞌuk wɨnaa̱g̱ɨn xjamyøøtꞌaj̱ty midi tsɨnaadyɨp Cesarea, jøts tuꞌuk midi
kugaj̱pꞌaj̱tp Chipre, jaꞌ xyøøw Mnasón midi wyɨnaty jekyɨp ja Dios kyajpxy tø tpabøjknɨyɨ, jaꞌats øøts
xyikjaꞌ̱aḏaꞌ̱aḵwam̱p jam Jerusalén ma̱ wyɨnaty ja tyøjk tjagyepy.

Ku ja Pablo ojts tmɨgajpxy ja Jacobo
17Xjats ku øøts jam njaꞌ̱jty Jerusalén, jøts ja nmøøtjanchjaꞌ̱wɨbɨdɨ janch ejtnɨ xonɨ øø xyikjaꞌ̱jty. 18Wɨnets

øøts kyɨmjabom nmøøtnijkxy ja Pablo jam Jacobo tyøjkwɨndump ma̱ wyɨnaty ja møjaa̱ꞌ̱dyøjktɨ nɨdukɨꞌɨyɨ.
19Xjats ja Pablo tkaj̱pxpøøꞌkxy nɨdukɨꞌɨyɨ pøn jaty jam wyɨnaty, jøts jatyɨ ttamɨmadyaḵnɨbøjkøø tukɨꞌɨyɨ sa̱
jaty yjaj̱ty ku ja Dios ja myøkꞌaj̱tɨn jadeꞌen tnaṉkyꞌijxyɨyɨ jamma̱ jaty ja jamdɨ pøn kaꞌisraelɨt jaa̱ꞌ̱dyɨ. 20Xjats
ku døꞌøn jadeꞌen tmadoojɨdøø ja Pablo kyajpxy, wɨnets yjanchxonjaj̱tøø ja myɨguꞌuk jøts tmøjpɨktaḵtøø ja
nwɨndsønꞌaj̱tɨm Dios, xjats tnɨmaadyøø:

―Øyꞌaj̱tp mɨguꞌuk, tø xnɨjaw̱ɨ ku ja israelɨt jaa̱ꞌ̱y milꞌampy tø tmɨbøktɨ ja Jesús yjaꞌ, jøts nay jaꞌ nɨdukɨꞌɨyɨ
waṉdɨp jøts ku kuwaṉɨ ja Moisés kyutujk yikpaduꞌunt. 21 Jøts waṉdɨp jaꞌ ku mets ja israelɨt jaa̱ꞌ̱y jadeꞌen
xukmadøy midi jagamgaj̱p tsɨnaadyɨp, jøts ku kaꞌ ttunkꞌaṯtɨt midi Moisés kyutujkꞌaj̱t jøts ku kaꞌ ja mutsk
mixyꞌunaꞌ̱jk ja ejxaꞌ̱aṉ̃ yikmoꞌot ñeꞌkxkøjxp, nɨ ngatuꞌunɨndɨt ja ngøꞌømdsɨnaa̱ꞌ̱yɨn. 22 ¿Sudsoꞌampy yø
nduꞌunɨndɨt? Janchnamyukɨdɨp ɨnet ja nmɨguꞌuktøjktɨ ku tnɨjaw̱ɨdɨt ku ya̱ tø mjaꞌ̱aṯy. 23 Øyꞌaj̱tp neꞌegɨ
jadeꞌen xpaduꞌunt: Ja ya̱ nɨmaktax̱k nmɨguꞌuktɨ pøn ja wyaṉdaꞌ̱aḵy jap tjagyaptɨp tsap̱tøjkjøtpy. 24Møødɨ
jøts ja waꞌ̱aṯsꞌaj̱tɨn xpaa̱ṯtɨt, jøts xkujuujyɨt ja wyaṉdaꞌ̱aḵtyɨ jøts nayɨdeꞌen jap xnaṉkyaabɨyɨt, jøts yiknɨjaw̱ɨt
ku ja wyaṉdaꞌ̱aḵy tø tyikꞌaduktɨ, jøts tnɨjaw̱ɨdɨt pønɨ kaꞌadam meets ja Moisés kyutujk xjanchpaduujnɨyɨ.
25 Jap øøts ayuujk jaduꞌuk njaa̱ḵjagyepy, kumɨ tø øøts ja nøky jadeꞌen nguexy ma̱ jaty ja Jesús yjaꞌ pøn kaꞌ
yꞌisraelɨtjaa̱ꞌ̱yɨ, jøts øø ndukmadøy jøts kaꞌap nugo tmɨjotmayꞌooktɨt ja israelɨt jaa̱ꞌ̱y chɨnaa̱ꞌ̱yɨn. Jaꞌayɨ øø
ndukmadøy jøts ku kaꞌap ja tsuꞌuch ttsuꞌutstɨt midi ja tsam̱axaṉ yiktawɨndsøꞌjkɨp. Nayɨdeꞌen kaꞌap ja nɨꞌjpy
tjøøꞌkxtɨt, jøts nayɨdeꞌen kaꞌap ja jɨyujk tsuꞌuch ttsuꞌutstɨt midi kaꞌøyꞌooꞌkp, jøts nayɨdeꞌen kidi ja ñɨyaa̱ꞌ̱y ja
ñɨdøꞌøxy ñabyøjkxɨyɨdɨt.

Ku ja Pablo yikma̱jch møj tsa̱ptøjkjøtpy
26Xjats ja Pablo tmøødɨyɨɨꞌñ ja nɨmaktax̱kpɨ jaa̱ꞌ̱y, jøts kyɨmjabom ojts tyiktsoꞌondaꞌ̱aḵtɨ sudso tpaa̱ṯtɨt ja

waꞌ̱aṯsꞌaj̱tɨn. Xjats møøt tyøjkɨyɨɨꞌñ jap møj tsap̱tøjkjøtpy jøts ttukmadoowaꞌ̱aṉdɨ ja teety juunɨ yjøpkøxt
jaꞌabɨ jotmay. Yøꞌ tyijpy ku døꞌøn ja yjøpkøxtɨt wɨnets nɨduꞌuk nɨduꞌuk tyikmeꞌendɨt ja yojxɨn.

27Xjats ku wyɨnaty wɨxujk xøøw tyikaꞌ̱pxwaṉɨdɨ ja yjotmay sudso tpaa̱ṯtɨt ja waꞌ̱aṯsꞌaj̱tɨn, wɨnets ja Pablo
ja israelɨt jaa̱ꞌ̱y jap yꞌejxpaa̱j̱tɨyøø jap tsap̱tøjkjøtpy pøn tsoꞌondɨp Asia. Ku ja Pablo jadeꞌen yiknɨjaꞌ̱wɨyɨɨꞌñ,
wɨnets ja jaa̱ꞌ̱y ñaṉkyꞌam̱bøjkøxɨdøø ja xem ja yam̱, wɨnets tmaj̱tswaꞌ̱aṉdɨ ja Pablo, 28 jøts tjanchtayaꞌ̱ax̱tɨ
tjanchtajoktɨ jøts wyaꞌ̱aṉdɨ:

―¡Meets Israelɨt jaa̱ꞌ̱y, pudøjkɨk øøts! Wan tmaj̱chɨndɨ yaꞌ̱aṯpɨ yaa̱ꞌ̱dyøjk pøn kaj̱p kaj̱pwɨdejtp, jøts ja jaa̱ꞌ̱y
jadeꞌen ttukꞌɨxpiky jøts ku kaꞌap adøm ndsɨnaa̱ꞌ̱yɨn yꞌøyɨndɨ, jøts ja Moisés kyutujk nayɨdeꞌen tꞌabaajxɨ jøts
nayɨdeꞌen adøm ndsap̱tøjk; jøts jɨnaxy ɨxyam̱ tyimyjaa̱ḵꞌadɨꞌɨch ku ja griegɨt jaa̱ꞌ̱y ya̱ tjaa̱ḵtyimgyuwaa̱ꞌ̱wɨ,
jøts jadeꞌen tyikmaꞌ̱aṯy adøm ngunuuꞌkxchap̱tøjk.

29 Jadeꞌen ja israelɨt jaa̱ꞌ̱y wyaꞌ̱aṉdɨ ku ja Pablo jadeꞌen tø yikꞌaꞌejxnaxy jap kaj̱pjøtpy, ku jap tmøøtwɨdity
tuꞌuk ja griegɨt jaa̱ꞌ̱y pøn kugaj̱pꞌaj̱tp Efeso, jaꞌ xyøøw Trófimo. Jøts jawaṉdɨpyɨm ɨdøꞌøn ja jadeꞌen tø net ja
Pablo tmøøtnijkxy ja griegɨt jaa̱ꞌ̱y jap tsap̱tøjkjøtpy.

30Xjats ja kaj̱p jaa̱ꞌ̱y yjanchꞌam̱bøjknɨbøjkɨdøø, wɨnets ja Pablo yikjɨdøjtpɨdsɨɨmy jap tsap̱tøjkjøtpy, jøts
ja tsap̱tøjk jatyɨ tyikꞌadujktøø. 31 Tyimyikꞌookwaṉdɨp ja wyɨnaty, ku ja soldaḏɨ ñɨwɨndsøn tnɨjaꞌ̱wɨyɨɨꞌñ
ku ja kaj̱p wyɨnaty nugo yjanchꞌadøtsnɨdɨ. 32 Wɨnets ja myɨwɨndsøn ja ttuknɨjaꞌ̱wɨgyixy jøts ja pujtp
yjanchjaꞌ̱ttøø jap ma̱ ja mayjaa̱ꞌ̱y jap wyɨnatyɨ. Kuts ja yikꞌejxpaa̱ṯtøø møøt ja masyoldaḏɨ, wɨnets ja Pablo
jadeꞌeñɨ yikmajtstuujty jøts kaꞌ yꞌukyikwojpnaa̱.̱ 33Xjats ja wɨndsøn twɨnguyøꞌøyɨyɨɨꞌñ ja Pablo, wɨnets ja
Pablo yikmaj̱ch, xjats ja wɨndsøn tyikutujky wɨnets ja Pablo adsow aduuk yiktagøtsuumy ja puxkadeen,
xjats ja wɨndsøn tyiktɨɨy pøn jaa̱ꞌ̱y jaꞌ, ti tundɨgøꞌøyɨn ja wyɨnaty tø ttuñ. 34 Xjats ja jaa̱ꞌ̱y ja xem ja
yam̱ nugo yjanchkaj̱pxjøꞌktøø, nɨ sudsoꞌampy ja wɨndsøn tjanchkamadoogukɨ, wɨnets tyikutujky jøts jap
tnaṉkyiknijkxyɨ ma̱ ja soldaḏɨ kyutujktaa̱j̱k japtɨ. 35 Ku jap wɨngon tyikjaꞌ̱ttɨ ma̱ eskalerɨ jap, wɨnets ja
jaa̱ꞌ̱y tjanchjaa̱ḵwojpwaꞌ̱aṉdɨ ja Pablo am̱bøjkɨngøjxp, paty ja soldaḏɨ ojts køjxp tsap̱køꞌødɨ ja Pablo; 36 janch
mayjaa̱ꞌ̱y ɨdøꞌøn ja wyɨnaty pameejnɨp, jøts tjanchtayaꞌ̱ax̱tɨ tjanchtajoktɨ:

―¡Wan tpaꞌøøky!
Ku ja Pablo yjanagyuga̱jpxøø mayja̱a̱ꞌy wyɨngujkpy

37Ku wyɨnaty ja Pablo jap tyøkɨwyaṉɨ soldaḏɨ kyutujktaa̱j̱kjøtpy, wɨnets ja Pablo tjanøjmɨ ja wɨndsøn:
―¿Kidi yꞌøyꞌaṯt ku nmɨgaj̱pxt?
Xjats ja wɨndsøn tꞌadsojɨmbijty yɨdeꞌen:

―Øyꞌaj̱tp pønɨ mjajtpy griegɨt ayuujk. 38 ¿Kidi ja egiptɨtjaa̱ꞌ̱yɨp mets, pøn ja tsep nam̱nɨm jawaanɨ

tkayiktsoꞌondaḵp, pøn ja yikjaa̱ꞌ̱yꞌooꞌkpɨ jam ojts tmøøtsøønɨ nɨmaktax̱k mil jam tøꞌøtsꞌetjotp?
39Xjats ja Pablo tꞌadsøøy jøts tnɨmaa̱y̱:
―Israelɨt jaa̱ꞌ̱y øts. Jam ø ngueꞌjxy Tarso midi jam møj kaj̱pꞌaj̱tp Ciliciɨt etjotp; tun ja mayꞌaj̱t jøts øts yø

jaa̱ꞌ̱y nmɨgaj̱pxt.
40 Xjats ja wɨndsøn tyikutujky jøts jaa̱ꞌ̱y tmɨgaj̱pxt, wɨnets ja Pablo jap eskalerɨkijxpy wyaꞌ̱kꞌøyɨyɨɨꞌñ,

jøts jaꞌayɨ xaj̱ɨꞌɨky jøts ja jaa̱ꞌ̱y yꞌamoꞌondɨt. Xjats ku ja jaa̱ꞌ̱y yꞌamongøxtøø, wɨnets ja hebreɨt ayuujk ja
tkaj̱pxøjkɨyɨɨꞌñ:

22
1―Meets mɨguꞌuktøjktɨ jøts møjaa̱ꞌ̱dyøjktɨ, ukmadoojɨdɨk øts nꞌayuujk midi ngaj̱pxwampy.
2Xjats ku ja jaa̱ꞌ̱y tmadowdɨ jøts ku ja Pablo tkajpxy ja hebreɨt ayuujk, wɨnets nɨdukɨꞌɨyɨ yꞌamondøø, jøts

ja Pablo tnɨmaa̱y̱:
3―Israelɨt jaa̱ꞌ̱y øts, jam ø ngueꞌjxy Ciliciɨt etjotp ma̱ kaj̱p txøøwɨ Tarso, jøts øts ya̱ tø nyeeky Jerusalén,

jøts øts jaꞌ xyikꞌɨxpɨjky midi txøøwꞌaj̱tp Gamaliel, waꞌ̱aṯs øts ja xuknɨjaw̱ɨ adøm ndsɨnaa̱ꞌ̱yɨn pønɨ sa̱ ja
møjaa̱ꞌ̱chɨnaa̱ꞌ̱yɨn. Ojts øts ɨdøꞌøn ja Dios yjaꞌ kaꞌpxy nbaduñ amumjoojt jadeꞌen sa̱ meets ɨxyam̱ xuñɨn.
4Øts yꞌijty nmøjmɨdsepꞌajtpy pøn jaty ja Jesús yjaꞌ tpaduujnɨdɨp, nyikꞌooktɨbaa̱ṯ øts ja yꞌijty, jøts nyiknijkxy
ja yaa̱ꞌ̱y ja tøꞌøxy jap puxøjkjøtpy. 5Waꞌ̱aṯs ja teetywɨndsøn tnɨjaw̱ɨdɨ møøt ja møjaa̱ꞌ̱dyøjk, kumɨ køꞌøm
øts ja xmoꞌodɨ ja kutujk jøts øts ja jam nmɨnijkxy Damasco ma̱ wyɨnaty adøm nmɨꞌisraelɨt jaa̱ꞌ̱dyɨ. Jøts øts
ja jam nꞌɨxaꞌ̱ay̱ pøn jaty wyɨnaty tpaduujnɨdɨp ja Jesús yjaꞌ, jøts øts ya̱ nyikmeenwaꞌ̱aṉ̃ aguwaṉɨkøjxp jøts
nyikꞌayoꞌombaa̱ṯwaꞌ̱aṉ̃.

Ku ja Pablo tnɨmadyaa̱j̱ky ja chɨnaa̱ꞌ̱yɨn ku ja tyiktɨgaj̱ch
6 ’Xjats ku øts ojts nmɨnijkxy jaꞌabɨ wɨnmaa̱ꞌ̱ñ, jam wyɨnaty wɨngon njaꞌ̱aṯwaṉɨ Damasco kujkxøøw et,

wɨnets øts ojts jotmøñ ja jaj̱ xnawɨdity midi janch møk tsam̱am̱p, jøts nꞌijxy ku kyɨdaa̱j̱k tsaj̱pjøtpy.
7Wɨnets øts jamyɨ nnax̱kɨdaa̱j̱ky, jøts øts nmadøøy ja ayuujk ku øts yɨdeꞌen xnɨmaa̱y̱: “Saulo, Saulo, ¿tiku
ø xjemdunwaꞌ̱aṉ̃ xedunwaꞌ̱aṉ̃?” 8Xjats øts nyiktɨɨy jøts nnɨmaa̱y̱: “¿Wɨndsøn, pøn mets?” Jøts ø xꞌadsøøy:
“Øts Jesús Nazaretɨt jaa̱ꞌ̱y, jaꞌ pøn mjemdumpy mdedumpy.” 9Xjats øts njamyøøt yjanchøꞌjkɨdøø ku ja jaj̱
tꞌejxpaa̱ṯtøø, jaꞌ kaꞌap ja tmadoodøø ku øts nyikmɨgajpxy. 10Xjats ku øts ɨdøꞌøn jadeꞌen nyikmɨgajpxy, wɨnets
ø nnɨmaa̱y̱: “¿Ti wɨndsøn nduꞌump, sudsoꞌampy ndaa̱ḇyaa̱ṯt?” Wɨnets nwɨndsønꞌaj̱tɨm xnɨmaa̱y̱: “Pɨdøꞌøk
jøts mnøjkxt jam Damasco, jamts tukɨꞌɨyɨ myiktukmadoꞌot pønɨ ti jaty mduꞌump.” 11Kumɨ tø øts wyɨnaty ja
jaj̱ xyikwɨnjøøxy xyikwɨnapy, wɨnets ja nmɨguꞌuk jam xꞌukwejtsnɨdøø, jøts øts xyikjaꞌ̱ttøø jam Damasco.

12 ’Jam wyɨnaty tuꞌuk ja jaa̱ꞌ̱y pøn txøøwꞌaj̱tp Ananías, jaꞌ ɨdøꞌøn tɨɨy tjanchpadump kaꞌpxy ja Moisés
kyutujk. Xjats nɨdukɨꞌɨyɨ ja israelɨt jaa̱ꞌ̱y pøn jaty jam tsɨnaadyɨp Damasco, yjanchojktɨp ɨdøꞌøn jaꞌ ja Ananías.
13Xjats øts ja Ananías ojts xꞌixy, jøts øts xnɨmaa̱y̱: “Mɨguꞌuk Saulo, tawɨnꞌejx yikxon yø mween jadɨgojk.”
Jøts øts jatyɨ ojts nwɨnꞌejxpiky, xjats nmɨguꞌuk nꞌejxpaa̱j̱ty. 14 Jøts ø xnɨmaa̱y̱ ja Ananías: “Ja Dios Teety
pøn adøm nꞌapteetyꞌamøj pyadundɨp jekyɨp, jaꞌ køꞌøm tø mdsøkyɨ jøts me mduknɨjaw̱ɨyɨt ja yꞌøwyɨnmaa̱ꞌ̱ñ,
jøts ñaṉkyꞌijxyɨyɨ ja nwɨndsønꞌaj̱tɨm Jesús pøn tum tsuj ja wɨnmaa̱ꞌ̱ñ tmøøtꞌaj̱tp, jaꞌats køꞌøm ja yꞌayuujk
mdukmadoojɨyɨp. 15 Jaꞌagøjxp ja Dios jadeꞌen ttuuñ, jøts mets nøjkx xkaj̱pxwaꞌkxy ja kyajpxy yꞌayuujk, jøts
xuknɨjaw̱ɨt tukɨꞌɨyɨ ja nax̱wiiꞌñɨt jaa̱ꞌ̱y sa̱ tø xꞌixy jøts sa̱ tø xmadøy. 16Jøts ɨxyam̱, ¿tiku nugomgoꞌknɨ? Pɨdøꞌøk
jøts mnøbatt, janchjaw̱ɨ amumjoojt ja nwɨndsønꞌaj̱tɨm Dios yjaꞌ jøts myikpøkwyaꞌ̱aḏsɨyɨt.”

Ku ja Pablo tnɨmadyaa̱j̱ky sudsoꞌampy ojts yikexy jam ma̱ jaa̱ꞌ̱y kaꞌ yꞌisraelɨtjaa̱ꞌ̱yɨdɨ
17-18 ’Ku øts ɨdøꞌøn jadeꞌen njaj̱ty, wɨnets øts jadɨgojk nwɨmbijty ya̱ Jerusalén, jøts øts jap nnijkxy

tsap̱tøjkjøtpy Diosꞌajotꞌaj̱tpɨ. Japts øts ja nwɨndsønꞌaj̱tɨm xmɨgajpxy, jadeꞌen øts ja nꞌixy kidim ja jaa̱ꞌ̱y
kyumaꞌ̱ay̱, jøts ø xnɨmaa̱y̱: “Putyɨ ya̱ tsoon Jerusalén, kaꞌap ɨnet ja tmøjpɨktaꞌ̱aḵtɨt sa̱ øts ɨnet nꞌayuujk
xjakaj̱pxɨyɨt.” 19Xjats ø nnɨmaa̱y̱: “Mets teety, ñɨjaꞌ̱wɨdɨp jaꞌ ku øts jam yꞌijty nnijkxyma̱ jaty ja tsap̱tøjk, jøts
øts jam nmach pøn jaty tpadundɨp mets mjaꞌ, jøts øts ja ndagubety, yikxon njanchwɨwøpy jøts nyiknijkxy
puxøjkjøtpy. 20Ñɨjaꞌ̱wɨdɨp ja nayɨdeꞌen ku øts jamwyɨnaty ku ja Esteban jam yꞌøꞌjky midi mets mꞌayuujk ojts
tkaj̱pxwaꞌkxy, jam øts wyɨnaty nayɨdeꞌen ndanɨ, jøts øts nwaa̱ṉ̃ nayɨdeꞌen jøts tyikꞌooktɨt. Nꞌejxꞌejtɨdøø øts
ja yikꞌooꞌkpɨ ja wyet.” 21Xjats øts ja nwɨndsønꞌaj̱tɨm xnɨmaa̱y̱: “Putyɨ, jagam me ngajxwaꞌ̱aṉ̃ kaj̱pxwaꞌ̱kxpɨ
ma̱ jaty pøn kaꞌ yꞌisraelɨtjaa̱ꞌ̱yɨdɨ.”

Ku ja Pablo ja solda̱dɨ wɨndsøn yikpuxøjktøjkɨyøø
22Xjats ku ja Pablo jadeꞌen yjakajpxy, wɨnets ja mayjaa̱ꞌ̱y møkꞌampy yjanchkaj̱pxjøꞌktøø, xjats wyaṉdøø:
―¡Wan tpaꞌøøky yøꞌøbɨ jaa̱ꞌ̱y! ¡Kaꞌap yꞌukpaa̱ṯꞌaj̱tɨñɨ jøts yjaa̱ḵtsøønɨt!
23 Xjats ja mayjaa̱ꞌ̱y tjanchtayax̱ꞌadøꞌøtstɨ jøts ja wyet tjanchaj̱pwøjtɨ, jøts ja puꞌux nayɨdeꞌen tjanch-

wɨjøꞌøktɨ, 24 paty ja wɨndsøn nayɨdeꞌen tyikutujky jøts ja Pablo jap yikpøkjøꞌøkt jap wɨndsøn kyutujk-
taa̱j̱kjøtpy. Xjats ja wɨndsøn tyikutujky jadɨgojk jøts yikwopt, jøts kuwaṉɨ ttuknɨgaj̱pxwaꞌ̱aṉ̃ tigøjxp ku ja
mayjaa̱ꞌ̱y jadeꞌenmyɨdsepꞌatyɨyɨ. 25Xjats ku ja Pablo tøwyɨnaty yikøtsumnɨ yikpaktsumnɨ jøts yikwopwaꞌ̱aṉ̃,
wɨnets ja Pablo tnɨmaa̱y̱ ja soldaḏɨ pøn jap wyɨnaty:

―¿Mbaa̱ṯꞌaj̱ttɨp meets jøts meets ja romanɨt jaa̱ꞌ̱y xwopt midi kaꞌanɨm yiktɨɨdyuñ?
26Ku jadeꞌen tmadøøy pøn ja soldaḏɨ tꞌanaꞌamp, wɨnets ja jatyɨ tnɨnijkxy ja wyɨndsøn, jøts tnɨmaa̱y̱:
―Ejxɨm ku jadeꞌen mꞌadøꞌøtst, ¿kidi xnɨjaw̱ɨ ku yøꞌ romanɨtjaa̱ꞌ̱yɨ?
27Wɨnets ja wɨndsøn twɨngunøjkxɨyɨɨꞌñ ja Pablo jøts tyiktɨɨy:
―¿Mjanchromanɨt jaa̱ꞌ̱y mets?

Xjats ja Pablo tꞌadsojɨmbijty jøts tnɨmaa̱y̱:
―Paty jaꞌ øts.
28Xjats ja wɨndsøn tnɨmaa̱y̱ ja Pablo:
―Janch kajaa øts nmeeñ tø nyiktuñ ku øts ya̱ nromanɨtjaa̱ꞌ̱yꞌaṯwaꞌ̱aṉ̃.
Xjats ja Pablo tnɨmaa̱y̱:
―Kaꞌap øts ya̱ ti jadeꞌen tø ngujuy, jaꞌ ku øts ya̱ tø ndyimgyeꞌexy.
29Xjats ku døꞌøn jadeꞌen yjaj̱ty, wɨnets ja soldaḏɨ jadiꞌiñɨ yjɨyøꞌøgyøxnɨdøø pøn ja Pablo tꞌukwopwaṉdɨp.

Xjats ja wɨndsøn ojts nayɨdeꞌen chøꞌøgɨ kudam jaꞌ ryomanɨtjaa̱ꞌ̱yɨ pøn wyɨnaty tø tkøwøøndɨ tpakwøøndɨ.
Ku ja Pablo yiktanayꞌøyɨyøø ja israelɨt jaa̱ꞌ̱y myøjkutujk adsɨnaabyɨ wyɨngujky

30Xjats ja wɨndsøn kuwaṉɨ tnɨjaw̱ɨwyaꞌ̱aṉ̃ tigøjxp ku ja Pablo ja israelɨt jaa̱ꞌ̱y ñɨꞌøønɨyɨ. Xjats kyɨmjabom
tnaṉkwyɨnaj̱kɨyøø ja puxkadeen, jøts tnaṉkwyaa̱m̱ujkɨyøø ja teetywɨndsøn jøts nayɨdeꞌen ja israelɨt jaa̱ꞌ̱y
kyutujk adsɨnaabyɨdɨ, wɨnets ja Pablo jap yikwaa̱ṉijkxy jøts tyikaj̱pxwaꞌ̱aṉ̃ jap wɨndsøn yꞌaguiꞌptyɨ.

23
1Xjats ja Pablo twɨnguwaꞌ̱jkɨyɨɨꞌñ pøn jaty jap wyɨnaty møj wɨndsønꞌaj̱ttɨp, jøts tnɨmaa̱y̱:
―Mɨguꞌuktøjktɨ, waꞌ̱aṯs Dios tꞌixy ku øts kaꞌap ja Dios nmɨdundɨgøy, ejtp øts jotkujk nnayjaw̱ɨyɨ.
2Wɨnets ja møjteetywɨndsøn tyikutujky midi txøøwꞌaj̱tp Ananías, jøts tnɨmaa̱y̱ pøn ja Pablo jap wyɨnaty

wɨngon møøt tyanɨ, jøts ja Pablo yikꞌakojxjøꞌøkt. 3Xjats ja Pablo tꞌadsøøy ja møjteetywɨndsøn:
―¡Ti wɨndsøn mets ɨdøꞌøn jadeꞌen, nayɨdeꞌen ja Dios mdunɨyɨt! Pønɨ mgutujkꞌadsɨnaapy tam mets,

¿sudsots øts jadeꞌen xnaṉkyoxwaꞌ̱aṉ̃ɨyɨ pønɨ jap tam ja kutujk xmøødɨ?
4Xjats ja yꞌadsoodøø pøn jaty ja Pablo jap wyɨnaty møøt wɨngon yꞌity, jøts ja Pablo yiknɨmaa̱y̱:
―¿Jadeꞌendam ɨdøꞌøn xmɨgaj̱pxɨgøy ja møjteetywɨndsøn?
5Xjats ja Pablo yꞌadsøøy:
―Mɨguꞌuktɨ, kaꞌ øts yø nnɨjaw̱ɨ kudam yø myøjteetywɨndsønɨ; janch jadeꞌen ja Dios kyajpxy wyaꞌ̱aṉ̃ ku

wyaꞌ̱aṉ̃: “Kidi xmɨgaj̱pxɨgøy pøn jam yikutujktɨp mgaj̱pkøjxp.”
6Wɨnets ja Pablo jam tꞌejxkaj̱py ku majtsk piky ja wɨndsøndøjk jamdɨ. Jam wyɨnaty pøn jaꞌ tpadundɨp

ja saduceɨt ɨxpøjkɨn, jøts nay jam jaꞌamɨdɨ pøn tpadundɨp ja fariseɨt ɨxpøjkɨn, paty ja Pablo møk ojts
kyaj̱pxwaꞌkxy, jøts wyaa̱ṉ̃:

―Meets mɨguꞌuktøjktɨ, fariseɨt jaa̱ꞌ̱y øts jøts fariseɨt jaa̱ꞌ̱y øts ndeety. Jaꞌ meets ɨxyam̱ xatɨɨdyump ku øts
nꞌawijxyꞌaty jøts ku ja ooꞌkpɨ jadɨgojk yjujkpyiky jap ooꞌkpɨ jutjøtpy.

7Xjats ku ja Pablo jadeꞌen wyaa̱ṉ̃, wɨnets jaꞌ pøn ja fariseɨt ɨxpøjkɨn tjagyaptɨp jøts nayɨdeꞌen pøn ja
saduceɨt ɨxpøjkɨn tmøøtꞌaj̱ttɨp, jaꞌats ojts møk ñadyamɨgajpxyɨdɨ kunɨm majtsk piky ja wyɨnmaa̱ꞌ̱ñ yjaj̱ttøø.
8 Ja saduceɨt jaa̱ꞌ̱y wam̱p jøts ku kaꞌap ja ooꞌkpɨ yjujkpyiky jadɨgojk jap ooꞌkpɨ jutjøtpy, jøts ku nayɨdeꞌen
kaꞌap ja aṉkɨlɨs ma,̱ jøts nɨ anmɨjaꞌ̱wɨn jøts nɨ mɨkuꞌ nɨti kyaꞌity. Jadeꞌen ɨdøꞌøn ja saduceɨt yꞌɨxpøjkɨn; xjats
ja fariseɨt yꞌɨxpøjkɨn tukɨꞌɨyɨ ja tjanchjaw̱ɨdɨ. 9Xjats nɨdukɨꞌɨyɨ kyaj̱pxjøꞌktøø; wɨnets wɨnaa̱g̱ɨn ja kaj̱pxwejpɨ
wyaꞌ̱kukɨyɨɨꞌñ pøn tnɨjaꞌ̱wɨdɨp ja Moisés kyutujk, jøts pøn ttsojktɨp ja fariseɨt yꞌɨxpøjkɨn, jaꞌats ojts wyaꞌ̱aṉdɨ:

―Yaꞌ̱aṯ jaa̱ꞌ̱y kaꞌ ti tundɨgøꞌøyɨn tjagyepy, jotmøñ ku yø tø myɨgajpxyɨ tuꞌuk ja aṉkɨlɨs uk øy ti, kaꞌ yꞌøyɨ
ku ja Dios yjaꞌ nugo ndatøjkaꞌandɨt.

10Xjats kumɨ janchmøk ɨdøꞌøn ja jeky ñagyaj̱pxɨdøø, wɨnets ja soldaḏɨ wɨndsøn tjøpjaw̱ɨ ku ja Pablo jotmøñ
jamayjaa̱ꞌ̱y yꞌuknujkwaꞌ̱kxnɨyɨt. Wɨnets ja soldaḏɨ ja twaa̱ḏsøøy, jøts ja Pablo jam yikwejtspɨdsɨɨmymayjaa̱ꞌ̱y
agujkp, jøts jap jadɨgojk tyiknijkxy soldaḏɨ kyutujktaa̱j̱k aguiꞌpy.

11Xjats ku kyootsꞌaj̱ty, wɨnets ja Pablo tꞌixy kumaꞌ̱ay̱jøtpy ja nwɨndsønꞌaj̱tɨm Jesús, jøts ñɨɨꞌmxyɨyɨ:
―Pablo, jotmøk nabyɨktaꞌ̱ag̱ɨ, nayɨdeꞌen jam nøjkx mgaj̱pxwaꞌkxy ma̱ ja møj kutujktaa̱j̱k jam Roma,

nayɨdeꞌen sam̱ øts nꞌayuujk tø xkaj̱pxwaꞌ̱kxɨyɨ ya̱ Jerusalén.
Ku ja Pablo yiktanɨbɨktaa̱j̱køø jøts ja yꞌamaaꞌtskꞌookt

12Xjats ku jadeꞌen ja Pablo kyumaa̱y̱, wɨnets ja israelɨt jaa̱ꞌ̱y wɨnaa̱g̱ɨn tkajpxyꞌaj̱ttøø ja Pablo jøts tyikꞌook-
tɨt, møkꞌampy ɨdøꞌøn tyimñawyaj̱nɨdøø, kaꞌap ja tkugayɨdɨt tkuꞌuugɨdɨt kunɨm ja Pablo tyimyikꞌejxnax̱t,
kunɨm ja tyimyikꞌooktɨt. 13 Wɨxijkxy ñaxy ɨdøꞌøn ja jaa̱ꞌ̱dyɨ pøn ɨdøꞌøn ja Pablo jadeꞌen tkajpxyꞌaj̱ttøø.
14Wɨnets ja ñɨwɨxijkxpyɨ jaa̱ꞌ̱y jap ñøjkxtøø ma̱ ja teetywɨndsøn jap wyɨnꞌatyɨ møøt ja møjaa̱ꞌ̱dyøjktɨ, jøts
tnɨmaadyøø:

―Tø øøts ɨdøꞌøn ndyimñagyajpxyɨ, kaꞌap øøts ngugaayɨwyaꞌ̱aṉ̃ nguꞌuugɨwyaꞌ̱aṉ̃, kunɨm øøts ja Pablo
ndyimyꞌejxtnɨm øøky. 15Meets nɨdukɨꞌɨyɨ pøn jaty ya̱ kutujk adsɨnaadyɨp, amɨdowdɨ ja soldaḏɨ wɨndsøn
jøts jabom ya̱ ja Pablo tyikmeꞌent mee mwɨndujy, jadeꞌen xwɨndaa̱y̱ɨdɨt ja wɨndsøn jøts ku kaꞌpxy
yikpayøꞌøwyaꞌ̱aṉ̃ ja pøky, jamts øøts wyɨnaty tuuꞌam̱ nꞌawejxꞌity, jøts jam yø yꞌookt.

16Xjats ja Pablo pyøøpy tnɨjaꞌ̱wɨyɨɨꞌñ ja ayuujk ku ja yjamy ja jaa̱ꞌ̱y yikꞌookwaꞌ̱aṉ̃ɨ, wɨnets ja yjamy ja ojts
ttukmadøy ma̱ ja soldaḏɨ kyutujktaa̱j̱k jap. 17Xjats ja Pablo twaa̱ḏsøøy tuꞌuk ja soldaḏɨ, jøts tnɨmaa̱y̱:

―Møøt nøjkx yaꞌ̱aṯ mixy jap wɨndsøn wyɨndujpy, jap ayuujk yø tuꞌuk tkaj̱pxwaꞌ̱aṉ̃.
18Wɨnets ja soldaḏɨ tmøødɨyɨɨꞌñ ja mixy jøts ttukmadøøy ja wyɨndsøn, jøts tnɨmaa̱y̱:
―Tø øts ja Pablo xyaa̱j̱xɨ midi jap tsumy, jøts øts tø xnøjmɨ jøts øts yaꞌ̱aṯ mixy nyikmeꞌent, jap ayuujk

tuꞌuk tkaj̱pxwaꞌ̱aṉ̃.
19Wɨnets ja mixy kyøjøꞌøm ja wɨndsøn yꞌukwejtsøø, yiknijkxyɨ abiky jøts yiktøøjɨ:
―¿Ti øts ɨdøꞌøn xamɨgaj̱pxwam̱p?
20Xjats ja mixy tꞌadsøøy:

―Jadeꞌen ja israelɨt jaa̱ꞌ̱y ayuujk tø tpɨktaꞌ̱aḵtɨ jøts tø tkajpxyꞌaṯtɨ, jøts mets myikꞌamɨdoꞌot ja Pablo jøts

jabom xyiknøjkxt jap yikutujkpɨdɨ yꞌaguiꞌpy, jaꞌagøjxp tijy ku kaꞌpxy tpayøꞌøwyaꞌ̱aṉdɨ ja pyøky. 21Taa̱y̱ɨdɨp
jaꞌ, kidi xmɨbiky, jap ja jaa̱ꞌ̱y yuꞌuch yꞌawejxwaꞌ̱aṉdɨ nɨwɨxijkxy ñaxy jap tuuꞌaguiꞌpy. Tø døꞌøn ja møk
tyimñawyaꞌ̱aṉ̃ɨdɨ jøts kaꞌ tkugaayɨwyaꞌ̱aṉdɨ tkuꞌuugɨwyaꞌ̱aṉdɨ kunɨm ja Pablo tyimyikꞌooktɨt; jam ɨnet ɨdøꞌøn
ja yꞌawejxtɨ, jaꞌayɨ mets ja nugo xꞌukꞌadsojɨmbett.

22Wɨnets jamixy jawɨndsøn yꞌanaꞌamɨyøø jøts ku kaꞌap pøn ttukmadoꞌot, xjats jadeꞌeñɨmøøt ñawyaꞌ̱kxøø.
Ku ja Pablo yiktanɨkejxy ja møj wɨndsøn Félix

23Xjats ja møj soldaḏɨ wɨndsøn tyaa̱j̱xɨyɨɨꞌñ nɨmajtsk ja syoldaḏɨ jøts tꞌaneꞌemy, jøts ja syoldaḏɨ nɨmajtsk
magøꞌpxy ñayjøpꞌejxɨdɨt pøn tekyjøꞌøm yøꞌødyɨp, jøts ja nɨduguiꞌpxy myaj̱k ja kawaa̱g̱yøjxpɨdɨ, jøts
nayɨdeꞌen nɨmajtsk magøꞌpxy ja takuuꞌmøøtpɨdɨ. Jaꞌats jam nøjkxtɨp Cesarea jøts choondɨt koots tax̱ujk
yax̱p. 24Xjats ja wɨndsøn nayɨdeꞌen tꞌaneꞌemy jøts ja Pablo kyawaa̱y̱ nayɨdeꞌen yikmoꞌot, jøts nayɨdeꞌen
tꞌaneꞌemy jøts ja Pablo yikꞌejxꞌett, jøts møk møjaa̱w̱ yikøyaḵt ma̱ ja møj yikutujkpɨ Félix jam. 25Xjats ja
wɨndsøn ja nøky tyikꞌøyɨyɨɨꞌñ jøts ja soldaḏɨ ja yiktamɨgajxɨyɨɨꞌñ, yɨdeꞌen ja nøky wyaꞌ̱aṉ̃:

26 “Øts nxøøw Claudio Lisias midi møj soldaḏɨ wɨndsøn, øts mets ja kaj̱pxpooꞌkxɨn ndanɨguejxpy mets
møj yikutujkpɨ Félix. Tuꞌuk øts ja ayuujk nguexy. 27 Jadeꞌen ja israelɨt jaa̱ꞌ̱y tø yꞌadøꞌøtstɨ, tuꞌuk yaꞌ̱aṯ
jaa̱ꞌ̱y ttsumdøø midi mets ɨxyam̱ ndagødøjkɨp. Yøꞌ wyɨnaty yikꞌookwaṉdɨp, xjats ku øts ojts nnɨjaw̱ɨ
kudam yøꞌ ryomanɨtjaa̱ꞌ̱yɨ, wɨnets ø nnɨnijkxy møøt ja soldaḏɨ, jaꞌagøjxp ja jaa̱ꞌ̱y kyayikꞌoꞌjkøø. 28Xjats
kumɨ nnɨjaw̱ɨwyampy øts tiku yiknɨꞌøønɨ, jøts nyiknijkxy jam ma̱ ja israelɨt jaa̱ꞌ̱y myøjkutujkꞌadsɨnaabyɨdɨ,
29 jaꞌagøjxp yjaw̱ɨ ojts yiknɨꞌøønɨ ku ja ojts tkamɨmadøy ja israelɨt jaa̱ꞌ̱y kyøꞌømgutujktɨ, kaꞌats pyaa̱ṯꞌatyɨ jøts
ku tyikꞌooktɨt, jøts nɨ kyapaa̱ṯꞌatyɨ jøts puxøjkjotp yꞌett. 30Tø nyiktuknɨjaw̱ɨ ku ja israelɨt jaa̱ꞌ̱y ñɨwɨnmayɨyɨ
jøts yikꞌoogɨyɨt, paty øts ɨxya̱ nnajtskajxɨ, paty øts nayɨdeꞌen tø ndukmadøy pøn tnɨꞌøøꞌnɨdɨp yø Pablo, wan
jam tyikwɨngukɨdɨ jam mets mwɨndump. Yøꞌøyɨ kajpxy me ndanɨguejxpy. Dioskujuyɨp.”

31 Ku døꞌøn jadeꞌen ja soldaḏɨ ja kutujk yikmøødyøø, wɨnets koots tmøøtsoꞌondøø ja Pablo jøts jam
tmøøtjaꞌ̱ttøø ma̱ kaj̱p txøøwɨ Antipatris. 32Wɨnets ja soldaḏɨ jam kyɨmjabomwyɨmbejtnɨdøø midi tekyjøꞌøm
yøꞌødyɨp, jøts ja kawaa̱c̱hɨnaabyɨdɨ tjaa̱ḵmøøtnøjkxtøø ja Pablo 33 jam Cesarea, jøts jam tkøyaḵtøø ja nøky
ma̱ ja møj yikutujkpɨ jam jøts nayɨdeꞌen ja Pablo yikøyaj̱ky. 34Xjats ja møj yikutujkpɨ tpaꞌijxy ja nøky, wɨnets
tyiknɨdøøjøø pønɨt jaa̱ꞌ̱y ja Pablo, xjats tꞌadsoodøø ku ja Cyiliciɨtjaa̱ꞌ̱yɨ, 35xjats ja Pablo yiknɨmaa̱y̱:

―Jaanɨm øts nmadoꞌot ja mgajxpy ja mꞌayuujk kunɨm ja myeꞌendɨt pøn mnɨꞌøøꞌnɨyɨp.
Wɨnets tyikutujky jøts ja Pablo yikpøkjøꞌøkt ma̱ Herodes ja møj kyutujktaa̱j̱k jam, jøts jam tnaṉkyꞌejxꞌi-

tyɨyɨ.

Ku ja Pablo yjanagyuga̱jpxɨyøø møj wɨndsøn Félix wyɨngujkp
1 Xjats kyɨmagoxkxøøwꞌaj̱ty, wɨnets ja møj teetywɨndsøn Ananías yjaꞌ̱ttøø jam Cesarea møøt ja mø-

jaa̱ꞌ̱dyøjk, jøts tuꞌuk ja kaj̱pxꞌøyɨbɨ pøn txøøwꞌaj̱tp Tértulo. Jadeꞌen ja møj yikutujkpɨ jam twɨnguwaꞌ̱jkɨdøø,
jøts ja Pablo tnɨꞌøønɨwyaꞌ̱aṉdɨ. 2Xjats ja Pablo jap nayɨdeꞌen tyikmendøø, wɨnets ja Tértulo ttamɨꞌɨɨñ ja møj
yikutujkpɨ Félix sa̱ Pablo kyaꞌøyꞌadɨꞌɨch, jøts wyaa̱ṉ̃:

―Mets møj yikutujkpɨ, dioskujuyɨp. Tsuj jotkujk xjagyepy ja mgaj̱p, kaꞌ ma̱ ti tsep tyuñɨ mets
mwijyꞌaj̱tɨngøjxp. 3 Ejtp øøts jotkujk xmøꞌøy jøts øøts jotkujk nnaxy ndøkɨ ømyaḏsowɨ, janchkunuuꞌkxy
øø njaw̱ɨ mets møj yikutujkpɨ. 4Mets mꞌukmaaꞌkxp, jøts kaꞌap øts mdiempɨ nugo nyikwɨndɨgøꞌøty. Jøts
njanchmɨnuuꞌkxakpy jøts ja tsojkɨn xjagyapt, jøts øøts nꞌayuujk waanɨ xmadoojɨt. 5Tø øøts waꞌ̱aṯs nnɨjaw̱ɨ
ku yaꞌ̱aṯpɨ jaa̱ꞌ̱y tuꞌuk nugo yꞌayoꞌonduñ, jøts tnaṉkñawyaꞌkxyɨ ja israelɨt jaa̱ꞌ̱y wyɨnmaa̱ꞌ̱ñ ma̱ jaty yø
wyɨdity, jøts yøꞌ tnɨgubaj̱kꞌaj̱tp pøn tpadundɨp tuꞌuk ja nazaretɨt jaa̱ꞌ̱y yꞌɨxpøjkɨn. 6Nayɨdeꞌen yaꞌ̱aṯ jaa̱ꞌ̱y
tkuwaa̱w̱ɨ ja griegɨt jaa̱ꞌ̱y jøts øøts ndsap̱tøjk jadeꞌen nugo xyikmaꞌ̱jtɨyɨ; paty øøts ɨdøꞌøn yø tø nmach jøts øø
njatɨɨdyunwaꞌ̱aṉ̃ sa̱ øøts ngutujk wyaꞌ̱aṉ̃; 7 ja soldaḏɨ wɨndsøn Lisias øøts jadeꞌen nugo xump jøts ttatøkɨ øøts
nwɨnmaa̱ꞌ̱ñ, jøts aguwaṉɨkøjxp yikpiky yø Pablo, 8 jøts øøts xnøjmɨ pønɨ pøn nañɨꞌøøꞌnɨyɨp wan ya̱ tmendɨ
me mwɨndujy, jøts me xpayøꞌøty jøts xnɨjaw̱ɨt tukɨꞌɨyɨ sa̱ øøts ja øøꞌnɨn nbɨktaꞌ̱aḵy.

9Xjats ku ja Tértulo jadeꞌen kyaj̱pxkɨjxy, xjats jamyɨguꞌuk israelɨt jaa̱ꞌ̱dyɨ pøn jaty japwyɨnaty nayɨdeꞌen tø
wyaꞌ̱aṉdɨ jøts ku ja janch wyaꞌ̱aṉ̃ ja Tértulo, kaꞌap ja tyaa̱y̱ɨ. 10Wɨnets ja gobernador Félix ja Pablo tyikajpxy,
xjats ja Pablo yɨdeꞌen wyaa̱ṉ̃:

―Mets møj yikutujkpɨ, nay ø ndsøjkpy øts jøts nwɨndanɨt ja nbøky mets mwɨndujy, kumɨ nnɨjaꞌ̱wɨp øts
ku mets ya̱ jeky yjumøjtyɨp tø myikutujktsooꞌnɨ. 11Mets køꞌøm mꞌukyiktɨɨdyøkɨp øts nꞌayuujk pønɨ kaꞌ
xjanchjaw̱ɨ, ku øts jam wyɨnaty myakmajtsk xøøwɨpnɨm tø njaꞌ̱aṯy jam Jerusalén Diosꞌajotꞌaj̱tpɨ. 12Kaꞌap
øts jam wyɨnaty pøn møøt nnachepkajpxyɨ, nɨsa̱ øts ja jaa̱ꞌ̱y ngayikꞌadɨꞌɨch jam møj tsap̱tøjkjotp, nɨ jam ma̱
jaty ja chap̱tøjk jaꞌadɨ, nɨ jam møj kaj̱pjotp. 13Yaꞌ̱aṯpɨ jaa̱ꞌ̱dyɨ nɨti tkanaṉkyꞌejxɨdɨt midi øts yø xanɨꞌøøꞌnɨdɨp.
14Yøꞌøyɨ øts waꞌ̱aṯs nnɨgajpxpy jøts ku nbaduñ ja Dios midi øøts ejtp nbadumpy. Kaꞌats øts yø nmɨguꞌuk
israelɨt jaa̱ꞌ̱dyɨ tꞌøyjaw̱ɨdɨ sa̱ nbaduñ. 15Njanchjaꞌ̱wɨp øts ja Dios nayɨdeꞌen sam̱ yø tjanchjaw̱ɨdɨ ku øø njøpꞌixy
ku ja Dios ja ooꞌkpɨ jadɨgojk tyikjujkpyiky, øy ja ooꞌkpɨ yꞌøyɨ kyaꞌøyɨ pønɨ sa̱ ja yꞌatsøønɨdɨ. 16 Jaꞌ ndsøjkpy
jøts øts ja Dios ejtp nmɨꞌøyꞌaj̱tnɨt jøts nayɨdeꞌen ja nax̱wiiꞌñɨt jaa̱ꞌ̱dyɨ.

17 ’Tø øtsmawyeen nꞌatswɨdity kawɨnaa̱ḵ jumøjt, jøts øts jadɨgojk tø nwɨmbity Jerusalén, jøts øts nmɨguꞌuk
nmayꞌaṯwaꞌ̱aṉ̃ nꞌayoꞌejxwaꞌ̱aṉ̃, jøts ja Dios nayɨdeꞌen nwɨndsøꞌøgɨwyaꞌ̱aṉ̃. 18 Jaꞌats øts jap wyɨnaty ndumpy
tsap̱tøjkjøtpy sudso ø nbaa̱ṯt nwaꞌ̱aṯsꞌaj̱tɨn, ku øts ja israelɨt jaa̱ꞌ̱y jap xpaa̱j̱tøø midi tsooꞌndɨp Asia, kaꞌap øts
jamayjaa̱ꞌ̱ywyɨnaty nmøødɨ, kaꞌap pøn ti ttuñ. 19Jaꞌabɨ døꞌøn ya̱mɨbaa̱ṯ meꞌendɨp pøn øts jap ojts xpaa̱ṯtɨ jøts

øts ya̱ xnɨꞌøønɨdɨt, pønɨ ñɨjaꞌ̱wɨdɨp jaꞌ ku øts jap ndundɨgøy tsap̱tøjkjøtpy. 20Uk ku kaꞌ myeꞌendɨt sa̱ øts ɨdøꞌøn
nwaꞌ̱aṉ̃, wan yaꞌ̱aṯ tnɨgaj̱pxtɨ pøn jaty ɨxyaa̱ḏɨ, pønɨ ojts øts ja nbøky nyiktapaa̱ṯy ku øts ojts nyiktɨɨdyuñ jap
kutujk adsɨnaabyɨ wyɨndujpy. 21Uk jotmøñts øts jadeꞌen xukpøkyꞌaṯtɨ ku øts ojts møk nmɨgaj̱pxjøꞌøktɨ, jøts
øts yɨdeꞌen nnɨmaa̱y̱: “Meets ɨxyam̱ xɨɨdyump jaꞌagøjxp ku øts njøpꞌixy jøts ku ja ooꞌkpɨ jadɨgojk yjujkpyiky
jap ooꞌkpɨ jutjøtpy.” Jadeꞌen øts nnɨmaa̱y̱.

22Xjats ku jamøj yikutujkpɨ Félix ja Pablo yꞌayuujk tmadoojɨ, wɨnets jaayɨ tkaj̱pxuky ja payøꞌøyɨn jaꞌagøjxp
ku nayɨdeꞌen tnɨjaw̱ɨ sa̱ ja Jesús yjanchjaꞌ̱wɨbɨ yjaa̱ꞌ̱yꞌaṯtɨ, paty jadeꞌen tnɨmaa̱y̱:

―Wan tꞌukꞌawijxñɨm jadeꞌen kunɨm jamyeꞌent jamøj soldaḏɨ wɨndsøn Lisias, jaꞌats øts xjaa̱ḵtukmadoꞌop-
nɨm kaꞌpxy yøꞌøbɨ wɨnmaa̱ꞌ̱ñ.

23Wɨnets ja møj yikutujkpɨ tꞌaneꞌemy ja soldaḏɨ jøts ja Pablo chumyꞌettnɨm, jøts tnøjmɨ nayɨdeꞌen jøts ja
Pablo ja myɨguꞌuk kuwaṉɨ yꞌatsmɨgaj̱pxɨt, pønɨ pøn jaty mendɨp kidi ja tkayiknaj̱xnɨdɨ.

24 Xjats ja Pablo jap tyaa̱ṉ̃ wɨnaa̱ḵ xøøwɨn, wɨnets ja møj yikutujkpɨ tmøøtjaꞌ̱aṯy jadɨgojk ja ñɨdøꞌøxy
Drusila, pøn nayɨdeꞌen israelɨt jaa̱ꞌ̱y, wɨnets ja Pablo yikyax̱tsøøy jøts tnɨgaj̱pxt sudsoꞌampy ja Jesús yjaꞌ
yikjanchjaw̱ɨ. 25Xjats ja Pablo yikxon jadeꞌen tnɨgajpxy sudso nꞌøyjaa̱ꞌ̱yꞌaj̱tɨndɨt sam̱ ja Dios ttsøkyɨn, jøts
køꞌøm nayɨdeꞌen nnayꞌejxꞌejtɨꞌɨndɨt, jøts ku Dios ja nax̱wiiꞌñɨt jaa̱ꞌ̱y nøjkx ttɨɨdyuñ. Wɨnets ja møj yikutujkpɨ
ojts jaꞌ tkudsøꞌøgɨ jøts ja Pablo yiknɨmaa̱y̱:

―Nøjkxnɨ ɨxyam̱, kunɨm ø nꞌawaṯsɨt jøts jadɨgojk nwaa̱ḏsoꞌot.
26Xjats jamøj yikutujkpɨmay ojk ja Pablo twaa̱ḏsøøy, jadeꞌen ja yjawɨnmay jøts jamyeenmyoꞌojɨt ayuꞌuch,

wɨnetnɨmts ja tmajtstuꞌutt. 27Majtsk jumøjt ɨdøꞌøn jadeꞌen ñaj̱xy, nugo tjaxɨmɨwaa̱ḏsowꞌity ja Pablo. Wɨnets
ja møj yikutujkpɨ tyɨgaj̱tsnaa̱,̱ jøts jaduꞌuk tyøjkɨyɨɨꞌñ pøn txøøwꞌaj̱tp Porcio Festo. Jøts kumɨ kaꞌap ja møj
yikutujkpɨ Félix tmɨdsepꞌaṯwaꞌ̱aṉ̃ ja israelɨt jaa̱ꞌ̱y, jaꞌagøjxp ɨdøꞌøn ja Pablo jap tyaa̱ṉ̃ tsumy.

25
Ku ja Pablo twɨngunøjkxøø ja møj yikutujkpɨ Festo

1Xjats ja Festo tyøjkɨyɨɨꞌñ møj yikutujkpɨ jam Cesarea, jøts kyɨdɨgøøk xøøw chøøꞌñ jøts jam pyatøjkɨyɨɨꞌñ
Jerusalén. 2 Jamts ja teetywɨndsøndɨ møøt ja israelɨt møjaa̱ꞌ̱dyøjktɨ twɨnguwaꞌ̱jkɨdøø ja møj yikutujkpɨ Festo
jøts ja Pablo yiknɨꞌøønɨ. 3Xjats ja møj yikutujkpɨ yikꞌamɨdøøy ja mayꞌaj̱t, jøts ja Pablo tnɨgaxɨt jøts jam
tyikmeꞌent Jerusalén. Jadeꞌen ja israelɨt jaa̱ꞌ̱y wyɨnaty tø tjanɨwɨnmayɨdɨ jøts ja Pablo yꞌookt tuuꞌaj̱y. 4Xjats
jamøj yikutujkpɨ Festo tꞌadsojɨmbijty jøts ku ja køꞌøm tsojk wyɨmbetwaꞌ̱aṉ̃ jadɨgojk jam Cesarea, kumɨ ɨxjam
ja Pablo tsumy yꞌity. 5Wɨnets tnøjmɨ ja israelɨt jaa̱ꞌ̱y møøt ja teetywɨndsøndɨ:

―Waꞌn tjaa̱ꞌ̱myɨndɨ neꞌegɨ nɨduknax̱ pøn jaty kuꞌaa̱w̱ꞌaṯtɨp, jamts xnɨꞌøønɨdɨt pønɨ tødam jaꞌabɨ jaa̱ꞌ̱y
tyundɨgøy.

6Xjats ja Festo waanɨ tyaa̱ꞌ̱nɨyɨɨꞌñ Jerusalén tuktujk xøøwɨn uk maj̱k xøøwɨn, wɨnets wyɨmbijty jadɨgojk.
Xjats kyɨmjabom ttawaꞌ̱jtsɨyɨɨꞌñ ja kyutujktaa̱j̱k, wɨnets tnaṉkñajtswaa̱ꞌ̱wɨyøø ja Pablo. 7Xjats ku ja Pablo
twɨnguwaꞌ̱jkɨyɨɨꞌñ ja møj yikutujkpɨ, wɨnets ja israelɨt jaa̱ꞌ̱y nayɨdeꞌen twɨnguwaꞌ̱jkɨdøø pøn jam wyɨnaty
tø choondɨ Jerusalén. Xjats ja Pablo mayjøøjp møk yjanchyiktanɨꞌøønɨ ja tyundɨgøꞌøyɨn, nɨti tɨyꞌaj̱tɨn
tkanaṉkyꞌijxyɨdɨ. 8Xjats ja Pablo køꞌøm ñagyugajpxyɨyɨ jøts tnɨmaa̱y̱ ja møj yikutujkpɨ:

―Nɨpøn nɨti ngadamɨdundɨgøy, nɨ ja israelɨt jaa̱ꞌ̱y kyutujk jøts nɨ ja chap̱tøjk, jøts nɨ ja romanɨt jaa̱ꞌ̱y
myøjyikutujkpɨ ngamɨdundɨgøy.

9Xjats ja Festo, kumɨ tyunwaj̱nɨp ja mayꞌaj̱t ja israelɨt jaa̱ꞌ̱y jøts yꞌøyjaw̱ɨyɨdɨt, xjats ja Pablo tyiktɨɨy jøts
yiknɨmaa̱y̱:

―¿Mnøjkxwam̱p jam Jerusalén? Jamnɨm øts nbayøꞌøty ja mbøky.
10Wɨnets ja Pablo tꞌadsojɨmbijty jøts tnɨmaa̱y̱:
―Paa̱ṯꞌaj̱tp øts yaa̱y̱ɨ nyiktɨɨdyuꞌunt, kumɨ ja møj wɨndsøn César ya̱ køꞌøm tø tpɨktaꞌ̱aḵy yø kutujktaa̱j̱k.

Waꞌ̱aṯsxɨ me xnɨjaw̱ɨ ku øts kaꞌ yø israelɨt jaa̱ꞌ̱y ti ndamɨdundɨgøy pøn jap wam̱p jøts øts ja nbøky nguꞌoogɨt,
11kaꞌap ø nwaꞌ̱aṉ̃ jøts øts ngagupøkt ja oꞌjkɨn; jøts pønɨ kaꞌadam yjanchɨ midi øts yøꞌ xanɨꞌøøꞌnɨdɨp, nɨpøn
kyapaa̱ṯꞌatyɨyɨ jøts øts xkøyaḵtɨt ma̱ israelɨt jaa̱ꞌ̱y. Wam̱p øts jøts ja møj wɨndsøn César øts køꞌøm xɨɨdyuꞌunt.

12Xjats ku ja Pablo jadeꞌen kyaj̱pxkɨjxy, wɨnets ja møj yikutujkpɨ møøt tkaj̱pxꞌøyɨyɨɨꞌñ ja pyutanaabyɨ,
wɨnets yiknɨmaa̱y̱ ja Pablo:

―Tø køꞌøm mwaꞌ̱aṉ̃ ku ja møj wɨndsøn César mdɨɨdyunɨyɨt. Jaꞌats ɨdøꞌøn mnɨnøjkxp.
Ku ja Pablo twɨngunøjkxøø ja rey Agripa

13 Xjats ku ja Pablo jadeꞌen yiknɨmaa̱y̱ kuts tuꞌuk majtskɨn ja xøøw ñaj̱xy, wɨnets ja rey Agripa ojts
ñɨnijkxyɨyɨ møøt ja Berenice, jaꞌats tꞌatskaj̱pxpooꞌkxtɨp ja Festo. 14Wɨnets jam ojts kawɨnaa̱ḵ xøøw tyaa̱ꞌ̱nɨdɨ,
xjats ja Festo ttamɨmadyaa̱j̱ky ja rey sa̱ ja Pablo pyøky jap, jøts tnɨmaa̱y̱:

―Ja ya̱ tuꞌuk ja jaa̱ꞌ̱y midi ja møj yikutujkpɨ pasaḏɨ puxøjkjøtpy yiktaa̱ṉ̃. 15 Jaꞌats møk pyayøꞌødyɨp
ja teetywɨndsøndɨ møøt ja israelɨt møjaa̱ꞌ̱dyøjktɨ. Xjats ku øts ojts nꞌøch Jerusalén, wɨnets øts jam ojts
xwɨnguwaꞌ̱ag̱ɨdɨ, jøts øts møkꞌampy xnɨmaadyɨ jøts øts nnaṉkyikꞌoogɨt yø Pablo. 16Xjats øts nnøjmɨ jøts
ku kaꞌap jadeꞌen ja romanɨt kyutujk wyaꞌ̱aṉ̃, kaꞌap pøn ayuꞌuch nugo ñaṉkyꞌoogɨdɨt, kuwaṉɨ ja payøꞌøyɨn
tyunɨt jøts køꞌøm ñawyɨndanɨyɨdɨt pønɨ ti pønjabøn ñɨꞌɨɨꞌmpy. 17Ku ya̱ yjaꞌ̱ttøø ja israelɨt jaa̱ꞌ̱y, kaꞌap øts
tiempɨ nugo nyikwɨndɨgøøy, jatyɨ kyɨmjabom ja ngutujktaa̱j̱k ndawaꞌjtsɨyɨɨꞌñ jøts ja Pablo nnaṉkyikmejnɨ.
18Ku ja myendøø pøn jaty øøꞌndɨp, nɨ tuꞌuk ja tkaꞌuktapaa̱ṯnɨdɨ ja pyøky midiꞌibɨ øts ɨdøꞌøn nꞌukjøpꞌijxpy.
19 Jaꞌayɨ nugo yiktanɨꞌøøꞌnɨp ja chɨnaa̱ꞌ̱yɨn, jøts nayɨdeꞌen pøn txøøwꞌaj̱tp Jesús, pøn ojts yꞌøøky jøts ja Pablo
wyaꞌ̱aṉ̃ ku ja yjujkyꞌaty. 20 Jøts øts kaꞌ nmɨdaa̱ḇyaa̱ṯy sudsoꞌampy øts køꞌøm nyikjøpkøxt yøꞌøbɨ wɨnmaa̱ꞌ̱ñ,

paty øts yø Pablo nꞌamɨdøøy pønɨ nøjkxwam̱p Jerusalén jøts jam yiktɨɨdyuꞌunt. 21Kumɨ yøꞌ køꞌøm waa̱ṉ jøts
jam yiktɨɨdyuꞌunt ma̱ ja møj wɨndsøn César Augusto, paty øts jap nyiktsumyꞌity kunɨm øts jam ngaxt møj
wɨndsøn wɨndump.

22 Xjats ja rey tnɨmaa̱y̱ ja Festo jøts ku ja nayɨdeꞌen tpatmadoowaꞌ̱aṉ̃ ja Pablo kyajpxy. Xjats ja møj
yikutujkpɨ tꞌadsojɨmbijty, jøts tnɨmaa̱y̱:

―Jabom ja xꞌukmadoꞌot.
23Xjats kyɨmjabomꞌaj̱ty, wɨnets ja rey Agripa yjaꞌ̱ttøø møøt ja ñɨdøꞌøxy Berenice, xjats ojts yjanchyik-

møjpɨktaꞌ̱aḵtɨ jøts jap tyøjkɨdøømøj tøjkjøtpymøøt ja soldaḏɨwɨndsøndɨ, jøts nayɨdeꞌen jamøjaa̱ꞌ̱dyøjktɨ pøn
jaty jam kugaj̱pꞌaj̱ttɨp. Wɨnets ja Festo twaa̱ḏsøøy ja Pablo, 24 jøts ttukmadøøy nɨdukɨꞌɨyɨ ja wɨndsøndøjktɨ,
jøts tnɨmaa̱y̱:

―Mets rey Agripa, jøts tukɨꞌɨyɨ pøn jaty ya̱ tømyendɨ, ɨxya̱ døꞌøn ja jaa̱ꞌ̱y midi ɨxyam̱mbatmadoowaj̱nɨdɨp
yꞌayuujk. Tø øts ɨdøꞌøn ja israelɨt jaa̱ꞌ̱y namay øy xmɨꞌøøndɨ yaꞌ̱aṯ køjxp jadeꞌen ya̱ jøts nayɨdeꞌen jam
Jerusalén, ejtp ø xnøjmɨdɨ jøts mɨbaa̱ṯ ku yø tyimyꞌookt. 25 Kaꞌats yjaw̱ɨ ti møj tundɨgøøꞌyɨn tjagyepy
jøts jaꞌ tkuꞌoogɨt; køꞌøm yø tꞌamɨdøøy jøts jam nøjkx yiktɨɨdyuñ ma̱ ja møj wɨndsøn Augusto jam, paty
øts nayɨdeꞌen jam ndyimgyajxwaꞌ̱aṉ̃. 26 Meets mɨguꞌuktɨ, kaꞌap øts nmɨdaa̱ḇyaa̱ṯy ti pøky øts ndapaa̱ṯp
yaꞌ̱aṯpɨ jaa̱ꞌ̱y, sudsoꞌampy øts nøky nyikꞌøyɨt jøts tnɨjaw̱ɨt ja nmøjwɨndsøn, jøts paty øts ɨxyam̱ nyikmiñ
mee mwɨndujy, jøts me rey Agripa xꞌukpatmadoꞌot jøts øts xuknɨjaw̱ɨt midiꞌibɨ ayuujk øts ɨdøꞌøn ngaxp.
27 Janchnɨgyumaa̱p̱ ø njaty ku øts ja pøkyjaa̱ꞌ̱y nugo njanchꞌukaxt, jøts nɨ ngatukmadoꞌot øts nmøjwɨndsøn
pønɨ ti pøky yiktanɨꞌøøꞌnɨp.

26
Ku ja Pablo tnɨgajpxy ja chɨnaa̱ꞌ̱yɨn jam rey Agripa wyɨndump

1Wɨnets ja rey Agripa tnɨmaa̱y̱ ja Pablo:
―Mbaa̱ṯꞌaj̱tɨp jøts me køꞌøm mgaj̱pxt.
Xjats ja Pablo ja kyøꞌ tyikpɨdɨꞌjky, jøts yɨdeꞌen kyaj̱pxøjkɨyɨɨꞌñ:
2―Njanchtaxondakpy øts ku øts xyikaj̱pxwaꞌ̱aṉ̃ ya̱ metsmwɨndujy, jøts øts køꞌøm nwɨndanɨt tukɨꞌɨyɨ pønɨ

sa̱ jaty øts ja israelɨt jaa̱ꞌ̱y xkaꞌødyejtɨ. 3Øyꞌaj̱tp nayɨdeꞌen kumɨ mets mnɨjaꞌ̱wɨp tukɨꞌɨyɨ øøts ndsɨnaa̱ꞌ̱yɨn sa̱
øø nꞌisraelɨtjaa̱ꞌ̱yꞌaty, jøts ti jaty øøts ejtp nnadyamɨgaj̱pxɨyɨp. Paty mets nꞌamɨdøy jøts waanɨ xꞌukmadoꞌot
øts ngajpxy.

Sa̱ ja Pablo chɨnaa̱y̱ myɨjawyeen ku kaꞌanɨm tyiktɨgach ja chɨnaa̱ꞌ̱yɨn
4 ’Ñɨjaꞌ̱wɨdɨp nmɨguꞌuk israelɨt jaa̱ꞌ̱y nɨdukɨꞌɨyɨ sa̱ øts njaa̱ꞌ̱yꞌaj̱ty jam ndɨgam̱ ku nmutskꞌaj̱ty, jøts nayɨdeꞌen

sa̱ øts njaa̱ꞌ̱yꞌaty jam Jerusalén ɨxyam̱baa̱ḏyɨm. 5 Pønɨ ñɨgaj̱pxwaṉdɨp wan tnɨgaj̱pxtɨ, kumɨ ñɨjaꞌ̱wɨdɨp
yøꞌ nayɨdeꞌen ku øts mutskyɨ ja fariseɨt ɨxpøjkɨn nbadøjkɨyɨɨꞌñ midi kaꞌpxy tpadundɨp ja Moisés kyutujk.
6Jaꞌagøjxp øts nyiknɨꞌøønɨ ku øts njøpꞌixy ku ja Dios Teety ja ooꞌkpɨ jadɨgojk tyikjujkpyiky jap ooꞌkpɨ jutjøtpy,
kumɨ jadeꞌen ja Dios Teety køꞌøm ja wyaṉdaa̱j̱kɨn tmøꞌøy øøts nꞌap̱teetyꞌamøj jøts jadeꞌen ttuꞌunt. 7 Jøts
nɨdukɨꞌɨyɨ makmajtsk kaj̱p ja israelɨt jaa̱ꞌ̱y tjøpꞌejxtɨt jøts ku ja Dios ja wyaṉdaa̱j̱kɨn tyikjøpkøxt, paty ejtp
tꞌajotꞌaṯtɨt ja Dios jøts tjaꞌ̱myatstɨ jøpy ux. Mets rey Agripa, nay yøꞌøbɨ wɨnmaa̱ꞌ̱ñ øts ɨdøꞌøn yø nmɨguꞌuk
israelɨt jaa̱ꞌ̱y xkadaꞌøyjaꞌ̱wɨdɨp, jøts øts xanɨꞌøønɨdɨ. 8¿Kaꞌ mee nayɨdeꞌen xjanchjaw̱ɨ jøts ku ja Dios ja ooꞌkpɨ
tyikjujkpyiky jadɨgojk?

Sa̱ ja Pablo jawyeen tjemduuñ tteduuñ ja Jesús yjanchja̱ꞌwɨbɨdɨ
9 ’Øts køꞌøm ojts nwɨnmaa̱ꞌ̱mbyaa̱ṯy jøts øts ja Jesús Nazaretɨt yjanchjaꞌ̱wɨbɨdɨ ojts o sa̱ nduujnɨyɨ, jøts ø

møk nyikꞌayoꞌombaa̱ṯtøø. 10 Jadeꞌents øts ɨdøꞌøn jam nꞌadɨɨjch Jerusalén ku øts ja teetywɨndsøn xmoꞌodɨ ja
tɨyꞌaj̱tɨn jøts øts ja Jesús yjaa̱ꞌ̱y namay ndsujmɨyɨt; jøts nayɨ waa̱ṉ øts ɨdøꞌøn jøts yꞌooktɨt. 11Kawɨnaa̱ḵ ojk øts
ɨdøꞌøn køꞌøm ja møk nyikꞌayoꞌombaa̱ṯtøø, jøts kuwaṉɨ ndukmajtstuꞌuttɨ ja yjanchjaꞌ̱wɨn. Jadeꞌen øts ɨdøꞌøn
nꞌadɨɨjch ma̱ jaty ja chap̱tøjk, janch awaꞌ̱aṉꞌampy øts ɨdøꞌøn nbawɨdijty jagamgaj̱p paa̱ṯ.

Ku ja Pablo jadɨgojk tnɨmadyaa̱j̱ky sa̱ ja chɨnaa̱ꞌ̱yɨn tyiktɨgaj̱ch
12 ’Nay yøꞌøbɨ wɨnmaa̱ꞌ̱ñ øts wyɨnaty nmɨnijkxpy jam Damasco sa̱ øts ja teetywɨndsøn wyɨnaty ja kutujk tø

xmøꞌøy. 13Wɨnets ø kujkxøøw et jam tuuꞌam̱ ojts nꞌejxpaa̱ṯy tuꞌuk ja jaj̱ midi tsaj̱pjøtpy kyɨdaa̱j̱ky, janchmøk
ɨdøꞌøn ja yjaj̱y nɨkaꞌap ja xøøw jadeꞌen yjaj̱y, jøts øøts ja jaj̱ ojts tukɨꞌɨyɨ xnawɨdity pøn jaty øts jam wyɨnaty
nmøøt. 14Wɨnets øøts nɨdukɨꞌɨyɨ nnax̱kɨdaa̱j̱ky, jøts øts nmadøøy tuꞌuk ja hebreɨt ayuujk ku ø xnɨmaa̱y̱:
“Saulo, Saulo, ¿tiku ø xjemdunwaꞌ̱aṉ̃ xedunwaꞌ̱aṉ̃? Køꞌøm mnayꞌayoꞌondunɨyɨ jadeꞌen kidi tsakaa̱̱ ku ja ti
tnepy jøts ja køꞌøm kujp ñadyukyøꞌødyɨyɨ.” 15Wɨnets nnɨmaa̱y̱: “¿Wɨndsøn, pøn mets?” Wɨnets øts jatyɨ
nwɨndsønꞌaj̱tɨm xnɨmaa̱y̱: “Øts Jesús Nazaretɨt jaa̱ꞌ̱y, nay jaꞌ pønmjemdumpymdedumpy. 16Pɨdøꞌøkwaꞌ̱kukɨ,
jaꞌagøjxp øts ɨxyam̱ køꞌømnnaṉkyꞌijxyɨ jøts øts xmɨduꞌunt, jøtsmgugajpxyꞌaṯt pønɨ ti jaty ɨxyam̱ ndukꞌijxpy,
jøts pønɨ ti jatyme njaa̱ḵtukꞌexp. 17Øtsmets nnøøꞌmoꞌop nduuꞌmoꞌop jam israelɨt jaa̱ꞌ̱y etjotp, jøts nayɨdeꞌen
ma̱ ja jaa̱ꞌ̱y kyaꞌisraelɨtjaa̱ꞌ̱yɨdɨ ma̱ mets ɨxyam̱ ngajxwaꞌ̱aṉ̃. 18Yɨdeꞌen ɨdøꞌøn jam nøjkx mduñ, jøts ja jaa̱ꞌ̱y
xkaj̱pxwejt jøts ja kaꞌøy wɨnmaa̱ꞌ̱ñ tmajtstuꞌuttɨt, jøts ja tsuj wɨnmaa̱ꞌ̱ñ tpabøktɨt. Kidi ja mɨkuꞌ yꞌanaꞌamɨn
tꞌukupøjkɨnɨyɨdɨ, ja Dios yjaꞌ tuꞌugyɨ pyaduujnɨdɨp; jadeꞌen xukmadoꞌot jøts ku øts njaꞌ xjanchjaꞌ̱wɨdɨt,
jadeꞌenꞌampy yikpojkpɨmaaꞌkxtɨt, jøts nayɨdeꞌen yikmoꞌodɨt ja øyꞌaj̱tɨn ja tsujꞌaj̱tɨn møøt jaꞌadɨ nɨdukɨꞌɨyɨ
pøn jaty ja Dios tø wyɨnaty tyikpøkwyaꞌ̱ac̱h.”

Ku ja Pablo tpaduuñ ja ayuujk midi tsooꞌmp tsa̱jpjøtpy



HECHOS 26:19 167 HECHOS 27:12
19 ’Mets rey Agripa, nbaduujnɨ øts ɨdøꞌøn tukɨꞌɨyɨ sa̱ jaty øts ja Jesús xnɨmaa̱y̱ ku øts ja yꞌayuujk nmadoojøø

midi jap tsooꞌmp tsaj̱pjøtpy. 20Wɨnets øts jam nꞌuktukmadowdɨ jawyeen pøn jaty jam wyɨnaty Damasco
jøts nayɨdeꞌen Jerusalén, jøts jam nayɨdeꞌen tukɨꞌɨyɨ pøn jaty Judea etjotp, wɨnets øts nꞌuktukmadowdɨ
pøn kaꞌisraelɨt jaa̱ꞌ̱dyɨ, jadeꞌen øts jam nꞌuktukmadøøy jøts ja pyøktyuꞌunɨn tmajtstuꞌuttɨt jøts ja Dios yjaꞌ
tuꞌugyɨ tpaduujnɨyɨdɨt, nayɨdeꞌen tsuj yjaa̱ꞌ̱yꞌaṯtɨt jøts jadeꞌen tnaṉkyꞌejxɨdɨt ku ja chɨnaa̱ꞌ̱yɨn tø tyiktɨgaṯstɨ.
21 Ku øts ja jaa̱ꞌ̱y jadeꞌen ngaj̱pxwejttɨ jaꞌagøjxp øts ja israelɨt jaa̱ꞌ̱y jap xmaj̱tstøø tsap̱tøjkjøtpy jøts øts
jaꞌ xukuꞌoogɨwyaꞌ̱aṉdɨ. 22 Møj øts ja Dios ja pudøjkɨn xmøꞌøy ku øts ɨxyam̱baa̱ṯ ja kyajpxy yꞌayuujk
ngaj̱pxwaꞌ̱kxɨyɨ, jøts ø ndukmadøynɨdukɨꞌɨyɨ pøn jaty ɨxpiky pøn jaty kaꞌɨxpiky. Nɨjuunɨ øts ja jaa̱ꞌ̱y jawenkpɨ
ayuujk ngadukmadøy, yøꞌøyɨ ngajpxy nayɨdeꞌen sa̱ ja Dios kyugajpxy jøts sa̱ ja Moisés ojts wyaꞌ̱aṉdɨ, 23ku ja
yiknɨtsokpɨ kuwaṉɨ yꞌayoꞌombaa̱ṯt jøts ku ja wyɨnaty tø yꞌøøky, jaꞌats myɨjawyeen tunjøpɨp ku ja yjujkpyøkt
jadɨgojk jap ooꞌkpɨ jutjøtpy, jøts jadeꞌen øøts njaa̱ꞌ̱y ttuknɨjaw̱ɨt ja waꞌ̱aṯsꞌaj̱tɨn møøt tukɨꞌɨyɨ ja nax̱wiiꞌñɨt
jaa̱ꞌ̱y.

Ku ja Pablo tjadukmɨbøkwaa̱ṉ̃ ja rey Agripa jøts tpaduꞌunt ja Jesús yjaꞌ
24Xjats ku døꞌøn ja Pablo jadeꞌen ñagyugaj̱pxɨyɨ, wɨnets ja møj yikutujkpɨ Festo møkꞌampy yjanchkajpxy,

jøts ja Pablo yiknɨmaa̱y̱:
―¡Mjanchmoꞌtp me Pablo! Yø mꞌɨxpikyꞌaj̱tɨn me nugo myikmoꞌjtɨp.
25Xjats ja Pablo tꞌadsojɨmbijty jøts tnɨmaa̱y̱:
―Mets øy møj yikutujkpɨ, kaꞌap øts nmøꞌøty; tɨy øts ɨdøꞌøn nwaꞌ̱aṉ̃ midi øts ngajpxpy. 26 Ɨxya̱ døꞌøn ja rey

Agripa pøn yøꞌøbɨ wɨnmaa̱ꞌ̱ñ waꞌ̱aṯs tnɨjaꞌ̱wɨp, paty øts ya̱ jotmøk ngajpxy yøꞌ wyɨndujy; wam̱p øts ɨdøꞌøn ku
yøꞌ tnɨjaw̱ɨ tukɨꞌɨyɨ, kumɨ kaꞌap ja jam ayuꞌuch yjaj̱ty midi øts ɨdøꞌøn nnɨgajpxpy. 27¿Mjanchjaꞌ̱wɨp mets rey
ɨdøꞌøn sa̱ ja Dios kyugajpxy wyaꞌ̱aṉdɨ? Nꞌijxpy øts ku yjaw̱ɨ xjanchjaw̱ɨ.

28Xjats ja rey wyaa̱ṉ̃:
―Kuk øts jeexyɨp jawaanɨ xjaa̱ḵtukmadøy, tøk øts yø jeexyɨp ngupiky.
29Xjats ja Pablo yꞌadsøøy:
―Øyɨ ja waanɨ uk øyts ja yjamayɨ yaꞌ̱aṯpɨ ayuujk, kaꞌayɨ mets jaꞌayɨ nadyuꞌuk xjanchjaw̱ɨt, waꞌ̱am̱bɨm ja

Dios nɨdukɨꞌɨyɨ tjanchjaw̱ɨdɨt pøn jaty øts nꞌayuujk ya̱ tø xmadoojɨ.
30Ku døꞌøn ja Pablo jadeꞌen kyaj̱pxkɨjxy, wɨnets ja rey nɨdukɨꞌɨyɨ wyaꞌ̱kukɨdøø møøt ja møj yikutujkpɨ, jøts

møøt ja ñɨdøꞌøxy jøts pøn jaty jap wyɨnatyɨ, 31wɨnets abiky ñøjkxtɨ jøts jap tkaj̱pxꞌøyɨdɨ ja Pablo pyøky, jøts
yɨdeꞌen ñawyaj̱nɨdøø:

―Kaꞌap yøꞌøbɨ jaa̱ꞌ̱y yjaw̱ɨ ti ttuñ jøts yøꞌ tkuꞌoogɨt, jøts nɨ nayɨdeꞌen kyapaa̱ṯꞌatyɨ jøts jap puxøjkjøtpy
yꞌett.

32Wɨnets ja rey Agripa tnɨmaa̱y̱ ja møj yikutujkpɨ Festo:
―Tø yø jeexy yikmajtstuꞌuty ku yø jeexy køꞌøm tkaꞌamɨdøy jøts ku ja møj wɨndsøn César tyɨɨdyunɨyɨt.

27
Ku ja Pablo yikejxy Roma ma̱ ja møj kutujkta̱a̱jk

1 Xjats ja møj yikutujkpɨ twɨnmaadyøø, wɨnets ja Pablo yikajxwaꞌ̱aṉdɨ jam Italia møøt ja myɨbuxøjk
jaa̱ꞌ̱y pøn jaty jap wyɨnaty tsumdyɨ, jøts nayɨdeꞌen øts nmøødɨ pøn yaꞌ̱aṯ nøky tjaapy. Wɨnets ja soldaḏɨ
pyøkjøꞌjkɨdøø midi txøøwꞌaj̱tp Julio jøts midi tnɨgubaj̱kꞌaj̱tp tukpiky ja soldaḏɨ, jaꞌ xyøøw ja soldaḏɨ tukpiky
Augusto. 2Jamwyɨnaty nayɨdeꞌen tuꞌuk jaMacedoniɨt jaa̱ꞌ̱ymidi kugaj̱pꞌaj̱tp Tesalónica, jaꞌ xyøøwAristarco.
Wɨnets øø tuknax̱ ndøjkɨyɨɨꞌñ møøt ja Pablo jap baṟkɨjøtpy, jam ja baṟkɨ wyɨnaty tø chøøñ Adramitio,
jøts ñøjkxwaꞌ̱aṉ̃ ma̱ jaty ja kaj̱p jam Asiɨt etjotp. 3 Xjats øøts jam ndsøøꞌñ Cesarea, jøts øø kyɨmjabom
njaꞌ̱aṯy ma̱ kaj̱p txøøwɨ Sidón, jamts ja soldaḏɨ Julio tꞌayoꞌixy ja Pablo, jøts ja myɨguꞌuktøjk tꞌatstukmɨgajpxy
jøts ja myɨguꞌuktøjk yikpooꞌkxɨyɨ. 4 Xjats øøts jadɨgojk ndsøøꞌñ Sidón, wɨnets øøts ja poj møkꞌampy
xjøpkuyøꞌøyɨyɨɨꞌñ, paty øø kuwaṉɨ nnayøꞌøy agaꞌ̱ñꞌampy ja et midi txøøwꞌaj̱tp Chipre, ma̱ ja poj tudaꞌ̱aḵy
yøꞌøy. 5Xjats øøts ja mejy ndanaj̱xy jam Cilicia yꞌetꞌamɨdiy jøts nayɨdeꞌen Panfilia yꞌetꞌamɨdiy, wɨnets øøts
njaꞌ̱jty ma̱ kaj̱p txøøwɨ Mira jam Licia yꞌetjotp.

6 Jamts ja soldaḏɨ tuꞌuk tꞌɨxaa̱y̱ ja baṟkɨ, jøts ojts tꞌejxpaa̱ṯy tuꞌuk midi tø wyɨnaty chøøñ Alejandría jøts
jam ñijkxy Italia, jøts øøts jadɨgojk xyiktøjkɨyɨɨꞌñ xjats øø ndsøøꞌñ. 7Kawɨnaa̱ḵ xøøw øøts ɨdøꞌøn jadeꞌen
udyaꞌagyɨ nꞌawɨdijty, jøts øøts awɨsa̱ jam njanchjaꞌ̱jty jam Gnido kaj̱p yꞌamɨdiy, kumɨ kaꞌanɨm wyɨnaty ja
møk poj yꞌamøkɨ wɨnets øøts jadeꞌenꞌampy jadɨgojk nꞌawɨdity Salmón kaj̱p yꞌamɨdiy. Xjats øø nnayøꞌøy ma̱
ja mutsk naa̱j̱x jammejy kujkꞌam̱ midi txøøwꞌaj̱tp Creta. 8Xjats øøts jadeꞌen awɨsa̱ njanchjanayøꞌøy ja naa̱j̱x
mejyjotp, xjats øøts awɨsa̱ njaꞌ̱jty ma̱ kaj̱p txøøwɨ Buenos Puertos jam Laseɨt kaj̱p wɨngon.

9Tø øøts wyɨnaty jeky ndaa̱ꞌ̱nɨñɨ mejyjotp, janch tsøꞌøgɨ møøt wyɨnatynɨ, jadeꞌenꞌampy ku wyɨnaty ja
xuxpyoj myenwaṉɨ paty ja Pablo tjanɨmaa̱y̱ ja yikbaṟkɨyøꞌøbyɨ, 10 jøts wyaa̱ṉ̃:

―Meets mɨguꞌuktøjktɨ, kaꞌ yjaw̱ɨ yꞌøyɨt ku ndsoꞌongojmɨꞌɨndɨt, nnajtsjaꞌ̱wɨp øts ku yjaw̱ɨ mayjøøjp
nꞌayoꞌombaa̱j̱tɨndɨt, wɨndɨgøꞌøpy yø baṟkɨmøøt ja pyɨktaꞌ̱aḵy, nayɨ køꞌømbaa̱ṯ yjaw̱ɨ adømnwɨndɨgøꞌøyɨndɨt.

11Kaꞌats ja soldaḏɨ ja Pablo yꞌayuujk tmɨbøjkøø, jaꞌ neꞌegɨ pyabøjk ja baṟkɨ wyɨndsøn jøts ja yikyøꞌøbyɨ.
12 Janch møk ɨdøꞌøn xyuxy jøts yjanchpøjy jam Buenos Puertos, paty namay yjanchwaṉdøø jøts øyꞌaj̱tp øøts
jam neꞌegɨ ndsoont, jøts pønɨ majadaḵp øøts jøts njaꞌ̱aṯt Fenice midi nay jam tam̱p Creta yꞌetjotp, jamts øø
nyiknax̱t ja xuxtyuu jaꞌagøjxp ku ja poj kaꞌap jam jadɨneꞌen tyøkɨ.

Ku ja poj yikꞌadøtsnɨbøjkɨñaa̱̱ ja mejy

13 Xjats ku ojts waanɨ yꞌamøkɨ ja poj, wɨnets pyojkeejky jaduktamaj̱ñ jøts ja jaa̱ꞌ̱y wyaṉdøø øyꞌaj̱tp

jøts yjaa̱ḵyøꞌødyɨt. Xjats øø ndsøøꞌñ, jøts øø nyøꞌøy mejpyaꞌam̱ et, jøts øø nnaj̱xy Creta wɨngon.
14 Kuts waanɨ yꞌijty, wɨnets ja poj møkꞌampy yjanchmiiñ midi yiktejp Nordeste. 15 Jaꞌats ja baṟkɨ møk
tjøpkuwojpøø jøts nugo wyejtsmaꞌ̱jtɨyøø, jøts nɨ sudsoꞌampy ja kyaꞌukyikmajadaa̱j̱knɨyɨ ja poj, xjats øøts
ja ndyimyꞌukmajtstutnɨ, wan tyiknijkxy pønɨ ma̱ tyiknijkxy. 16Xjats øøts jam nnaj̱xy jaꞌ yjøxkøꞌøm ma̱
ja naa̱j̱x liiꞌnɨm mejkyukꞌam̱ midi txøøwꞌaj̱tp Clauda, ma̱ jam kaꞌap jadɨneꞌen møk pyøjy. Jamts ja mutsk
baṟkɨ midi yikpajɨdøjtp, jaꞌats øøts awɨsa̱ njanchyiktøjkɨyɨɨꞌñ jap møj baṟkɨjøtpy. 17 Kuts øøts jadeꞌen
nyikpatkɨjxy ja mutsk baṟkɨ, wɨnets ja møj baṟkɨ ja møj tejpxy yiktaꞌawøøꞌnmujky. Xjats kumɨ tsøꞌøgɨdɨp
ja jaa̱ꞌ̱y ku ja baṟkɨ jam tyøkɨt puꞌjotp midi txøøwꞌaj̱tp Sirte, wɨnets ja majpxy møj wet twejtstøødøø midi
ja poj møøt tmɨnamyaj̱tsɨp, 18 jøts øøts ja tsimy jamyɨ tukɨꞌɨyɨ nguwøjnax̱kɨjxy mejyjotp; 19 jøts kyɨmdɨgøøk
xøøw ɨxanɨmts øøts ndyimyꞌukuwøjnax̱køjxnɨ tukɨꞌɨyɨ ti jaty ja baṟkɨ jap wyɨnaty myøøtꞌajtpy. 20Kawɨnaa̱ḵ
xøøw øøts jadeꞌen nugo agubajkpy njanchyøꞌøy, nɨti øø ngaꞌijxy nɨ xøøwɨ nɨ maa̱ḏsaꞌ̱, jaꞌagøjxp ku møk
yjanchtuuyøøch. Kaꞌap øø nꞌukjøpꞌejxnɨ jøts øøts jam jujky nbɨdsøꞌømt mejyjotp.

21Xjats øøts jadeꞌen kawɨnaa̱ḵ xøøw nꞌayuuꞌijty, wɨnets ja Pablo ojts wyaꞌ̱kukɨ jam jaa̱ꞌ̱y agujkp jøts wyaa̱ṉ̃:
―Mɨguꞌuktøjktɨ, øyꞌaj̱tpɨk jeexy kuk øts nꞌayuujk xmadojɨdøø, wɨnetsɨk ngatsoꞌoñɨndøø jam Creta jøts

yaꞌ̱aṯpɨ ayoꞌon jeexy janeꞌen ngapaa̱j̱tyɨndɨ. 22Kidi mjotmayꞌooktɨ, øy yø baṟkɨ wyɨnaty yjawɨndɨgøy, nɨpønts
kyaꞌookt. 23Mnɨjaꞌ̱wɨpmeets ku øts ja Dios Teety nmøøt nꞌity, jøts ku øts ja yꞌayuujk nbaduujnɨyɨ, ɨxyam̱goots
øts nwɨndsønꞌaj̱tɨm tuꞌuk tø xanɨguexy aṉkɨlɨs 24midi øts tø xꞌatsnøjmɨ: “Nɨ mgatsøꞌøgɨt Pablo, kuwaṉɨ
jam Roma xwɨnguwaꞌ̱ag̱ɨt ja møj wɨndsøn César, jaꞌagøjxp ja Dios myiknɨtsoꞌokꞌaṯɨdɨt nɨdukɨꞌɨyɨ, jøts nɨpøn
tuꞌugɨn kyaꞌookt ya̱ baṟkɨjøøjty.” 25Paty mɨguꞌuk ɨxyam̱ nnɨgajpxy, møkpɨktaꞌ̱aḵtɨ mwɨnmaa̱ꞌ̱ñ, njanchjaꞌ̱wɨp
øts ja Dios jøts nnɨjaw̱ɨ ku kuwaṉɨ jadeꞌen tyikjaṯt sa̱ øts ja aṉkɨlɨs tø xnøjmɨ. 26 Jaꞌ ku kuwaṉɨ ja møk poj jam
nøjkx xnajtsjɨbejpɨꞌɨndɨ ma̱ ja naa̱j̱x jam mejyjotp.

Jadeꞌen ɨdøꞌøn ja Pablo tnɨmaa̱y̱ ja myɨguꞌuk.
27Majtsk samaṉɨ øøts ɨdøꞌøn wyɨnaty tø nwɨdity baṟkɨjøtpy, wɨnets øøts jam ojts koots njaꞌ̱aṯy ma̱ møj

mejy txøøwɨ Adria, møk ɨdøꞌøn ja poj ja baṟkɨ jam tjanchyikꞌadɨꞌɨch. Xjats ku chuuꞌmꞌaj̱ty, wɨnets ja
yikbaṟkɨyøꞌøbyɨ tnajtsjaꞌ̱wɨdøø ku ja baṟkɨ ja naa̱j̱x yjaw̱ɨ tpaa̱ṯwaṉɨ. 28Wɨnets tkejpxtɨ ja nøø kyøjnkꞌaj̱tɨn,
xjats tꞌejxtɨ ku ja eeꞌpxmaktujt metrɨ kyøjnkɨ; xjats jawaanɨ yjaa̱ḵyøꞌødyøø jøts jadɨgojk tkejpxkojmɨdɨ,
xjats tꞌejxtɨ ku ja eeꞌpxtax̱ujk metrɨ kyøjnkɨ. 29Wɨnets chøꞌjkɨdøø ja yikbaṟkɨyøꞌøbyɨ ku jotmøñ ja baṟkɨ
jam wyɨnguwopɨt møj tsaa̱g̱øjxp, wɨnets ja yikbaṟkɨyøꞌøbyɨ ja møj puxꞌajoꞌjk twendɨdøø maktax̱k, xjats
ja tnɨwøjɨdøø kunɨm ja jap nøøbatkiꞌpy muum yꞌajøꞌøky, xjats ja baṟkɨ jadeꞌen wyaꞌ̱kꞌamøkɨyɨɨꞌñ. Janch
tsøꞌøgɨjaw̱ɨ døꞌøn ja jam tyiknax̱tɨ ku pojɨn yjanchkaxɨɨjñɨ. 30 Jøts wyɨnmaydɨ ja yikbaṟkɨyøꞌøbyɨ jøts
kyaꞌakwaꞌ̱aṉdɨ jam møj baṟkɨjotp, wɨnets jam ñøjkxtɨ baṟkɨjøpꞌam̱, jadeꞌen ñadyijyɨ ttunwaꞌ̱aṉdɨ jøts ja
puxꞌajoꞌjk tjaa̱ḵpɨktaꞌ̱aḵwaꞌ̱aṉdɨ jap mejyꞌokꞌajpy, jaꞌagøjxp ojts tyikpɨdsømwaꞌ̱aṉdɨ ja mutsk baṟkɨ jøts
jadeꞌen kyaꞌakwaꞌ̱aṉdɨ. 31Xjats ja Pablo tꞌejxpaa̱j̱ty, jøts jadeꞌen ttukmadøøy ja soldaḏɨ jøts nayɨdeꞌen ja
myɨsoldaḏɨ, jøts tnɨmaa̱y̱:

―Ku yø yikbaṟkɨyøꞌøbyɨ ya̱ kyataꞌ̱aṉdɨt, nɨ sudsoꞌampy adøm ya̱ ngapɨdsøøꞌmɨndɨt.
32 Wɨnets ja soldaḏɨ tmɨdsujkɨdøø ja mutsk baṟkɨ jøts nøøjotp tyiknax̱kɨdaḵtøø, jaꞌagøjxp jøts nɨpøn

kyakaꞌakt.
33Xjats ku xɨɨjndyaa̱j̱ky, wɨnets ja Pablo tnɨmaa̱y̱ ja myɨguꞌuk jøts o wɨnøꞌønɨn kyaꞌadyɨt, jøts tnɨmaa̱y̱:
―Tø yjaw̱ɨ myajtsk syamaṉɨñɨ ku jadeꞌen mgamaꞌ̱aḏɨ jøts nɨ mgakaydɨ. 34 Øts wam̱p jøts wɨnøꞌønɨn

mgaꞌadyɨt jøts ja møjaa̱w̱ xpøktɨt, pø ɨxyam̱ ɨnet nɨpøn ɨnet tuꞌugɨn kyawɨndɨgøꞌøty.
35 Xjats ku ja Pablo jadeꞌen tkaj̱pxwijy ja myɨguꞌuk, wɨnets tnɨxaj̱ɨyɨɨꞌñ tuꞌuk tsap̱kaaky jøts ja Dios

ttamøjaꞌ̱wɨyɨɨꞌñ jam myɨguꞌuk wyɨngujkp, jøts ja køꞌøm kyaa̱y̱. 36Xjats ku ja myɨguꞌuk tꞌejxtøø, wɨnets ja
yjotkujkɨdøø jøts kyaadyøø nayɨdeꞌen. 37Majtsk magøꞌpxy ja tuguiꞌpxmyaktujt øøts jap wyɨnaty njaa̱ꞌ̱yꞌaty
baṟkɨjøtpy. 38 Xjats ku kyaagyøxtøø, jøts ja ariimbaj̱k kunchɨꞌam̱ tukɨꞌɨyɨ jamyɨ tꞌuknɨwɨbejpatkøxnɨdøø
mejyjotp, jøts jadeꞌen ja baṟkɨ tyiktøøꞌtskyɨdøø.

Ku ja ba̱rkɨ myaꞌ̱jty jam mejyꞌam̱
39Xjats ku døꞌøn xɨɨjndyaa̱j̱ky, wɨnets ja yikbaṟkɨyøꞌøbyɨ nɨ tkaꞌejxkap̱tɨ ja nax̱wiiꞌñɨt pø ma̱ døꞌøn jam

wyɨnaty tø tyaa̱ṉdɨ, jaꞌayɨ ku tꞌejxpaa̱ṯtɨ ja mejpyaa̱ꞌ̱ ma̱ ja nøø ja poj jam møk kayikꞌadɨꞌɨchɨyɨ, wɨnets
wyɨnmaydɨ jøts ja baṟkɨ nugo tyikyøꞌøpyɨdsømwaꞌ̱aṉdɨ ma̱ ja nøø jam tꞌejxtɨ ja pyaa̱ꞌ̱. 40Xjats tmɨdsujkɨdøø
ja puxꞌajoꞌjk midi ja baṟkɨ tmac̱hꞌejtp, jøts ja japyɨ tyiktaa̱ṉdøø mejyꞌokꞌajpy. Wɨnets ja jøpmɨweenguipy
tkajoꞌongøxtøø midi ja baṟkɨ twejtsyøꞌøpy, jøts ja majpxwyet nayɨdeꞌen jam tkudɨɨdyøø baṟkɨ jøpꞌam̱. Xjats
ku ja poj ja tmaj̱ch, wɨnets ja baṟkɨ jam udyaꞌaky yꞌukyøꞌøpyɨdsømwaꞌ̱aṉ̃ jam mejpyaꞌam̱. 41Xjats jam ojts
adsuꞌjky tyøkɨ ma̱ ja nøø jam ñawyɨnaxyɨyɨ, wɨnets ja baṟkɨ yjøøjp jam ojts møkꞌampy kyutopɨ puꞌjotp, ma̱
ja nøø jam wyɨnaty yøꞌøyꞌawɨdity. Jamts nɨwɨnøꞌønɨn kyaꞌukyuuꞌkxnɨ, xjats ja mejy møkꞌampy ojts pyetyɨyɨ
jam yꞌɨxꞌam̱ꞌampy, jøts ja baṟkɨꞌøjx jadeꞌeñɨ ja nøø tyakøꞌjtsɨgyøjxɨyøø. 42Xjats ja soldaḏɨ wyɨnmaydɨ jøts
tyikꞌookwaꞌ̱aṉdɨ ja pøkyjaa̱ꞌ̱y, jaꞌagøjxp ku jotmøñ kyaꞌaktɨt jam mejyjotp. 43Kaꞌats ja soldaḏɨ wyɨndsøn ja
Pablo tnaṉkyikꞌookwaꞌ̱aṉ̃ paty kaꞌ tyikjaj̱ty, jaꞌayɨ tꞌaneꞌemy pønɨ pøn tjaj̱tp ja nøøyumk wan ja jawyeen
tnødøkɨdɨ jøtsmyejpyɨdsøꞌømdɨt. 44Jøts nayɨdeꞌen tꞌaneꞌemy pøn jaty tkajaj̱tp ja nøøyumk, wan ja puꞌgyøjxp
tyøꞌødyɨ, uk øyꞌaj̱tp nayɨdeꞌen baṟkɨ pɨdas̱ɨkøjxp. Xjats ɨdøꞌøn jadeꞌen nɨdukɨꞌɨyɨ jujky myejpyɨdsømdøø.

28
Sa̱ yja̱jty sa̱ kyubejty ja Pablo jam ma̱ na̱a̱jx txøøwɨ Malta jam mejyjotp

1Ku øøts ɨdøꞌøn jadeꞌen tum jujky jam nbɨdsɨɨmy mejyjotp, xjats øø nnɨjaꞌ̱wɨyɨɨꞌñ kudam ja et jam txøøwɨ

Malta midi jam mejkyukꞌam̱. 2 Wɨnets øøts ja Malta jaa̱ꞌ̱y jam janch tsuj xwɨndsøꞌjkɨyɨɨꞌñ, jøts ja jøøn
tyikmøjɨdøø janch møj, jaꞌagøjxp ku yjanchxuxy ja et jøts ja tuu nayɨdeꞌen. Wɨnets øøts nyikyaa̱j̱xɨyɨɨꞌñ
nɨdukɨꞌɨyɨ, jøts øø nnayꞌajoꞌkxɨyɨt. 3 Wɨnets ja Pablo nayɨdeꞌen tꞌatskaj̱pmuky ja tøꞌøts jaꞌ̱ax̱y, jaꞌats
wyɨnaty yjønꞌoꞌjxɨp wɨnets ja awaꞌ̱aṉdsaa̱ꞌ̱ñ jam tuꞌuk pyɨdsɨɨmy jaꞌ̱ax̱ agujkp ku ja jøøn yꞌɨkyɨyɨ. Xjats ja
Pablo yiktsuꞌjch kyøjøꞌøm. 4Xjats ku ja kugaj̱p tꞌejxpaa̱ṯtɨ ku ja jɨyujk jam tyɨɨñɨ Pablo kyøjøꞌøm, wɨnets
ñawyaj̱nɨdøø:

―Yikjaa̱ꞌ̱yꞌooꞌkpɨ yaꞌ̱aṯ yjaw̱ɨ, øy jap mejyjøtpy yjabɨdsimy jujky, ɨxyam̱ts køꞌøm ja Dios ja tɨɨdyuꞌunɨn tø
myøꞌøyɨ jøts yꞌookt.

5Xjats ja Pablo tjønwejtsɨyɨɨꞌñ ja tsaa̱ꞌ̱ñ jøts jadeꞌen myatstuujtɨyøø, nɨsa̱ døꞌøn ja Pablo kyøꞌ kyajaj̱ty.
6 Tum jadeꞌen ɨdøꞌøn ja jaa̱ꞌ̱y ja tjøpꞌejxtɨ juunɨ ja kyøꞌ kyexpøkt, uk juunɨts yikꞌoogɨyɨt. Ku døꞌøn ja
jadeꞌen tjajøpꞌejxtøø, xjats tꞌejxtɨ ku ja Pablo nɨti kyajatyɨyɨ, wɨnets ja wyɨnmaa̱ꞌ̱ñ jatyɨ tyiktɨgaṯstøø jøts
ñawyaj̱nɨdøø ku ja Pablo Dios jaꞌ.

7 Xjats ku døꞌøn jam jadeꞌen yjaj̱ty, jamts wyɨnaty tuꞌuk wɨngon chøønɨ ja jaa̱ꞌ̱y pøn ja kaj̱p jaa̱ꞌ̱y
tnɨwɨndsønꞌaj̱tp, jaꞌ xyøøw Publio, jaꞌats øøts jam xwaa̱w̱ tyøjkjotp, jøts øøts jam tɨgøøk xøøw janch tsuj
xyikjaꞌ̱aḏaa̱j̱ky. 8 Jamdam wyɨnaty Publio tyeety pyikyɨ jøømbaꞌ̱am̱, jøts nayɨdeꞌen ja nɨꞌjpyaꞌ̱am̱ tmøødɨ,
wɨnets ja Pablo ojts tnɨnijkxy jøts tꞌatsmɨgajpxy. Jaꞌats ojts tkudsap̱kajpxy jøts ja pamaa̱ꞌ̱y jaa̱ꞌ̱ymyøkpɨjky ku
ja ojts tkønɨxaj̱y. 9Wɨnets ja Pablo nɨdukɨꞌɨyɨ ja pamaa̱ꞌ̱y jaa̱ꞌ̱y ñɨmejnɨyøø pøn jaty jap wyɨnaty kugaj̱pꞌaj̱ttɨp
jøts jadeꞌen choktøø. 10 Wɨnets øøts may ja mayꞌaj̱t jadiꞌiñɨ nyikmøøꞌy, xjats ku øøts jap baṟkɨjøtpy
ndsoonwaa̱ṉɨ, xjats øøts tukɨꞌɨyɨ xmøøy pønɨ ti jaty øøts xkaꞌejtxɨp.

Ku ja Pablo yja̱ꞌjty jam Roma
11Tø øøts jam wyɨnaty tɨgøøk poꞌ ndsɨnaañɨ jam Malta, jøts øøts ja tuꞌuk ndatøjkɨyɨɨꞌñ ja baṟkɨ midi jam

nayɨdeꞌen tyiknaj̱x ja xuxpyoj. Jamts jaꞌabɨ baṟkɨ majtsk ja dios awaṉax̱ txoxꞌatymidi tyejtɨp dios Castor jøts
ja dios Pólux; jaꞌabɨ baṟkɨ døꞌøn ja wyɨndsøn kugaj̱pꞌaj̱tp Alejandría. 12Xjats øøts jadeꞌen ndsøøꞌñ, wɨnets øø
njaꞌ̱jty ma̱ kaj̱p Siracusa, ma̱ øøts ndaa̱ṉ̃ tɨgøøk xøøw. 13 Jamts øøts ndsøøꞌñ jadɨgojk jøts øø nnijkxy Regio.
Jøts øø kyɨmjabom ndsøøꞌñ, wɨnets ja wɨmbatpoj myiiñ, jaꞌats øø møk xpadej jøts øøts jam njaꞌ̱jty kyɨmajtsk
xøøw ma̱ kaj̱p txøøwɨ Puteoli. 14 Jamts øø nbaa̱j̱ty wɨnaa̱g̱ɨn nmɨguꞌuktøjk pøn ja Jesús yjaꞌ tpaduujnɨdɨp,
jaꞌats waṉdøø jøts øøts ja jam nmøøtaa̱ꞌ̱nɨt tuꞌuk samaṉɨ, wɨnets øøts jam tekyjøꞌøm ndsooꞌnaa̱̱ jøts øøts
nnijkxy Roma. 15Tø øøts ja wyɨnaty xnɨjaw̱ɨ ja nmøøtjanchjaꞌ̱wɨbɨdɨ, jaꞌats jam tsooꞌndøø Roma jøts øøts
xꞌatspaṯsøy tuuꞌam̱ma̱ kaj̱p txøøwɨ Foro deApio, jøts nayɨdeꞌen øøts jamojts jawɨnaa̱g̱ɨn xpaṯsøyma̱ jaꞌ̱taa̱j̱k
txøøwɨ Tres Tabernas. Xjats ku ja Pablo ja myɨguꞌuk twɨnꞌijxy, wɨnets ja ttamøjaꞌ̱wɨyɨɨꞌñ ja Dios jøts jotkujk
ja ñayjaꞌ̱wɨyøø. 16Xjats ku øøts jam njaꞌ̱jty Roma, jøts ja soldaḏɨ wɨndsøn tkøyaj̱ky ja pøkyjaa̱ꞌ̱y jam ma̱ ja
puxøjk adsɨnaabyɨ wɨndsøn. Wɨnets ja Pablo yiknɨmaa̱y̱ jøts ja tyøjk abiky tꞌɨxaꞌ̱aṯ, jaꞌayɨ ku nugo tuꞌuk ja
soldaḏɨ yꞌejxꞌityɨyɨ.

Ku ja Pablo kya̱jpxwaꞌkxy jam Roma
17Xjats ku døꞌøn jam jadeꞌen ja Pablo chɨnaa̱y̱ tɨgøøk xøøw jam tyøjkjotp, wɨnets twaa̱ḏsøøy ja israelɨt jaa̱ꞌ̱y

ja myøjaa̱ꞌ̱dyøjktɨ, xjats ja ñamyujkɨdøø, jøts ja Pablo tnɨmaa̱y̱:
―Mɨguꞌuktøjktɨ, nɨti øts ngadamɨdundɨgøy ja nmɨguꞌuk israelɨt jaa̱ꞌ̱dyɨ, jøts nɨkaꞌap øts nayɨdeꞌen

nmɨdundɨgøy ja møjaa̱ꞌ̱chɨnaa̱ꞌ̱yɨn, kuwaṉɨts adøm nmɨguꞌuk israelɨt jaa̱ꞌ̱y xmaj̱ch jam Jerusalén, jøts
øts ojts xkøyaky puxøjkjotp ma̱ romanɨt jaa̱ꞌ̱y kyutujk jam. 18 Ku øts nyiktɨɨdyuuñ, wɨnets øts jadiꞌiñɨ
xmajtstuꞌutwaṉdɨ jaꞌagøjxp ku øts nbøky nɨ tuꞌuk xkapaa̱j̱tɨdɨ midiꞌibɨ øts xukuꞌoogɨwyaṉdɨp. 19 Kaꞌats
ja israelɨt jaa̱ꞌ̱y tyikjaṯwaꞌ̱aṉdɨ jøts jadiꞌiñɨ nyikmajtstuꞌutt, jaꞌagøjxp øts kuwaṉɨ nꞌamɨdøøy jøts øts
ya̱ xɨɨdyuꞌunt ja romanɨt møj wɨndsøn. Kaꞌap øts jaꞌ ya̱ nnɨmiñ jøts øts nmɨguꞌuk israelɨt jaa̱ꞌ̱y jaꞌ
ndanɨꞌøønɨt. 20Yøꞌ meets ɨxyam̱ ndanɨwaa̱ḏsøøpy, jøts meets kaꞌpxy ndukmadoꞌot tigøjxp ku øts jadeꞌen
puxkadeen køwɨɨñ nꞌity; jaꞌagøjxp ku adøm nɨdukɨꞌɨyɨ israelɨt jaa̱ꞌ̱y njøpꞌijxyɨndɨ ku ja Dios ja ooꞌkpɨ jadɨgojk
tyikjujkpyiky jap ooꞌkpɨ jutjøtpy.

21Xjats ja møjaa̱ꞌ̱dyøjk tꞌadsojɨmbettøø, jøts wyaṉdøø:
―Nɨ tuꞌuk øøts ja israelɨt jaa̱ꞌ̱y ñøky ya̱ xkapaa̱ṯy mets køjxp, jøts nɨ tuꞌuk adøm nmɨguꞌuk israelɨt jaa̱ꞌ̱y

nɨsa̱ kyawaꞌ̱aṉ̃. Kaꞌap pøn mgaꞌødyijyɨyɨ pøn jam tsooꞌmp jøts ya̱ tø yjaꞌ̱aṯy. 22Nɨjaꞌ̱wɨp øøts ku yøꞌ o maḏsoo
yikpagajpxy pøn yø jemy ɨxpøjkɨn tjanchjaꞌ̱wɨdɨp, paty øøts ndsøkyꞌaty jøts øø xukmadoꞌot.

23 Wɨnets tkajpxyꞌaj̱ttøø ti xøøw jadɨgojk ñamyukɨdɨt, xjats ku tpaa̱j̱ty ja tiempɨ wɨnets ja jaa̱ꞌ̱y may
ñamyujkɨdøø ma̱ Pablo jap wyɨnaty tø yjaꞌ̱aḏaꞌ̱aḵy. Wɨnets ja Pablo jøpyɨ kyaj̱pxøjkɨyɨɨꞌñ kunɨm chuuꞌɨyɨɨꞌñ
ja xøøw. Jøts jadeꞌen ttukmadøøy sa̱ nwɨndsønꞌaj̱tɨm Dios ja ñax̱wiiꞌñɨt jaa̱ꞌ̱y ttanɨtanɨ ja kyutujk. Jaꞌats
tyukmadøøpy sa̱ ja Moisés kyutujk, jøts nayɨdeꞌen sa̱ ja Dios kyugajpxy ojts ttukjaadyañ, jadeꞌen ɨdøꞌøn ja
udyaꞌaky tjadukjaꞌ̱gyujkɨwyaa̱ṉ̃ ku ja Jesús ja yiknɨtsokpɨ pøn ja israelɨt jaa̱ꞌ̱y yjøpꞌejxtɨp. 24Xjats wɨnaa̱g̱ɨn
tjaꞌ̱gyukɨdøø, jøts nɨwɨnaa̱g̱ɨn kaꞌ tmɨbøjktøø sa̱ ja Pablo tjanɨgajpxy; 25 xjats kumɨ kaꞌap ja nɨduknax̱
tmɨbøjktøø, wɨnets ja choonwaṉɨdøø, jøts ja Pablo jadɨgojk tnɨmaagyojmɨ:

―Janch tɨydam ɨdøꞌøn ja Espíritu Santo wyaa̱ṉ̃ midi ja Dios kyugajpxy Isaías tyukmadoow ja
nꞌap̱teetyꞌamøjtɨ, ku ja yɨdeꞌen wyaa̱ṉ̃:
26Nøjkx xꞌatsnøjmɨ yøꞌøbɨ jaa̱ꞌ̱y:
Waꞌ̱aṯs meets xjamadoꞌot, jøts kaꞌ xmøjpɨktaꞌ̱aḵtɨt,
nayɨdeꞌents waꞌ̱aṯs xjaꞌejxtɨt, jøts kaꞌ xꞌejxkap̱tɨt;
27 jabɨ yøꞌøbɨ jaa̱ꞌ̱y kawɨneꞌenxɨ kyujuunɨdɨ,



HECHOS 28:28 170 HECHOS 28:31
janch wenk myadowdɨ,
jøts wɨmbeets ñabyɨktaꞌ̱ag̱yɨdɨ;
paty kaꞌti tmøjpɨktaꞌ̱aḵtɨ,
jøts nɨ tkadamadowdɨ ja tyaṯsk,
nɨwɨnøꞌønɨn ja kyubaj̱k kyajaꞌ̱gyukɨdɨ,
jøts nɨ tkadyimyikwɨmbettɨ yø wyɨnmaa̱ꞌ̱ñ ok nbojkpɨmaaꞌkxt.
28Nɨjaw̱ɨ meets ku ja Dios ja yiknɨtsoꞌokꞌaj̱tɨn øøts ɨxyam̱ ngaj̱pxwaꞌ̱kxtsooꞌnɨ ma̱ jaa̱ꞌ̱y kyaꞌisraelɨtjaa̱ꞌ̱yɨdɨ,
jaꞌats neꞌegɨ tjaꞌ̱gyukɨdɨp.

29Xjats ku ja Pablo jadeꞌen wyaa̱ṉ̃, wɨnets ja israelɨt jaa̱ꞌ̱y chooꞌnɨdøø, jaꞌats møkꞌampy ja xem ja yam̱ nugo
nadyakaj̱pxɨdøø jaꞌabɨ ayuujk.

30Majtsk jumøjt ja Pablo jam kaꞌpxy tyaa̱ꞌ̱nɨyɨɨꞌñ ma̱ ja tyøjk jam tꞌajuudyuky, tyajotkujkꞌajtpy ja Pablo
pøn jaty jam atsmɨgaj̱pxɨyɨp. 31 Jotkujk ɨdøꞌøn ja tkaj̱pxwaꞌkxy kaꞌ ti jotmay, tyukꞌɨxpijkpy ja jaa̱ꞌ̱y sa̱ ja Dios
Teety ja kyutujk ttanɨtanɨ ja yjaa̱ꞌ̱y, jøts nayɨdeꞌen ttukmadøy sa̱ yjaj̱ty kyubejty ja nwɨndsønꞌaj̱tɨm Jesús,
xjats jadeꞌen nɨpøn kyaꞌadsejpɨyøø.

JA NØKY MIDI JA PABLO TYANƗGAJX JA ROMƗT JA̱A̱ꞌY
Ku ja Pablo tnɨjayɨ pøn tjanchjaꞌ̱wɨdɨp ja Jesucristo jam Roma

1Pabloꞌaj̱tp øts, jøts øts ja nwɨndsønꞌaj̱tɨm Jesucristo nmɨdumpy. Øts ja Dios tø xwɨꞌixy jøts øts yɨdeꞌen
ngudanaabyɨꞌaṯt. Yɨdeꞌen ɨdøꞌøn waꞌ̱aṯs kajpxy nbɨktaa̱j̱kɨn, jaꞌ øts ɨdøꞌøn tø xanɨbɨktaa̱g̱ɨ jøts øts ja
ngaj̱pxwaꞌ̱kxɨt ja kyajpxy ja yꞌayuujk midi nɨtsoꞌokꞌaj̱tɨn xukpaa̱j̱tɨmp.

2 Pø ma̱ wɨndiꞌixyɨp Dios Teety yø tnɨgaj̱pxnɨ, jøts ja kyugajpxy ttukyiknaxy yøꞌøbɨ wɨnmaa̱ꞌ̱ñ yøꞌøbɨ
ɨxpøjkɨn japma̱ yꞌity ja kyajpxy ja yꞌayuujk, 3 jøts tnɨgajpxy ja Dios Uꞌnk pøn nwɨndsønꞌaj̱tɨm Jesucristoꞌaj̱tp.
Ku ja tnɨgaj̱pxɨ ja yjaa̱ꞌ̱yꞌaj̱tɨn ja ñax̱wiiñꞌaj̱tɨn, ja rey David ɨdøꞌøn ja yꞌap̱teetyꞌajtpy; 4kuts ja diosꞌaj̱tɨn, jats
ja tyiknɨgaxɨꞌjky ku xemɨkøjxp jadɨgojk yjujkpyɨjky jøts kyutujky møkꞌampy, jøts ku døꞌøn ja Dios Uꞌngɨ.
5 Ja nwɨndsønꞌaj̱tɨm Jesucristo køjxp øøts ja Dios Teety tø xmøꞌøy ja kunuuꞌkxɨn jøts øøts ja ngudanɨt, jøts
ya̱ nax̱wiiñ yjaꞌaṯtɨt pøn tjanchjaw̱ɨdɨp pøn tpaduujnɨdɨp ja Dios yjaꞌ o maꞌ̱et o mag̱aj̱p. 6 Jøts meets ɨdøꞌøn
nayɨdeꞌen mjaa̱ꞌ̱yꞌaj̱tmɨ, nayɨ tøxɨ ja Dios mwɨꞌijxyɨdɨ jøts meets ja Jesucristo mjaꞌaṯɨdɨt.

7Meets ɨdøꞌøn nnɨjaꞌ̱ay̱ɨdɨp nɨwɨneꞌenɨn jam mdsøønɨdɨ mdanɨdɨ Romɨt kaj̱pkøjxp, nɨwɨneꞌenɨn ja Dios
mdabaꞌayøyɨdɨ ja chojkɨn, jøts ja mdamɨdsøkyɨdɨ jøts ja amuummnadyamɨyoxɨdɨt. Mbaṯtɨpts ja kunuuꞌkxɨn
jøts ja øyꞌaj̱tɨn midi ja Dios Teety yajkpy møøt ja nwɨndsønꞌaj̱tɨm Jesucristo.

Ku ja Pablo Roma yꞌatsꞌotswa̱ꞌa̱ñ
8 Jawyeen øts ja Dios Teety ndukmøjaw̱ɨ ndukunuuꞌkxyjaw̱ɨ ja nwɨndsønꞌaj̱tɨm Jesucristo køjxp, ku

mee nɨꞌijtyɨ myiknɨgaj̱pxtɨ myiknɨmadyaꞌ̱aḵtɨ øy maḏsoo sa̱ ja janchjaꞌ̱wɨn xjagyaptɨ. 9Diosts testigɨꞌaj̱tp
pøn øts ja yꞌUꞌnk ja kyajpxy ja yꞌayuujk ngaj̱pxwaꞌ̱kxɨp amumjoojt, ku meets ejtp njaꞌ̱myech ku øts
ja Dios nmɨdsap̱kajpxy. 10 Ejtp øts ja Dios nꞌamɨdøy nbøktsøy jøts tyikꞌamøjaṯt jøts mee nꞌatsꞌext, jaꞌ
køꞌøm kyunuuꞌkxɨngøjxp. 11 Ja ku nbaa̱ṯwaꞌ̱aṉdɨ nꞌejxwaꞌ̱aṉdɨ jøts nmoꞌowaꞌ̱aṉdɨ yiin waan ja pudøjkɨn
sa̱ Dios ttsøky, jøts yjaa̱ḵmøjɨt yjaa̱ḵmayɨt ja mꞌajotꞌaj̱tɨndɨ. 12 Jadeꞌenꞌampy øts ɨdøꞌøn ndijy jøts nɨxem
nɨyam̱ nnagyaj̱pxjotꞌamøjkaꞌandɨt nyiknɨgaxøꞌjkɨndɨt, jadeꞌengøjxp sa̱ jaduꞌuk jaduꞌuk njagyejpyɨndɨ ja
janchjaꞌ̱wɨn.

13 Uknɨmadowdɨ mɨguꞌuktøjktɨ, kawɨnaa̱ḵ ojk øts jam tø njanchjanøjkxwaꞌ̱aṉ̃ jøts mee nꞌatsꞌext, nɨ
ɨxyam̱baa̱ṯnɨm ø nganijkxy. Jadeꞌenꞌampy øts jam njanøjkxwaꞌ̱aṉ̃ jøts meets ndukmadowaꞌ̱aṉ̃ ja Dios yjaꞌ,
jøts ø nꞌext sa̱ wyɨngaxɨꞌɨky øts ja ndunkjøøjp, sam̱ ø tø nꞌixy abikyaj̱pma̱ jaty ø tø nwɨdity. 14Xpaa̱ṯꞌaj̱tpxɨ øts
nɨdukɨꞌɨyɨ pøn kaꞌisraelɨt jaa̱ꞌ̱dyɨ, wan ja tꞌɨxpikyɨdɨ tkaꞌɨxpikyɨdɨ; 15 jøpꞌijxy ø nnaṉkyꞌityɨ jøts mee nayɨdeꞌen
ndukmadoꞌot ja Dios yꞌøgyajpxy ja Dios yꞌømyadyaꞌ̱aḵy, pøn jaty jam Roma tsɨnaadyɨp.

Sa̱ ja møkꞌa̱jtɨn tjagyepy ja Dios yꞌøgyajpxy ja Dios yꞌømyadyaꞌ̱aḵy
16Kaꞌ øts ja Dios yꞌøgyajpxy yꞌømyadyaꞌ̱aḵy ndatsøꞌødyuujnɨyɨ, pø jaꞌaxɨ jaꞌ myøkꞌaj̱tɨn jaꞌaxɨ ja yiktumpy,

jøts ja ñɨtsoꞌokꞌaṯtɨ pøn tjanchjaꞌ̱wɨdɨp ja nwɨndsønꞌaj̱tɨm, ja israelɨt jaa̱ꞌ̱y tyimyjapaa̱j̱tɨdɨp, nayɨdeꞌents
pøn kaꞌisraelɨtjaa̱ꞌ̱ymɨdɨ. 17 Yøꞌøbɨ øgyajpxy ømyadyaꞌ̱aḵy tnɨgaj̱pxp jøts ku janchjaꞌ̱wɨngøjxp ja Dios
xkupɨjkyɨndɨ, janchjaꞌ̱wɨngøjxp jaꞌayɨ sam̱ ja Dios kyajpxy yꞌayuujk tyiktaa̱ṉ̃ ku wyaa̱ṉ̃ yɨdeꞌen: “Pøn
kupøjkɨp ja Dios, ja yjanchjaꞌ̱wɨn ja ttukpaa̱ṯɨp ja xemɨkøjxpɨt tsɨnaa̱ꞌ̱yɨn.”

Ja na̱xwiiꞌñɨt jaa̱ꞌ̱y pyøky
18 Jap tsaj̱pjøtpy ja Dios tyiktsøøñ ja møj ayoꞌon, jøts ja ttuktagɨdaꞌ̱aḵy ja kawɨndɨyjaa̱ꞌ̱dyɨ ja kaꞌøyjaa̱ꞌ̱dyɨ,

pøn kyaꞌøyꞌaj̱tɨngøjxp kyanaṉkñɨjaw̱ɨwyaj̱nɨdɨp ja Dios yjaꞌ. 19Yjanɨjaꞌ̱wɨdɨp waꞌ̱aṯs jøts tigøjxp pyaa̱ṯꞌatyɨ
ku ja Dios yiknɨjaw̱ɨt, pø tøxɨ ja køꞌøm tyukꞌijxyɨdɨ 20 sa̱ ja myøkꞌaj̱tɨn yꞌejxɨ tyɨyɨ øy ja yjagagaxɨꞌɨky.
Jadeꞌenꞌampyts ja yikꞌixy yiknɨjaw̱ɨ ku yikꞌixy sa̱ ja tø tyikꞌøyɨ ja nax̱wiiꞌñɨt, jøts ku jaꞌ tuꞌugyɨ Diosꞌaty ku
ja myøkꞌaj̱tɨn xemɨkøjxp myajadaꞌ̱aḵy; paty ja kaꞌap pyaa̱ṯꞌatyɨdɨ jaꞌabɨ jaa̱ꞌ̱y jøts ja yiktamaaꞌkxtɨt jøts ku
døꞌøn ja Dios ja tkanɨjaw̱ɨdɨ. 21Øy ja tjanɨjaw̱ɨdɨ ja Dios jadeꞌen, kaꞌapts ja twɨndsøꞌøgɨdɨ, kaꞌap ja tmøjaw̱ɨdɨ
tkunuuꞌkxyjaw̱ɨdɨ sam̱ ja Dios pyaa̱ṯꞌatyɨn. Neꞌegɨ wɨmbetꞌampy ja neꞌegɨ wyɨnmaydɨ, jaꞌ tyajotkøjxtɨp
midi nɨti kawam̱p jøts ja wyɨnmaa̱ꞌ̱ñ kyaꞌøyɨdɨ, wɨmbeets kugoots yꞌejtnɨdɨ. 22Øy ja yjawaꞌ̱aṉdɨ jøts ku ja
wyijyaa̱ꞌ̱yɨdɨ, jadeꞌents ja yjaṯtɨ pøn nɨti tkajaj̱tɨp; 23 tøts ja tꞌɨxwejtsɨdɨ ja Dios kyunuuꞌkxɨn, midi nɨjuunɨ
kawɨndɨgøøpy, jøts ja tyikmøjtøkɨdɨ ja jaa̱ꞌ̱y yjaꞌ ja awaṉax̱ midi wɨndɨgøøpy ejtp, joon paa̱ṯ yꞌawaṉax̱, tsaa̱ꞌ̱ñ
paa̱ṯ yꞌawaṉax̱, uk nayɨdeꞌen øy midi jɨyujk midi maktax̱k ja tyeky.

24Yøꞌøgøjxpts ɨdøꞌøn Dios ja tø myajtstuꞌudyɨdɨ, jøts ja tø tpanøjkxtɨ ja kyøꞌøm tsojkɨn ja kyaꞌøwyɨnmaa̱ꞌ̱ñ
(midiꞌiyɨm ja yꞌijty yꞌukjagyajptɨp), jøts jadeꞌen tsøꞌødyumbɨm yꞌadøꞌøtstɨ nɨxem nɨyam̱; 25 ja ku kaꞌap
tjanchjaꞌ̱wɨdɨ ja Dios tyɨyꞌaj̱tɨn. Jaꞌ neꞌegɨ myɨbøjktɨp ja tum ja taa̱y̱, jøts ja jaꞌ tø twɨndsøꞌøgɨdɨ ja pɨktaꞌ̱aḵy
midi ja Dios tø tꞌødyuñ, jøts nɨ ja Dios neꞌegɨ køꞌøm kyayikwɨndsøꞌøgɨ, pøn paa̱ṯꞌaj̱tɨp amuum ja wɨndsøꞌjkɨn.
Jadeꞌen ɨdøꞌøn ja yꞌejxɨ tyɨyɨ.

26Patyts ɨdøꞌøn Dios ja tø yꞌɨxmachɨdɨ jøts ja jadeꞌen yꞌam̱ꞌadøꞌøtstɨ chaachꞌadøꞌøtstɨ; ja tøꞌøxyøjk paa̱ṯ
ja tyiktɨgaj̱tsnɨdɨ ja tyøꞌøxyøjkꞌaj̱tɨn, tum wɨmbet ttundɨ sam̱ kaꞌap pyaa̱ṯꞌatyɨ jøts ja jadeꞌen yꞌadøꞌøtstɨt.
27 Jøts yaa̱ꞌ̱dyøjk nayɨdeꞌenmɨdɨ; kaꞌ tꞌuknɨtanaañɨdɨ ja yaa̱ꞌ̱dyøjkꞌaj̱tɨn ku ja tøꞌøxyøjk møøt, køꞌømyɨ ja
tukyaa̱ꞌ̱dyøjk ñayꞌejxkɨyɨdɨ nɨxem nɨyam̱. Tukyaa̱ꞌ̱dyøjk ja axøøk yꞌadøꞌøtstɨ, ja ayoꞌonts ɨdøꞌøn ttagɨdaj̱kɨdɨp
jøts jadeꞌen tyuktuñɨdɨ ku tkamøjpɨktaꞌ̱aḵtɨ ja Dios.

28 Kumɨ kaꞌap ja Dios tnɨjaw̱ɨwyaꞌ̱aṉdɨ, patyts ja tø myajtstuꞌudyɨdɨ jøts ja yꞌaxøøkwɨnmaa̱ꞌ̱ñ tyikma-
jadaꞌ̱aḵtɨ, jøts jadeꞌen yꞌadøꞌøtstɨt sam̱ kaꞌap pyaa̱ṯꞌatyɨ. 29 Tum ja kaꞌøybɨ wɨnmaa̱ꞌ̱ñ yjagyajptɨp, ja

kawɨndɨyꞌaj̱tɨn ja axøøkꞌaj̱tɨn, yꞌamaꞌ̱aṯꞌaj̱tkøjxtɨp o ti, ja kaꞌøyꞌaj̱tɨn yꞌam̱ɨdɨp yjotpɨdɨp, wɨndɨɨꞌñjaa̱ꞌ̱yꞌaj̱ttɨp,
yikjaa̱ꞌ̱yꞌoꞌktɨp, kudsep yjaa̱ꞌ̱yꞌaj̱ttɨp, wɨnꞌøøꞌndɨp jøts tum wenk øy pøn tnɨmadyaa̱g̱ɨdɨ.

30 Ja pagaj̱pxk jaꞌ tyunkꞌaj̱ttɨp, kaꞌap ja Dios ttsoktɨ, yjemjaa̱ꞌ̱yɨdɨ tyejaa̱ꞌ̱yɨdɨ, namyɨkaxɨ yjaa̱ꞌ̱yꞌaṯtɨ. Tum
ja kaꞌøybɨ wyɨnmaa̱ꞌ̱ñꞌaj̱ttɨp, kaꞌap tyeety tyaa̱ḵ tmɨmadowdɨ, 31kaꞌap yjaꞌ̱gyukɨdɨ, kaꞌap yꞌayuujk tpadundɨ,
kaꞌap yujyꞌaj̱tɨn tjagyaptɨ, kaꞌap tjaṯtɨ jøts myaaꞌkxuktɨt jøts kaꞌap pøn tꞌayoꞌejxtɨ. 32Yjanɨjaꞌ̱wɨdɨp waꞌ̱aṯs sa̱
Dios tyikutuky; waꞌ̱aṯs tjanɨjaw̱ɨdɨ pøn jadeꞌen adøtstɨp jøts ku ja kyudɨgøꞌødyɨt xemɨkøjxp. Jøts nɨjadeꞌen
tkadamajtstuꞌuttɨ, tyunꞌadøtstɨp jadeꞌen jɨnaxy. Tyaxondaḵtɨp ku tꞌejxtɨ nayɨdeꞌen yꞌadøtsmɨdɨ jaduꞌuk
jaduꞌuk.

2
Tɨyꞌaj̱tɨngøjxp ja Dios tyɨɨdyuñ

1 Jaꞌagøjxp kaꞌ mbaa̱ṯꞌatyɨ jøts ja myiktamaaꞌkxt øy sa̱ mjawaꞌ̱aṉ̃, metsxɨ mbayøꞌøpy jaduꞌuk øy pøn,
mdyimyjapønɨ mets. Ku jadeꞌen mꞌadɨꞌɨch køꞌøm mnadyanɨpikyɨ ja ayoꞌon, mbayøꞌøpy jaduꞌuk jøts
mꞌadøtspts jadeꞌen køꞌøm. 2Nnɨjaꞌ̱wɨndɨpts adøm jøts ku Dios tɨyꞌaj̱tɨngøjxp tyɨɨdyuñ ku ja ttuknɨdukɨ ja
ayoꞌon pøn jadeꞌen adøtstɨp. 3 Jadeꞌen mets yjaw̱ɨ mwaṉɨ mduknɨwaꞌ̱aḏsɨp mets ja Dios xijy ja ayoꞌon,
metsxɨ mdanɨpijkpy ja mmɨguꞌuk ja ayoꞌon pøn jadeꞌen adøtstɨp, mjaꞌadøtstɨp meets jadeꞌen køꞌøm. 4Uk
kaꞌ ɨdøꞌøn xtsojkɨ ja Dios yꞌøyꞌaj̱tɨn ja Dios tyudaꞌ̱aḵyꞌaj̱tɨn, nɨ xkamøjpɨktaꞌ̱aḵy jøts ku jaꞌabɨ øyꞌaj̱tɨn
tyuñ jøts xmɨjotjɨmbett ja Dios jøts tyɨgaṯst ja mdsɨnaa̱ꞌ̱yɨn. 5Møk ja mwɨnmaa̱ꞌ̱ñ xjagyepy jøts kaꞌanɨm
xmɨjotjɨmbity ja Dios jøts xyiktɨgaṯst ja mdsɨnaa̱ꞌ̱yɨn. Køꞌømyɨ ja mꞌayoꞌon xyikmɨwenɨ xyikajajɨ, midi
nøjkx yikpaṯp yikꞌejxp ku ja Dios ja tyɨɨdyuꞌunɨn tɨyꞌaj̱tɨngøjxp tyikmeꞌent, 6 ku ja ttagubatt tuꞌuk tuꞌuk
sa̱ jaty pønjabøn tø yꞌadɨꞌɨch. 7 Pøn tpaa̱ṯwaṉdɨp ja kunuuꞌkxɨn ja øyꞌaj̱tɨn xondaa̱j̱kɨn midi xemɨkøjxp,
jadeꞌenꞌampy ku ejtp øy yikxon yjaa̱ꞌ̱yꞌaṯtɨ, jaꞌats ɨdøꞌøn Dios moꞌojɨdɨp ja jujkyꞌaj̱tɨn midi xemɨkøjxp; 8pønts
nayꞌamaꞌ̱aṯꞌaj̱tɨyɨp jøts kaꞌ tpadundɨ ja tyɨɨbyɨ yjanchpɨ, tum ja kaꞌøybɨ tyundɨp, jaꞌats am̱bøjkɨnꞌampy Dios
tɨɨdyunɨdɨp. 9Møk yꞌayoꞌodɨt nɨdukɨꞌɨyɨ, yꞌam̱jaṯtɨt chaachjaṯtɨt pøn kaꞌøyꞌadøtstɨp, ja israelɨt jaa̱ꞌ̱dyɨ jøts
nayɨdeꞌen pøn kaꞌisraelɨt jaa̱ꞌ̱dyɨ. 10Pønts øyjaa̱ꞌ̱yꞌaj̱ttɨp wan tꞌisraelɨtjaa̱ꞌ̱yɨdɨ uk tkaꞌisraelɨtjaa̱ꞌ̱yɨdɨ, jaꞌats ja
Dios moꞌojɨdɨp ja kunuuꞌkxɨn ja øyꞌaj̱tɨn jøts ja wɨndsøꞌjkꞌaj̱tɨn.

11Kumɨ kaꞌ Dios pøn tꞌøyꞌixy tkaꞌøyꞌixy wan ja tpønɨ; 12pønɨ pøn tkanɨjaꞌ̱wɨdɨp ja kutujk midi ja Moisés
ja Dios Teety møøjyɨ pɨrɨ pøktyundɨp, nayɨdeꞌen ja nøjkx wyɨndɨgøydɨ, nɨ ja kutujk kyatsokɨt; pønts
tjanɨjaꞌ̱wɨdɨp ja Moisés kyutujk jøts pyøktyunꞌadøꞌøtstɨ, nay jaꞌabɨ kutujk ja jaayɨ nøjkx yiktatɨɨdyundɨp.
13Kaꞌap ja Dios tkupiky pøn nugo tmadoodɨp ja kutujk jøts kaꞌ tpadundɨ. 14Ku abiky jaa̱ꞌ̱dyɨ, pøn ja Moisés
kyutujk tkanɨjaꞌ̱wɨdɨp, tyundɨpts ja øybɨ midi ja Moisés kyutujk yꞌaneꞌemy øy ja jaꞌabɨ kutujk tjagajagyaptɨ,
kyøꞌømgutujk ñamyayɨ yiktundɨp, 15 jabɨ yikwɨngaxøꞌktɨpxɨ jaꞌ sa̱ jaty ja yjaa̱ꞌ̱yꞌaṯtɨ jøts ku ja kutujk tjagyaptɨ.
Ja kyøꞌømwɨnmaa̱ꞌ̱ñ nɨꞌøønɨyɨdɨp sa̱ yꞌøyꞌadøꞌøtstɨ kyaꞌøyꞌadøꞌøtstɨ. 16 Jaꞌabɨ xøøw yiknɨjaw̱ɨt ku ja Dios Teety
tpɨktaꞌ̱aḵt ja Jesucristo jøts ttɨɨdyuꞌunt nɨdukɨꞌɨyɨ ja jaa̱ꞌ̱y ti jaty pønjapøn tø ttuñ ayuꞌuch, sam̱ ø tø nnɨgaj̱pxɨ
ja yiknɨtsokpɨ ayuujk.

Sa̱ ja israelɨt jaa̱ꞌ̱y ja Moisés kyutujk ñadyamøjɨyɨdɨ
17Mets wam̱p jøts kume israelɨtjaa̱ꞌ̱yɨ, jøts ku xpaduujnɨ ja Moisés kyutujk jøts mnadyamɨkajxɨp ja mDios.

18Waꞌ̱aṯs xnɨjaw̱ɨ sa̱ Dios ttsøky, jøts waꞌ̱aṯs mduknɨjaw̱ɨyɨ ja kutujkmidiꞌibɨ øymidiꞌibɨ tsuj. 19Mnayꞌajaꞌ̱wɨyɨp
jøts ku xjaty xnøøꞌmoꞌot xuuꞌmoꞌot ja jaa̱ꞌ̱y pøn wɨmbeets kugoots ejttɨp. 20Mnayꞌajaꞌ̱wɨyɨp jøts ku xjaty
sa̱ xyikꞌɨxpøkt pøn tkanɨjaꞌ̱wɨdɨp pøn tkajaꞌ̱gyukɨdɨp, pø japxɨ kutujkjøtpy xkajtsꞌixy ja wejɨn kajɨn, ja
tyɨɨbyɨ yjanchpɨ. 21 Myikꞌɨxpijkpy ja mmɨguꞌuk, ¿ti kuts køꞌøm xkatunjøpɨ sa̱ ja mꞌɨxpøjkɨn xyikyøꞌøy?
Ku mgaj̱pxwaꞌkxy, jadeꞌen mwaꞌ̱aṉ̃ ku kaꞌap yꞌøyɨ ja maaꞌtsk, maaꞌtspts mets køꞌøm, ¿tigøjxp ku køꞌøm
mmeech? 22Mets mwam̱p jøts ku kaꞌap pyaa̱ṯꞌatyɨ jaa̱ꞌ̱y ñɨyaa̱ꞌ̱y ñɨdøꞌøxy ñabyøjkxɨyɨdɨt, jøts ¿tiꞌaj̱tp ku
jawyeen jadeꞌen køꞌøm mꞌadɨꞌɨch? Nɨ mets køꞌømbaa̱ṯ xkatsøky ja awaṉax̱, mwɨmaaꞌtsɨdɨpts ja chap̱tøjk
ti jaty ja yjagyejpy. 23Mnadyamɨkajxɨp mets ja kutujk, mmɨdundɨgøøpyts ja Dios ku kaꞌap jadeꞌen xuñ sa̱
ja kutujk wyaꞌ̱aṉ̃. 24Paty ɨdøꞌøn ja Dios kyajpxy wyaꞌ̱aṉ̃: “Pøn kaꞌisraelɨt jaa̱ꞌ̱dyɨ, jaꞌ tkaꞌødyejtɨp ja Dios ku
meets tum jɨwɨmbet xunguixy.”

25 Pø wan wɨneꞌenɨn xjanchyiktuñ ja Dios yꞌejxpajt mneꞌkxkøjxp ku xpaduñ ja Moisés ja kyutujk, kuts
ja kaꞌap xpaduñ, jadeꞌen ja tpaa̱ṯy ejxɨm ja ejxpajt jeexyɨp xkamøøtꞌaty. 26 Pønts ja ejxpajt kyamøøt jøts
pyadumpy sa̱ ja kutujk wyaꞌ̱aṉ̃, jadeꞌen ja tpaa̱ṯy jøts ku ja ejxpajt ja jeexyɨp tmøødɨ, øy ja wɨndii ja
ejxpajt yjagayiktuꞌunxɨnɨm. 27 Pønts ja ejxpajt kaꞌejtxɨp jøts pyadumpy ja kutujk øy ja køꞌøm tkaꞌɨxpiky,
mdabayøꞌøyɨp mets jaꞌ ku xkabaduñ ja kutujk, øy mets ja jap xjaꞌixy jøts ku ja jap kyøxjaꞌ̱ay̱ɨ jøts øy mets ja
ejxpajt xjamøøtꞌaty. 28Kaꞌapts ja jadeꞌen tijy jøts ku ja yꞌisraelɨtjaa̱ꞌ̱yɨ pøn jadeꞌen nugo nɨkɨjxy naṉkyꞌejxɨp,
jøts nɨ jaꞌ kaꞌ yikꞌejxpajtijy midi nɨkɨjxy jaꞌayɨ yiktump. 29 Jaꞌ ɨdøꞌøn israelɨt jaa̱ꞌ̱y pøn amuum tpadump, jøts
jaꞌ ejxpajtɨnꞌaj̱tpmidi yikwɨnmaapy am̱ jotp, jam anmɨjaꞌ̱wɨngøjxp, midi kaꞌapma̱ kyøxjaꞌ̱ay̱ɨ, midi kaꞌapma̱
kyaxɨꞌɨky. Pøn jadeꞌen tpadump, kupiky ja yꞌity jam Dios wyɨngujkp, kidi jaa̱ꞌ̱y wyɨngujkyɨp.

3
1¿Tiku yikajpxy ja israelɨt jaa̱ꞌ̱y? ¿Ti wyaꞌ̱aṉ̃ ja neꞌkxkøjxpɨt ejxpajt? 2 Janch møk yjapaa̱ṯꞌatyɨdɨ jaꞌagøjxp

ku jaꞌ ja Dios kyajpxy yꞌayuujk tyamɨꞌajotꞌaj̱tɨdɨ jøts ja tpaduꞌundɨt. 3¿Tits ɨdøꞌøn jaꞌadɨ? Øy ja tkabadundɨ
jadeꞌen, ¿wɨnets ja Dios tmajtstuꞌutt ja yꞌøyꞌaj̱tɨn? 4 ¡Nɨwɨndem! Jɨnaxy ja Dios tyiktuñ ja tyɨɨbyɨ yjanchpɨ, øy
ja jaa̱ꞌ̱y nɨdukɨꞌɨyɨ yjataa̱y̱ɨdɨ; jabɨ yɨdeꞌenxɨ ja Dios Teety kyugajpxy tnɨmadyaa̱j̱ky ja Dios Teety:
Ja mgøꞌømꞌayuujk me Dios Teety myikaꞌpxytɨɨdyumbɨpɨdsøøjmɨp,
ku wyɨnaty nugo mwɨnmaa̱ꞌ̱ñꞌijxyɨdɨ jaꞌadɨ pøn mgamøjpɨktaa̱j̱kɨyɨp.

5Sam̱ wɨnaa̱g̱ɨn wyaꞌ̱aṉdɨ yɨdeꞌen: ku adømbøkyøjxp tijy ja Dios ja yꞌøyꞌaj̱tɨn tyiknɨgaxɨꞌɨky, ¿saṯs adøm

ɨdøꞌøn jaꞌabɨ ayuujk njaꞌ̱gyukandɨt? ¿Kaꞌ ɨdøꞌøn ja Dios yꞌøyɨ ku ja nyikjotmaj̱tyɨndɨ, jøts ja ayoꞌon
xjanɨguejxyɨndɨ? 6 ¡Nɨjuunɨ kaꞌ yjadeꞌenɨ! Ku Dios jeexyɨp kyaꞌøyɨ, ¿sudsots ja jeexyɨp ttɨɨdyuñ ja nax̱wiiꞌñɨt
jaa̱ꞌ̱y?

7 Jøts kuts øts nbøky jeexyɨp yjanchtuñ jøts ja Dios tyɨyꞌaj̱tɨn tyikwɨngaxøꞌøkt, ¿sudsots ø nyikpøkyꞌixy
jøts ku øts nbojkpɨtumbɨjaa̱ꞌ̱yɨ? 8¿Wɨnets ja tum øy wyɨmbejtxɨt ku pøn ttuñ tum ja kaꞌøybɨ? Jadeꞌen ja jaa̱ꞌ̱y
wɨnaa̱g̱ɨn kyaꞌøwyɨnmaydɨ jøts wyaꞌ̱aṉdɨ, jøts ku jaꞌabɨ øøts jadeꞌen nduknɨꞌɨxpøkɨ. Yøꞌøbɨ jaa̱ꞌ̱y paa̱ṯꞌaj̱tɨdɨp
ja ayoꞌon.

Nɨdukɨꞌɨyɨ ja pøky xajaꞌ̱jtyɨndɨ
9¿Tits adøm ɨdøꞌøn? ¿Ku adøm nꞌisraelɨtjaa̱ꞌ̱yɨndɨ, paty adøm jawaanɨ njaa̱ḵtyimyꞌøyɨndɨ, jøts nɨkaꞌ pøn

jadeꞌendɨ? ¡Kaꞌap yjadeꞌenɨ! Pø tøxɨ nnɨgajpxy jøts ku tum ja pøky yikꞌadsøønɨ, wan tꞌisraelɨtjaa̱ꞌ̱yɨdɨ uk wan
tkaꞌisraelɨtjaa̱ꞌ̱yɨdɨ. 10 Jaꞌagøjxpxɨ jap nøkyɨjxpy yɨdeꞌen wyaꞌ̱aṉ̃:
Kaꞌ pøn yꞌøyɨ, nɨtuꞌugɨn kyaꞌity pøn øy;
11nɨpøn kyajaꞌ̱gyukɨ,
nɨpøn tkanɨjaw̱ɨwyaꞌ̱aṉ̃ ja Dios.
12Tum ja wenk tuuꞌ tø tpøjknɨdɨ, wɨndɨgøy nɨꞌijtyɨ yjaṯtɨ.
Kaꞌ pøn tjotmayꞌaty ja øwyɨnmaa̱ꞌ̱ñ, ok ɨdøꞌøn tuꞌugɨn jaꞌabɨ twɨnmaa̱ꞌ̱ñꞌaṯt.
13Tum ja axøøk kajpxy pɨdsømp yꞌaa̱w̱jøtpy yukjøtpy;
ja wɨnꞌøøꞌnk jaꞌayɨ maj̱yɨp.
Wɨngaj̱pxnaj̱xpɨm kyajpxy;
14 tum ja kaꞌøybɨ kyaj̱pxpɨdsømdɨp, kixy kyubety wyaꞌ̱aṉdɨ.
15 Jøts jaꞌayɨ maj̱yɨdɨp ku tnɨbuttɨ tnɨgaꞌaktɨ ja yikjaa̱ꞌ̱yꞌooꞌk;
16 jaꞌ tyunkꞌaj̱ttɨp ku yikudɨgøꞌødyɨt ku yꞌayoꞌonduꞌundɨt,
17 jøts kaꞌ tnɨjaw̱ɨdɨ ja øyꞌaj̱tɨn ja tudaꞌ̱aḵyꞌaj̱tɨn.
18Nɨwɨneꞌenɨn tkawɨnmaydɨ jøts twɨndsøꞌøgɨdɨt ja Dios.

19 Jøts yiknɨjaꞌ̱wɨp sa̱ jaty ja Moisés kyutujk wyaꞌ̱aṉ̃, jaꞌats ja yiktaꞌanaꞌamdɨp ja israelɨt jaa̱ꞌ̱dyɨ pøn ja tø
yiktanɨbɨktaa̱g̱ɨdɨ, jaꞌagøjxpts neꞌegɨ amøñɨ tyimyꞌettɨt, jøts jadeꞌen nɨdukɨꞌɨyɨ ja nax̱wiiꞌñɨt jaa̱ꞌ̱y tpaa̱ṯtɨt
ja Dios tyɨɨdyuꞌunɨn; 20nɨpøn ja Dios tkaꞌøyꞌext øy ja tø tjabaduñ midi ja kutujk ñɨꞌaneꞌempy, jøts jaꞌayɨ ja
ñɨgajpxpy ku adøm nbojkpɨtumbɨjaa̱ꞌ̱yɨndɨ.

Janchja̱ꞌwɨngøjxp ja nɨtsoꞌokꞌaj̱tɨn yikpaa̱ṯy
21 Jats jaduꞌuk ja wɨnmaa̱ꞌ̱ñ sa̱ Dios xkupøjkɨn. Yjadyimyjanɨgajpxpy ja Moisés ja kyutujk ja køꞌøm, jøts

nayɨ tø ja Dios kyugajpxy ja nayɨdeꞌen tnɨgaj̱pxtɨ. 22 Jaꞌ ɨdøꞌøn ja Dios Teety kyupijkpy pøn tjanchjaꞌ̱wɨdɨp,
pøn tꞌajotꞌaj̱ttɨp ja nwɨndsønꞌaj̱tɨm Jesucristo; kyupijkpy ja øy pøn, kaꞌap ja pøn jaduꞌuk jaduꞌuk twenkꞌixy,
23 nɨdukɨꞌɨyɨxɨ jaa̱ꞌ̱y pyøktyundɨ, jøts kaꞌap pøn tmɨnaxy ja pyøky jam Dios wyɨngujkp. Jagam jɨxkøꞌøm
ndsɨnaa̱ꞌ̱yɨndɨ, nɨ sudsoꞌampy ja ñɨtsoꞌokꞌaj̱tɨn ja ngapaa̱j̱taꞌam. 24 Ejxɨm ja Dios Teety yꞌøyɨ ku ja jaa̱ꞌ̱y
tyiknɨtsoꞌokꞌaty nwɨndsønꞌaj̱tɨm Jesucristo køjxp, jøts jadeꞌen tmayꞌaty ku tkupiky. 25 Ja Cristo ja Dios Teety
pyɨktaa̱j̱k jøts ja tkudanaa̱j̱yɨt ja nax̱wiiꞌñɨt jaa̱ꞌ̱y pyøky ku ja tkuꞌoogɨt. Wɨnets wyɨngaxɨꞌɨkñɨm adøm ja
nɨtsoꞌokꞌaj̱tɨn ku ja njanchjaꞌ̱wɨn, jøts ja Dios Teety jadeꞌen xuknɨjaꞌ̱wɨn ja yꞌøyꞌaj̱tɨn ja tyudaꞌ̱aḵyꞌaj̱tɨn, jøts
ku ja tkadagubety ja pøky midi tø yiktuñ jawyeen ku ja nwɨndsønꞌaj̱tɨm tkaguꞌoogɨnɨm ja pøky. 26 Jaꞌagøjxp
jadeꞌen yjaty jøts nnɨjaꞌ̱wɨn jøts ku Dios Teety yꞌøyꞌaj̱tɨn tyɨyꞌaj̱tɨn tyikꞌawaꞌ̱aṉ̃, jøts ejtp jadeꞌen øy juunɨ
tkupiky pøn tjanchjaꞌ̱wɨdɨp ja nwɨndsønꞌaj̱tɨm Jesús.

27 ¿Maṯs ja namyɨkaxɨ tyuñ? Pø kaꞌaxɨ ja tyuñ ku ja janchjaꞌ̱wɨn njagyajpɨn, ku njanchjaꞌ̱wyɨn ja
nwɨndsønꞌaj̱tɨm. Jaꞌ ja tyiktundɨp pøn ttaꞌødyøkɨwyaṉdɨp ja tunk ma̱ Dios, ku ja kutujk nadyijyɨ tpadundɨ
pøn ja janchjaꞌ̱wɨn tkajagyajptɨp. 28 Jadeꞌents yikꞌixy yiknɨjaw̱ɨ jøts ku janchjaꞌ̱wɨngøjxp ja jaa̱ꞌ̱y yikupiky jam
Dios wyɨngujkp. Kaꞌap ja yikpayøꞌøy pønɨ sa̱ ja tø tpaduñ tkabaduñ ja kutujk sa̱ ja yꞌaneꞌemy.

29 ¿Ti ja israelɨt jaa̱ꞌ̱y nugo ja Dios Teety yꞌejxꞌijtpy, jøts ja kaꞌap tꞌejxꞌity pøn kaꞌisraelɨt jaa̱ꞌ̱dyɨ? Kaꞌap
yjadeꞌenɨ, pø tum jaꞌaxɨ amuum tjaꞌaj̱tp. 30Tuꞌugyɨ Dios, kaꞌap ja Dios kyawɨnaa̱g̱ɨ; jøts pønɨ pøn tmøøtꞌaj̱tp
ja janchjaꞌ̱wɨn, jaꞌats ja Dios kyupijkpy, wan tmøøtꞌaty uk tkamøøtꞌaty ja ejxpajt ñeꞌkxkøjxp sam̱ ja israelɨt
jaa̱ꞌ̱dyɨ. 31¿Jaꞌagøjxp adøm ja kutujk ngaꞌukpaduꞌunɨndɨt ku ja janchjaꞌ̱wɨn nmøøtꞌaj̱tyɨndɨ? Kaꞌap yjadeꞌenɨ,
jabɨ jadeꞌenɨ neꞌegɨ kaꞌpxy ja kutujk yikpaduñ ku ja Cristo njanchjaꞌ̱wɨnt.

4
Sa̱ ttunjøpɨ ja Abraham

1¿Ti adøm nꞌap̱teetyꞌamøj Abraham tyuun jøts Dios ja ojts kyupikyɨ? 2Ku jeexyɨp ja Abraham jaꞌagøjxp ja
Dios kyupikyɨ ku ja wyɨnaty tø ttuñ tigati, nadyamøjɨyɨpts ja jeexyɨp. 3Yɨdeꞌents jap nøkyɨjxpywyaꞌ̱aṉ̃: “Ojts
ja Abraham tjanchjaw̱ɨ ja Dios, jaꞌats ja Dios yꞌøyjaꞌ̱wɨyɨɨꞌñ jøts ja ojts tkupiky.” 4Kupøn øy ti tunk ttuñ jøts ku
ja yikmɨjuy, ja tyunkts ja yiknɨmɨjuꞌuyɨp, kaꞌap ja nɨñamyayꞌaṯɨ tpaa̱ṯy, jaꞌ ja kyudøjkɨp ku ja tø tyuñ. 5Pønts
ja tunk tkadaꞌødyøjkɨp ma̱ Dios, øy ja ti tjagatuñ, jøts ku ja jaꞌayɨ tjanchjaw̱ɨ ja Dios ku ja pojkpɨtumbɨ jaa̱ꞌ̱y
ja tpojkpɨmeeꞌkxy, jaꞌayɨ ja Dios tyajotkujkꞌajtpy ku ja tjagyepy ja janchjaꞌ̱wɨn, jøts ja tmayꞌaty jadeꞌen ku ja
tkupiky. 6Nayɨdeꞌen ja David ojts wyaꞌ̱aṉ̃ ku ja ojts tnɨgajpxy sa̱ ja jaa̱ꞌ̱y xyondaꞌ̱aḵy pøn ja Dios kyupijkpy,
jøts ja kaꞌ tmøjpɨktaꞌ̱aḵy pønɨ sa̱ ja jaa̱ꞌ̱y tø yꞌadɨꞌɨch. 7Yɨdeꞌen ja wyaꞌ̱aṉ̃:
Nekɨm ja jaa̱ꞌ̱dyɨ pøn ja Dios ttamaaꞌkxɨdɨp ja tyundɨgøꞌøyɨn, jøts ja kaꞌap myøjpɨktaa̱j̱kxɨyɨdɨ ja pyøky.
8Nekɨm jaꞌ pøn ja nwɨndsønꞌaj̱tɨm pyojkpɨmeeꞌkxpy.

9¿Jaꞌayɨ døꞌøn nugo jadeꞌen nekɨm tꞌejxtɨp pøn ttundɨp ja ejxpajt ñeꞌkxkøjxp, uk nayɨdeꞌen ɨdøꞌøn jaꞌamɨdɨ

pøn tkatundɨp ja ejxpajt? Nnɨjaꞌ̱wɨndɨpts jøts ku ja Abraham jaꞌagøjxp ja Dios ojts kyupikyɨ ku ja jaꞌayɨ
tjanchjaꞌ̱wɨ. 10¿Juunɨts ɨdøꞌøn ja jadeꞌen yikupɨjky? ¿Tø wyɨnaty ja Abraham jawyeen ja ejxpajt yikpɨktaa̱j̱kɨ,
uk kaꞌanɨm? Kaꞌanɨmts ja wyɨnaty ttuñ ja ejxpajt. 11Oojknɨm ja Abraham ojts yikpɨktaa̱j̱kɨ ja ejxpajt ku ja ojts
yiktsuky ja ñeꞌkx, ejxaꞌ̱aṉ ja wyaꞌ̱aṉ̃ jøts ja yiknɨjaw̱ɨ ku Dios ja tø kyupikyɨ yjanchjaꞌ̱wɨngøjxp. Jadeꞌents ja
Abraham ttunjøpɨyɨɨꞌñ, jøts ja nayɨdeꞌen nɨdukɨꞌɨyɨ janchjaꞌ̱wɨngøjxp yikupøktɨ øy ja tmøøtꞌaṯtɨ tkamøøtꞌaṯtɨ
ja ejxpajt ñeꞌkxkøjxp. 12 Janch jadeꞌen ku ja Abraham ɨdøꞌøn kyudanaabyɨꞌaj̱tp pøn ja ejxpajt tmøøtꞌaj̱ttɨp,
kidi jaꞌagøjxpɨp ja jaꞌayɨ ku ja tø yiktuꞌunxɨdɨ ja ejxpajt. Jadeꞌenꞌampy ja tijy jøts ku ja tpaꞌejxtɨ, jøts ja
nayɨdeꞌen tjagyaptɨ ja janchjaꞌ̱wɨn sa̱ ja Abraham, ku ja wyɨnaty kaꞌanɨm ja ejxpajt yiktuꞌunxɨ.

Jaa ja Dios yꞌaduky ja kyajpxy ku ja yikjanchja̱wɨ
13 Jadeꞌen ja Dios wyaṉdaꞌ̱aḵy, jøts ja Abrahammøøt nɨdukɨꞌɨyɨ wɨneꞌenɨn ñajtskaꞌaxɨdɨ yikmoꞌodɨt amuum

ja naa̱j̱x kaj̱p wɨneꞌen yꞌity nax̱wiiñ; kajaꞌagøjxpɨpts ja waṉdaꞌ̱aḵy ojts yikpɨktaꞌ̱aḵy jadeꞌen ku ja kutujk
ja wyɨnaty kaꞌpxy tø tpaduñ ja Abraham, pø jadeꞌenꞌampyxɨ ja jadeꞌen ku Dios ja tjanchjaꞌ̱wɨ, jøts jaꞌ ja
wyɨnaty tø tyagupikyɨ. 14 Jøts ku jeexyɨp jaꞌayɨ yikupøktɨ pøn tpadundɨp ja Moisés kyutujk, jøts jaꞌayɨ jeexyɨp
yikmoꞌodɨ ja Dios yꞌøyꞌaj̱tɨn, kaꞌats jeexyɨp tyuñ ja janchjaꞌ̱wɨn, jøts nɨ ja Dios jeexyɨp ja wyaṉdaꞌ̱aḵy nɨti
kyawaꞌ̱aṉ̃. 15Pø tɨɨdyumpxɨ ja kutujk; maṯs ja kutujk kyaꞌity, kaꞌap jam ti yikmɨdundɨgøy, jabɨ nɨti anaꞌamɨnxɨ
jam.

16Jadeꞌenꞌampyts ɨdøꞌøn Dios ja twaṉdaa̱j̱ky jaꞌagøjxp ku ja janchjaꞌ̱wɨn ojts tꞌixy, jøts ja tmayꞌaṯt nɨdukɨꞌɨyɨ
pøn nayɨdeꞌen ja janchjaꞌ̱wɨn tjagyajp sa̱ ja Abraham. Kidi jaꞌap ja Dios tyamɨwaṉdaa̱j̱kɨ ja yꞌøyꞌaj̱tɨn pøn
tpadundɨp tkabadundɨp ja kutujk, pø jaꞌaxɨ tyamɨwaṉdaa̱j̱kɨ pøn tjanchjaꞌ̱wɨdɨp ja Dios sam̱ ja Abraham
ttunjøpɨyɨɨꞌñ. Jadeꞌents ɨdøꞌøn ja tpaa̱ṯy, jaꞌ ñamyayɨ tnɨgubaj̱kꞌaj̱tp ku ja jadeꞌen ojts tjanchjaꞌ̱wɨ ja Dios,
jøts jaꞌ adøm ñamyayɨ ndeetyꞌaj̱tyɨndɨp 17 jam Dios wyɨngujkp, pø nayɨ Diosxɨ ja yjanchjaꞌ̱wɨyɨɨꞌñ ku wyaꞌ̱aṉ̃
ja Dios kyajpxy: “Tø me nbɨktaꞌ̱aḵy møjaa̱ꞌ̱yꞌaj̱tpɨ o maꞌ̱et o mag̱aj̱p.” Janch møj ja Dios, øy ja tyikjujkpyøkt
pøn tø yꞌooꞌknɨ tyɨgøøñɨ, jøts nayɨdeꞌen tnaṉkyꞌijxyɨ o ti pɨktaꞌ̱aḵy midi kaꞌejtpnɨm.

18Øy kaꞌap ti jøpꞌejxɨn, kaꞌap ti wɨnmaa̱ꞌ̱ñ, ojtsts ja Abraham ja tjanchjaw̱ɨ jøts yjøpꞌijxpy jaꞌ, xjats ɨdøꞌøn ja
jadeꞌen may jaa̱ꞌ̱y ñamyayɨ tnɨgubaj̱kꞌaty sa̱ uꞌnkteety yꞌuꞌnk yꞌunaꞌ̱jk tnɨdeetyꞌaty, jadeꞌen sa̱ døꞌøn Dios ja
wyɨnaty tø ñɨɨꞌmxyɨ ku ja wyaa̱ṉ̃: “Janch may ja mꞌuꞌnk mꞌunaꞌ̱jk xpaa̱ṯt.” 19Magøꞌpxy ja Abraham wyɨnaty
ja yjumøjt jøts kaꞌap ja sa̱ tijy, amuum ja tꞌajotꞌaty øy ja ñɨdøꞌøxy Sara ja møøt tø yjamøjaa̱ꞌ̱yɨnɨdɨ, kaꞌap ja
yꞌuꞌnk yꞌunaꞌ̱jk tꞌukpaṯnɨdɨt. 20Kaꞌap ja sa̱ tijy, kaꞌap ja tkaꞌøyjaꞌ̱wɨyɨ ja Dios wyaṉdaꞌ̱aḵy, neꞌegɨ ja amumjoojt
tpɨktaa̱j̱ky ja yjanchjaꞌ̱wɨn jøts ja tmøjaw̱ɨ tkunuuꞌkxyjaw̱ɨ ja Dios, 21 jøts ja tuꞌugyɨ tjøpꞌijxy jadeꞌen jøts ku
Dios tjagyepymøkꞌaj̱tɨn, jøts ja ttuꞌunt jadeꞌen sa̱ ja wyaꞌ̱aṉ̃. 22Jadeꞌenꞌampy ja Dios ja ojts kyupikyɨ ku yꞌijxyɨ
jøts ku myajadaꞌ̱aḵy ja yjanchjaꞌ̱wɨn.

23 Jøts ku døꞌøn Dios ja jadeꞌen tkupɨjky ja yjanchjaꞌ̱wɨn, kidi ja Abrahamɨp ja jaꞌayɨ kyupøjkɨp jøts
ja jadeꞌen yikjaadyañ; 24 pø nayɨdeꞌenxɨ adøm ja xkupɨjkyɨm ku adøm ja Dios Teety njanchjaꞌ̱want. Pø
jaꞌaxɨ tø tyikjujkpyiky jadɨgojk xemɨkøjxp ja nwɨndsønꞌaj̱tɨm Jesucristo, 25 pøn ojts yikøyaky jøts yꞌookt
adøm nbøkyøjxp, jøts jadeꞌengøjxp ojts xemɨkøjxp yjujkpyiky jadɨgojk jøts adøm nyikupøjkɨnt jam Dios
wyɨngujkp.

5
Øwyɨmbɨdsimy ku xkupøjkɨnt ja Dios

1Kuts ja Dios Teety xkupøjkaꞌan ja njanchjaꞌ̱wɨn, jøts jadeꞌen ja nmɨdudaꞌ̱aḵyꞌaj̱tɨnt ja nwɨndsønꞌaj̱tɨm
Jesucristo køjxp. 2 Jaꞌagøjxp adøm ja Dios Teety møøt nꞌijtyɨndɨ ku ja nwɨndsønꞌaj̱tɨm njanchjaꞌ̱wɨndɨ,
paty adøm ja xkunuuꞌkxyɨndɨ. Jaꞌ adøm xyikꞌejtɨndɨp tuꞌugyɨ ja nwɨnmaa̱ꞌ̱ñ jøts ja xondaa̱j̱kɨn xmøꞌøyɨndɨ,
jøpꞌijxy nyikꞌijtyɨndɨ jøts ku ja nbaa̱j̱taꞌandɨt amuum ja yꞌøyꞌaj̱tɨn. 3 Jøts nayɨdeꞌen adøm ja kaꞌap nwandi-
jyɨndɨ ja ayoꞌon, øy adøm ja nguꞌayoꞌowaꞌandɨ jotkujk; pø nnɨjaꞌ̱wandɨpxɨ adøm ku nꞌayoꞌowan wɨnets ja
tudaꞌ̱aḵyꞌaj̱tɨn nbaa̱j̱tɨndɨt, 4 jøts ja tudaꞌ̱aḵyꞌaj̱tɨn jaꞌ øy xyikwɨngaxøꞌjkɨndɨp, jaꞌ xukjøpꞌijxyꞌaj̱tɨndɨp midi ja
Dios tø xanɨbɨktaa̱j̱kandɨ. 5 Jøts kaꞌap majtskꞌaa̱w̱ majtskjoojt nꞌejtɨndɨt, pø tøxɨ ja Dios amuum xmøꞌøyɨm ja
yꞌøyꞌaj̱tɨn ja pyaꞌayoꞌowɨn ku ja tø xuktatøjkaꞌam ja yꞌEspíritu Santo.

6Ku adøm wɨmbeets kugoots nmɨjaj̱tyɨm ja nbøky, nɨti nɨtsoꞌokꞌaj̱tɨn køꞌøm ngapaa̱j̱tyɨm, xjats ja Cristo
tø myiñ wɨnet, jøts ja tø tkudanɨ ja kaꞌøyjaa̱ꞌ̱y pyøky ku ja tø yꞌøøky. 7 Kaꞌap pøn nugo tnɨgyuꞌoogɨ
jaduꞌuk, nɨ jadeꞌenbaa̱ṯ øy pøn maḇaa̱ṯ yjadyimyjaꞌøyjaa̱ꞌ̱yɨ; pø wants wɨnaa̱g̱ɨn pøn ñayꞌaꞌejxɨyɨt jøts ja
tkuꞌoogɨt. 8Xjanchojkɨmpts adøm ja Dios ku adømgøjxp yꞌøøky ja nwɨndsønꞌaj̱tɨm Jesucristo, øy adøm
njapojkpɨtumbɨjaa̱ꞌ̱yandɨ. 9 Jøts tøts ja Dios xkupɨjkyɨm ja nwɨndsønꞌaj̱tɨm Jesucristo pyaꞌayoꞌowɨngøjxp
ku ja tø xkuꞌoꞌjkaꞌandɨ, jøts neꞌegɨ jɨnaxy ja nøjkx xuknɨtsoꞌokꞌaj̱tyɨndɨ ja møk ayoꞌon, jøts ja kaꞌap
xukuꞌoꞌjkaꞌandɨt ja nbøky, jaꞌayɨ nwɨndsønꞌaj̱tɨm Jesucristo køjxp. 10Njagamɨꞌøyꞌaj̱tyɨndɨp adøm ja Dios,
jøts adøm ja jadeꞌen xjaa̱ḵtuuꞌmøꞌøyɨndɨ sudso ja jadɨgojk nmɨjotjɨmbejtɨndɨt, jaꞌagøjxp yꞌøꞌjky ja yꞌUꞌnk
adøm nbojkpɨkøjxp. Maṯs ku ja ɨxyam̱ yjujkyꞌaty xemɨkøjxp, jøts ku adøm ja tø nmɨjotjɨmbijtyɨndɨ ja Dios,
¿ti jats adøm ndejɨnt ja wɨnet xkaꞌukyiknɨtsoꞌokꞌaj̱tnaꞌant? 11Xonꞌejtnamdɨp adøm ɨxyam̱ jaꞌagøjxp ku ja
nwɨndsønꞌaj̱tɨm Jesucristo tø xukmɨguꞌukwaꞌ̱aṉ̃ɨm jadɨgojk ja Dios Teety.

Ja Adán jøts ja Cristo
12 Jøts tuꞌugyɨ ja jaa̱ꞌ̱y pøn pøktyunꞌokwaa̱ṉ ya̱ nax̱wiiñ, jøts ja oꞌjkɨn tɨgøøꞌyɨn jadeꞌenꞌampy ñax̱kɨdaa̱j̱ky,

nɨdukɨꞌɨyɨ øy pøn pyaa̱ḏyɨ jaꞌagøjxp ku nɨꞌijtyɨ nayɨdeꞌen tø pyojkpɨtunɨdɨ. 13Ku ja kutujkwyɨnaty kyaꞌitynɨm,
jaayɨm ja pøky wyɨnatynɨ ya̱ nax̱wiiñ; jaa ku ja Dios kaꞌ tpayøꞌøñɨm, pø kaꞌanɨmxɨ ja kutujk wyɨnaty te.

14Ku ja et ja xøøw ñaj̱xy midi tsoꞌondaa̱j̱k Adán ñɨkøjxp jøts yjøpkixy Moisés ñɨkøjxp, jøts wɨneꞌen pøn
pyøktyundøø, jaꞌ ɨdøꞌøn ja oꞌjkɨn tɨgøꞌøyɨn mɨmajadaa̱j̱kɨdøø, øy ja tjagajagyaptɨ jaꞌabɨ pøky midi ja Adán
tyuun ku ja tkamɨmadøøy ja Dios; sa̱ ja Adán tyiktsoꞌondaa̱j̱ky ja pøky, nayɨdeꞌents ja tuꞌugyɨ myenwam̱ɨ
wyɨnaty pøn ja øyꞌaj̱tɨn nɨtsoꞌokꞌaj̱tɨn xukpaa̱j̱tmandɨp, xjats tø myiñ ja nwɨndsønꞌaj̱tɨm Jesucristo.

15Wɨndemts ja møøt nꞌukꞌejxkijpxyɨn ja Adán tyundɨgøꞌøyɨn møøt ja Dios yꞌøyꞌaj̱tɨn midi ja xmøꞌøyɨndɨp.
Tuꞌugyɨts ja jaa̱ꞌ̱y pøn ja pyøky tø xuknoꞌjkaꞌandɨ nɨdukɨꞌɨyɨ jøts wɨndɨgøy nꞌejtnaꞌandɨ; jøts tuꞌugyɨ
ja nayɨdeꞌen ja nwɨndsønꞌaj̱tɨm Jesucristo pøn ja Dios xuknɨtsoꞌokꞌaj̱tɨndɨp ja nbøky, jøts kaꞌap ja pøn
tmɨꞌabaa̱ṯy, namay adøm nyiktamayꞌaj̱tyɨndɨ ja nɨtsoꞌokꞌaj̱tɨn jøts adøm ja xmøꞌøyɨndɨ. 16Tiꞌɨn ja ndamɨꞌaꞌe-
jxɨn ja tuꞌukpɨ jaa̱ꞌ̱y pyøky møøt ja Dios ñɨtsoꞌokꞌaj̱tɨn. Tuꞌugyɨ ja tundɨgøꞌøyɨn jaꞌats yikpayøꞌøpy jøts
tø nbøkpyajtkɨjxyɨndɨ; kuts ja Dios xmøꞌøyɨndɨ ja nɨtsoꞌokꞌaj̱tɨn, tyamayꞌajtpy ja jaa̱ꞌ̱y ja ñamyayɨ jøts ja
xkupɨjkyɨn, øy wɨneꞌen tø njapojkpɨtuꞌuñɨndɨ. 17 Ku ja tuꞌukpɨ jaa̱ꞌ̱y tø pyojkpɨtuñ, jaꞌagøjxpts ja oꞌjkɨn
myajadaꞌ̱aḵy jøts ja yikudɨgøy, møjts ja Dios jøts ja ttuñ ja mayꞌaj̱tɨn, jøts ja tyaky ja myøkꞌaj̱tɨn midi
yikjujkyꞌaj̱tp xemɨkøjxp ku tuꞌugyɨ njanchjaꞌ̱want ja nwɨndsønꞌaj̱tɨm Jesucristo.

18 Jadeꞌen sam̱ ja Adán pyøkyøjxp ja jaa̱ꞌ̱y ttukpaa̱ṯkɨjxy ja kudɨgøꞌøyɨn, nayɨdeꞌen ja nwɨndsønꞌaj̱tɨm
Jesucristo yꞌødyuꞌunɨngøjxp ttukpaa̱j̱ty nɨdukɨꞌɨyɨ ja nax̱wiiꞌñɨt jaa̱ꞌ̱y ja nɨtsoꞌokꞌaj̱tɨn, jøts kaꞌap ja møk
tɨɨdyuꞌunɨn tpaa̱ṯtɨt pøn jaty tjanchjaꞌ̱wɨdɨp. 19 Tuꞌukts ja jaa̱ꞌ̱y pøn kamadoow, jøts jaꞌagøjxp ja pøky
xajaꞌ̱aṯkɨjxyɨndɨ; nayɨdeꞌents ja tuꞌukmɨ pøn tukɨꞌɨyɨ tmɨmadoow ja Dios Teety, jøts jaꞌagøjxp adøm
nyikupɨjkyɨndɨ jam Dios wyɨngujkp.

20 Jøts ku ja kutujk yikpɨktaa̱j̱ky, jaꞌ ja yiktanɨbɨktaa̱j̱kɨyɨɨꞌñ jøts ja pøky waꞌ̱aṯs yikꞌejxkap̱t; jøts ja
pøky møjtaḵꞌadøtsp jaꞌ, jɨnaxyts ja Dios yꞌøyꞌaj̱tɨn myøkꞌaj̱tɨn tyikmøjɨꞌadɨꞌɨch nayɨdeꞌen. 21 Sam̱ ja pøky
myajadaꞌ̱aḵy ku ja tyiknax̱kɨdaꞌ̱aḵy ja oꞌjkɨn tɨgøꞌøyɨn, xjats ja Dios ja yꞌøyꞌaj̱tɨn nayɨdeꞌen tyikmajadaꞌ̱aḵy
sudso ja xkupøjkɨn, jøts ja nwɨndsønꞌaj̱tɨm Jesucristo køjxp xmøꞌøyɨndɨ ja jujkyꞌaj̱tɨn xemɨkøjxp.

6
Kaꞌap ja pøky myajada̱ꞌa̱ky ku ja Cristo yjujkyꞌa̱jtɨn nmøøtꞌaj̱tyɨndɨ

1 ¿Tits njaa̱ḵtuꞌunɨndɨp? ¿Jaa̱ḵtyimbyøktyunꞌadøjtsɨndɨp adøm ɨdøꞌøn jaꞌagøjxp ku tø nnɨjaꞌ̱wɨndɨ jøts
ku ja Dios xuꞌunxɨm ja mayꞌaj̱t ku ja xpojkpɨmeeꞌkxyɨndɨ? 2 ¡Kaꞌap jadeꞌen pyaa̱ḏyɨ! Pø tøxɨ adøm
nmajtstuujtyɨndɨ ja pøktyuꞌunɨn; ¿jøts sudso adøm jadeꞌen nbøktyunꞌadøjtsɨn? 3 ¿Ti kaꞌap xnɨjaw̱ɨdɨ
ja nnøbajtɨn, ti ja tyijpy? Pø jaꞌagøjxpxɨ adøm tø nnøbejtyɨndɨ jøts nmøøtꞌejtɨndɨt ja nwɨndsønꞌaj̱tɨm
Jesucristo, jøts yiknɨjaw̱ɨt jøts ku adøm ja nbøky ja tø xmɨꞌoꞌjkaꞌandɨ. 4 Møøt adøm ja Cristo ñamyayɨ
nnax̱øjkaꞌandɨ jøts jamøøt nꞌøøkyꞌijtyɨndɨ, jøts ku ja yjujkpyɨjky xemɨkøjxp jøts adømnayɨdeꞌen nbaj̱tmaꞌan
ja jemchɨnaa̱ꞌ̱yɨn midi ɨxyam jøts midi xemɨkøjxp, sam̱ ja Dios Teety ja tyukmɨmadaa̱j̱køø ja oꞌjkɨn, jøts ja
myøkꞌaj̱tɨn myøꞌøyɨ, jøts ja yjujkpyɨjky xemɨkøjxp. Nay jaꞌats ɨdøꞌøn yiktump ku ja nøbajtɨn yikpaa̱ṯy.

5Pønɨ tødamts adøm ja Cristo nmøøtꞌøꞌjkyɨm nayɨdeꞌen sam̱ ja oꞌjkɨn ja tø tpaa̱ṯy, nmøøtꞌijtyɨndɨpts adøm
jaꞌ, jøts ku ja yjujkpyiky xemɨkøjxp jøts nayɨdeꞌents adøm ja nmøøtjujkpyøjkmaꞌandɨ. 6 Nnɨjaꞌ̱wɨndɨpts
adøm sa̱ jaty tø njaa̱ꞌ̱yꞌaj̱tyɨndɨ, jøts jaꞌ ja Cristo myɨꞌoꞌjk jam kruskøjxp, jøts adøm ja nbøky xnɨwaa̱j̱chɨm
jadeꞌengøjxp ku ja yꞌøꞌjky, jøts ja kaꞌap xꞌukmɨmadaa̱j̱knaꞌam, jøts ja kaꞌap jadeꞌen nꞌukmɨduꞌunaꞌant sa̱
jaa̱ꞌ̱y ja wyɨndsøn tmɨduñ, jadeꞌen ja pøky ñamyayɨ yikmɨduñ. 7Pønts tø yꞌøøky, tøts ja pøky ja ñɨwaa̱j̱tsnɨyɨ.
8Pønɨ nmøøtꞌijtyɨndɨp ja Cristo øy jamøøt njaꞌøꞌjkyɨm, njøpꞌijxyꞌaj̱tyɨndɨpts jaꞌ jøts ku jamøøt njujkyꞌaj̱tɨndɨt
xemɨkøjxp, 9 pø nnɨjaꞌ̱wɨndɨpxɨ jøts ku ja Cristo tø yjujkpyiky xemɨkøjxp, nɨjuunɨ kyaꞌukꞌooꞌknɨt, nɨjuunɨ
kyaꞌukmɨmadaa̱j̱knɨyɨt ja oꞌjkɨn. 10Tukꞌojkyɨ ja jaꞌayɨ ttukuꞌoꞌjkɨyɨɨꞌñ amuum ja pøky; jøts ja ɨxyam̱ xemɨkøjxp
yjujkyꞌaty amuum ja Dios Teety tmøøtꞌity. 11 Jøts nayɨdeꞌents meets ɨdøꞌønmɨdɨ, øøky tɨgøy ndejɨnt
mnabyɨktaꞌ̱ag̱ɨyɨdɨt jøts ja pøky jadeꞌen xkayikmøjꞌaṯtɨt, wijy kejy meets neꞌegɨ mnabyɨktaꞌ̱ag̱ɨyɨdɨt ku ja
Dios yjaꞌ xpaduujnɨdɨt, jaꞌagøjxp ku ja nwɨndsønꞌaj̱tɨm Jesucristo xmøøtꞌaṯtɨ.

12 Paty kaꞌap mbaa̱ṯꞌatyɨdɨ jøts nugo xyikmajadaꞌ̱aḵtɨt ja mbøky ja mgaꞌøwyɨnmaa̱ꞌ̱ñ, øy sa̱ mduktun-
waꞌ̱aṉ̃ɨdɨ pønɨ sa̱ ja ttsøky. 13Kidi mnagyøyakyɨdɨ ma̱ pøky, jøts ja kidi mduktuñɨdɨ ja kaꞌøyꞌajtɨn. Neꞌegɨ
amuummnayoxɨdɨtma̱ Dios, jøts jamduktunɨdɨt tum ja øyꞌaj̱tɨn. Kaꞌapmeets ja pøky xukmɨjujkyꞌaj̱tnɨt, jabɨ
tøxɨ meets ndejɨnt tø mꞌatsꞌøøky, jøts tø mjujkpyøktɨ jadɨgojk, jøts ja jujkyꞌaj̱tɨn tø xpaa̱ṯtɨ midi xemɨkøjxp.
14 Jøts ja pøky kaꞌap meets ja mꞌukmɨmajadaa̱j̱knɨyɨt, pø kidi ja Moisés kyutujkɨpxɨ meets mnɨtanaa̱j̱yɨp, ja
Diosxɨ meets ja kyunuuꞌkxɨn mdanɨtanaa̱j̱yɨyɨp.

Ja ejxpajt madya̱ꞌa̱ky ku ja ja̱a̱ꞌy ja wyɨndsøn aguwaṉɨ tmɨduñ
15¿Sudsots adøm? ¿Jaa̱ḵtyimbyøktyunꞌadøjtsɨndɨp adøm jaꞌagøjxp ku ja Dios xanɨtanaa̱ꞌ̱yɨndɨ ja yꞌøyꞌaj̱tɨn,

ku adøm ja kutujk kaꞌap xɨɨdyuꞌuñɨndɨ? 16 Jøts mnɨjaꞌ̱wɨdɨpts waꞌ̱aṯs ku tuꞌuk ja wɨndsøn xꞌukmɨdundøkɨdɨt,
tuꞌugyɨts ja xwɨndsønꞌaṯtɨt jøts jaꞌ kuwaṉɨ mmɨmadoꞌodɨp, pø jaꞌaxɨ wyɨnaty mdumbɨꞌaj̱tɨdɨp. Nayɨdeꞌents
ɨdøꞌøn tpaa̱ṯy ndejɨnt ku ja pøky xmɨmadoꞌodɨt, jaꞌ meets ɨdøꞌøn ndejɨnt wɨndsønbøjknɨp øy ja yjayikꞌøøky
yjatyiktɨgøy, uk nayɨdeꞌents ku tuꞌugyɨ ja Dios xmɨmadoꞌodɨt jøts jadeꞌen xuꞌundɨt sa̱ ja ttsøky. 17 Janch
møj ja Dios ku ja yꞌɨxpøjkɨn xpaduujnɨdɨ midi tø myiktagɨdøkɨdɨ, jøts ja pøktyunk tø xmajtstuꞌuttɨ midi
yꞌijty nɨwaꞌ̱aṉ̃ myikꞌejtnɨyɨdɨp. 18 Tøts ja pøky mnɨwaꞌ̱ac̱hɨdɨ ku ja kaꞌap mꞌuknɨmajadaa̱j̱knɨyɨdɨ, jøts tø
xpatwaꞌ̱jkɨdɨ ja øyꞌaj̱tɨn midi ja Dios yjaꞌajtpy. 19 Jadeꞌen ndukmadowdɨ sa̱ ø najtsjaw̱ɨ xmadodøꞌødɨt,
jøts nayɨdeꞌen xnadyamɨyoxɨdɨt ja Dios. Sam̱ yꞌijty mnagyøyakyɨdɨ amuum jøts xundɨ ja kaꞌøyꞌaj̱tɨn ja
axøøkꞌaj̱tɨn, nayɨdeꞌents ɨdøꞌøn amuum ja Dios xnadyamɨyoxɨdɨt, jøts xuujnɨdɨt ja yꞌøyꞌaj̱tɨn jøts amuum
xmøøtꞌettɨt ja Dios, tuꞌugyɨ xagødøkɨdɨt ja mdsɨnaa̱ꞌ̱yɨn.

20Ku meets ja pøky yꞌijty mganɨwaꞌ̱ac̱hɨnɨm, kaꞌ meets yꞌijty xuujnɨ ja Dios yjaꞌ, ja tɨyꞌaj̱tɨn øyꞌaj̱tɨn; 21 jøts

¿ti jadeꞌen tø xpøktɨ? Mdatsøꞌødyundɨp ja ɨxyam̱ jadɨgojk, pø jaꞌayɨxɨ ja yajkpy ja oꞌjkɨn tɨgøꞌøyɨn. 22Kuts tø
mnɨwaꞌ̱ac̱hɨdɨ ja pøky jøts ja Dios yꞌøyꞌaj̱tɨn tyɨyꞌaj̱tɨn tø xpadøjkɨyɨdɨ, yøꞌ tɨy myiktuꞌundɨp, yøꞌ mmoꞌojɨdɨp
sudso xmøøtꞌettɨt sudso xmɨduꞌundɨt amuum jaDios, jøts xpaa̱ṯtɨt xꞌejxtɨt ja jujkyꞌaj̱tɨn xemɨkøjxp. 23Ja oꞌjkɨn
tɨgøꞌøyɨn, jaꞌ ja pøky jaꞌayɨ yajkpy. Kuts ja Dios møøt, ja jujkyꞌaj̱tɨn ja Dios xamayꞌaj̱tɨmp midi xemɨkøjxp
yikpaṯp, ku møøt nꞌejtɨn ja nwɨndsønꞌaj̱tɨm Jesucristo.

7
Amajtskꞌa̱jtɨngøjxp tuꞌuk ja ejxpajt madyaꞌ̱aḵy pyɨdsimy

1Mee mɨguꞌuktøjktɨ, meets mnɨjaꞌ̱wɨp sa̱ ja kutujk wyaꞌ̱aṉ̃, jøts mnɨjaꞌ̱wɨp jøts ku ja ya̱ ja kutujk tmøøtꞌaty
ja møkꞌaj̱tɨn ku jaa̱ꞌ̱y jaa̱g̱ya̱ yjujkyꞌaṯtɨnɨm. 2 Ku nꞌukpɨktaa̱j̱kɨnt, ku tuꞌuk ja tøꞌøxyøjk yꞌamajtskꞌaty,
kutujkøjxpts ja tmøøtꞌamajtskꞌaty ja ñɨyaa̱ꞌ̱y pønɨ jaa̱ḵjujkyꞌaj̱tpnɨm jaꞌ; kuts ja yꞌøøky ja ñɨyaa̱ꞌ̱y jøts ja
nayɨdeꞌen ja kutujk ñɨwaꞌ̱ac̱hɨ, ku yꞌøøky pøn ja yꞌity møøt yꞌamajtskꞌaty. 3Kuts ja tøꞌøxy jaduꞌuk yaa̱ꞌ̱dyøjk
tꞌadsøy jam ja ñɨyaa̱ꞌ̱y yjajujkyꞌatynɨm, pøkyts ja tyumpy; kuts ja kyuꞌøøgyɨ, nɨwaa̱j̱tsɨp ja kutujk jaꞌ, øy ja
møøt jaduꞌuk ja yaa̱ꞌ̱dyøjk yꞌamajtskɨt, jøts kaꞌap ja pyøkyɨ.

4 Jadeꞌents mee mɨguꞌuktøjk ɨdøꞌønmɨdɨ pønɨ nɨwɨneꞌen ja Cristo mjaꞌatyɨdɨ, myiknɨwaꞌ̱aṯsꞌaj̱tnɨyɨp meets
ja Moisés kyutujk, tøxɨ mee ñamyayɨ kuꞌøøky mdañ ku ja pøky tø wyɨndɨgøy jøts ja wenkpɨ xpadøkɨdɨ.
Ja Cristo meets ɨxyam̱ mjaꞌaj̱tnɨyɨdɨp pøn jujkpyøjk xemɨkøjxp, jaꞌagøjxp ja yjaj̱ty jøts jadeꞌenꞌampy
nmɨduꞌunɨndɨt ja Dios. 5Ku adøm yꞌijty pøky yꞌagujkp ndsɨnaa̱ꞌ̱yɨmnɨmdɨ, jøts ja kutujk jaꞌ ja wyaꞌ̱aṉ̃ jøts
ja tyikjɨnaxy adøm ja ngaꞌøwyɨnmaa̱ꞌ̱ñ, ku ja ngabaduꞌuñɨndɨ jøts ja nɨti nɨtsoꞌokꞌaj̱tɨn xkadukjøpꞌijxyɨndɨ.
6 Ɨxyam̱ts tø xnɨwaa̱j̱chɨm jaꞌabɨ kutujk, tø ja ñamyayɨ nguꞌøꞌjkyɨm jøts ja tø xukꞌɨxmaj̱chɨm ja myøkꞌaj̱tɨn;
jøts adøm tø nꞌawaꞌ̱aṯspɨdsøꞌømyɨndɨ, tuꞌugyɨts nmɨduꞌunɨnt ja Dios jøts ja yꞌEspíritu Santo ja jemy
jujkyꞌaj̱tɨn xukmɨꞌejtɨnt midi xemɨkøjxp, jøts kaꞌap jaꞌabɨ møjaa̱ꞌ̱gyutujkɨn xꞌukꞌanaꞌamnandɨt midi yꞌijty
nbaduꞌuñɨndɨp.

Ja pøky midi xmɨꞌejtp
7 ¿Waꞌ̱aṉɨm jøts ku ja kutujk pyøkyɨ? ¡Kaꞌap! Ku jeexyɨp ja kutujk kyaꞌity, kaꞌ øts jeexyɨp nnɨjaw̱ɨ ti

pøkyꞌaj̱tp, ku ja jeexyɨp tkanɨgajpxy kudam ja pyøkyɨ ku ja nmɨguꞌuk pyɨktaꞌ̱aḵy njanchpøkwaꞌ̱aṉxant.
8 Jaꞌagøjxpts ja pøky tø myøjtøkɨ jøts ja myøjꞌaty. Pønɨ sa̱ ja kutujk yjaꞌaneꞌemy jadeꞌents øts ja nnɨjaw̱ɨ
midiꞌibɨ kaꞌøy, jøts øts ja jɨnaxy nduñ sam̱ øts yꞌijty ngaꞌadɨꞌɨch ku øts ja kutujk nganɨjaw̱ɨnɨm. Ku ja kutujk
kyaꞌity, kaꞌats ø nnɨjaw̱ɨ midi pøky. 9Tø øts jadeꞌen njaty ku ja kutujk kaꞌ nnɨjaw̱ɨnɨm, tøøp ø njaw̱ɨ nꞌadɨꞌɨch,
kaꞌ njaw̱ɨ ja pøky. Kuts ø tø nnɨjaw̱ɨ sa̱ kutujk yꞌaneꞌemy, jøts øts ja nbøky njaw̱ɨ yjaa̱ḵtyimyajadaḵꞌadɨꞌɨch,
jøts øts ja kawɨndem paa̱ḏyɨm xukꞌijxy ja øyꞌaj̱tɨn ja kunuuꞌkxɨn. 10Wɨmbet øts ja nduñ sa̱ ja yjaꞌaneꞌemy,
midiꞌibɨk øts ɨdøꞌøn xukpaa̱ṯp ja øyꞌaj̱tɨn, tø øts ja neꞌegɨ xyikpøkpyety. 11 Ja pøky neꞌegɨ naṉkmyøjtøjkɨyɨp
pønɨ sa̱ ja kutujk yꞌaneꞌemy jøts øts ja wɨnꞌøøꞌnɨn tø xmøꞌøy. Nay ja kutujk øts jadɨgojk xanɨkaj̱pxp ja oꞌjkɨn
tɨgøꞌøyɨn.

12 Ja kutujk, øy jaꞌ, jøts øy waꞌ̱aṯs yikutuky nayɨdeꞌen, øyꞌaj̱tɨngøjxp tɨyꞌaj̱tɨngøjxp yikutuky. 13 Jøts pønɨ øy
tam ja kutujk, ¿sudsots øts ja xpayøꞌøy, jøts øts ja ñamyayɨ xukꞌejxnɨ ja oꞌjkɨn tɨgøꞌøyɨn? Jøts øy ja kutujk,
ja pøky øts jadeꞌen xyikꞌejtnɨp øøky tɨgøy, kaꞌ ti jøpꞌejxɨn, jøts øts ja jadeꞌen xuknɨjaw̱ɨ jøts ku jaꞌ pyøkyɨ;
tamɨbøkɨ midi øy, jøts øts ja kutujk jadeꞌen xuknɨjaw̱ɨ jøts ku ja pøky nɨ sudsoꞌampy kyaꞌøyɨ.

14 Jøts nnɨjaꞌ̱wɨndɨp adøm jøts ku ja kutujk Dios tjaꞌajɨ. Jøts pojkpɨtumbɨjaa̱ꞌ̱yꞌaj̱tp øts, jadeꞌenꞌampy øts ja
pøky xmɨmajadaꞌ̱aḵy. 15Kaꞌ øts njaꞌ̱gyukɨ pø ti ø xjaj̱tp, tum jɨwɨmbejts ø nduñ, kuts ja njatunwaꞌ̱aṉ̃ midi øy,
ja kyaꞌøybɨ øts neꞌegɨ xmɨmajadaḵp midi njagatunwampy. 16Kuts øts ja nduñ ja kaꞌøybɨ midi njagawampy,
jadeꞌengøjxp nnɨjaw̱ɨ ku ja kutujk yꞌøyɨ, jaꞌabɨ kutujk kaꞌaxɨ tyikutuky jøts jaꞌabɨ nduꞌunɨnt. 17Kidi øtsɨp
ja køꞌøm ñamyayɨ jadeꞌen ndyimyjatumpy, ja pøky jadeꞌen adøtsp midi ø nnɨkøjxpꞌajtpy. 18Nnɨjaꞌ̱wɨp øts
sa̱ jaa̱ꞌ̱yꞌaj̱tɨn yikjagyepy, nɨwɨneꞌen ja kaꞌøyꞌaj̱tɨn kyayikmøødɨ; njatsøkyꞌajtpy øts jøts ja øybɨ nduꞌunt, nɨ
kaꞌapts øts ja nduñ. 19Kaꞌ øts ja øybɨ tsujpɨ nduñ midi njatsøjkpy, tum ja kaꞌøybɨ ø ndunꞌadɨchpy midi
njagatunwampy. 20Kuts øts ɨdøꞌøn ja nduñ jadeꞌen midi ø ngatsøjkpy, kaꞌap øts ja køꞌøm ndsøkyøjxp nduñ,
pø ja pøkxyɨ øts ja jadeꞌen xuktump midi ø nnɨkøjxpꞌajtpy.

21Jadeꞌen njaty ngubety, ku øts ja njatunwaꞌ̱aṉ̃ midi øymidi tsuj jøts tum ja kaꞌøybɨ ø ndumpy. 22Wam̱p øts
nꞌam̱ njotp jøts ku øts ndsojkɨ ja Dios kyutujk; 23kuts ø køꞌømnnayꞌijxyɨ, jøts ø njaw̱ɨ jøts ku ja jaa̱ꞌ̱yꞌaj̱tɨn kaꞌap
jadeꞌen ttsøky sam̱ ø njawɨnmay, ja pøkyts ɨdøꞌøn xuktumpmidi ø nnɨkøjxpꞌajtpy, jøts jaꞌ ø xkamajtstutp jøts
ja øybɨ nduꞌunt.

24-25 Ja Dios øts ndagødøjkɨp ja nwɨnmaa̱ꞌ̱yɨn jøts øts nbaduujnɨt ja kyutujk, jøts øts ja njaa̱ꞌ̱yꞌaj̱tɨn jaꞌ ja
yꞌadsɨnaapy ja pøktyuꞌunɨn, jaꞌ ja mɨmajadaa̱j̱kɨp. ¡Ti ø njanchꞌayøøy! ¿Pøn øts ja pøky xuknɨtsoꞌokꞌaṯp
midi øts jam nɨkøjxpꞌajtpy, midi øts xyikꞌookwam̱p xyiktɨgøøwyam̱p? Kuuyɨ Dios amuum, nwɨndsønꞌaj̱tɨm
Jesucristo køjxp yikpaa̱ṯy ja nɨtsoꞌokꞌaj̱tɨn jaꞌayɨ. ¡Janch møj ja Dios!

8
Ja jujkyꞌa̱jtɨn midi Dios xmøøꞌyɨmp

1Pøn tmøøtꞌejttɨp ja Jesucristo kaꞌap Dios Teety ja mɨbaa̱ṯ tyaguwaṉɨyɨdɨt jøts ja yꞌayoꞌodɨt, kumɨ kaꞌap ja
tꞌukyikmøj tꞌukyikmøjtøjkɨñɨdɨ ja pøky. 2 Ja Espíritu Santo midi tyaj̱kp ja jujkyꞌaj̱tɨn xemɨkøjxp ku nmøøtꞌe-
jtɨnt ja nwɨndsønꞌaj̱tɨm Jesucristo, jaꞌ øts ja pøky tø xuknɨwaꞌ̱ac̱h midi øts øøky tɨgøy tø yꞌity xyikꞌejtnɨp.
3 Jadeꞌenꞌampy ja kutujk yꞌijty kyamajadaꞌ̱aḵy ku adøm nꞌam̱bojkpɨtuꞌuñɨm nadsaachpøjkpɨtuꞌuñɨm. Tøts ja

Dios Teety tkexy ja yꞌUꞌnk, jøts ja nayɨdeꞌen tnaṉkyꞌijxyɨ sam̱ ja jaa̱ꞌ̱yɨn, jøts ja tkuꞌoꞌjkɨ ja pøky. Xjats ja tø
tmɨmajadaꞌ̱aḵy jadeꞌenꞌampy ja pøky, jøts adøm ja kaꞌap xꞌukmɨmajadaa̱j̱knaꞌam. 4 Jaꞌagøjxp ja jadeꞌen tø
ttuñ jøts adøm ja kyutujk ja waꞌ̱aṯs nbaduujnaꞌam, pø jaꞌayɨxɨ adøm ja Espíritu Santo yjaꞌ nbawɨnmaa̱j̱yam,
jøts kidi køꞌøm wɨnmaa̱ꞌ̱ñɨp adøm nyikmajadaa̱j̱kyɨm.

5 Pøn kanɨwaa̱j̱tsɨpnɨm ja pøky, jaꞌ yjotmayꞌaj̱ttɨp sa̱ køꞌøm wyɨnmaydɨ; pønts tpaduujnɨdɨp ja Espíritu
Santo yjaꞌ, nay Diosts chøkyꞌaj̱tɨn ja jaꞌayɨ pyaduujnɨdɨp. 6 Jøts ku jadeꞌen njotmayꞌaj̱tɨn sa̱ køꞌøm
nwɨnmaa̱ꞌ̱yɨn, yø yjadeꞌembɨ døꞌøn yikwɨndɨgøøpy; kuts njotmayꞌaj̱tɨn ja Dios yjaꞌ, jaꞌats xukpaa̱j̱tɨmp ja
jujkyꞌaj̱tɨn xemɨkøjxp, jøts ja øyꞌaj̱tɨn midi Dios yajkpy. 7 Pøn ja køꞌøm wɨnmaa̱ꞌ̱ñ tyiktundɨp sa̱ køꞌøm
wyɨnmaydɨ, ja Dios ja jadeꞌen myɨdsepøjktɨp kumɨ kaꞌap Dios kyutujk ja ttsojkɨdɨ, jøts nɨkaꞌats tjaj̱tmɨdɨ
sa̱ tpaduꞌundɨt. 8Paty ɨdøꞌøn pøn jaꞌayɨ ttundɨp ja kyøꞌømwɨnmaa̱ꞌ̱ñ midi pøkmyøøt, kaꞌap Dios ja mɨbaa̱ṯ
jadeꞌen twɨndsøꞌøgɨdɨt.

9 Jøts meets, kumɨ kaꞌap meets xꞌukyiktunɨ ja mgøꞌømwɨnmaa̱ꞌ̱ñ, ja Diosts meets ja yꞌEspíritu Santo
mjagyajpɨp, jaꞌmeemyikjujkyꞌaj̱tnɨyɨdɨ, pø ɨxamxɨ ja xnɨkøjxpꞌaj̱tnɨdɨ. Pønts tkayiktuujnɨp ja Espíritu Santo,
kaꞌap Cristo ja yjaꞌatyɨ nayɨdeꞌen. 10Pønɨ mmøøtꞌejtɨdɨpts meets ja Cristo, øøky wɨndɨgøyts ja pøky ñamyayɨ
ñøjkxnɨ møøt ja mnɨneꞌkxtɨ, jøts ja anmɨjaꞌ̱wɨn neꞌegɨ yjujkyꞌaty jaꞌagøjxp ku ja Dios tø mgupikyɨdɨ. 11Pønɨ
mjanchmøøtꞌaj̱tɨdɨpts ja Dios Espíritu Santo, midi ja nwɨndsønꞌaj̱tɨm Jesucristo ojts jadɨgojk xemɨkøjxp
yikjujkpyikyɨ, nay ja Diosts meets ja mnɨneꞌkx køꞌøm yikjujkpyøkɨp, jøts jadɨgojk xemɨkøjxp mjujkyꞌaṯtɨt.

12 Jøts xpaa̱ṯꞌaj̱tɨndɨp adøm, mɨguꞌuktøjk, jøts kaꞌap njujkyꞌaj̱tɨndɨt pøky agujkpy midi ttuktump ja køꞌøm
wɨnmaa̱ꞌ̱ñ. 13 Pønɨ mdunwaṉdɨpts jadeꞌen sa̱ ja pøktyuꞌunɨn, øøky mee mꞌejtnɨ, kudɨgøy mee mꞌejtnɨ;
pønɨ mꞌajotꞌaj̱ttɨpts ja Dios Espíritu Santo jøts ja xukmɨmajadaꞌ̱aḵtɨ ja mbøky, mjujkyꞌaṯpts meets jadeꞌen
xemɨkøjxp.

14 Jaꞌ ja Dios Teety yꞌuꞌnkꞌajtpy pøn ja Espíritu Santo ja tyukpudøjkɨp jøts ja wyɨnmaa̱ꞌ̱ñ ja tyiktøøjɨ
tyiktudaa̱j̱kɨ. 15Ku myikmoꞌodɨ ja Espíritu Santo, kidi jaꞌajɨp ja myiktanɨmøøꞌyɨdɨp jøts meets tsøꞌøgɨ jaw̱ɨ
myikꞌetɨdɨt, pø ja Espíritu Santoxɨ meets ja Dios mmøøjyɨdɨp jøts mꞌuꞌnkꞌaṯɨdɨt ja Dios, jøts jaꞌ ɨdøꞌøn
xyikwaꞌ̱aṉɨndɨp am̱gujk jotkujk ku adøm ja ndeetyꞌaj̱tyɨm. 16 Jaꞌabɨ Espíritu Santo majadaḵp, jøts adøm ja
tuꞌuk amumjoojt xukjanchjaꞌ̱want jøts ku adøm ja Dios xꞌuꞌnkꞌaj̱tyɨndɨ. 17 Jaꞌ adøm xjaꞌaj̱tɨndɨp, paty adøm
nayɨdeꞌen ja Dios xmøꞌøyɨndɨt ja jujkyꞌaj̱tɨnmidi ja tø twaṉdaꞌ̱aḵy, midi ja xmøøpwyaꞌ̱aṉɨndɨp. Midi ja Cristo
yikmøøpy, nay jaꞌats adøm yikmøꞌøyɨndɨp. Pønɨ ngupøjkyɨndɨp adøm ja ayoꞌon sa̱ ja tø yꞌayøy, wɨnets adøm
ja nay jaꞌabɨ øyꞌaj̱tɨn xukpaa̱j̱tɨnt midi ja yikmøøy.

18 Kidi nayɨdeꞌenɨp jaꞌ sa̱ adøm ɨxyam̱ ja ayoꞌon nbaa̱j̱tyɨndɨ, kaꞌap ja jadeꞌen tmɨꞌabaa̱ṯy midi døꞌøn
Dios kyunuuꞌkxɨnꞌajtpy, midi døꞌøn jaanɨm nbaa̱j̱tɨndɨp nꞌejxɨndɨp. 19 Tukɨꞌɨyɨ midi ja Dios tø tyikøjy,
yjanchjaꞌawejxnɨp ja nayɨdeꞌen juunɨnɨm yjaꞌ̱aṯt ja et ja xøøw ku ja Dios tyiknɨgaxøꞌøkt pøn jaty ja
yꞌuꞌngɨp, pøn jaty ja yjaꞌajtpy. 20Nayɨdeꞌen amuum ja nax̱wiiꞌñɨt tø yꞌayoꞌombaa̱ṯy Adán pyøkyøjxp, kidi
kyøꞌømdsojkɨngøjxpɨp ja nax̱wiiꞌñɨt ja jadeꞌen yjaty, ja Dios ja jadeꞌen tø tyanɨbɨktaa̱g̱ɨyɨ; yikmøøpyts
ja jøpꞌijxyꞌaj̱tɨn jøts ja øy juunɨ ja øyꞌaj̱tɨn jadɨgojk tpaa̱ṯt, 21 jøts ja Dios ja yiktɨgaj̱tsmɨyɨt amuum, nay
jaꞌabɨ øyꞌaj̱tɨn tpaa̱ṯt midi ja jaa̱ꞌ̱y yikmoꞌodɨp pøn jaty ja Dios uꞌnkꞌaj̱tɨdɨp, jøts ja ñɨwaꞌ̱aḏsɨt nayɨdeꞌen
ku ja tø pyøkpyety, ku ja tø wyɨndɨgøy. 22 Jadeꞌen ɨxyam̱ yjaty ja nax̱wiiꞌñɨt midi ja Dios tø tyikꞌøyɨ, sam̱
tuꞌuk ja tøꞌøxyøjk yꞌam̱nɨpikyɨ chaachnɨpikyɨ ja yꞌuꞌnk ku kyeꞌexy, amuum tmɨgiiꞌpxy tmɨbøꞌøty. 23 Jøts
kidi ja nax̱wiiꞌñɨp jadeꞌen jaꞌayɨ tyimyjaj̱tp, nayɨdeꞌen adøm njaj̱tmaꞌan ku adøm tø ayoꞌon nbaa̱j̱tyɨm, øy
adøm ja Dios ja yꞌEspíritu Santo tø xmøꞌøyɨm ejxpajtꞌaj̱tɨn, jaꞌagøjxp ku xjaa̱ḵtukpaa̱ṯwaꞌ̱aṉ̃ɨmnɨmdɨ midi
paa̱ṯꞌaj̱tɨyɨdɨp pøn jaty ja Dios uꞌnkꞌaj̱tɨdɨp. Njantyimyjøpꞌijxyꞌaj̱tyɨndɨp adøm, jøts ku øy juunɨ yjaꞌ̱aṯt ja
xøøw ku adøm ja Dios amuum xjaꞌaj̱tɨndɨt ejxɨm tuꞌuk ja uꞌnkteedyɨn, jøts ja xyiktɨgaj̱tsaꞌant ja nneꞌkx.
24 Janchjaꞌ̱wɨngøjxp jaꞌabɨ nɨtsoojkɨn yikpaa̱ṯy; kuts ja janchjaꞌ̱wɨn yikmøøtꞌaty, jaꞌ ɨdøꞌøn tyijpy ku adøm
nꞌawijxyɨndɨnɨmmidi ngapaa̱j̱tyɨndɨpnɨm. Jaa ku ja jeexyɨp yikmøøtꞌaj̱tnɨ, ¿tits ɨdøꞌøn jaa̱ḵyikꞌawexp? 25Kuts
adøm ɨdøꞌøn jadeꞌen njøpꞌijxyɨndɨ midi kayikmøøꞌyɨndɨpnɨm, yiktudakpy ja tsɨnaa̱ꞌ̱yɨn jøts ja wɨnmaa̱ꞌ̱ñ jaꞌ.

26Jøts nay ja Dios Espíritu Santo adøm xpudøjkampma̱ nayjaꞌ̱wɨyam nduuꞌdujkyɨm, ku nɨti wɨnmaa̱ꞌ̱ñ, nɨti
aa̱w̱, nɨti ayuujk ngajagyejpyɨndɨ, jøts kaꞌ jawɨnmaa̱ꞌ̱ñ nbaa̱j̱tyɨndɨ sudsonmøøtmadyaa̱j̱kɨnt ja Diosuꞌnk. Nay
Espíritu Santots køꞌøm ja Dios Teety tꞌamɨdoop ja pudøjkɨn sa̱ nduuꞌbaa̱j̱tɨnt nduuꞌejxɨnt, jaꞌagøjxp ku tjaty
sudso øy ja Dios Teety tmɨnuuꞌkxaꞌ̱aḵt. 27 Jøts waꞌ̱aṯs ja Dios Teety xnɨjaꞌ̱waꞌam sa̱ jaty pønjabøn wyɨnmay,
jøts ja ñɨmadøyɨ Espíritu Santo sa̱ jaty ja wyaꞌ̱aṉ̃ ku ja xkuꞌamɨdoꞌowam sam̱ ja Dios Teety køꞌøm ttamɨdsøky
pøn jaty ja yjaꞌajtpy.

Cristo køjxp nmajada̱a̱jkyɨndɨ
28Nnɨjaꞌ̱wɨndɨpts ku ndsojkɨndɨt ja Dios, yajkpts ja pudøjkɨn jaꞌ pønɨ ma̱ jaty sag̱asa̱ njaj̱tyɨndɨ, jøts jadeꞌen

tyikꞌøpyɨdsimy pøn jaty ja tø twɨꞌixy, sa̱ ja jawyeen tø ttanɨbɨktaa̱g̱ɨ køꞌøm. 29Tø ja Dios Teety twɨꞌixy patkɨꞌjyɨ
ja yjaa̱ꞌ̱y jøts ja tø twɨwich. Tøøyɨp ttanɨbɨktaa̱g̱ɨ jøts yjaa̱ꞌ̱yꞌaṯtɨt nayɨdeꞌen sa̱ ja Dios Uꞌnk yjaa̱ꞌ̱yꞌaty, pøn
tnɨgubaj̱kꞌaj̱tp ja jaa̱ꞌ̱y pøn jaty ja Dios Teety jaꞌaj̱tɨdɨp, tum uch tum mɨguꞌuk ja tjaw̱ɨ nɨdukɨꞌɨyɨ. 30Pøn ja
Dios tø ttanɨbɨktaa̱g̱ɨ jadeꞌen patkɨꞌjyɨ, jøts ja tø twaa̱ḏsøy; kuts ja tø ñɨmiñɨyɨ, jøts ja tø tkupiky, wɨnets ja
nayɨdeꞌen tø ttamɨnɨꞌadsøwɨ ja øyꞌaj̱tɨn amuum.

31 ¿Saṯs adøm ja nwaꞌ̱aṉɨn ndejɨnt? Pø amuumxɨ adøm ja Dios møøt nꞌijtyɨndɨ, ¿pønts adøm xnɨmyɨma-
jadaa̱j̱kɨmp jadeꞌen? 32Kaꞌap ja Dios tꞌamaꞌ̱aṯꞌaj̱ty ja yꞌUꞌnk, kyøyaj̱k jaꞌ jøts ja yꞌookt adømnbøkyøjxp; ¿sudso
døꞌøn ja ndejɨnt adøm xkamøøgyøjxɨnt tukɨꞌɨyɨ midi myøøtꞌajtpy, pønɨ tødam ja kyøꞌøm Uꞌnk jawyeen tø
xanɨguejxyɨm? ¿Tiku døꞌøn ja ndejɨnt tkayaḵt? 33Øy pøn tjanɨꞌøønɨwyaꞌ̱aṉ̃ ja jaa̱ꞌ̱y pøn ja Dios tø wyɨꞌijxyɨdɨ,
pø Diosxɨ ja køꞌøm tø kyupikyɨdɨ, 34 ¿pønts ja mɨbaa̱ṯ nɨdyanɨgutujkꞌaṯɨdɨp jøts ja tpaa̱ṯtɨt ja ayoꞌon? Pø
ja Cristoxɨ ja tø kyuꞌoogɨyɨdɨ, jøts nay jaꞌats tø yjujkpyiky xemɨkøjxp, Dios Teetyts ja amuum møøt yꞌity,

jøts jaꞌ adøm jam xnɨꞌamɨdoꞌowamp pønɨ sa̱ ndyimyjaj̱tyɨndɨ ndyimgyubejtyɨndɨ. 35 Ku xpaꞌayøꞌøyɨm ja
Cristo, ¿pøn adøm ja xnɨdyukmajtstuujtɨmp ja pyaꞌayoꞌowɨn? Nɨpøn adøm ja xkadukmajtstuujtɨnt, wan
tjatiꞌayoꞌonɨ, øy njajotmayꞌøꞌjkyɨm, øy njayikjemduꞌuñɨndɨ njayikteduꞌuñɨndɨ, wan yuu tjaꞌity, uk ku wet
naa̱m̱y xkaꞌejtxɨndɨ, uk ku tsep, uk oꞌjkɨn tɨgøꞌøyɨn yjayikpaa̱ṯy. 36Pø yɨdeꞌenxɨ jap nøkyɨjxpy wyaꞌ̱aṉ̃:
Ejtp øøts ja jaa̱ꞌ̱y xyikꞌookwaꞌ̱aṉ̃ jaꞌagøjxp ku øø nbaduujnɨ ja mjaꞌ;
jadeꞌen øøts nyiktuñ sa̱ jɨyujk sa̱ borreek yꞌookwaꞌ̱aṉ̃.
37Øy adøm jadeꞌen njajaj̱tyɨndɨ, neꞌegɨts adøm ja jɨnaxy ndyimyɨmajadaa̱j̱kyɨndɨ jaꞌ myøkꞌaj̱tɨngøjxp pøn ja
pyaꞌayoꞌowɨn tø xmøꞌøyɨndɨ. 38 Jadeꞌents ø nwaꞌ̱aṉ̃ jøts ku nɨti nɨpøn xkadukmajtstuujtɨnt mɨbaa̱ṯ ja Dios
pyaꞌayoꞌowɨn, njaꞌøꞌjkyɨndɨ njadɨgøꞌøyɨndɨ, uk njadyimyjajujkyꞌaj̱tyɨndɨ. Nɨ ja aṉkɨlɨs ja xkadukmajtstuu-
jtɨndɨt uk yjayikutujkpɨtøjkɨdɨ, yjadyimyjajaꞌajɨdɨ pøn jap tsaj̱pjøtpy uk yjamaj̱ɨdɨ. Nɨ ja xøøw nɨ ja jumøjt
midi ɨxyam̱ yøꞌøpy, ukmidimemp kɨdaḵpnɨm, nɨjaꞌ adøm ja xkadukmajtstuujtɨndɨt. 39Wan ti tkøjxpɨ, uk wan
ti tkøjkɨ, wɨneꞌen Dios tø tyikøjy nɨti kyamayɨ yjadeꞌembɨ jøts adøm nmajtstuujtɨndɨt ja Dios pyaꞌayoꞌowɨn,
midi ja tø tyiknɨgaxɨꞌɨky nwɨndsønꞌaj̱tɨm Jesucristo køjxp.

9
Dios ja Israelɨt jaa̱ꞌ̱y tø wyɨꞌijxyɨdɨ

1Tɨy janch ø ngajpxy, pø ja Cristoxɨ øts njanchjaꞌ̱wɨp, kaꞌap ø ndaa̱ḇyaa̱ṯy; ja Dios øts yꞌEspíritu Santo
waꞌ̱aṯs xuknɨjaꞌ̱wɨp jøts ku øts tɨyꞌaj̱tɨngøjxp ngajpxy. 2Janch jotmayꞌooꞌkp øts, ndyimchaachkyuwɨnmaꞌ̱ay̱ɨp
øts kajaa, 3 jøts wam̱p øts, øy meets ayoꞌon patkiꞌpy ndyimgyuꞌettɨt jøts ja Cristo ngamøøtꞌetnɨt pønɨ
tsojkɨp jadeꞌen, nugo ku øts nmɨguꞌuktøjk nꞌødyuñ jøts xpaa̱ṯtɨt ja Dios, wɨneꞌen ndukojpkꞌaj̱tyɨndɨ. 4 Ja
Israelxɨ ja tyeetyꞌap̱ɨdɨp, jøts jaꞌ Dios tø yꞌaꞌejxɨyɨdɨ jøts yjagyepyɨdɨ. Jøts ojts ja køꞌøm ja Dios kyunuuꞌkxɨn
tꞌejxɨyɨdɨ tnɨjaꞌ̱wɨyɨdɨ, jøts jaꞌ ja møøjyɨdøø ja tɨyꞌaj̱tɨn sudso ja jadɨgojk ñɨtanɨyɨdɨt ja Dios. Jøts nay jaꞌ ja
ttagødøjkɨyɨdøø ja Moisés kyutujk, jøts ja wɨndsøꞌjkɨn midi ja tyuꞌundɨp jamma̱ ja chap̱tøjktɨ. Jøts nay jaꞌ ja
Dios ttukmɨdaa̱j̱nɨdøø jawyaṉdaꞌ̱aḵy jøts ku ja yꞌødyunɨdɨt. 5Tuꞌugyɨ aa̱ṯs kugoj jaꞌadɨ pøn jaty israelɨt jaa̱ꞌ̱dyɨ;
jøts nay jaꞌ ja tyeetyꞌap̱ɨdɨp pøn adøm ndeetyꞌap̱ꞌaj̱tyɨndɨp, nayɨdeꞌents ja Cristo, pø adømxɨ jaꞌ ñamyayɨ
njaa̱ꞌ̱y, jøts køjy jaꞌanɨ ku ja amuum tnɨtanɨt ti jaty ejtp nax̱wiiñ, pø Diosxɨ jaꞌ, wɨndsøꞌøgɨ wɨnjaw̱ɨ ja yꞌity
xemɨkøjxp. Jadeꞌen ɨdøꞌøn ja yꞌejxɨ. 6-7Kidits nwaꞌ̱aṉ̃ɨm jøts ku ja Dios tkayikꞌadukñɨm ja wyaṉdaꞌ̱aḵy midi
ja møjaa̱ꞌ̱y Israel yiktanɨwaṉdaa̱j̱køø wɨneꞌen yꞌap̱ yꞌok ja tø ñajtskaꞌaxɨdɨ. Kaꞌap ja Dios jaꞌayɨ tø twɨꞌixy
jaꞌayɨ pøn ja Abraham yꞌap̱teetyꞌaj̱tɨp; pø yɨdeꞌenxɨ Dios ja wyɨnaty tø ñɨɨꞌmxyɨ: “Nayɨ mets mnɨgojpkꞌajtpy
ja Isaac yꞌuꞌnk yꞌunaꞌ̱jktɨ pønɨ wɨneꞌen ja ñajtskaꞌaxɨdɨ.” 8 Jadeꞌents adøm nnɨjaꞌ̱waꞌam jøts ku Dios kaꞌap
tꞌuꞌnkꞌaty pønɨ ma̱ pøn jaduꞌuk jaduꞌuk kyugaj̱pɨ, wan tꞌisraelɨt jaa̱ꞌ̱yɨdɨ wan tkaꞌisraelɨt jaa̱ꞌ̱yɨdɨ. Jaꞌ døꞌøn
Dios yꞌuꞌnkꞌajtpy pøn tjøpꞌejxtɨp ja wyaṉdaa̱j̱kɨn. 9Pø yɨdeꞌenxɨ ja Abraham ja Dios ñɨmaa̱j̱yøø ku ja Dios
wyaṉdaa̱j̱ky: “Tiempɨ køjxp ø nmeꞌent, uꞌnkpaa̱ṯp yø mnɨdøꞌøxy Sara.”

10 Jøts kidi jaꞌayɨpts nadyuꞌugyɨ yiktamɨwaṉdaa̱j̱kɨ ku ja yꞌuꞌnk ja tpaa̱ṯt. Jabɨ nayɨdeꞌenxɨ ja Rebeca ja
yꞌunaꞌ̱jk tpaa̱ṯmaa̱̱ pøn ja Isaac tyeetyꞌaj̱tɨ, adøm ja ndeetyꞌamøj. 11-13 Jøts kaꞌanɨm ja wyɨnaty yjajaꞌaṯɨnɨm,
kidyimkyaꞌaxtɨpnɨm ja wyɨnaty, kaꞌanɨm ja wyɨnaty yiknɨjaw̱ɨ sa̱ ja yꞌadøꞌøtstɨt øy kaꞌøy, jøts ja Rebeca ja
Dios ojts ñɨɨꞌmxyɨyɨ: “Ja myøjpɨ tmɨduꞌump ja myutskpɨ.” Nayɨdeꞌents ja møøt tuknax̱ tijy ku wyaꞌ̱aṉ̃ ja Dios
kyajpxy: “Nwɨnjaꞌ̱wɨp øts ja Jacob, jøts Esaú kaꞌ.” Xjats ja Dios jadeꞌen xuknɨjaꞌ̱waꞌam jøts ku ja køꞌøm twɨꞌixy
kyøꞌømdsojkɨngøjxp pønɨ pøn ja yꞌaꞌejxɨp. Kaꞌ tmøjpɨktaa̱j̱kɨyɨ ja yꞌødyuꞌunɨn kyaꞌødyuꞌunɨn.

14 ¿Tits adøm ñɨkyaj̱pxɨmp? ¿Ti ja adøm nwaꞌ̱aṉɨnt jøts ku Dios kaꞌ tyɨyꞌadɨꞌɨch? ¡Pø kaꞌaxɨ! 15 Pø
yɨdeꞌenxɨ ja Moisés yiknɨmaa̱y̱: “Nꞌayoꞌejxp øts jaꞌ pønɨ pøn ø køꞌøm nꞌayoꞌejxwampy, pønɨ pøn ø køꞌøm
nbaꞌayoowampy.” 16 Jadeꞌenꞌampyts kaꞌ chøkyɨ jøts adøm ngøꞌømwɨnmaa̱ꞌ̱ñ ndamajadaa̱j̱kɨnt, pø ja Diosxɨ
køꞌøm xꞌayoꞌejxɨndɨpnɨm. 17Pø patyxɨ ja Dios kyajpxy wyaꞌ̱aṉ̃ ku Dios tnøjmɨ ja jaa̱ꞌ̱y pøn wɨndsønꞌaj̱tp jam
Egipto: “Jaꞌagøjxp møj wɨndsøn tø nyikjaty jøts øts ja nmøkꞌaj̱tɨn nyikwɨngaxiꞌiky ku mets nmɨmajadaꞌ̱aḵy,
jøts øts nxøøw o maḏsoo yiknɨjaw̱ɨt.” 18Xjats ɨdøꞌøn jadeꞌen ja Dios tꞌayoꞌixy pønɨ pøn ja yꞌayoꞌejxwampy,
jøts ja twɨnmaa̱ꞌ̱mbyiky pønɨ pøn ja kyayikmadogukɨwyampy.

19Wɨnets meets ɨdøꞌøn xꞌadsojɨmbett: “Pønɨ janch ku yjadeꞌenɨ, ¿tigøjxp Dios tpøkyꞌixy ja jaa̱ꞌ̱y? Jøts
¿pønts mɨbaa̱ṯ tꞌukwɨndsoꞌop ja Dios?” 20 Jøts jaa̱ꞌ̱yts adøm, jøts ¿jaa̱ḵtyimbyøn meets ku meets Dios yjaꞌ
xkagupøjkɨt? ¿Ti ja ja tuꞌjts tnɨmaañɨt ja ñɨjaa̱ꞌ̱y pøn ja tø yikꞌøyɨyɨ: “¿Tiku øts jadeꞌen tø xyikꞌøyɨ?” 21Pø
ja tuꞌjtsnaꞌabɨxɨ køꞌøm paj̱tɨp pønɨ sa̱ ja køꞌøm tyikꞌøyɨwyaꞌ̱aṉ̃ ja naꞌaknaa̱j̱x; øy ja tyikꞌøyɨt ja tuꞌjts tuꞌuk
midi øy midi tsuj jøts ja tuꞌugyɨ ttanɨbɨktaa̱g̱ɨ ti ja wyaꞌ̱aṉt, uk øyts ja nay jaꞌabɨ naa̱j̱x tnaꞌat jøts ja tyikꞌøyɨt
jaduꞌuk ja tuꞌjts midi øy ti ñɨwyaꞌ̱aṉt.

22Ku ja Dios tmɨdanɨ jøts tmɨdudaꞌ̱aḵyꞌaty ja jaa̱ꞌ̱y pøn ja tø yikjotmaꞌ̱aḏyɨ, pøn tyimyjapaa̱j̱tnɨyɨdɨp jøts
yꞌayoꞌodɨt uk jøts ja tyimgyudɨgøꞌødyɨt, ti ja kamaa̱ꞌ̱nɨyɨp, ɨxe ja ayoꞌon ja ttuktagɨdaꞌ̱aḵy jøts ja myøkꞌaj̱tɨn
ja jadeꞌen tnaṉkyꞌejxɨt. 23Ots ja Dios jadeꞌen ttuuñ, kaꞌats adøm ja jadeꞌen tø xuuꞌñɨm, jaꞌagøjxp ku adøm ja
xpaꞌayøꞌøyɨndɨ jøts tnaṉkyꞌijxyɨ jadeꞌen maḇaa̱ṯ ja tjagyepy ja myøkꞌaj̱tɨn, jøts ja tꞌayoꞌijxy pøn ja patkɨꞌjyɨp
tø twɨꞌixy jøts ja ttukpaa̱ṯwaꞌ̱aṉ̃ ja yꞌøyꞌaj̱tɨn. 24Tø jaDios køꞌømxwɨꞌijxyɨndɨ, ku jawɨnaa̱g̱ɨn twɨꞌijxy ja israelɨt
jaa̱ꞌ̱y, jøts nayɨdeꞌen wɨnaa̱g̱ɨn pøn kaꞌisraelɨt jaa̱ꞌ̱dyɨ. 25Sam̱ ja Dios ja kyajpxy ttamɨgaxɨyɨɨꞌñ ja kyugajpxy
Oseas, ku ja wyaa̱ṉ̃ yideꞌen:
Pøn øts yꞌity ngajaꞌajtpy, jaꞌ øts njaꞌbøkp,
pøn øts yꞌity ngatsojktɨp, jaꞌats ø ndsoktɨp.
26Nay jam et ja xemɨjujkpyɨ Dios ja køꞌøm yjaꞌbøkɨdɨt ma̱ ja yiknɨmaadyøø: “Meets, kaꞌ mee njaꞌaty.”
27Kuts ja israelɨt jaa̱ꞌ̱dyɨ, pø yɨdeꞌenxɨ ja kugajpxy Isaías wyaa̱ṉ̃: “Øy ja Israel maḇaa̱ṯ ja yꞌuꞌnk yꞌunaꞌ̱jk
yjamøjɨdɨ yjamayɨdɨ sam̱ nøøꞌabuꞌ myayɨn, nɨwɨnaa̱g̱ɨnts jaꞌadɨ pøn nɨtsoꞌokꞌaṯtɨp, 28 jabɨ kaꞌpxy ja Dios ja

yꞌayuujk tpaduꞌunt sa̱ ja tø wyaꞌ̱aṉ̃, ku ja tyiknax̱kɨdaꞌ̱aḵt adsuꞌjky ja tɨɨdyuꞌunɨn ya̱ nax̱wiiñ.” 29Sam̱ ja Isaías
wyɨnaty jekyɨp tø wyaꞌ̱aṉ̃:
Ku ja Dios jeexyɨp tø tkayiknɨtsoꞌokꞌaty wɨnaa̱g̱ɨn ja aa̱ṯs ja kugoj midi yikojpkꞌaj̱tp,
tø adøm jeexyɨp jadeꞌen njaj̱tnaꞌam sa̱ Sodomɨt kaj̱p sa̱ Gomorrɨt kaj̱p ku ja tø kyudɨgøøgyøjxtɨ.

Sa̱ israelɨt jaa̱ꞌ̱y tkaꞌøyjaw̱ɨdɨ ja øgyajpxy ja ømyadyaꞌ̱aḵy
30 ¿Tits adøm ngaj̱pxɨndɨp? Yjanchjaꞌ̱wɨngøjxpxɨ Dios ja tø kyupikyɨdɨ pøn kaꞌisraelɨt jaa̱ꞌ̱dyɨ, yam̱ ja

yꞌity tkajotmayꞌaṯtɨ sa̱ Dios ja kyupøkɨdɨt jøts ja neꞌegɨ tø kyupikyɨdɨ. 31 Jøts ja israelɨt jaa̱ꞌ̱y, pøn ja kutujk
tpadundɨp jøts ja jeexyɨp jaꞌ ja Dios tyagupikyɨdɨ, kaꞌap ja neꞌegɨ yikupøktɨ jaꞌagøjxp ku ja kutujk kaꞌpxy
tkabadundɨ. 32Kaꞌap ja twɨnmaydɨ jøts ku Dios ja tyagupøkɨdɨt ja janchjaꞌ̱wɨn, jaꞌ Dios ja tijy tagupøkɨdɨp ti
jaty ja tyundɨp. Jaꞌayɨ ja tyamøjtɨ, jaꞌagøjxpts wɨnguwopɨ jøpkuwopɨ tmɨjaṯtɨ ku ja nwɨndsønꞌaj̱tɨm tø myiñ.
33 Jadeꞌen yjaṯtɨ sam̱ yiknɨgajpxy ma̱ jap nøkyɨjxpy wyaꞌ̱aṉ̃ yɨdeꞌen:
Nyikaxøꞌøkp øts jam Jerusalén tuꞌuk midi ja jaa̱ꞌ̱y nayꞌadsepɨ yjaw̱ɨp jøts kaꞌap ja pøn myayɨt;
pønɨ pøn ja tjanchjaꞌ̱wɨp, kaꞌap ja wɨndɨgøy yjaṯt.

10
1Møk øts, mɨguꞌuktøjk, ja tsojkɨn njagyepy jøts øts ja Dios nꞌajotꞌaty, jøts ø nꞌamɨdøy nbøktsøy jøts ja

israelɨt jaa̱ꞌ̱y tnɨtsoꞌokꞌaṯtɨt. 2 Jadeꞌen ø nwaꞌ̱aṉ̃ jøts ku ja tjatsojktɨ ja Dios, jadeꞌenꞌampy ku kaꞌap tjaṯtɨ.
3 Kaꞌ tnɨjaw̱ɨdɨ sudso Dios tkupiky jaa̱ꞌ̱y; kyøꞌømgutujk jaꞌ yiktundɨp, jaꞌ ja tijy tagupøkɨdɨp ja Dios, nɨ
tkamøjpɨktaꞌ̱aḵtɨ jaꞌ midi Dios ja tagupøkɨdɨp. 4 Pø jaꞌagøjxpxɨ ja Moisés kyutujk kyaꞌuktunɨ, pø ɨxaanɨxɨ
ja Cristo jøts tum jaꞌats ja Dios kyupijkpy pøn ja tjanchjaꞌ̱wɨp.

5 Jøts ku Dios ja kutujk xagupøjkɨnt, pø yɨdeꞌenxɨ ja Moisés ja tjaa̱y̱: “Pønɨ pøn tpadunwam̱p ja kutujk,
kaꞌpxy tpaduꞌunt wɨnets yikjujkyꞌaṯtɨt ma̱ Dios.” 6 Jøts ku Dios xkupøjkɨn janchjaꞌ̱wɨngøjxp, yɨdeꞌenxɨ ja
wyaꞌ̱aṉ̃: “Kidi mwaꞌ̱aṉdɨ: ¿Pøndam nøjkxp tsaj̱pjøtpy? ―jøts ja Cristo myeꞌent―; 7 jøts nɨ mgawaꞌ̱aṉdɨt:
¿Pøn jap nøjkxp ma̱ ja oꞌjkɨn?” ―jøts yjujkpyøkt ja Cristo xemɨkøjxp. 8Pø kaꞌaxɨ yjadeꞌenɨ, pø yɨdeꞌenxɨ
ja wyaꞌ̱aṉ̃: “Kaꞌap yjagamɨ ja nɨtsoꞌokꞌaj̱tɨn, ɨxa ja xmøødɨdɨ wɨngon”, ku xjanchjaw̱ɨdɨt sa̱ ja øgyajpxy
ømyadyaꞌ̱aḵy mduknɨjaw̱ɨyɨdɨ midi øø ngaj̱pxwaꞌkxpy. 9Ku mwaꞌ̱aṉdɨt jøts ku ja Jesús jaꞌ nwɨndsønꞌaj̱tɨnꞌaj̱-
tyɨndɨp, jøts xjanchjaw̱ɨdɨt amumjoojt jøts ku Dios Teety ja tø yikjujkpyikyɨ xemɨkøjxp jadɨgojk jap ooꞌkpɨ
yꞌagujkpy, wɨnets xpaa̱ṯtɨt ja nɨtsoꞌokꞌaj̱tɨn. 10 Jaꞌ ja Dios xagupøjkɨmp ku ja amuum njanchjaꞌ̱want, jøts ku
nꞌam̱ njotp pyɨdsøꞌømɨnt ja ayuujk, jøts nwaꞌ̱aṉɨnt jøts ku ja Jesucristo jaꞌ nwɨndsønꞌaj̱tɨmꞌaj̱tyɨndɨp, jaꞌ
xyiknɨtsoꞌokꞌaj̱tɨndɨp. 11Pø yɨdeꞌenxɨ jap nøkyɨjxpy wyaꞌ̱aṉ̃: “Pønɨ pøn ja tjanchjaꞌ̱wɨp, kaꞌap ja wɨndɨgøy
yjaṯt.” 12Tuꞌugyɨ nwɨndsønꞌaj̱tɨm ja tnɨtanɨ, wan tꞌisraelɨtjaa̱ꞌ̱yɨdɨ uk wan ja tkaꞌisraelɨtjaa̱ꞌ̱yɨdɨ; kaꞌap ja pøn
tꞌejxmaꞌ̱aṯy, myøøpy kyejxpy ja kyunuuꞌkxɨn pønɨ pøn ja tꞌajotꞌaj̱tp, mayꞌampy ja tmøꞌøy. 13 Jabɨ yɨdeꞌenxɨ
wyaꞌ̱aṉ̃ ja kyajpxy yꞌayuujk: “Pønɨ pøn amumjoojt ja nɨtsoꞌokꞌaj̱tɨn tꞌamɨdoop nwɨndsønꞌaj̱tɨmgøjxp, jaꞌats
nɨtsoꞌokꞌaṯtɨp.” 14 Kuts ja pøn tkajanchjaw̱ɨdɨnɨm, ¿sudots ja tꞌamɨdojɨdɨt ja kyunuuꞌkxɨn? ¿Sudso ja
tnɨyjanchjaw̱ɨdɨt ku ja jeexyɨp kyayiktukmadowdɨnɨm pønɨ pøn jaꞌ, ku jeexyɨp kyaꞌity pøn ja nɨdyukmad-
owɨdɨp ja øgyajpxy ja ømyadyaꞌ̱aḵy? 15Pønts tkaj̱pxwaꞌ̱kxp ja øgyajpxy ja ømyadyaꞌ̱aḵy, ¿sudso ja jeexyɨp
tnɨkyaj̱pxwaꞌ̱kxtɨ ja øgyajpxy ja ømyadyaꞌ̱aḵy ku Dios ja jeexyɨp kyakexyɨdɨ? Pø patyxɨ jap nøkyɨjxpywyaꞌ̱aṉ̃:
“¡Ndaxondaa̱j̱kɨmp ja jaa̱ꞌ̱y pøn tkaj̱pxwaꞌ̱kxp ja Dios yꞌøgyajpxy yꞌømyadyaꞌ̱aḵy midi xukmadoꞌowɨmp ja
øyꞌaj̱tɨn ja tudaꞌ̱aḵyꞌaj̱tɨn!”

16Kaꞌapts jaa̱ꞌ̱y nɨdukɨꞌɨyɨ tmøjpɨktaꞌ̱aḵtɨ ja øgyajpxy ja ømyadyaꞌ̱aḵy. Jadeꞌen ja ttundɨ sa̱ ja kugajpxy Isaías
tnɨgajpxy ku ja wyaꞌ̱aṉ̃: “Dios Teety, ¿pøn jamꞌøgyajpxy jamꞌømyadyaꞌ̱aḵy yjaw̱ɨ tø tꞌukjanchjaw̱ɨ?” 17Wɨnet
ja janchjaꞌ̱wɨn yikjagyepy ku ja tø nmadøꞌøyɨm jawyeen ja øgyajpxy ja ømyadyaꞌ̱aḵymidi ja Cristo nɨgaj̱pxɨp.

18Ti kuts ø nyiktøꞌøt, jøts ø nwaꞌ̱aṉt: ¿Wan ndejɨnt tø xkamadowdɨ ja øgyajpxy ja ømyadyaꞌ̱aḵy? ¡Pø tøxɨ
xjamadowdɨ! Jabɨ jaꞌagøjxpxɨ jap nøkyɨjxpy yɨdeꞌen wyaꞌ̱aṉ̃:
Tø ja øy maḏsoo yikmadowdɨ pøn ja tø tkaj̱pxwaꞌ̱kxtɨ,
tø ja øgyajpxy ja ømyadyaꞌ̱aḵy øy maḏsoo yjaꞌ̱aṯy ya̱ nax̱wiiñ.
19Uk nwaꞌ̱aṉts øts ɨnet: ¿Wan Israelɨt kaj̱p ndejɨnt ti tkanɨjaw̱ɨdɨ? Jøts tøts ja Moisés ja Dios tyuknɨgajpxyɨ
ku ja wyaꞌ̱aṉ̃:
Mdamɨꞌamaꞌ̱aṯꞌaṯp meets ja wenk jaa̱ꞌ̱y ja nɨtsoꞌokꞌaj̱tɨn pøn kanayɨdeꞌendɨ sa̱ meets,
pøn tkanɨjaꞌ̱wɨdɨp, jaꞌagøjxp meets ja xamɨꞌam̱bøkt.
20 Jøts ja Isaías ja Dios yjaa̱ḵtyimyikwaꞌ̱aṉɨmyɨ yɨdeꞌen:
Pøn øts yꞌijty xkaꞌɨxaadyɨp, tøts øts ja neꞌegɨ ɨxyam̱ xpaa̱ṯtɨ;
tø øts neꞌegɨ nnaṉkyꞌijxyɨ pøn øts yꞌijty xkanɨjaꞌ̱wɨdɨp.
21Jøts ja Isaías ja Dios yjaa̱ḵyikwaꞌ̱aṉ̃ɨ ku ja tnɨgajpxy ja israelɨt jaa̱ꞌ̱y: “Tø øts kawɨneꞌen njawaa̱ḏsøy ja jaa̱ꞌ̱dyɨ
pøn kawɨndɨyꞌooꞌktɨp, pøn nɨwɨneꞌenɨn kamadoodɨp.”

Ja Israelɨt jaa̱ꞌ̱y pøn wɨnaa̱g̱ɨn tpaṯtɨp ja nɨtsoꞌokꞌaj̱tɨn

1 Jøts ø nyiktɨɨdyøkɨ: ¿Tø ja Dios tyimyajtstuꞌuty ja Israelɨt kaj̱p, kaꞌap ja tꞌukupøjknɨ? ¡Pø kaꞌaxɨ! Israelɨt
jaa̱ꞌ̱yxɨ øts køꞌøm, tuꞌugyɨ ja Abraham yikꞌaa̱ḏsɨ yikojpkɨ, ja Benjamín ø ndeetyꞌap̱ɨp. 2 Jekyɨp ja Dios yø
tjaꞌbiky yø israelɨt jaa̱ꞌ̱y; jøts ɨxyam̱baa̱ṯ tkamajtstuꞌuty. ¿Ti kaꞌap meets ja Dios kyajpxy yꞌayuujk xnɨjaꞌ̱wɨyɨ,
ku yiknɨmadyaꞌ̱aḵy ja Elías, pøn ja Dios kyugajpxyɨp, ku ja ojts Dios tꞌajotꞌaty jøts Dios ja ojts ttukmadøy sa̱
Israelɨt jaa̱ꞌ̱y yꞌadøꞌøtstɨ? Ku ja wyaa̱ṉ̃ yɨdeꞌen: 3 “Dios Teety, tø mgugajpxy yikꞌooꞌkixyɨdɨ, tø yikjejtkixy
ma̱ jaty myikwɨndsøꞌøgɨ, nadyuꞌuk øts njaa̱ḵtañ, jøts xyikꞌookwaṉdɨp øts nayɨdeꞌen.” 4 Jøts Dios ja ojts

yɨdeꞌen yꞌadsøyɨ: “Tø øts abiky nɨwɨxujk mil ja jaa̱ꞌ̱y nwɨꞌejxtɨ, pøn tkawɨnguxanaadyɨpnɨm ja awaṉax̱ midi
Baal yiktejp.” 5Nayɨdeꞌents ɨdøꞌøn ɨxyam̱ yjaj̱tkojmɨ, ja wɨnaa̱g̱ɨn pøn ja Dios tø wyɨꞌijxyɨdɨ, pøn ja køꞌøm
tø ttanɨbɨktaa̱g̱ɨ yꞌøyꞌaj̱tɨngøjxp. 6 Ti tundaa̱j̱k ja jaa̱ꞌ̱y øy ti pøn tjatuñ jøts tpaa̱ṯtɨt ja nɨtsoꞌokꞌaj̱tɨn, pø
ja Diosxɨ tanɨbɨktaa̱j̱kɨp køꞌøm jøts ja tyikꞌawaꞌ̱aṉ̃ ja myøkꞌaj̱tɨn yꞌøyꞌaj̱tɨn. Ku jeexyɨp jadeꞌen køꞌøm jaꞌ
yiktamajadaꞌ̱aḵy, jadeꞌents ja jeexyɨp tpaa̱ṯy jøts kaꞌap ja Dios yꞌøyꞌaj̱tɨn ti ñɨwyaꞌ̱aṉ̃.

7Xjats ja israelɨt jaa̱ꞌ̱y jadeꞌen wɨnaa̱g̱ɨn tkapaa̱ṯtɨ sa̱ yꞌity yjawɨnmaydɨ, tømts ja tpaa̱ṯtɨ ja øyꞌaj̱tɨn pøn
ja Dios køꞌøm tø wyɨꞌijxyɨdɨ, jøts jaayɨ jaduꞌuk wɨmbeets kugoots tmɨjaṯtɨ, nɨ tkajaꞌ̱gyukɨyɨdɨ ja Dios yjaꞌ.
8 Jøts ɨdøꞌøn ja jadeꞌen yjaty sa̱ jap nøkyɨjxpy wyaꞌ̱aṉ̃: “Dios ja køꞌøm tuujnɨdɨp jøts ja kyadukjaw̱ɨyɨdɨ sa̱
yꞌadøꞌøtstɨ; ja wɨnꞌejxtɨp jøts kaꞌ tꞌejxpaa̱ṯtɨ, jamadoodɨp jøts kaꞌ yjaꞌ̱gyukɨdɨ jøts jadeꞌen ɨxyam̱baa̱ṯ yjaṯtɨ.”
9 Jøts nayɨdeꞌen ja David ja Dios yikwaꞌ̱aṉmɨyɨ:
Wan jaꞌayɨ ttajotkøxtɨ ja xøduꞌunɨn ja mɨgaꞌ̱ay̱ɨn mɨꞌuujkɨn,
jøts nay jaꞌayɨ tyapøkpyattɨp jadɨgojk jøts ja yiktagubattɨt.
10Wan tꞌettɨ wɨmbeets kugoots jøts kyajaꞌ̱gyukɨdɨt,
jøts ja xemɨkøjxp yiktagubattɨp.

Sa̱ nɨtsoꞌokꞌaj̱tɨn tpaa̱ṯtɨ pøn kaꞌisraelɨt jaa̱ꞌ̱dyɨ
11 ¿Ku døꞌøn ja israelɨt jaa̱ꞌ̱y jadeꞌen ja Dios tø tyuñɨdɨ, tø ja tyimwyɨndɨgøøgyøxtɨ? ¡Pø kaꞌaxɨ! Øy

ɨdøꞌøn ja tø kyamadowdɨ, tøts ja yjaduꞌukpɨ tpaa̱ṯtɨ ja nɨtsoꞌokꞌaj̱tɨn pøn kaꞌisraelɨt jaa̱ꞌ̱dyɨ, jøts ja tpaꞌejxtɨt,
jøts ja nayɨdeꞌen ja janchjaꞌ̱wɨn tjagyaptɨt sa̱ pøn kaꞌisraelɨt jaa̱ꞌ̱dyɨ. 12Ku ja israelɨt jaa̱ꞌ̱y jawyeen køꞌøm
tø tkagupøktɨ ja Dios yꞌøyꞌaj̱tɨn jaꞌagøjxpts ja tø yikmoꞌodɨ pøn kaꞌisraelɨt jaa̱ꞌ̱dyɨ, jøts ja jadeꞌenꞌampy
pyaa̱ṯꞌatyɨdɨ ja Dios yjaꞌ. Kuts ja israelɨt jaa̱ꞌ̱y jadɨgojk tmɨjotjɨmbejtkøxtɨt ja Dios, ¿ja ti kaꞌats ja nax̱wiiꞌñɨt
jaa̱ꞌ̱y ja kunuuꞌkxɨn nayɨdeꞌen jawaanɨ møj tpaa̱ṯtɨt?

13Nyiknax̱wampy øts nayɨdeꞌen aa̱w̱ ayuujk, jøts ø ndukmadoowaꞌ̱aṉdɨ meetstɨ pøn kaꞌisraelɨt jaa̱ꞌ̱dyɨ. Pø
meetsxɨ tø nyiktanɨguexy ku øts ja Dios tø xkexy, jøts xnɨjaw̱ɨdɨt jøts ku øts ja ngaj̱pxwaꞌ̱kxɨn kaꞌ ñɨñugojɨ.
14Kidi wanɨk jadeꞌen wɨnaa̱g̱ɨn ñɨtsoꞌokꞌaṯtɨ ja nmɨꞌisraelɨt jaa̱ꞌ̱dyɨ ku mbaꞌejxɨdɨt nayɨdeꞌen sa̱ mee xpaa̱ṯy
ja nɨtsoꞌokꞌaj̱tɨn. 15 Jabɨ jadeꞌenxɨ ja nax̱wiiꞌñɨt jaa̱ꞌ̱y tø tpaa̱ṯtɨ ja nøøꞌ ja tuuꞌ sudso ja Dios myaaꞌkxujkɨn
tpaa̱j̱tɨdɨt, ku ja Dios tø tꞌatsꞌejxmaꞌ̱aṯy ja israelɨt jaa̱ꞌ̱y. ¿Tits ɨdøꞌøn tyimyikpaṯp ku ja israelɨt jaa̱ꞌ̱y ja Dios
jadɨgojk tꞌawɨmbetɨdɨt? Ja nɨtsoojkɨn ɨdøꞌøn ja jadɨgojk pyaṯp pøn wɨndɨyꞌejtnɨdɨp. 16Ku ti tꞌukjaꞌbiky ja Dios,
amuumts ja tjaꞌaj̱tkixy. Pønɨ myɨꞌijtpy ja ujtsꞌaa̱ṯs ja ujtskojpk jaꞌ, nayɨdeꞌents ɨnet ja tmɨꞌett amuum tukɨꞌɨyɨ
møøt yꞌawaj̱ yꞌaxeeñ.

17 Jadeꞌents ɨdøꞌøn ngaj̱pxɨn ja israelɨt jaa̱ꞌ̱dyɨ sa̱ ja kipy awaj̱ midi ja olivo kipy yꞌawaj̱ꞌajtpy, jøts meets
jadeꞌen pøn kaꞌisraelɨt jaa̱ꞌ̱dyɨ sa̱ jaduꞌuk paꞌolivo kipy yꞌawaj̱ midi ñɨñugo øy ma̱ ujtsjøøjty ejtp. Kuts ja
yikajtspøøty midi ja israelɨt jaa̱ꞌ̱y kipyꞌaj̱ttɨp ndejɨnt, jøts meets ja mjaꞌ neꞌegɨ jam yikøxꞌøøch ma̱ døꞌøn
jam ja jaduꞌukpɨ awaj̱ tø wyɨnaky. Jøts meets ja jadeꞌen xpaa̱ṯꞌaty ja jujkyꞌaj̱tɨn midi xemɨkøjxp, tuꞌugyɨ ja
mꞌaa̱ṯs mgojpk ñamyayɨ yꞌettɨ. 18Kaꞌats mnadyamɨkaxɨdɨt, kidi xuktamøjɨdɨ xuktamutskɨdɨ ja israelɨt jaa̱ꞌ̱y
pøn ñamyayɨ ɨxwejtsɨdɨp ja Dios. Pønɨ mꞌadøꞌøtswaṉdɨp jadeꞌen, jaw̱ɨdɨ jøts ku nayɨ israelɨt jaa̱ꞌ̱y ñɨkøjxp
ɨdøꞌøn ja nɨtsoꞌokꞌaj̱tɨn tø mnɨmiñɨdɨ, kidi mgøꞌømnɨkøjxpɨptɨ.

19 Mjawaꞌ̱aṉ̃ meets: “Janch jadeꞌenɨmts, tøts ja yjɨwaꞌ̱aḵtɨ jøts øøts ja ɨxyam̱ ngudanaañɨp.”
20 Jadeꞌenꞌampyts ja yikꞌɨxwetstɨ ku tkajanchjaw̱ɨdɨ ja Dios, jøts meets myikupiky jadeꞌengøjxp ku ja xjanch-
jaw̱ɨdɨ. Kidits mnamyɨkexyɨdɨ, øyɨm yikxonɨm tudaꞌ̱aḵy mnabyɨktaꞌ̱ag̱ɨt. 21Pø mꞌejxtɨpxɨ mnɨjaꞌ̱wɨdɨpxɨ ku
Dios ja israelɨt jaa̱ꞌ̱y ja tkadameeꞌkxy, jøts nayɨdeꞌents meets ja mgadamaaꞌkxmɨyɨt ku jadeꞌen mꞌadøꞌøtstɨt.
22 Jøts mꞌejxtɨp mnɨjaꞌ̱wɨdɨp jøts ku Dios janch øy, jøts tum ja tɨyꞌaj̱tɨn yiktumpy. Møk ja ttɨɨdyuñ pøn
ja mɨdundɨgøjyɨp. Mmɨꞌøyꞌaj̱tɨpts meets jaꞌ, jøts tuꞌugyɨ xpayøꞌøyɨdɨt ja yꞌøyꞌaj̱tɨn; pønɨ kaꞌap jadeꞌen
xpadundɨ, nayɨdeꞌents nøjkxmjaṯtɨ sa̱ ja israelɨt jaa̱ꞌ̱dyɨ. 23Kuts ja israelɨt jaa̱ꞌ̱y jadɨgojk tmɨjotjɨmbettɨt ja Dios
jøts tjanchjaw̱ɨdɨt amumjoojt, kupøkɨdɨp ja jadɨgojk jøts ja jujkyꞌaj̱tɨnmyoꞌojɨdɨt midi xemɨkøjxp; tyuꞌump ja
Dios jadeꞌen, ti ja kaꞌukmaj̱yɨp. 24Sa̱ meets ja tø mgupikyɨ, jøts kaꞌats meets mjaꞌisraelɨtjaa̱ꞌ̱yɨ, jøts tøts meets
ja mmøꞌøyɨ ja nɨtsoꞌokꞌaj̱tɨn, ¡ti kuts ja israelɨt jaa̱ꞌ̱y kyayikupøktɨt, pø jaꞌaxɨ ja yꞌity tyimyjapaa̱ṯꞌaj̱tɨdɨp!

Ku Israelɨt jaa̱ꞌ̱y ñɨtsoꞌokꞌaṯtɨt xemɨkøjxp
25Meets mɨguꞌuktøjktɨ, ndukmadoowaṉdɨp ɨxyam̱ jøts xnɨjaw̱ɨdɨt sa̱ Dios ja wyɨnmaa̱ꞌ̱ñ tmøøtꞌaty, jøts kaꞌ

nugo mnayꞌagaj̱pxɨdɨt jøts ku meets wijyꞌaj̱tɨn amuum xmøøtꞌaj̱tkixy: tø Israelɨt jaa̱ꞌ̱y ñamyayɨ yꞌamutskɨ.
Ejtpnɨm ja jadeꞌen kunɨm ja yikupøktɨt namay pøn kaꞌIsraelɨt jaa̱ꞌ̱dyɨ. 26 Ku nøjkx jadeꞌen tø yꞌukjaty,
wɨnetnɨmts ja Israelɨt jaa̱ꞌ̱y nɨꞌijtyɨ ñɨtsoꞌokꞌaṯtɨt, pø patyxɨ jap nøkyɨjxpy yɨdeꞌen wyaꞌ̱aṉ̃:
Kaxøꞌøkp tuꞌuk ja Israelɨt jaa̱ꞌ̱y, ja yiknɨtsokpɨ,
jøts jaꞌ ttuknɨwaꞌ̱aṯsꞌaṯp ja jaa̱ꞌ̱y ja kaꞌøybɨ pøn jaty ja Jacob tꞌaa̱ḏsɨdɨp tkojpkɨdɨp.
27 Jøts ngajpxy nꞌayuujk øts wyɨnaty jadeꞌen nyikꞌadujkpy,
ku øts ja nyikpøkwyaꞌ̱aṯstɨt.

28 Pøn israelɨt jaa̱ꞌ̱dyɨ, pøn tkagupøjktɨp ja øgyajpxy ja ømyadyaꞌ̱aḵy sudso ja nɨtsoꞌokꞌaj̱tɨn yikpaa̱ṯy,
ejxmaꞌ̱jtnɨyɨdɨp ja Dios ja ñamyayɨ jøts meets ja mgunuuꞌkxyɨ; kaꞌapts ja Dios ja tyimyꞌɨxmachɨdɨ, tsojkɨdɨp
jaꞌ jaꞌagøjxp ku ja Dios køꞌøm tø twɨꞌixy ja møjaa̱ꞌ̱dyøjk. 29Pø kaꞌaxɨ Dios ja jadɨgojk tpiky pønɨ ti ja yajkpy;
pønɨ tø ja twɨꞌixy ja jaa̱ꞌ̱y, ¿sudsots ja nugoyɨ tꞌɨxmaṯst jadɨgojk? 30Meetsxɨ ja Dios yꞌijty mgaꞌukmɨmadøøpy,
kuts ja israelɨt jaa̱ꞌ̱y ja tø tkamɨmadowdɨ, xjats meets ja Dios tø mꞌayoꞌijxyɨ. 31 Jøts ja nayɨdeꞌen yjaṯtɨ sa̱
meets yꞌijty xkamɨmadøyɨn ja Dios, jaꞌagøjxp ja jadeꞌen ttuñ jøts ja jadɨgojk tꞌayoꞌext nayɨdeꞌen sa̱ mee tø
myikꞌayoꞌijxyɨn. 32 Ja Dios jadeꞌen køꞌøm tø ttanɨbɨktaa̱g̱ɨ jøts ja nɨduknax̱ kyayikmɨmadoꞌot, jaꞌagøjxp ja
jadeꞌen ttuuñ jøts o pøngapøn tuknax̱ ja ttukꞌext ja pyaꞌayoꞌaj̱tɨn.

33 ¡Kaꞌap jadeꞌen ti tmɨꞌabaa̱ṯy sa̱ ja Dios ja øyꞌaj̱tɨn tjagyepy, sa̱ ja wijyꞌaj̱tɨn, sa̱ ja jaꞌ̱gyukɨn tmøødɨ! Kaꞌap

pøn tmɨwɨnmaa̱ꞌ̱nbyaa̱ṯy pønɨ sa̱ wyɨnmay, pønɨ midi tyunwampy, ma̱ ñøjkxwaꞌ̱aṉ̃ yjaꞌ̱aṯwaꞌ̱aṉ̃. 34 “¿Pøn
tnɨñɨjaꞌ̱wɨp sa̱ ja Dios wyɨnmaa̱ꞌ̱ñ? ¿Uk pøn ja tyukjatyɨ jøts ja jadeꞌen ttuꞌunt? 35¿Uk pøn ja Dios jawyeen ti
tø tmøꞌøy, jøts ja jaꞌ ttaguyaḵɨ midi ja xmøꞌøyɨmp?” 36Tum ja Dios amuum tjaꞌaj̱tkøjxp jøts jaꞌ tyikꞌøyɨgyøjxp,
jøts ja tyiktunwaꞌ̱aṉ̃ pønɨ ti jaty ja tø tyikꞌøyɨ. ¡Kunuuꞌkxy etpyɨm ja Dios xemɨkøjxp! Jadeꞌen ɨdøꞌøn yꞌejxɨ
tyɨyɨ.

12
Midi chøjkpy ja Dios ku ja nnadyagødøjkant

1Køꞌømmeemɨguꞌuktøjk ja Dios amuummnadyamɨyoxɨt. Øyꞌaj̱tp jøts jadeꞌen xuꞌundɨt midi ja yꞌøyjaꞌ̱wɨp
kyunuuꞌkxyjaꞌ̱wɨp, jaꞌ ñamyayɨmdawɨndsøꞌøgɨdɨp ja Dios. Ku ja xꞌayoꞌijxyɨndɨ, jadeꞌenmee nmɨnuuꞌkxaꞌ̱aḵy
jøts jadeꞌen xuꞌundɨt. 2Kidi jadeꞌen mdsɨnayꞌadøꞌøtstɨ sa̱ xuktuꞌuñɨn ja køꞌømgutujk, ja køꞌømwɨnmaa̱ꞌ̱ñ.
Mɨjotjɨmbettɨ ja Dios jøts ja mwɨnmaa̱ꞌ̱ñ nayɨdeꞌen tyɨgaṯstɨt, wɨnets ja jujkyꞌaj̱tɨn xpaa̱ṯtɨt midi amuum
myiktɨgaṯsɨdɨp jøts jadeꞌen xnɨjaw̱ɨdɨt midi ja Dios chøjkpy, ja øybɨ ja tsujpɨ midi ja Dios mdaꞌøyjaꞌ̱wɨyɨdɨp,
midi øy waꞌ̱aṯs pɨdsømp.

3Yɨdeꞌen øts ja Dios xanɨgutujkꞌaty yꞌøyꞌaj̱tɨngøjxp, jøts jaꞌ mee ndukmadøøpy, kidi nugo mnadyamøjpɨk-
taꞌ̱ag̱yɨdɨ pønɨ ti jam jaduꞌuk jaduꞌuk yjajtpy. Pønɨ maḇaa̱ṯ ja Dios køꞌøm tø mdukjatyɨdɨ, jaꞌ mjaꞌ̱gyukɨdɨp.
4Kaꞌ nduknax̱ꞌaj̱tyɨndɨ, nayɨdeꞌen sam̱ ja nɨneꞌkx yikjagyepy may jøøjp yikmøødɨ, jøts kaꞌ tum jaꞌ wyaꞌ̱aṉ̃
pønɨ ti tuꞌuk wyaꞌ̱aṉ̃, 5nayɨdeꞌents adøm ɨdøꞌønmɨdɨ, øy adømmaḇaa̱ṯ njamayaꞌam, tuꞌugyɨts adøm ja Cristo
xjaꞌaj̱tyɨndɨ, jøts nɨxem nɨyam̱ nɨꞌamukɨ nꞌijtyɨndɨ sa̱ køꞌ teky tkamajtstuꞌuty ja nɨneꞌkx.

6Kɨjaꞌ ja Dios xyikwɨnmaa̱ꞌ̱nbyaa̱j̱tyɨndɨ pønɨ sa̱ ja køꞌøm ttamɨdsøky nɨduꞌuk jaty. Wants tyiktunkpaa̱j̱-
tyɨndɨ øy yikxon. Pønɨ tø Dios xmøꞌøyɨm ja wejɨn kajɨn jøts ngaj̱pxnaj̱xaꞌant ja yꞌayuujkmidi ja tø xmøꞌøyɨm,
nduꞌunɨndɨpts ja jadeꞌen pønɨ maḇaa̱ṯ ja janchjaꞌ̱wɨn xukjagyejpyɨndɨ; 7 jøts pønɨ tøts ja xmøꞌøyɨm ja wejɨn
kajɨn jøts ja nmɨguꞌuk nduujnaꞌant ja yꞌøybɨ, mbaduꞌunɨndɨpts ɨdøꞌøn ja jadeꞌen. Jøts pønɨ pøn ja Dios tø
myøꞌøyɨ jøts yikꞌɨxpøkt, jaꞌats ɨdøꞌøn ja tyuꞌump; 8 jøts pønɨ jamts pøn tø yikmøꞌøy jøts tkaj̱pxjotꞌamøjkɨt ja
myɨguꞌuk, jaꞌats ɨdøꞌøn ja tyuꞌump. Pønɨ jamts pøn øy ti tyaj̱kwaꞌ̱aṉ̃, kaꞌap kyøꞌømwɨnmaa̱ꞌ̱ñ tyikyøꞌøty jøts
ja jaꞌ ttaguyaḵɨt øy ti. Pønɨ jamts pøn yikmøøpy jøts ja tnøøꞌmoꞌot ttuuꞌmoꞌot ja myɨguꞌuk, yikxonɨmts tꞌext
tudaꞌ̱aḵyꞌampy; jøts pønɨ pøn tpudøjkɨdɨp ja ayoobɨ jaa̱ꞌ̱y pøn ti kaꞌejtxɨdɨp, ejtnɨ xonɨ døꞌøn tpudøkɨdɨt.

Sa̱ pya̱a̱tꞌatyɨ ttuꞌundɨt pøn ja Cristo yjanchjaꞌ̱wɨdɨp
9 Nabyaꞌayowɨdɨ nɨxem nɨyam̱. Yikjɨwaꞌ̱aḵtɨ ja kaꞌøybɨ, jøts tundɨ jaꞌ midi øy midi tsuj, midi ja Dios

kyupikyꞌajtpy. 10Yikꞌawaꞌ̱aṉdɨ ja amɨguꞌukꞌaj̱tɨn jøts nɨxem nɨyam̱ mnamyayɨdɨt wɨneꞌen Dios mjaꞌatyɨdɨ,
nawyɨndsøꞌøgɨyɨdɨ nɨxem nɨyam̱, kidi pøn xkamøjꞌejxtɨ.

11 Jotmayꞌaṯtɨ ja Dios, kidi mnuuxɨdɨ, amumjoojt xmɨduꞌundɨt ja Dios.
12 Taxondaꞌ̱aḵtɨ jøts ku ja myikmoꞌodɨt midi mjøpꞌejxtɨp; jøts kidi nugo xꞌayojɨdɨ wɨneꞌen mjemjaṯtɨ

mdejaṯtɨ, jøts kidi xꞌɨxmaṯstɨ ja Diosꞌajotꞌaj̱tɨn nɨjuunɨ.
13Pønɨ jam ti kyaꞌijtyxɨdɨ pøn ja Dios yjanchjaꞌ̱wɨdɨp, pudøkɨdɨts; øyɨm yikxon xyikjaꞌ̱aṯtɨt xyiktsoondɨt

pønɨ pøn mbaa̱j̱tɨdɨp mꞌejxɨdɨp mjønjotp mdøjkjotp.
14 Pønɨ pøn mgaꞌødyuujnɨdɨp, tagødøkɨdɨ ja Dios. Jøts amɨdowdɨ wan tyikunuuꞌkxtɨ jøts kidi meets ja

jawyeen xkaꞌødyijy.
15Xondaꞌ̱aḵtɨ nayɨdeꞌen pønɨ xondaḵtɨp ja mmɨguꞌuk, tsaachjaw̱ɨdɨts nayɨdeꞌen pønɨ jɨɨdyɨp yax̱tɨp.
16Namyayɨdɨ nɨxem nɨyam̱, yikxon mdsøønɨdɨt mdanɨdɨt. Kidi mnamyɨkexyɨdɨ, møøtꞌettɨ pøn ayoobɨ

jaa̱ꞌ̱yꞌaj̱ttɨp. Kidi mwaꞌ̱aṉdɨ jøts ku meets nadyuꞌuk tukɨꞌɨyɨ xjaty.
17Pønɨ tø pønmgaꞌødyuñɨdɨ, kiditsmeets ja nayɨdeꞌen xunwɨmbejtmɨdɨ. Ejtp xuꞌundɨt ja yꞌøybɨ øymaḏsoo.

18Yikꞌamɨjaṯtɨ maḇaa̱ṯ mmajadaꞌ̱aḵtɨ, jøts yikxon xmøøtsøønɨdɨt xmøøtanɨdɨt ja mmɨguꞌuktøjk, amuum ja
tudaꞌ̱aḵyꞌaj̱tɨn xyiktuꞌundɨt. 19Kidi mee mɨguꞌuk køꞌøm xagubety ja mmɨdsep pønɨ sa̱ ja mduñɨdɨ, ja Diosxɨ
køꞌømyikꞌayoꞌombaa̱ḏɨdɨtnɨm; jabɨ yɨdeꞌenxɨ jap nøkyɨjxpywyaꞌ̱aṉ̃: “Øts xpaa̱ṯꞌaj̱tp jøts øts ja ndɨɨdyuꞌundɨt;
øts ja ndagubattɨp, nømpxɨ Dios.” 20 Jøts nayɨdeꞌen ja wyaꞌ̱aṉ̃, jøts ku tijy xꞌødyuꞌundɨt pønmmɨjotmaꞌ̱jtɨdɨp,
wan ja tkaꞌuknagyumayɨdɨ. 21Kidi ja kaꞌøybɨ mmɨmajadaꞌ̱ag̱yɨ, jaa ja xmɨmajadaꞌ̱aḵt ku tum ja øybɨ xuꞌunt.

13
1Mɨmadowdɨ ja wɨndsøndøjk. Pø Diosxɨ køꞌøm tø tyikutuky jøts ja kudunktøjk yjaꞌaṯtɨt. 2Pønɨ pønts ja

tkamɨmadoowampy, jaꞌ ɨdøꞌøn ja wyɨnaty kyamɨmadøøpy pøn ja tø tyikutuky jøts ku ja yjaꞌaṯtɨt. Pønts
jadeꞌen adøꞌøtswam̱p, pøky ja tajaꞌ̱aḏɨdɨp jøts ja nøjkx yiktɨɨdyundɨ. 3Jøts kidi jaꞌajɨp ja kudunktøjk ñɨjaꞌaj̱ttɨp
jøts ja tꞌadsøꞌøgɨdɨt pøn øyjaa̱ꞌ̱yꞌaj̱ttɨp, pø jaꞌaxɨ ja ñɨjaꞌaj̱ttɨp jøts ja tɨɨdyuꞌundɨt pøn tundɨgøødyɨp. Pønɨ
kaꞌats tsøꞌøgɨ jaw̱ɨ mnachøkyɨ jøts jadeꞌen xwɨngunøjkxɨt ja kudunktøjk, jaa̱ꞌ̱yꞌaṯs yikxon jøts ja kudunktøjk
nɨti mgadamaṯsɨt, 4pø jaꞌaxɨ Dios ja tø tyanɨbɨktaa̱g̱ɨyɨdɨ jøts ja øybɨ xuꞌunt. Kuts køꞌøm mgaꞌøyjaa̱ꞌ̱yꞌaṯt,
pøkyjaw̱ɨts mets ja mbøky; pø kidi nugojɨpxɨ ja kudunktøjk ja møkꞌaj̱tɨn tjagyaptɨ ku ja tyɨɨdyundɨ, pø
jaꞌaxɨ Dios ja tø tyanɨbɨktaa̱g̱ɨyɨdɨ ku ja tø tyikutuky, jøts ja ttɨɨdyuꞌundɨt tɨyꞌaj̱tɨngøjxp pøn tundɨgøødyɨp.
5 Jaꞌagøjxp pyaa̱ṯꞌatyɨ xmɨmadoꞌodɨt ja kudunktøjk pømwɨnmaadyɨpxɨ, kidi jaꞌagøjxpɨp ja nugo xundɨ jøts ja
mgatɨɨdyunɨdɨ. 6Nay jaꞌaxɨ ja Dios tyikutujkp jøts ja kugujuꞌuyɨn xmoꞌodɨt ja kudunktøjk; pø nay ja Diosxɨ ja
tø tyanɨbɨktaa̱g̱ɨyɨdɨ jøts ja jadeꞌen ja tyajujkyꞌaj̱tɨn tpaa̱ṯtɨt, jøts jadeꞌen mjaa̱ḵnɨgudunkꞌaṯɨyɨdɨt.

7 Mɨgubajtkøxtɨts pønɨ pøn jaty jam mmɨyojꞌaj̱ttɨp. Pønɨ jam pøn kyayakñɨm kyagubetynɨm, wants
ja tyaḵtɨ; uk jamts pøn ti tkagujuynɨm tkagubetynɨm, wants ja tkugujuy tkugubety; pønɨ pøn jam ja
wɨndsøꞌjkɨn tyiktɨgøøpy, wan ja wɨndsøꞌjkɨn tjagyepy; jøts pønɨ pøn jam ja amɨguꞌukꞌaj̱tɨn tyiktɨgøøpy, wan

tꞌamɨguꞌukꞌaty ja myɨguꞌuk. 8Kaꞌ ti pøn xamɨyojꞌaṯtɨt, ja tsojkɨn ja paꞌayoꞌowɨn jaꞌ ɨdøꞌøn tɨɨy xem yam̱
mjagyaptɨp; ku jadeꞌen xuꞌundɨt, ja kutujkts meets ɨdøꞌøn wyɨnaty jadeꞌen tø xmɨmadøy. 9Pø nømpxɨ ja
Dios yꞌanaꞌamɨn: “Kidi mnɨdøꞌøxy kidi mnɨyaa̱ꞌ̱y mnabyøjkxɨyɨdɨ, kidi myikjaa̱ꞌ̱yꞌøøky, kidi mmeech, kidi
mdaa̱y̱ꞌaty, kidi xamɨꞌamaꞌ̱aṯꞌaty ja mmɨguꞌuk pyɨktaꞌ̱aḵy”; jøts tukɨꞌɨyɨ ja Dios yꞌanaꞌamɨn tuꞌugyɨ ja yɨdeꞌen
yꞌayuujkpɨdsimy: “Mbaꞌayoꞌop ja mmɨguꞌuk nayɨdeꞌen ejxɨmdam køꞌøm mnabyaꞌayøyɨn.” 10Pøn ja tsojkɨn,
pøn ja paꞌayoꞌowɨn tjagyajp, kaꞌap ja tmɨdundɨgøy ja myɨguꞌuk; jadeꞌenꞌampy ja Dios tkupikꞌaṯkixy ku ja
tsojkɨn nyiktuꞌunɨnt, jøts jadeꞌen nɨwɨneꞌen ja kutujk kyayikmɨdundɨgøy.

11 Jøts tø tyimbyaa̱ṯy ja et ja xøøw, tajotɨgøjyɨdɨ ja Dios yjaꞌ. Tyimwyɨngomp ja ayoꞌon wɨnets xpaa̱ṯtɨt
amuum ja nɨtsoꞌokꞌaj̱tɨn. Nax̱ꞌadøtsp ja et ja xøøw, kaꞌap yꞌity jaa̱ḵjadeꞌen ku njanchjaꞌ̱wɨyꞌokwaꞌ̱aṉ̃ɨndɨ
mɨdukꞌojk ja Dios yꞌøgyajpxy ja yꞌømyadyaꞌ̱aḵy. 12Kaꞌ̱pxnɨp ja et ja xøøw, tyimdyukmɨbaa̱ṯꞌajtpy ja Dios;
wants tmajtstuujtyɨndɨ ja kaꞌødyuꞌunɨn ja pøktyuꞌunɨn, jøts jøpꞌijxynnaṉkyꞌejtnaꞌandɨt, tum ja øybɨwaꞌ̱aṯspɨ
nyiktuꞌunɨndɨp midi kapøkmyøøt. 13 Wan tudaꞌ̱aḵy tjaa̱ꞌ̱yꞌaj̱tnaꞌandɨ sam̱ pyaa̱ṯꞌatyɨ pøn tnɨjaꞌ̱wɨdɨp ja
Dios. Jøts kidi jaꞌ ndunkꞌaj̱tyɨndɨ ja nøø ja muꞌuk, uk ja pøjp ja tsaꞌ̱pxp, nmɨgaꞌ̱ay̱ɨn nmɨꞌuujkɨn, uk
nnamyøøtꞌaṯwaꞌ̱aṉ̃ɨndɨ øy pønmøøt, uk ja tsep jaꞌ njotmayꞌaj̱tyɨmp, uk ndamɨꞌamaꞌ̱aṯꞌaj̱tyɨndɨp ja nmɨguꞌuk
øy ti. 14 Kidi jadeꞌen mꞌadøꞌøtstɨ, tuꞌugyɨ nwɨndsønꞌaj̱tɨm Jesucristo xpaduꞌundɨt sa̱ ja ya̱ chɨnaa̱y̱, jøts
kyamøjtøkɨdɨt ja mbøktyuꞌunɨndɨ.

14
Kidi mmɨguꞌuk xpagajpxy

1Pønɨ jam pøn myajadaꞌ̱aḵy kyamajadaꞌ̱aḵy yjanchjaꞌ̱wɨngøjxp, kupøktɨts, kidi sa̱ xejtɨ, øy ja wyɨnmaa̱ꞌ̱ñ
yjaganayɨdeꞌendɨ sam̱ meets ja mjaꞌajɨn. 2 Ja may pøn tjøøꞌkxtɨp øy ñɨtyi, jøts nayɨdeꞌen pøn amaa̱y̱ꞌejttɨp,
pøn nugo uꞌnkjɨɨꞌkxy tsujxkjɨɨꞌkxy ttojkxtɨp, jøts wyaꞌ̱aṉdɨ jøts ku jaꞌ chøkyɨ Dios wyɨngujkp. 3 Pønts
tjøøꞌkxp øy ti, kaꞌap ja tkaꞌøyjaw̱ɨt pøn amaa̱y̱ pøn wɨꞌijxy øy ti tjøøꞌkxp; jøts nayɨdeꞌen jaꞌamɨ, kaꞌap ja
pyagaj̱pxmɨt, kaꞌap ja sa̱ ttejmɨt pøn øy ti tjøøꞌkxp, pø tøxɨ Dios ja køꞌøm kyupikyɨyɨ, 4 jøts jaꞌats mɨdundɨp.
¿Mjaa̱ḵtyimbyønts meets ku meets ja xpagaj̱pxt, yam̱ts ja Dios ja tmɨduñ? Wan ja tꞌøyɨ uk tkaꞌøyɨ, ja
wyɨndsønts ja paa̱j̱tɨp pønɨ sa̱ ja køꞌøm tyuñɨ. Jøts yikꞌøyɨp jaꞌ, ¿ti Dios kaꞌukmaj̱yɨp ku ja tkaꞌukyikꞌøyɨt
myøkꞌaj̱tɨngøjxp?

5 Jøts jaa jaduꞌukmɨdɨ pøn waṉdɨp tuꞌugɨn ja xøøw yikꞌamaa̱y̱ꞌaṯt, jøts jaduꞌuk wyam̱ɨdɨ ku kaꞌ pyaa̱ṯꞌatyɨ
nɨ midi xøøw kyayikꞌamaa̱y̱ꞌaṯt, tum jadeꞌen ja xøøw tuꞌugyɨ. Kɨjaꞌats tnɨtanɨdɨt ja wyɨnmaa̱ꞌ̱ñ tigøjxp ku
jadeꞌen wyɨnmaydɨ. 6Pøn tꞌamaa̱y̱ꞌaj̱tp tuꞌuk ja xøøw, ja Diosts ja tyawɨndsøꞌjkɨp; jøts pøn tkaꞌamaa̱y̱ꞌaj̱tp,
nay ja Diosts ja jadeꞌen wyɨndsøꞌjkɨnmoꞌop. Jøts pøn tjøøꞌkxp øy ti, nay ja Diosts ja tyukmøjaꞌ̱wɨp
tyukunuuꞌkxyjaꞌ̱wɨp; jøts pøn amaa̱y̱ꞌaj̱tmɨdɨp, kaꞌ ti tnɨyjɨɨꞌkxy, nay ja Diosts ja tyawɨndsøꞌjkɨp ku ja jadeꞌen
ttuñ, jøts ja ttukmøjaw̱ɨ ttukunuuꞌkxyjaw̱ɨ amuum.

7Kaꞌap pøn nugo ñɨyjujkyꞌaty, kaꞌap pøn nugo ñɨyꞌøøky. 8Ku njujkyꞌaj̱tyɨndɨ, Dios xyikjujkyꞌaj̱tɨndɨp, jøts
pønɨ oꞌjkɨndɨpts, nay jaꞌats xkwentɨꞌaj̱tɨndɨp. Jøts jadeꞌen yiknɨjaw̱ɨ jøts ku ja amuum xjaꞌaj̱tyɨndɨ øy adøm
njajujkyꞌaj̱tyɨm, uk njaꞌøꞌjkyɨm njadɨgøꞌøyɨm adøm. 9Pø jaꞌagøjxpxɨ ja Cristo yjujkpyɨjky xemɨkøjxp ku ja
tmɨmajadaa̱j̱ky ja oꞌjkɨn, jøts ja tuꞌugyɨ ɨxyam̱ tnɨtanaagyixy øy midiꞌibɨ.

10¿Tigøjxpts ku mee køꞌøm ja mmɨguꞌuk xabayøꞌøy sa̱ yꞌadøꞌøtstɨ? Jøts nɨ xkatsoktɨ paa̱ṯ meets jaꞌ. ¿Pønts
xijy taꞌ̱am̱p, pøn kanax̱p jam Cristo wyɨngujkp? Pø jaꞌaxɨ xabayøꞌøyɨndɨp ja nbøky, jaꞌ xɨɨdyuꞌunɨndɨp. 11Pø
yɨdeꞌenxɨ jap nøkyɨjxpy wyaꞌ̱aṉ̃:
Øyɨ maḏsoo nꞌity, jøts øts nwɨngujky nɨdukɨꞌɨyɨ jaa̱ꞌ̱y kuwaṉɨ ñagyuxendyaḵøxɨdɨt.
Jøts wyaꞌ̱aṉdɨt ku øts jaꞌayɨ tuꞌugyɨ ndiosꞌaty.
12 Jadeꞌents ɨdøꞌøn, kɨjaꞌ ɨdøꞌøn ngøyaj̱kɨnt jam Dios wyɨngujkp pønɨ sa̱ nɨduꞌuk jaduꞌuk tø njaa̱ꞌ̱yꞌaj̱tyɨndɨ ya̱
nax̱wiiñ.

Kaꞌap ja nmɨguꞌuk nyikwɨnmaamyaꞌ̱jtɨndɨt
13 Paty kaꞌap nnabyagaj̱pxandɨt nɨxem nɨyam̱. Neꞌegɨ jaꞌ njotmayꞌaj̱tɨndɨp sudso ja nmɨguꞌuk

ngayikpøkpyajtɨndɨt. 14 Tumwaꞌ̱aṯs nwɨndsønꞌaj̱tɨm Jesús tø ttanɨbɨktaa̱g̱ɨ, kaꞌ ti nugo køꞌøm ty-
imyikpøkpyety; kyøꞌømwɨnmaa̱ꞌ̱ñ jaꞌ pøn nømdɨp jøts ku øy ti kyaꞌøyɨ kyawaꞌ̱aḏsɨ. 15 Jøts ku ja jɨɨꞌkxy midi
kayikꞌødyejp kayikwaꞌ̱aṯstejp nnadyabagaj̱pxandɨt nugo, ¿ti pyaꞌayoꞌowɨnts jadeꞌen njagyejpyɨndɨp? Paty
kaꞌap pyaa̱ṯꞌatyɨ jøts ja nyikmøjɨndɨt pønɨ ti ja nmɨguꞌuk yjɨɨꞌkxyɨndɨp, jøts jadeꞌen ngadukꞌayoojɨndɨt ja
nmɨguꞌuk, jøts kaꞌap ja yjanchjaꞌ̱wɨn kyudɨgøꞌøty. 16Kidi jaꞌ xuñ midi yjaw̱ɨ ja mdsɨnaa̱ꞌ̱yɨn ja mjanchjaꞌ̱wɨn
yiktabagaj̱pxp. 17Kidi ja kaagyɨp jɨɨꞌkxyɨp xagupøjkɨndɨp ja Dios ma̱ ja kyutujk amuum ttanɨtanɨ ja yjaꞌ, pø ja
øchɨnaa̱ꞌ̱yɨnxɨ ja chøjkpy ja tudaꞌ̱aḵyꞌaj̱tɨn ja xondaa̱j̱kɨn midi ja Espíritu Santo xmøꞌøyɨndɨp. 18Pøn jadeꞌen
tmɨdump ja Cristo, jaꞌ Dios chøjkpy jøts øyjaꞌ̱wɨyɨp ja jaa̱ꞌ̱y jaꞌ.

19 Wants tjaa̱ḵnɨjaꞌ̱waꞌandɨ sudso nbaa̱j̱tɨndɨt ja tudaꞌ̱aḵyꞌaj̱tɨn midi nyiktuꞌunɨndɨp jøts ja
nnadyabudøjkandɨt nɨxem nɨyam̱, jøts jadeꞌen myøktaa̱j̱kɨndɨt ja njanchjaꞌ̱wɨn. 20Kidi ja ngøꞌøm jaꞌ adøm
nugo nyikmajadaa̱j̱kɨndɨp, jøts adøm ja Dios yjaꞌ ngayikmøjtøjkaꞌandɨt. Øy nɨ midi jɨɨꞌkxy yjagayikpøkpyety,
jadeꞌen neꞌegɨ pyaa̱ṯꞌatyɨ jøts jaꞌ xkajøøꞌkxtɨt midi ja mmɨguꞌuk kyaꞌøyjaꞌ̱wɨp jøts ja jadeꞌen xkayikpøkyaꞌ̱aṯ.
21 Neꞌegɨ øyꞌaṯpts ku ja tsuꞌuch kaꞌ xtsuꞌutstɨt, uk xkaꞌuuktɨt ja vino, uk xkatuꞌundɨt o ti, nugo ku ja
mmɨguꞌuk xkayikwɨnmaa̱ꞌ̱nmyaꞌ̱aṯtɨ, nugo ku kyapøkpyattɨ jadeꞌenꞌampy jøts kyatuuꞌtɨgøꞌødyɨt. 22 Dios
ja jaꞌayɨ mduknɨjaꞌ̱wɨp pønɨ sa̱ mets ja mwɨnmaa̱ꞌ̱ñ xyikyøꞌøy. ¡Jotkujk ja jaa̱ꞌ̱y pøn kyabadumpy midi ja
pyøkyjaꞌ̱wɨp! 23Pønts tjøøꞌkxp øy ti majtsk aa̱w̱ majtsk joojt, køꞌømts ja ñaṉkpyøkpyetyɨ ku ja tjɨɨꞌkxy, kumɨ
kaꞌap jotkujk tjɨɨꞌkxy; jøts ti jaty kayiktump jotkujkꞌatyɨm, pøky jaꞌ.

15
Jaꞌ mduꞌump midi ja mmɨguꞌuk tyaꞌødyøkɨp

1Pøn jaty møk tjagyajptɨp ja janchjaꞌ̱wɨn, xpaa̱ṯꞌaj̱tɨndɨp adøm jøts nbudøjkaꞌandɨt pøn ja yjanchjaꞌ̱wɨn
tuꞌugyɨ tkamøøtꞌaj̱tɨpnɨm, jøts kidi adømyɨ køꞌøm nnabyaꞌayøꞌøyɨndɨ. 2Nɨduꞌuk jaty adøm xpaa̱ṯꞌaj̱tyɨndɨ
jøts ja ndabudøjkaꞌam midi ja ødyunɨdɨp jøts ja yjanchjaꞌ̱wɨn myøjtaꞌ̱aḵtɨt. 3 Pø nɨ ja Cristoxɨ ojts køꞌøm
kyanabyaꞌayøyɨ, neꞌegɨ ja yjaa̱ḵtyimyjaj̱ty jadeꞌen sa̱ jap nøkyɨjxpy yɨdeꞌen wyaꞌ̱aṉ̃: “Tum øts ja tø
xajaꞌ̱aṯkixy sa̱ jaty ti jaty mgayiktaꞌødyundɨp mgayiktaꞌøñɨmaadyɨp.” 4 Pø jaꞌagøjxpxɨ ja Dios ja kyajpxy
tnaṉkyjaj̱yøø jøts adøm ja nnɨjaꞌ̱waꞌan ti jaty ja ñɨgajpxpy ja yꞌɨxpøjkɨn, jaꞌats adøm ja xmøꞌøyɨmp ja
kaj̱pxjotꞌamøkɨ jøts tudaꞌ̱aḵy ngupøjkɨndɨt o ti ayoꞌon, jøts tuꞌugyɨ ja awejxꞌaj̱tɨn yikmøøtꞌaṯt ku yikpaa̱ṯt ja
xemɨkøjxpɨt jujkyꞌaj̱tɨn. 5 Ja Dios Teetyts adøm xyikmajadaa̱j̱kɨmp o ti ayoꞌon jøts ja xkaj̱pxjotꞌamøjkaꞌan.
Wants ja mbudøkɨyɨdɨ jøts mdsøønɨdɨt mdanɨdɨt yikxon nɨxem nɨyam̱, sam̱ nwɨndsønꞌaj̱tɨm Jesucristo
tnajtstuꞌunɨ, 6 jøts tuꞌugyɨ nɨꞌamukɨ xjaꞌ̱byaa̱ṯtɨt xkaj̱pxpaa̱ṯtɨt ja Dios Teety pøn ja nwɨndsønꞌaj̱tɨm Jesucristo
tyeetyꞌajtpy.

Ku ja Dios yꞌøgyajpxy yꞌømyadya̱ꞌa̱ky yika̱jpxwaꞌkxy ma̱ ja̱a̱ꞌy kyaꞌisraelɨt jaa̱ꞌ̱yɨdɨ
7 Nagyupøkɨdɨts nɨxem nɨyam̱, kidi sa̱ mnadyijyɨdɨ mnawyaꞌ̱aṉ̃ɨdɨ, nagyupøkɨdɨ nayɨdeꞌen sam̱ adøm

nwɨndsønꞌaj̱tɨm Jesucristo tø xkupɨjkyɨndɨ Dios Teety wyɨndsøꞌjkɨn wyɨnjaꞌ̱wɨngøjxp. 8Pø israelɨt jaa̱ꞌ̱yxɨ ja
Cristo ñɨmimpy jøts ja tpudøkɨt, jøts jadeꞌen ja Dios Teety ja wyaṉdaa̱j̱kɨn tyikꞌadujkɨt midi ja møjaa̱ꞌ̱dyøjk
wyɨnaty tø yiktamɨwaṉdaꞌ̱ag̱ɨdɨ. 9Jøts nayɨ ñɨmeen jaꞌ pøn kaꞌisraelɨt jaa̱ꞌ̱dyɨ, jøts ja tjaꞌ̱byaa̱ṯtɨt tkaj̱pxpaa̱ṯtɨt
ja Dios ku ja pyaꞌayøyɨdɨ jadɨneꞌen, pø yɨdeꞌenxɨ jap Salmos nøkyjøtpy wyaꞌ̱aṉ̃:
Njaꞌ̱byaa̱ṯp mets ngaj̱pxpaa̱ṯp mets øy ma̱ naa̱j̱x øy mag̱aj̱p, ma̱ jaty ja jaa̱ꞌ̱y chøønɨ pøn kaꞌisraelɨt jaa̱ꞌ̱dyɨ,
jøts nꞌøøꞌt jøts nxuꞌuxt mets wɨndsøꞌjkɨngøjxp.
10 Jøts nayɨdeꞌen wyam̱ɨ ja Dios kyugajpxy:
Mxondaꞌ̱aḵtɨt tuknax̱ pøn kaꞌisraelɨt jaa̱ꞌ̱dyɨ møøt ja israelɨt jaa̱ꞌ̱y pøn ja Dios jaꞌaj̱tɨyɨdɨp.
11 Jøts jap abiky ma̱ jap wyam̱ɨ:
Møjaꞌ̱wɨmyɨdɨ kunuuꞌkxyjaꞌ̱wɨmyɨdɨ ja Dios nɨꞌijtyɨ pøn kaꞌisraelɨt jaa̱ꞌ̱dyɨ,
kaj̱pxwaꞌ̱kxɨmyɨdɨ ja myøkꞌaj̱tɨn o mag̱aj̱p.
12 Jøts yɨdeꞌen Isaías tyukjadyaꞌ̱aṉmɨyøø ja Dios:
Ja Isaí ñɨkøjxp pyɨdsøꞌømt pøn ñɨwɨndsønꞌaj̱tmɨp pøn kaꞌisraelɨt jaa̱ꞌ̱dyɨ;
jaꞌ ja tuꞌugyɨ tyamɨguyꞌejxtɨp ja ñɨtsoꞌokꞌaj̱tɨn.

13Wan ja Dios mmøꞌøyɨdɨ ja xondaa̱j̱kɨn ja tudaꞌ̱aḵyꞌaj̱tɨn, midi xukjøpꞌijxyꞌaj̱tɨndɨp ja kyunuuꞌkxɨn ku ja
njanchjaꞌ̱wɨnt, jøts jadeꞌen ja ajotꞌaj̱tɨn tuꞌugyɨ mdukmɨꞌetɨdɨt Espíritu Santo myøkꞌaj̱tɨngøjxp.

14Mɨguꞌuktøjktɨ, jadeꞌen ø nwaꞌ̱aṉ̃ jøts kumeets amuum xjagyepy ja nadyamɨyoxɨꞌaj̱tɨn jøts ja nɨjaw̱ɨꞌaj̱tɨn.
Waꞌ̱aṯs ja xnɨjaw̱ɨdɨ, jøts nꞌaꞌejxɨp øts jøts ku xjaṯtɨ jøts nɨxem nɨyam̱ mnagyaj̱pxwejɨdɨt. 15 Jaꞌagøjxp mee
ndanɨjayɨ yaꞌ̱aṯ nøky, jøts ndukjaꞌ̱myatstɨt tuꞌuk majtsk ja møj wɨnmaa̱ꞌ̱ñ midi paa̱ṯꞌaj̱tɨyɨdɨp ja yikxon
jaꞌ̱gyukɨn. Tø øts ja Dios xanɨpiky yꞌøyꞌaj̱tɨngøjxp jøts øts jadeꞌen ngaj̱pxwejt. 16 Jaꞌ øts ndamɨdumpy ja
nwɨndsønꞌaj̱tɨm Jesucristo ku øts ngaj̱pxwaꞌ̱kxɨ ja yꞌøgyajpxy ja yꞌømyadyaꞌ̱aḵy ma̱ ja jaa̱ꞌ̱y kyaꞌisraelɨt-
jaa̱ꞌ̱yɨdɨ jøts ja tpaa̱ṯtɨt ja nɨtsoꞌokꞌaj̱tɨn. Jaꞌats øts ndagødøjkɨp ja Dios, wan ttajotkujkꞌatyɨdɨ jøts kyupøkɨdɨt
ku yikpøkwyaꞌ̱aḏsɨdɨt ja Espíritu Santo.

17Ku øts jadeꞌen nmɨduñ ja Dios Teety, xondaḵp øts jøts øts ja møk ndukmøjaw̱ɨ ndukunuuꞌkxyjaw̱ɨ, ku øts
njanchjaw̱ɨ ja nwɨndsønꞌaj̱tɨm Jesucristo. 18Kaꞌap øts ti nugo ñɨkyajpxymidi øts ja Cristo køꞌøm xkaduktump
xkadukpaṯp jam jaa̱ꞌ̱y agujkp pøn kaꞌisraelɨt jaa̱ꞌ̱dyɨ, jøts tmɨmadoꞌodɨt ja Dios. Tø døꞌøn jadeꞌen tyimyjaty, tø
døꞌøn jadeꞌen tyimyikmadøy sa̱ ø nnɨgajpxy, 19ku tnaṉkꞌijxyɨ ja myøkꞌaj̱tɨn, tyikaxɨꞌɨky ja ejxaꞌ̱aṉ, tyikaxɨꞌɨky
ja mɨlag̱rɨꞌaj̱tɨn, jøts jadeꞌen yikꞌixy yiknɨjaw̱ɨ ja Espíritu Santo myøkꞌaj̱tɨn. Jadeꞌents øts nnɨgaj̱pxkixy
øy maḏsoo ku ø ngaj̱pxwaꞌ̱kxɨ ja Cristo yꞌøgyajpxy yꞌømyadyaꞌ̱aḵy midi nɨtsoꞌokꞌaj̱tɨn xukpaa̱j̱tɨn, nwɨdity
ø Jerusalén uk njaꞌ̱aṯy øts jambaa̱ṯ Ilírico etjotp. 20 Jaꞌ øts ndajotɨgøøpy jøts øts jadeꞌen ja øgyajpxy ja
ømyadyaꞌ̱aḵy tø ngaj̱pxwaꞌkxy, midi tnɨgaj̱pxp ja nɨtsoꞌokꞌaj̱tɨn, ma̱ nɨwɨndii kyayiknɨmadøynɨm ja Cristo
xyøøw, jøts kaꞌap øts nay jaꞌabɨ kaj̱p tø nꞌanøjkxɨ ma̱ jaduꞌuk ja jaa̱ꞌ̱y jawyeen tø tyiktsoꞌondaꞌ̱aḵy ja Cristo
yꞌɨxpøjkɨn. 21 Jadeꞌen øts tø nduñ sa̱ ja Dios kyajpxy yꞌayuujk wyaꞌ̱aṉ̃:
Jaꞌ ja neꞌegɨ ejxɨyɨp nɨjaw̱ɨyɨp pøn ja nɨwɨndii kamadobaa̱j̱tɨpnɨm,
jøts yjaꞌ̱gyukɨdɨp ja neꞌegɨ pøn ja nɨwɨndii kanɨmadoojɨdɨpnɨm.

Ku ja Pablo ttanɨbɨktaa̱g̱ɨ jøts ñøjkxt Roma
22 Ku øts ja ngaj̱pxwaꞌ̱kxk ngayiktsojkꞌabaa̱ḏɨ, jaꞌagøjxp meets tø ngaꞌajtsꞌixy, tø øts kawɨnaa̱ḵ ojk

njaꞌuknɨwɨnmayɨ jøts ø nnøjkxt ma̱ meets jam. 23Tøts øts ja ndunk yꞌabaa̱ḏɨ yam̱ yaꞌ̱aṯ etjotp ma̱ øts yam̱,
jøts jekyɨp øts njanɨwɨnmaꞌ̱ay̱ɨñɨ jøts mee nnɨnøjkxt. 24Yam̱nɨmts øts ɨnet jam nꞌuknax̱t ku ø nnøjkxt jam
España jøtsmeenꞌukꞌext, jadyaꞌts øts jamwyɨnaty xpudøkɨdɨ, jøts øts jamnjaꞌ̱aṯtmaøts ɨdøꞌønnnøjkxwaꞌ̱aṉ̃.
25 Jerusalén øts ɨxyam̱ nnijkxy, pudøjkɨn øts nyiknijkxpy jøts øts ja ngømoꞌowaꞌ̱aṉdɨ pøn jaty jam Dios
jaꞌaj̱tɨdɨp, adøm ja nmøøtjanchjaꞌ̱wɨbɨdɨ. 26 Jaꞌ tø tyikmuktɨ meeñ pøn tsɨnaadyɨp jam Macedonia jam Acaya,
jøts ja ttanɨgaxtɨ ja ayoobɨ jaa̱ꞌ̱y pøn tsɨnaadyɨp jam Jerusalén, adøm ja nmɨguꞌuktøjktɨ pøn ja Dios jaꞌaj̱tɨdɨp.
27Tø twɨnmaydɨ jøts ku jadeꞌen yꞌøyɨ jøts ja jadeꞌen ttuꞌundɨt, pø tøxɨ ja israelɨt jaa̱ꞌ̱y ja ñamyayɨ yꞌayoꞌijxyɨdɨ
ku ja tyukpaa̱ṯꞌatyɨdɨ ja Dios; xjats ja nayɨdeꞌen pyaa̱ṯꞌaj̱tmɨyɨdɨ, jøts ja ttabudøkɨdɨt ja israelɨt jaa̱ꞌ̱y ti jaty ja
iiy yjagyajptɨp. 28Kuts øts yø nꞌuktunꞌabaa̱ḏɨt ku øts ja wyɨnaty tø ndagødøkɨdɨ ja pudøjkɨn, wɨnets ø ndsoont
jøts ø nnøjkxt jam España, uk nax̱pts øts jamma̱meets jam. 29Jøts waꞌ̱aṯs ø nnɨjaw̱ɨ jøts ku øts ja Dios amuum

ja kyunuuꞌkxɨn xabudøkɨ, jøts øts ja Cristo ngaj̱pxwaꞌ̱kxɨt ja yꞌøgyajpxy ja yꞌømyadyaꞌ̱aḵy ku øts jam nøjkx
njaꞌ̱aṯy.

30Tundɨts mɨguꞌuktøjk ja mayꞌaj̱t nwɨndsønꞌaj̱tɨm Jesucristo køjxp jøts Espíritu Santo pøn xukjaꞌ̱wɨmp ja
tsojkɨn ja paꞌayoꞌowɨn, jøts meets nayɨdeꞌen mnadyamɨyoxɨdɨt øts ndunkjøøjp, ku meets ja Dios xꞌamɨdoꞌot
ja mayꞌaj̱t jøts ø xpudøkɨt. 31Amɨdowdɨ ja Dios wan øts xꞌagøꞌduky xꞌaxaj̱tuky, jøts kidi myajadaꞌ̱aḵtɨ ja jaa̱ꞌ̱y
pøn tkagupøjktɨ ja nwɨndsønꞌaj̱tɨm yjaꞌ jam Judea, jøts nayɨdeꞌen xꞌamɨdoꞌodɨt jøts ejtnɨ xonɨ tkupøktɨt ja
pudøjkɨn pøn tsɨnaadyɨp jam Jerusalén, pøn ja Dios jaꞌaj̱tɨdɨp, midi øts yam̱ ndanɨnøjkxwaṉdɨp, 32 jøts pønɨ
yikjajtpy Dios jøts øts øy jotkujk njaꞌ̱aṯt ma̱ meets jam, jøts øts jam nꞌukpooꞌkxt. 33Diosts mjagyapɨdɨp pøn
amuum ja øyꞌaj̱tɨn xondaa̱j̱kɨn tyaj̱kp. Jadeꞌen ɨdøꞌøn ja yjaṯt.

16
Ku ja Pablo tka̱jpxpøøꞌkxy ja myɨguꞌuk pøn jam Roma

1Mjatyꞌejxtɨp ja Febe, adøm ja nmøøtjanchjaꞌ̱wɨbɨ pøn tump jam tsap̱tøjkjotp jam Cencreat kaj̱pjotp.
2Kupøktɨ jaꞌ yikxon, tundɨ mayꞌaj̱t Dios køjxpɨt sam̱ pyaa̱ṯꞌatyɨ, pø tuꞌugyɨxɨ ja Dios yikjanchjaw̱ɨ. Pudøkɨdɨts
jøts xmoꞌodɨt ti jaty jam kaꞌejtxɨp, tø ja mayꞌampy xjanchpudøjkandɨ, øts paa̱ṯ ja køꞌøm tø xpudøkɨ.

3 Kaj̱pxpooꞌkxtɨ nayɨdeꞌen ja Priscila møøt ja Aquila, pøn tø nmøøtundɨ jøts øøts ja Jesucristo yjaꞌ
nyikyøꞌøyɨyɨ. 4 Jaꞌagøjxptɨ øts ɨxyam̱ njujkyꞌaty ku ja kyøꞌømjujkyꞌaj̱tɨn ja oꞌjkɨn jøpꞌam̱ tpɨktaḵtøø, nugo
ku øts jaꞌayɨ jadeꞌen xyiknɨtsoꞌoktɨ; xemɨkøjxp øts ja Dios ja ndamøjaw̱ɨt, jøts nayɨdeꞌen ja ttamøjaꞌ̱wɨmyɨdɨ
nɨdukɨꞌɨyɨ ja nmɨguꞌuktøjk, pøn tjanchjaꞌ̱wɨdɨp ja Jesús ma̱ jaa̱ꞌ̱y kyaꞌisraelɨt jaa̱ꞌ̱yɨdɨ. 5 Kaj̱pxpooꞌkxtɨ
nayɨdeꞌen ja mɨguꞌuktøjktɨ pøn namyujkɨdɨp jam Priscila jam Aquila tyøjkjotptɨ. Kaj̱pxpooꞌkxɨdɨk øts
ja nmɨguꞌuk Epeneto, pøn mɨduꞌuk tjanchjaꞌ̱wɨyꞌokwaa̱ṉ ja nwɨndsønꞌaj̱tɨm Jesucristo jam Acaya etjotp.
6Kaj̱pxpooꞌkxtɨ ja María midi jadɨneꞌen tmɨdump ja Dios ma̱ meets jam. 7Kaj̱pxpooꞌkxɨdɨk øts ja nmɨgugaj̱p
ja Andrónico jøts ja Junias, pøn øts møøt tø nbuxøjktsøønɨdɨ; janchꞌøyjaw̱ɨ ja yꞌettɨ sam̱ nayɨdeꞌen ja Cristo
kyudanaabyɨtøjktɨ, jøts jawyeen ja neꞌegɨ tjanchjaꞌ̱wɨdɨ ja Cristo, oojknɨm øts.

8Nayɨ mgaj̱pxpooꞌkxtɨp ja Amplias, pøn øts øy møøt namyayɨ Cristo køjxp. 9 Jøts nayɨ kaj̱pxpooꞌkxtɨ ja
Urbano, pøn øøts ojts nmøøtuñ ku øøts ja nwɨndsønꞌaj̱tɨm yjaꞌ nduujnɨ, jøts kaj̱pxpooꞌkxtɨ nayɨdeꞌen øts
ja nmɨguꞌuk Estaquis, 10 jøts nayɨdeꞌen ja Apeles pøn kawɨnaa̱ḵ ojk tø ttamajadaꞌ̱aḵy ja yjanchjaꞌ̱wɨn Cristo
køjxp, øy ja wɨneꞌen ja ayoꞌon yjayiktanɨpiky. Jøts kaj̱pxpooꞌkxtɨ nayɨdeꞌen ja Aristobulo møøt ja yꞌuꞌnk
ñɨdøꞌøxy. 11Kaj̱pxpooꞌkxɨdɨk øts ja nmɨgugaj̱p pøn txøøwꞌaj̱tp Herodión, jøts nayɨdeꞌen ja Narciso, jøts pøn
jaty jam tsɨnaadyɨp jaꞌ tyøjkjotp, pøn ja nwɨndsønꞌaj̱tɨm tø tjanchjaw̱ɨdɨ. 12 Jøts nayɨdeꞌen xkaj̱pxpooꞌkxtɨt
ja Trifena møøt ja Trifosa, pøn amuum tmɨdundɨp ja nwɨndsønꞌaj̱tɨm, jøts nayɨdeꞌen ja Pérsida, adøm ja
nmɨguꞌuk pøn kawɨneꞌen kujk tmɨduñ ja Dios. 13 Jøts nayɨdeꞌen xkaj̱pxpooꞌkxtɨt ja Rufo, pøn amumjoojt
tjantyimyjanchjaꞌ̱wɨp ja nwɨndsønꞌaj̱tɨm, jøts kaj̱pxpooꞌkxɨdɨ ja tyaa̱ḵ nayɨdeꞌen, jadeꞌen øts ja njaw̱ɨ sam̱
øts ngøꞌømdaa̱g̱ɨn. 14Kaj̱pxpooꞌkxtɨ ja Asíncrito, ja Flegonte, ja Hermas, ja Patrobas, ja Hermes, jøts møøt
nɨdukɨꞌɨyɨ ja mɨguꞌuktøjktɨ pøn ja Dios yjanchjaꞌ̱wɨdɨp, pøn jaty ja jam møøttɨ. 15 Nayɨ kaj̱pxpooꞌkxtɨ ja
Filólogo møøt ja Julia, jøts ja Nereo møøt ja myɨgaꞌaxkiixy, jøts ja Olimpas nayɨdeꞌen xkaj̱pxpooꞌkxtɨt møøt
nɨdukɨꞌɨyɨ pøn jaty ja jam møøt, pøn ja Dios yjanchjaꞌ̱wɨdɨp.

16Nadyuknɨjaw̱ɨyɨdɨ ja kaj̱pxpooꞌkxɨn nɨxem nɨyam̱ sa̱ Dios ttsøky. Mdanɨgajxɨdɨp ja kaj̱pxpooꞌkxɨn pøn
jaty ja nwɨndsønꞌaj̱tɨm Jesucristo yjanchjaꞌ̱wɨdɨp øy maḏsoo.

17Mɨguꞌuktøjktɨ, mjatyimyꞌejxtɨbɨm pøn yiktseptøjkɨdɨp pøn yiktundɨgøødyɨp. Ja tsep ja nugo yiknax̱kɨ-
daꞌ̱aḵwaṉdɨp jøts mee mnawyaꞌ̱kxɨt, pø jaꞌaxɨ ja yikmaꞌ̱aṯwaṉdɨp midi meets tø myiktukmadøy, pø kaꞌaxɨ
ja yjadeꞌenɨ midi mee tø xjaty midi mee tø xnɨjaw̱ɨ, jadeꞌen neꞌegɨ tyimbyaa̱ṯꞌatyɨ ku xpuwaꞌ̱aṯstɨt. 18Kaꞌ
yøꞌøbɨ jaa̱ꞌ̱y tmɨdundɨp ja nwɨndsønꞌaj̱tɨm Jesucristo, køꞌøm yø ñayjotmayꞌatyɨdɨ ti yø ejtxɨdɨp kaꞌejtxɨdɨp,
jøts twɨnꞌøøndɨ ja jaa̱ꞌ̱y pøn tkanɨjaꞌ̱wɨdɨpnɨm, øy ja Dios yjaꞌ nadyijyɨ am̱yujy tsaachyujy tmɨgaj̱pxtɨ. 19 Jøts
ñɨjaꞌ̱wɨp øy pøn sa̱ meets xpaduujnɨ ja Dios yjaꞌ; jaꞌagøjxp mee ndajotkujkꞌaty. Jaꞌ øts jaꞌayɨ ndsøjkpy
jøts xwɨnmaa̱ꞌ̱ñꞌaṯtɨt sa̱ xuꞌundɨt ja tum ja øybɨ, jøts kidi ja neꞌegɨ mjaa̱ḵmayɨdɨ ja kaꞌøybɨ. 20 Jøts ja Dios
pøn ja øyꞌaj̱tɨn xondaa̱j̱kɨn amuum tjagyajp, tsojk ja nøjkx ja mɨkuꞌ myøkꞌaj̱tɨn tyikwɨndɨgøjyɨ, jøts ja nɨti
majadaa̱j̱kɨn tkaꞌukpaṯnɨt meets mwɨngujky. Paa̱ṯtɨ ja nwɨndsønꞌaj̱tɨm Jesucristo ja kyunuuꞌkxɨn.

21Nayɨ mdanɨgajxɨdɨpts ja Timoteo ja kaj̱pxpooꞌkxɨn pøn øts møøt nduñ, jøts nayɨdeꞌen Lucio, møøt ja
Jasón, møøt ja Sosípater, øts nmɨgugaj̱p nmɨgunaa̱j̱xtɨ.

22Nayɨ mgaj̱pxpooꞌkxmɨdɨp ja Tercio nwɨndsønꞌaj̱tɨmgøjxp, pøn øts yaꞌ̱aṯ nøky ndukjaapy.
23 Jøts nayɨdeꞌen mgaj̱pxpøøꞌkxyɨdɨ ja Gayo. Jaꞌ tyøjkjotp øts yam̱ ndsøønɨ, jøts nay jaꞌ tꞌanuuꞌkxyaj̱kp

ja tyøjk ma̱ ñamyukyɨdɨ pøn jaty ja Dios yjanchjaꞌ̱wɨdɨp. Jøts nayɨdeꞌen mdanɨgajxɨdɨp ja kaj̱pxpooꞌkxɨn ja
Cuarto jøts ja Erasto, pøn ja yaꞌ̱aṯ kaj̱pmeeñ myachomujkpy.

24Moꞌojɨdɨp ja nwɨdsønꞌaj̱tɨm Jesucristo ja kyunuuꞌkxɨn mee nɨdukɨꞌɨyɨ. Jadeꞌents øts ɨdøꞌøn ndsøkyꞌaty.
Ku ja Dios yꞌukyikꞌajotꞌa̱jtnɨ

25Tmøjaꞌ̱wɨndɨts tkunuuꞌkxyjaꞌ̱wɨndɨts ja Dios, wan mbudøkɨyɨdɨ jøts ja mjanchjaꞌ̱wɨn tuꞌugyɨ amumjoojt
xyikꞌettɨt sam̱ mduknɨjaw̱ɨyɨdɨ ja øgyajpxy ja ømyadyaꞌ̱aḵy, sa̱ ja nɨtsoꞌokꞌaj̱tɨn yikpaa̱ṯy midi øts
ngaj̱pxwaꞌkxpy, ja Jesucristo yꞌɨxpøjkɨn. Jøts jaꞌ yøꞌ midi ja Dios jekñɨm tø tnɨgajpxy, midi ja jeky tø
xkaduknɨjaꞌ̱waꞌam jøts ku ja jayɨmnɨ jødsnɨm ja nax̱wiiꞌñɨt choꞌondaꞌ̱aḵy. 26 Ɨxyam̱ts ja tø yiknɨjaw̱ɨnɨm ku
ja kyajpxy yꞌayuujk tø ttukjaadyañ ja kyugajpxtyøjk, sa̱ køꞌøm tyikutuky ja Dios Teety xemɨkøjxpɨt. Jøts ja
tukɨꞌɨyɨ yiktuknɨjaw̱ɨdɨ ja kaj̱p ja naa̱j̱x jøts tjanchjaw̱ɨdɨt jøts tpaduujnɨdɨt ja yjaꞌ.

27¡Tuꞌugyɨ Dios Teetymøj jøts jaꞌ tuꞌugyɨ tnɨjaꞌ̱wɨdyaapy, wants xemɨkøjxp ja tkupikyꞌaty tmadøyꞌaty adøm

ja nwɨndsøꞌjkɨn ku ja njaꞌ̱byaa̱j̱tɨndɨ ngaj̱pxpaa̱j̱tɨndɨ amuum nwɨndsønꞌaj̱tɨm Jesucristo køjxp! Jadeꞌents
ɨdøꞌøn ja yꞌejxɨ tyɨyɨ.

JA MYƗDUꞌUKPƗ NØKY MIDI JA PABLO TYANƗGAJX JA CORINTƗ JA̱A̱ꞌY
Ku ja Pablo tnɨjayɨ ja janchjaꞌ̱wɨbɨ jaa̱ꞌ̱dyɨ pøn jam Corintɨ tsɨnaadyɨp

1 Øts ɨdøꞌøn Pabloꞌaj̱tp. Tø øts ja Dios Teety xamɨdsøky jøts øts tø xwaa̱ḏsøy jøts øts ja Jesucristo
ngudanaabyɨꞌaṯt. Møøt ja Sóstenes, pønnayɨdeꞌen tjanchjaꞌ̱wɨp ja Jesucristo, 2ɨxyam̱ ø nnɨjayɨ ja Corintɨ jaa̱ꞌ̱y
pøn jaty ja Dios Teety tø tnɨjaw̱ɨdɨ jøts tø tkupøktɨ ja chojkɨn ja pyaꞌayoꞌowɨnmøøt ja yꞌanaꞌamɨn Cristo Jesús
køjxp. Pø ja Dios Teetyxɨ meets tø mwɨꞌijxyɨdɨ jøts ja amuum xamɨyoxtɨt ja mdsɨnaa̱ꞌ̱yɨndɨ møøt nayɨdeꞌen
pøn jaty ja tjanchjaꞌ̱wyɨmɨdɨp, pøn jaty tkaj̱pxpaṯmɨdɨp ja nwɨndsønꞌaj̱tɨm Jesucristo, pø tum jaꞌaxɨ amukɨ
nwɨndsønꞌaj̱tyɨndɨp nɨxem nɨyam̱. 3Paj̱tɨdɨ kupøjkɨdɨ ja Dios Teety yꞌøyꞌaj̱tɨn kyunuuꞌkxɨn møøt nayɨdeꞌen
ja nwɨndsønꞌaj̱tɨm Jesucristo yjaꞌ.

Sa̱ ja kunuuꞌkxɨn yikpaa̱ṯy Cristo køjxp
4Ejtp øts ja Dios Teety ndamøjaw̱ɨ ndakunuuꞌkxyjaw̱ɨ ku meets ja kunuuꞌkxꞌaj̱tɨn tø xpaa̱ṯy Cristo Jesús

køjxp. 5Patymeets ja Dios Teety jamøj øyꞌaj̱tɨn janch kajaa tømmøꞌøyɨ jøts øy tsuj xjaj̱tɨdɨ uk xnɨmadyaj̱kɨdɨ
ja yꞌøyꞌaj̱tɨn ja kyunuuꞌkxɨn jaꞌagøjxp ku ja Cristo yjaꞌ tø xpabøjkɨdɨ. 6Tø meets ɨdøꞌøn ja xjanchyikwɨndiy
sa̱ jaty ja Cristo tø yiknɨmadyaꞌ̱aḵy. 7 Ku meets jadeꞌen mdsøønɨt mmoꞌojɨdɨpts ja Dios pønɨ ti døꞌøn ja
ttamɨdsojkp, ɨxamee xꞌawijxy ja xøøw ja jumøjt ku ja nwɨndsønꞌaj̱tɨm Jesucristo ñaṉkyꞌejxpaa̱ḏɨyɨt jadɨgojk.
8 Ja Diosts ja møkꞌaj̱tɨn mmoꞌojɨdɨp jøts tuꞌugyɨ mdsɨnaa̱ꞌ̱yɨn xyikꞌettɨt, jøts wyɨnaty nɨti mgayiktanɨwaṉbattɨ
ku ja nwɨndsønꞌaj̱tɨm Jesucristo jyaꞌ̱aṯt. 9Pyadumpy ja Dios ejtp ja yꞌayuujk. Jaꞌats tø mwaa̱ḏsøyɨdɨ jøts ja
yꞌUꞌnk xmøøtsɨnaa̱j̱yɨdɨt, ja nwɨndsønꞌaj̱tɨm Jesucristo.

Jaꞌ ñɨꞌaneꞌempy jøts tuꞌugyɨ chøønɨdɨt
10Mɨguꞌuktøjktɨ, nwɨndsønꞌaj̱tɨm Jesucristo køjxpmeets ɨdøꞌøn nꞌamɨdøy jøts kaꞌpxy xuꞌundɨt jøts tuꞌugyɨ

mdsɨnaa̱ꞌ̱yɨn xpɨktaꞌ̱aḵtɨt xyikꞌettɨt. Kidi kɨꞌabiky mdsøønɨdɨ, tuꞌugyɨ wɨnmaa̱ꞌ̱ñ xmøøtꞌaṯtɨt jøts tuꞌugyɨ
xmøøtꞌaṯtɨt midi mdajotɨgøꞌødyɨp. 11 ¿Ti ø mɨguꞌuktøjk ɨdøꞌøn jadeꞌen xyikwam̱p? Jaꞌagøjxp øts ɨdøꞌøn
jadeꞌen nwaꞌ̱aṉ̃ kuts ja Cloé myɨguꞌuk yø xukmadowdɨ ku meets jam mnamyɨjotmaꞌ̱aḏyɨdɨ. 12Yɨdeꞌen øts
ɨdøꞌøn tø nyiktukmadøy kumee tumdɨgach jamꞌayuujk; nømbɨkmumwyaꞌ̱aṉdɨ: “Øts ja Pablomøøt”, jødsɨk
ñømɨdɨ: “Øts ja Apolosmøøt”; uk nømɨdɨptsɨk: “Øts ja Pedromøøt”; jødsɨk jamñømɨdɨ: “Øts ja Cristomøøt.”
13¿Sudsots ɨdøꞌøn, uk tø døꞌøn ja Cristo may ñawyaꞌkxyɨ? ¿Ti tø meets ja Pablo mguꞌoogɨyɨ kruskøjxp? ¿Uk
Pablo køjxp meets ɨdøꞌøn tø mnøbety? 14Ngajxajkpy øts ja Dios kuts jaꞌayɨ tø nyiknøbety ja Crispo jøts
ja Gayo, meets ja mjaa̱ꞌ̱y; 15 jøts jadeꞌen mgawaꞌ̱aṉdɨt ku mee tø mnøbety øts køjxp. 16 Ɨxa njaa̱ḵjaꞌ̱myech
jaduꞌuk jøøn jaduꞌuk tøjk kuts ja Estéfanas nayɨdeꞌen tø nyiknøbety, jøts jadeꞌeñɨ nɨpønxɨ øts jyaw̱ɨ tø
njagaꞌukyiknøbajtnɨ. 17 Jaꞌagøjxp øts ɨdøꞌøn jadeꞌen tø nꞌadɨꞌɨch ku øts ja Cristo tø xkakexy yiknøbatpɨ, jaꞌaxɨ
øts ja xanɨguexy jøts øts ja jaa̱ꞌ̱y ndukmadoꞌot ja nɨtsoojkɨn ayuujk, kaꞌats øts ja janchkajaj̱tnɨ nnɨgajpxy sam̱
ja ɨxpiky jaa̱ꞌ̱y myadyaꞌ̱aḵtɨ, jøts ja Cristo ja yꞌoꞌjkɨn jam kruskøjxp ejtp yikmøjpɨktaꞌ̱aḵt.

Cristo, Dios Teety myøkꞌa̱jtɨn wyijyꞌaj̱tɨn jaꞌ
18Ku yjayiknɨmadyaꞌ̱aḵy ja Cristo yꞌoꞌjkɨn jam kruskøjxp, løkɨ oꞌjkɨn ja jaa̱ꞌ̱y ja ttejtɨ pøn tø yiktanɨbɨk-

taa̱g̱ɨdɨ jøts ja øyꞌaj̱tɨn tkapaa̱ṯtɨt; pønts ja Dios tø tkupøjkɨdɨ ja ñɨtsoojkɨn ja pyaꞌayoꞌowɨn kaꞌap ja jadeꞌen
wyaꞌ̱aṉdɨ, nømp ja wyaꞌ̱aṉdɨ jøts ku Dios myøkꞌaj̱tɨn jadeꞌen tyiknɨgaxɨꞌɨky. 19Pø yɨdeꞌenxɨ ja nøky wyaꞌ̱aṉ̃
midi jap jaabyety ejtp:
Kaꞌ øts ja yꞌɨxpikyꞌaj̱tɨn ja wijy jaa̱ꞌ̱y nmøjpɨktaa̱j̱kɨt,
jɨts kaꞌap ø ngupøjkɨt ja ñɨmadoꞌowɨn ku øts ja nɨmadoobɨ jaa̱ꞌ̱y xjamɨgaj̱pxmɨt.

20¿Maṯs ɨdøꞌøn ja ɨxpiky jaa̱ꞌ̱y tyundɨ, jøts ja yikꞌɨxpøjkpɨdɨ, jøts ja jaa̱ꞌ̱y pøn tnɨgaj̱pxtɨp tnɨmadyaꞌ̱aḵtɨp ti
jaty ya̱ tuujnɨp nax̱wiiñ? Kawejɨn kakajɨnxɨ ja Dios ja tø tyikwɨmbijty midi ya̱ nax̱kɨjxy yiktejp wejɨn kajɨn.
21Waꞌ̱aṯs Dios tnɨjaw̱ɨ jøts ku kaꞌap pøn myɨꞌabaa̱ḏyɨyɨ ja wyijyꞌaj̱tɨn sam̱ ja wijy jaa̱ꞌ̱y yjawɨnmaadyaꞌan pøn
tkagupøjktɨp jaꞌabɨ wɨnmaa̱ꞌ̱ñ. Jaꞌ ja neꞌegɨ tyukpaa̱ṯp tyukꞌejxp ja nɨtsoojkɨn pøn ja kupøjkxɨyɨp ja kyajpxy
ja yꞌayuujk tuꞌugyɨ amumjoojt, øy ja yjaduꞌukpɨ wɨneꞌen tjaꞌabaxtɨ jaꞌabɨ kajpxy jaꞌabɨ madyaꞌ̱aḵy.

22Tum ja ijxyɨmbɨ kaꞌijxyɨmbɨ ja israelɨt jaa̱ꞌ̱y chojktɨp, jøts ja griegɨt jaa̱ꞌ̱y tꞌamɨdomɨdɨ ja wejɨn ja kajɨn; 23 ja
Cristots øø nnɨgajpxpy ku ja kruskøjxp tø yꞌøøky. Nachøꞌødyuꞌunɨ ja israelɨt jaa̱ꞌ̱y ja ttejtɨ, jøts ja griegɨt jaa̱ꞌ̱y
ñømɨdɨ ku ja kyawejꞌaj̱tɨn kyakajꞌaj̱tɨn. 24Ots ja jadeꞌen yjawaꞌ̱aṉdɨ, tøts ja Dios twɨꞌixy ja israelɨt jaa̱ꞌ̱y jøts ja
griegɨt jaa̱ꞌ̱y pøn ja amuumtyamayꞌajtpy jamøkꞌaj̱tɨn jawijyꞌaj̱tɨn Cristo køjxp. 25Midi ja jaa̱ꞌ̱y yjanchꞌuktejtɨp
Dios ja kyawejɨn kyakajɨn, jaꞌ ɨdøꞌøn neꞌegɨ kamaabyɨm pɨdsømp; midits tyejtɨp kajotmøkꞌaj̱tɨn jaꞌats kidi
mɨbaa̱ṯ pøn myayɨyɨ, yjaa̱ḵtyimyjɨnajxpy ja jawaanɨ øy wɨneꞌen ɨxpikyjaa̱ꞌ̱y yjanamyukyɨdɨ. 26Mɨguꞌuktøjktɨ,
ejxtɨ nɨjaw̱ɨdɨ ku Dios tø mwɨꞌijxyɨdɨ, o meets jam waanɨ pøn janchꞌɨxpiktyɨ sam̱ ɨdøꞌøn ya̱ nax̱wiiñ yiktsøky,
jøts nayɨdeꞌen nɨwaanɨ pøn yikmøjpɨktaḵtɨp, uk jam tigati yiktaꞌejxkap̱tɨ yjønjotp tyøjkjotp. 27Tɨgach ja Dios
wyɨnmaa̱ꞌ̱ñ, tum jaꞌ ja tø twɨꞌixy pøn kajotmøjktɨ jɨts ja tsøꞌødyumbɨm jyaṯtɨt pøn jotmøk nayjaꞌ̱wɨdɨp ya.̱ 28Jaꞌ
ja Dios tø twɨꞌixy pøn ya̱ nax̱wiiñ nɨti kayiktamøjpɨktaḵtɨp jøts jadeꞌen tyikugøxɨt pøn jatymøjpɨktaa̱j̱kɨdɨp ja
jaa̱ꞌ̱y ya̱ nax̱wiiñ, 29jøts nɨti nɨpønkyanadyamɨkaxɨyɨt Dios Teetywyɨngujkp. 30Ja Dios Teety ɨdøꞌøn køꞌøm tø ja
Jesucristo mdukpaa̱ḏyɨdɨ jøts mukɨ møøt mꞌettɨt; jɨts nay jaꞌ tø ttuñ jøts adøm ja Cristo ndawejɨnt ndakajɨnt,
jøts nay Cristo køjxpts ja Dios Teety xkupɨjkyɨndɨ jøts ja amumjoojt xukmøøtꞌijtyɨndɨ, jøts ja nɨtsoojkɨn
xmøꞌøyɨnt. 31 Jabɨ yɨdeꞌenxɨ ja Dios kyajpxy wyaꞌ̱aṉ̃: “Pønɨ pøn nayꞌagaj̱pxwaj̱nɨp wan ja nwɨndsønꞌaj̱tɨm
tnadyaꞌagajpxyɨyɨ.”

2
Ja Cristo kyajpxy yꞌayuujk pøn tø yꞌøøky kruskøjxp

1Mɨguꞌuktøjktɨ, ku mee nnɨnijkxy jøts ja Dios kyajpxy ndukmadoojɨdɨ, kaꞌap øts jaꞌabɨ ayuujk nyiktuuñ
midi kanɨmadoonɨ. 2 Tuꞌugyɨ øts ojts ja ɨxpøjkɨn nbɨktaꞌ̱aḵy ku øts ja Jesucristo jaꞌayɨ nnɨjaw̱ɨ, jøts
jadeꞌen øts ja nnɨgajpxy ku ja kruskøjxp tø yꞌøøky. 3 Janch yikꞌayoꞌowɨm ngaxɨꞌɨky jøts tsøꞌøgɨ øts yjaw̱ɨ
xjanchyikꞌooꞌknɨp ku meets jam nnɨnijkxy; 4 kuts mee tø ndamɨmadyaꞌ̱aḵy jøts tø nduknɨjaw̱ɨdɨ ja Dios
kyajpxy yꞌayuujk, kaꞌap øts wɨꞌijxpyɨ ayuujk uk kanɨmadoonɨ ayuujk nyiktuñ sa̱ ja møj nɨjaꞌ̱wɨbɨdɨ. 5 Ja Dios
Espíritu Santo meets ja tø mduknɨmadøyɨdɨ jøts ja Dios tø mbudøkɨyɨdɨ, jøts meets ɨdøꞌøn xmɨbøkt kidi ja
wijy jaa̱ꞌ̱y yꞌayuujkøjxpɨp, pø ja Diosxɨ myøkꞌaj̱tɨngøjxp.

Dios Espíritu Santo køjxp ɨdøꞌøn ja Dios Teety ñaṉkñɨjaw̱ɨyɨ
6Tɨy ɨdøꞌøn, janch møj nɨjaꞌ̱wɨbɨm øø ngajpxy ku øøts ja jaa̱ꞌ̱y nmɨgajpxy pøn jaty jawaanɨ tø tnɨjaꞌ̱wɨñɨ ja

nwɨndsønꞌaj̱tɨm yꞌanaꞌamɨn. Kidi meets jadeꞌen xjaꞌ̱gyukɨ ku øøts ja yaꞌ̱aṯ kajɨn nyiktuñ sam̱ møj yikutujkpɨ
ya̱ nax̱wiiñ ttundɨ, midi tsojk kudɨgøøñɨdɨp. Jabɨ Diosxɨ øøts ɨdøꞌøn køꞌøm jadeꞌen xyikaj̱pxp. 7Ja Dios wyejɨn
ja kyajɨn øøts nꞌayuujkꞌajtpy midi yuꞌuch yikꞌijtpñɨm, jøts jaꞌ øøts ɨdøꞌøn nnɨgajpxpy ja nɨtsoojkɨn midi
xemɨkøjxp ejtp, midi ja Dios yuꞌuch tø tyikꞌity ku wyɨnaty nɨti tkayikøjñɨm. 8Nɨ tuꞌugɨn ja møj yikutujkpɨ yø
tø tkanɨmadøy; kaꞌap ja nwɨndsønꞌaj̱tɨm Jesucristo ja jeexyɨp tø tyikruspattɨ kuk ja tjaꞌ̱gyukɨdyøø. 9Jadeꞌents
ɨdøꞌøn ja tø yjaṯtɨ sa̱ jap nøkyijxpy jaabyetyɨ:
Nɨpønɨm ja tkaꞌixy, nɨpønɨm ja tkamadøy, jøts nɨpønɨm ja tkawɨnmay
pønɨ ti ja Dios tø ttanɨbɨktaa̱g̱ɨ
jøts ja tmoꞌot pøn jaty ja chøjkpy.
10Adømts ɨdøꞌøn ja tø xuknɨjaꞌ̱waꞌam pønɨ ti døꞌøn ja tyijpy ku ja Dios Espíritu Santo tø xuknɨjaꞌ̱waꞌam, jaa
kuxɨ ja tnɨjaꞌ̱wɨguixy tukɨꞌɨyɨ, jøts nɨjaꞌ̱wɨyɨp ja Dios Teety ja wyɨnmaa̱ꞌ̱ñ nayɨdeꞌen pønɨ sa̱ jaty ja wyɨnmay.

11¿Pøn ɨdøꞌøn ja tꞌuknɨjaꞌ̱wɨp pønɨ ti jam yꞌam̱ yjotp tuꞌuk jaduꞌuk ja jaa̱ꞌ̱y myøøtꞌajtpy? Jabɨ wyɨnmaa̱ꞌ̱ñxɨ
ja køꞌøm ejxɨyɨp midi ja ñɨkøjxpꞌajtpy. Ja Dios Espíritu Santo nayɨdeꞌen nadyuꞌuk tnɨjaꞌ̱wɨmyɨp pønɨ ti jaty
ja Dios Teety wyɨnmaa̱ꞌ̱ñꞌajtpy. 12Kidi ja nax̱wiiꞌñɨt wɨnmaa̱ꞌ̱yɨnts adøm tø nyikmøꞌøyɨm pø ja Diosxɨ adøm
ja yꞌEspíritu Santo tø nyikmøꞌøyɨm jøts ja xukjaꞌ̱gyukaꞌam ja Dios myøjmayꞌaj̱tɨn ja Dios myøjkunuuꞌkxɨn.
13 Ja Dios Espíritu Santots øø tø xukyikyujy pønɨ ti jaty øø nnɨmadyajkpy, kaꞌap øøts ja ngøꞌøm ɨxpikyꞌaj̱tɨn
nyiktuñ, paty øøts ja Dios tyɨyꞌaj̱tɨn ndukmadøy ja jaa̱ꞌ̱y pøn jaꞌabɨ ayuujk jaꞌabɨ wɨnmaa̱ꞌ̱ñ tnɨmadoojɨp.

14Pønɨ pøn ja Dios tyɨyꞌaj̱tɨn tkanɨmadoojɨp, kaꞌap ja tkupøktɨ pønɨ ti ja Dios Espíritu Santo yjanɨgajpxpy,
nugo ja tijy kawejꞌaj̱tɨn. Kaꞌap tnɨmadøy, kumɨ kaꞌap ja tnɨjaw̱ɨ sudso ja tjaꞌ̱gyukɨt, jaꞌ kuxɨ ja Dios yꞌEspíritu
Santo tkamøøtꞌaj̱tɨdɨ. 15 Pønts ja Dios Espíritu Santo myøøtꞌajtpy øy ja tigati tjaꞌ̱gyukɨt jøts nɨpøn ja sa̱
kyanøꞌømxɨt. 16Pø nømpxɨ ja kajpxy jap nøkyijxpy: “¿Pøn ɨdøꞌøn tø tꞌuknɨmadøy ja Dios wyɨnmaa̱ꞌ̱ñ? Nɨpøn
kyamayɨ jøts ja Dios tkaj̱pxwejt.” Øy ja yjadeꞌenꞌaty, ja Cristo adøm ja wyɨnmaa̱ꞌ̱ñ nmøøtꞌaj̱tyɨmp.

3
Tuꞌugyɨ øøts ja ndunk ku øøts ja Dios nmɨduñ

1 Kuts mee mɨguꞌuk ja Cristo yꞌayuujk tø ndukmadowdɨ, kaꞌ meets jadeꞌen nmɨgajpxy sam̱ ɨdɨꞌɨn
yikmɨgaj̱pxtɨ pøn ja Dios Espíritu Santo yjaꞌ tø ñadyamɨyoxkøjxnɨyɨdɨ, jadeꞌen mee tø nmɨgajpxy sam̱ ja
jaa̱ꞌ̱y pøn tkajanchjaꞌ̱wɨdɨpnɨm, jøts sam̱ yiktukmadowdɨ ja mutsk unaꞌ̱jk, ja Cristo yjaꞌ. 2Tum jaꞌ mee tø
ndukyikyujy midi jaj̱tnɨ, jadeꞌen mee tø nduñ sam̱ɨ maxuꞌnk jaꞌayɨ tsejtsk nøø yikmøꞌøy jøts kaꞌap kaaky
tojkx; jaꞌagøjxp ku mee mgamayɨnɨm midi tsep sam̱ ja maxuꞌnk tkagupøktɨ ja tøꞌøts kaaky ja tøꞌøts jɨɨꞌkxy;
nayɨdeꞌents meets ɨxyam̱ ook tɨgøy mꞌity, kaꞌanɨm mee mmayɨ ja tseppɨ, 3 jaꞌagøjxp ku nayɨdeꞌen xꞌejxtɨnɨm
sam̱ ja jaa̱ꞌ̱y pøn ja Dios yꞌayuujk tkanɨjaꞌ̱wɨdɨpnɨm, ku mee mnadyamɨꞌekyɨ tigati; ku mnamyɨjotmaꞌ̱aḏyɨdɨ
jøts mgaꞌuknamyɨgaj̱pxwaꞌ̱aṉɨyɨdɨ jøts nayɨdeꞌen mgaꞌuknawyɨnꞌejxwaꞌ̱aṉɨyɨdɨ, nayɨdeꞌen mee xunɨ sam̱ɨ
nugo jaa̱ꞌ̱y pøn ja nwɨndsønꞌaj̱tɨm Jesucristo tkanɨjaꞌ̱wɨdɨpnɨm. 4Pø kuxɨ mee mnimy: “Øtsɨ Pablo møøt”,
jøts jaduꞌuk ñømɨ: “Øtsɨ Apolos møøt”, nayɨdeꞌen mee mꞌadɨꞌɨch sam̱ ɨdøꞌøn ja jaa̱ꞌ̱y pøn nɨ tuꞌuk ja Dios
kyajpxy tkanɨjaꞌ̱wɨp.

5 ¿Tyimbyøn ja Pablo? jɨts ¿Tyimbyøn ja Apolos? Pø ja Diosxɨ øøts jaꞌayɨ xumbɨꞌaj̱tp, nay jaꞌats øø tø
xyiktunkpaa̱ṯy jøts meets yjaꞌ ja tø xmɨbøjkɨ. Ja ndunk øø tø nduñ midi øøts ja Dios tø xaguwaṉɨ. 6 Jadeꞌen
ja tpaa̱ṯy, øts ɨdøꞌøn ndejɨnt tø nniꞌipy ja tømt, jøts ja Apolos ja tø tnøguway jøts tø tꞌejxꞌity. Jøts ja Dios,
jaꞌayɨts tø tyikmuxy tø tyikyøñ ja tømt. 7 Ja Dios ɨdøꞌøn tuꞌugyɨ møj, jøts jaꞌ ɨdøꞌøn tukɨꞌɨyɨ tungøjxp, pø
jaꞌaxɨ ja tømt tø tyiktsøꞌøky jøts nɨti jaꞌadɨ pøn ja tø tjaniꞌipy uk pøn ja tø tjanøguway. 8Nɨpønts kyamøjɨ
kyamutskɨ øy ja tø yjaniꞌipy uk øyts ja tø yjanøway, pø ja Diosxɨ køꞌøm ttanɨpaṯp ja mɨjuuꞌñ pønɨ sa̱ ja tyunk
ja ya̱ tyikyøꞌøy nax̱wiiñ. 9Tum tumbɨ jaa̱ꞌ̱y øøts ɨdøꞌøn namajtsk. Ja Dios øøts ɨdøꞌøn xumbɨꞌaj̱tp, jøts meets
ɨdøꞌøn mgam̱ꞌaj̱tp midi ja Dios yjaꞌajtpy.

Uk nayɨdeꞌents nꞌukpɨktaa̱j̱kɨnt, meets ɨdøꞌøn mdøjkꞌaj̱tp midi ja Dios kyøjpy. 10Øts ɨdøꞌøn ja Dios tø
xpɨktaꞌ̱aḵy pojtspɨ anaꞌambɨ, jøts øts ɨdøꞌøn ja tøjk tø nbotsꞌokwaꞌ̱aṉ̃, jøts ja wenkpɨ pojtspɨ tjaa̱ḵyikyøꞌøy
ja tunk. Tum aꞌejxɨts ja tsøky sa̱ pønjabøn pyøch. 11 Nɨpønxɨ kyapaa̱ṯꞌatyɨyɨ jøts ja pøch ja abiky
tyiktsoꞌondaꞌ̱aḵt, pø tøxɨ ja tuꞌugyɨ tyañ midi ja Jesucristo pyøchkojpkꞌajtpy. 12Kuts ja tøjk jyaa̱ḵjayikpøch,
ots ja oorɨ yjaa̱ḵpat, uk ja plaṯɨts, uk tum tsuj tsaa̱,̱ uk øyts nayɨdeꞌen ja puꞌuy, uk ja mɨɨyts, uk øyts ja
wax̱kipy, 13ku wyɨnaty ja tɨɨdyuꞌunɨn tyaa̱ṯy jamnɨmts ñɨgaxøꞌøkt pønɨ sa̱ pøngapøn tø tyuñ; pø tum jøønxɨ
jam wyɨnaty tump, jaꞌats tyiknɨgaxøꞌøkp pønɨ ti ja tøjk tø yiktakøjy. 14Pønɨ pøn wyɨnaty tø tyiktuñ midi ja

jøøn kamayɨp, yikmoꞌopts jaꞌ myɨjuuꞌñ; 15kuts ja wyɨnaty tyøy, wɨndɨgøꞌøpyts ja tukɨꞌɨyɨ midi ja wyɨnaty tø
tjapøch øy wyɨnaty awɨsa̱ yjanchꞌawaꞌ̱aṯspɨdsimy pøn ɨdøꞌøn jadeꞌen tø pyøch.

16 ¿Kaꞌ mee xnɨjaw̱ɨ ku meets ja Dios Teety mdsap̱tøjkꞌatyɨdɨ jøts ku ja Dios Espíritu Santo jam chøønɨ?
17Pønɨ pønts tjejtɨp ja Dios ja chap̱tøjk, yikudɨgøyɨp ja Dios jaꞌ, jaꞌagøjxp ku kyunuuꞌkxyɨ Dios chap̱tøjk, meets
ja Dios mdsap̱tøjkꞌaj̱ttɨp.

18Kidi køꞌømmnadyuñɨdɨ. Pønɨ jam tuꞌugɨn ɨxpiky jaa̱ꞌ̱y ñayjaw̱ɨyɨ, wan nayɨdeꞌen nabyɨktaꞌ̱ag̱ɨyɨ ejxɨm ja
jaa̱ꞌ̱y midi nɨti tkajaj̱tp, jøts jadeꞌen tpaa̱ṯt ja wejɨn ja kajɨn midi kanax̱p. 19Pø janch jawaanɨ kajaaxɨ ja Dios
wyejɨn jøts nɨkaꞌ jadeꞌen ja jaa̱ꞌ̱y yꞌɨxpikyꞌaj̱tɨn. Yɨdeꞌenxɨ ja Dios kyajpxy wyaꞌ̱aṉ̃: “Ja kyøꞌøm ɨxpikyꞌaj̱tɨn ja
jaa̱ꞌ̱y tabakjoꞌopɨdɨp ja Dios, jøts ja køꞌøm tyuktagɨdaw̱ɨyɨdɨt.” 20Nayɨdeꞌents wyam̱ɨ: “Ñɨjaꞌ̱wɨp ja Dios jaꞌ ku
nɨma̱ kyatuñ ja ɨxpiky jaa̱ꞌ̱y wyɨnmaa̱ꞌ̱ñ.” 21Paty meets mganadyaꞌagaj̱pxɨyɨdɨt nɨpøn; pø meetsxɨ mjaꞌajtpy
jøts øy xyiktunkpaa̱ṯtɨt tukɨꞌɨyɨ: 22 ɨxa Pablo, Apolos, Pedro, et nax̱wiiꞌñɨt, jujkyꞌaj̱tɨn, oꞌjkɨn, ɨxyam̱ꞌaj̱tɨn, jøts
midi memp midi jaꞌ̱tp; 23 ja Cristots mee mjaꞌaj̱tɨdɨp, jøts ja Dios Teety ja Cristo tjaꞌaṯmɨ.

4
Ja nwɨndsønꞌaj̱tɨm kyudanaabyɨ tyunkjøøjp

1 Paty meets jadeꞌen xjaꞌ̱gyukɨt jøts ku øøts jaꞌayɨ ja Cristo nbudøkɨ, jaꞌats øø ndunkꞌajtpy jøts øø
nnɨgaj̱pxt ja Dios yꞌayuꞌuch wɨnmaa̱ꞌ̱ñ. 2 Pønɨ pøn ti tø yiktaguwaṉɨ, yiknɨgaxøꞌøkp ɨdøꞌøn jaꞌ ku ja
tpaduꞌunt. 3 Kaꞌ øts ja nmøjpɨktaꞌ̱aḵy pønɨ sa̱ meets xnɨgajxpy xnɨmadyaꞌ̱aḵy, uk pønɨ saṯs øts ja xejtɨ
xwaꞌ̱aṉdɨ pøn jaty ya̱ nax̱wiiñ ja jaa̱ꞌ̱y tɨɨdyundɨp. Nɨ øts paa̱ṯ nganadyunkꞌatyɨ køꞌøm pønɨ sa̱ ø njaa̱ꞌ̱yꞌaty.
4Nɨtits nganadyapøkyjaw̱ɨyɨ, nnɨjaꞌ̱wɨp øts waꞌ̱aṯs ku øts kaꞌ axøøk njaa̱ꞌ̱yꞌaty, kaꞌats ja njøpꞌejxɨn ku øts
ja nbøky kyaꞌity, ja nwɨndsønꞌaj̱tɨmts ø køꞌøm xɨɨdyuꞌump. 5Paty kidi xꞌøyjaw̱ɨdɨ xkaꞌøyjaw̱ɨdɨ ɨxyam̱ tigati;
awejxtɨnɨmwan ja nwɨndsønꞌaj̱tɨm tyiknɨgaxøꞌkixy pønɨ ti jaty kayikꞌejxpaṯp, jøts nay jaDios tyiknɨgaxøꞌøkp
pønɨ sa̱ tꞌixy tuꞌuk tuꞌuk ja anmɨjaꞌ̱wɨn, jats ja Dios ja tꞌøyjaw̱ɨt uk tkaꞌøyjaw̱ɨt.

6Mɨguꞌuktøjktɨ, meets mꞌøyꞌaj̱tɨngøjxp øts jadeꞌen nwaꞌ̱aṉ̃ jøts xnɨꞌejxuꞌuttɨt ja Apolos uk xnɨꞌejxuꞌuttɨt
øts. Paty øts ɨdøꞌøn jadeꞌen nwaꞌ̱aṉ̃ jøts nayɨdeꞌen mjaa̱ꞌ̱yꞌaṯtɨt sam̱ øøts. Kaꞌ nugo xuꞌundɨt agubajkpy yam̱
ja Dios kyajpxy jadeꞌen kyawaꞌ̱aṉ̃ jøts kidi nugo pøn xnadyamɨkexyɨdɨ uk xmɨꞌam̱bøjkmɨdɨ pøn. 7 ¿Uk jaa
døꞌøn tuꞌuk jaa̱ꞌ̱y pøn jawaanɨ myikwejɨdɨp? ¿Ti køꞌøm tø xpaa̱ṯtɨ midi ja Dios tø mgaꞌukmøꞌøyɨdɨ? Pønɨ tum
ja Diosts tø mmøꞌøyɨ, jadits ku mnadyamɨkexyɨ pønɨ ti jaty mmøøtꞌajtpy, jadeꞌenxɨ me mwaṉɨ ku mets ja
køꞌøm tø xpaa̱ṯy pønɨ ti jam mmøøtꞌajtpy.

8Kumeeñ jaa̱ꞌ̱yɨn meets yjaw̱ɨ mnayjaw̱ɨyɨ pøn nɨti tkaꞌuktaꞌayoonɨdɨp. Wɨndsønɨn yjaw̱ɨ mnayjaw̱ɨyɨdɨ,
jøts øø xkaꞌukjaꞌ̱myatsnɨ. ¡Ogɨdøꞌøn tyimyjanch mjanchwɨndsønꞌaṯtɨ jeexyɨp, jøts øø nayɨdeꞌen ja ngutujk
xmoꞌot! 9 Jadeꞌenxɨ øts yjaw̱ɨ njaꞌ̱gyukɨ, pø tø øøts ɨdøꞌøn ja Dios tyimyꞌɨxoojk xyiktañ; jøts øøts ɨdøꞌøn yjaw̱ɨ
tø nyiktanɨbɨktaa̱g̱ɨ jøts øø nꞌookt; jøts øøts jadeꞌen ja tsaj̱p ja naa̱j̱x xꞌext xjaw̱ɨt, nayɨdeꞌen ja Dios yꞌaṉkɨlɨs
møøt ja nax̱wiiꞌñɨt jaa̱ꞌ̱y. 10Maa̱p̱ moꞌtp øø nyiktijy ku øøts ja Cristo yjaꞌ nbaduujnɨ yam̱ mee mnadyijyɨyɨ
møj nɨjaꞌ̱wɨbɨ pøn tnɨmadoogøjxɨdɨp ja Cristo yjaꞌ. Kaꞌap øø njotmøjkɨ yam̱ meets yikxon myikwɨndsøꞌøgɨ.
11 Ɨxyam̱baa̱ṯ øøts yuu ndanɨꞌixymøøt tøødsɨ, jøts kaꞌap øøts nwet nnaa̱m̱y te; øy øøts jaa̱ꞌ̱y sag̱asa̱ xuñ, kaꞌap
øøts ndøjk te ma̱ øø nbooꞌkxt, 12 jøts nmɨjotkijxpy øøts ndunk nbøjk. Xjamɨgaj̱pxɨgøøpy øøts jaa̱ꞌ̱y, ja øy tsuj
ayuujk øøts ja ndaꞌadsojɨmbijtpy. Ngupijkpy øøts pønɨ xpawojp øøts jaaꞌ̱y. 13Xjanchjabagaj̱pxp øøts jaa̱ꞌ̱y,
tudaꞌ̱aḵts øøts ja nꞌaneꞌemy. Pɨstaꞌ̱ag̱ɨn øø nyiktuñ uk jadeꞌents øø nyikjaw̱ɨ ejxɨm jaa̱ꞌ̱dyɨꞌɨñ jaa̱ꞌ̱dyaꞌ̱ac̱h.

14Kaꞌ mee nnɨjayɨ jøts xatsøꞌødyuꞌundɨt ku jadeꞌenmdsøønɨdɨ, nꞌanaꞌamwampymeets ɨdøꞌøn jaꞌagøjxp ku
mee nꞌuꞌnk nꞌunaꞌ̱jkɨn njaw̱ɨ pøn ø ndsojktɨp. 15Omeets jeexyɨp xjamøøtꞌaty namay ja yikꞌɨxpøjkpɨ, kaꞌmeets
jadɨneꞌen ñamayɨ mdeety jabɨ øtsyɨxɨ meets jaꞌayɨ tuꞌumpchɨ xeetyꞌaṯp jaꞌagøjxp ku ja Cristo ñɨtsoojkɨn tø
ndukmadowdɨ jøts ja janchjaꞌ̱wɨn tø xpaa̱ṯtɨ. 16 Ɨxyam̱ts mee nꞌamɨdøy jøts ø xpaꞌejxtɨt.

17Patymeets ɨxyam̱ ndanɨguexy ja Timoteo pøn ø nꞌuꞌnkjaꞌ̱wɨp nwɨndsønꞌaj̱tɨmgøjxp, jøts pøn ø nayɨdeꞌen
xkamajtstutp. Yøꞌ mdukjaꞌ̱myatsɨdɨp sudso ø ndsøønɨ kuts ja Cristo nmɨbøjkɨ ja yjaꞌ sa̱ o mag̱ama̱
ndukyikyujtɨ pøn jaty ja Cristo tjanchjaꞌ̱wɨdɨp. 18 Jammeets ja mmɨguꞌuk pøn janchnamyɨkajxnɨyɨdɨp, nømp
ja wyaꞌ̱aṉdɨ kuk mee ngaꞌatsꞌext jaꞌagøjxp ku øts jaꞌ ndsøꞌøgɨdɨ. 19Pønɨ yikutujkpyts ja Dios, nnɨnøjkxtɨpts
pojɨn. Jamnɨmts ø nꞌukꞌext pønɨ janchtundɨp ɨdøꞌøn pøn namyɨkajxɨdɨp uk nugo døꞌøn kyaj̱pxtɨ. 20Kaꞌaxɨ
døꞌøn nugo nmadyaj̱kɨnt ku ja Dios yjaꞌ nbaduujñɨndɨ, pø jatyɨxɨ døꞌøn ja yikpadungojt. 21 ¿Sudsots uk
mdsojktɨp jøts øts awaꞌ̱aṉ nnøjkxt jøts nꞌatskastigɨmoꞌodɨt, uk ja yujyꞌaj̱tɨn jøts ja tsojkɨn ø nmɨnøjkxp ku
wyɨnaty nꞌatsꞌejxtɨ?

5
Jaꞌ yiknɨgaj̱pxp ku ja kyaꞌøyɨ ku pøngapøn ñamyøøtꞌatyɨdɨ nugo

1 Jadeꞌen ja kajpxy yøꞌøy, jamɨk ja mmɨguꞌuk tuꞌuk ja kyudaa̱ḵ tmøøtꞌaty. Janch møj kaꞌøy jaa̱ꞌ̱yꞌaj̱tɨn
ɨdøꞌøn jadeꞌembɨ tsɨnaa̱ꞌ̱yɨn, nɨ jambaa̱ṯ yø kyayikupiky ma̱ ja jaa̱ꞌ̱y ja Dios tkanɨjaw̱ɨdɨ. 2 ¿Jøts nɨti meets
ɨdøꞌøn xkidyimbyøkyjaw̱ɨ ku ja mmɨguꞌuk jadeꞌen yꞌadɨꞌɨch? ¡Meetspɨk ɨdøꞌøn jeexyɨp mjotmayꞌooꞌktøjkɨp
ku mmɨguꞌuk jadeꞌen yꞌadɨꞌɨch! Pøn yaa̱ꞌ̱dyøjk ɨdøꞌøn jadeꞌen tø yꞌadɨꞌɨch kaꞌap ja yꞌukpaa̱ṯꞌaj̱tnɨyɨ jøts
ja jam xmøøtsøønɨdɨt, pawøpy ja pyaa̱ṯꞌatyɨ. 3O meets ɨdøꞌøn njagamøøtsøønɨ jamts øts ja nwɨnmaa̱ꞌ̱ñ
nyikꞌity; tøts ja ndɨɨdyunɨ wɨnmaa̱ꞌ̱ñjotp pøn jadeꞌen tø yꞌadɨꞌɨch ejxɨmdam øts jam jeexyɨp ndyimchøønɨ.
4 Namyukɨdɨ nwɨndsønꞌaj̱tɨmgøjxp, jam ø wyɨnaty ja nwɨnmaa̱ꞌ̱ñ meets møøt, jøts ja nwɨndsønꞌaj̱tɨm
Jesucristo myøkꞌaj̱tɨn mbudøkɨyɨdɨt. 5 Jøts xyikjɨwaꞌ̱aḵtɨt ja jaa̱ꞌ̱y, wan ya̱ ja mɨkuꞌ yikꞌayoꞌombaa̱ḏyɨyɨ kunɨm
ja nwɨndsønꞌaj̱tɨm Jesucristo wyɨnaty myiñ tɨɨdyumbɨ, janɨmts ja nøjkx yiknɨtsoꞌokꞌaj̱txɨyɨ ja yꞌanmɨjaꞌ̱wɨn.

6Paty kidi mnadyamɨkexyɨdɨ pønɨ ti jaty jam mdundɨp. ¿Ja kaꞌ mee xnɨjaw̱ɨ ku ja kaꞌødyumbɨ ja yjaꞌ nugo

tyikmɨwenɨ? 7Paty kidi xmaaꞌkxtɨ ja kaꞌødyumbɨ midi tø wyɨndɨgøøñɨ, midi jam nugo myikmaꞌ̱jtɨdɨp. Jøts
øy waꞌ̱aṯs mꞌettɨt. Pø tøxɨ køꞌøm ja Cristo xkuꞌoꞌkaꞌam kruskøjxp, jøts ja tø wyɨndsøꞌjkɨnꞌaty adømgøjxp
Dios Teety wyɨngujkp. 8 Ja tɨyꞌaj̱tɨn ja øyꞌaj̱tɨn adøm ɨdøꞌøn ja Dios ndawɨndsøꞌjkɨyꞌejtɨmp, jøts kaꞌap nɨjuunɨ
nyikmøjꞌaj̱tɨnt ja yꞌaxøøkpɨ midi ja anmɨjaꞌ̱wɨn nugu tyikwɨndɨgøøpy.

9Nnɨmaa̱y̱ meets ku ja nøky ojts tuꞌuk ndanɨgaxtɨ, jøts xkamøøtsøønɨdɨt pøn jaty ja yꞌaxøøkpɨ yigaappɨ
pyawɨnmaadyɨp jøts tum jaꞌ tyunkꞌaj̱ttɨp. 10Kaꞌap meets ɨdøꞌøn ja yɨdeꞌen xjaꞌ̱gyukɨt jøts ku meets abiky
mdyimñabyɨktaa̱j̱kmɨyɨdɨt, jøts ja kaꞌøy jaa̱ꞌ̱y, jøts jameengyax̱ jaa̱ꞌ̱y, jøts jamaaꞌtspɨ jaa̱ꞌ̱y, uk jøts ja tsam̱axaṉ
wɨndsøꞌjkɨp jaa̱ꞌ̱y xkadyimyꞌukwɨnꞌejxnɨdɨt; jabɨ kuwaṉ̃ɨmxɨ ja ya̱ xꞌejxtɨt jaꞌabɨ jaa̱ꞌ̱y omaḏsoo. 11Yɨdeꞌen øts
ɨdøꞌøn ja ndijy jøts ku meets mganamyukɨt møøt jaꞌ pøn nañɨkaj̱pxɨyɨp Cristo padumbɨ, yam̱ ja kyaꞌøyjaa̱ꞌ̱yɨ,
uk myeengyax̱ɨ, uk tsam̱axaṉ wɨndsøꞌjkɨbɨ, uk yjaꞌajɨ pøn tukɨꞌɨyɨ tkaj̱pxyøꞌøgyojp, uk pøn ja nøø ja muꞌuk
ttunkꞌaj̱tp, uk myeech. Ja jadeꞌembɨ jaa̱ꞌ̱dyɨ nɨ xkamøøtkaꞌaty meets ɨdøꞌøn jaꞌ. 12-13Kaꞌap ø xpaa̱ṯꞌaty jøts ø
ndɨɨdyuꞌunt ja wenk jaa̱ꞌ̱y midi abiktyɨ, ja Dios ja paa̱ṯꞌaj̱tɨyɨp. Meetsts ɨdøꞌønmbaa̱ṯꞌaj̱tɨdɨp jøts xɨɨdyuꞌundɨt
ja mmɨguꞌuk. Paty xyikjɨwaꞌ̱aḵtɨt ja pøktyumbɨ midi jam møøt tsɨnaadyɨp.

6
Ku ja kajanchja̱ꞌwɨbɨ juez ja janchjaꞌ̱wɨbɨ jaa̱ꞌ̱y tmɨꞌøøndɨ

1Ku meets mmɨguꞌuk xnɨꞌøønɨwyaꞌ̱aṉ̃, ¿tigøjxp meets ɨdøꞌøn ja xanɨnijkxy ja juez pøn tkajanchjaꞌ̱wɨp ja
nwɨndsønꞌaj̱tɨm Jesucristo, jøts nɨkaꞌ ja xanɨnøjkxtɨ pøn ja janchjaꞌ̱wɨn nayɨdeꞌen tmøøtꞌaj̱ttɨp? 2 ¿Uk kaꞌ
meets ɨdøꞌøn xnɨjaw̱ɨ ku jaꞌ ttɨɨdyuꞌundɨt ja nax̱wiiꞌñɨt jaa̱ꞌ̱y pøn ja Dios yjaꞌ tpaduujnɨdɨp? Pønɨ meetsts
mdɨɨdyumpy wyɨnaty ja nax̱wiiꞌñɨt jaa̱ꞌ̱y, ¿kaꞌats meets ɨdøꞌøn xjaty sudso xuꞌundɨt jøts xɨɨdyuꞌundɨt pønɨ
ti jam tuujnɨp jaj̱tɨp? 3 ¿Kaꞌ xnɨjaw̱ɨdɨ ku ja aṉkɨlɨs paa̱ṯ ndɨɨdyuꞌunɨndɨt? ¡Pønɨ jadeꞌents ja wyɨnaty,
nɨjaꞌ̱waꞌampts adøm ɨdøꞌøn sudso ya̱ ndɨɨdyuꞌunɨndɨt nax̱wiiñ! 4¿Sudso døꞌøn ja xanɨnøjkxtɨ ja wenk jaa̱ꞌ̱y
pønɨ ti døꞌøn ya̱ nax̱wiiñ mdsepꞌaj̱ttɨp mꞌayoꞌonꞌaj̱ttɨp? Jaꞌ meets ja mdanɨnijkxpy pøn kajanchjaꞌ̱wɨdɨp.
5Yaꞌ̱aṯpɨ døꞌøn ti mjanchtatsøꞌødyuꞌundɨp. ¿Nɨ tuꞌugɨn meets ja jam xkamøøtꞌaty pøn tjaj̱tp ja tɨɨdyuꞌunɨn?
6¿Tsaachꞌøy ɨdøꞌøn jaꞌ jøts namajtsk ja janchjaꞌ̱wɨbɨ ñañɨꞌøønɨyɨdɨ ma̱ ja jaa̱ꞌ̱y jam kyajanchjaw̱ɨdɨ?

7Tsøꞌødyumbɨmxɨ mee mjagaxøꞌknɨ ku meets jam tukjanchjaꞌ̱wɨbɨ jaa̱ꞌ̱y mnamyɨdsepꞌatyɨdɨ. Ku neꞌegɨ
amøñɨ xkamɨdanɨdɨ pønɨ sa̱ myiktundɨ. Nɨsa̱ neꞌegɨ mgawaꞌ̱aṉdɨt øy mjayikwɨmaaꞌtstɨ. 8 Janch tum
wɨmbetꞌampymee neꞌegɨ xuñ, øymeets ja mgøꞌømmmɨguꞌuk sa̱ xuñmidi jagati pøky, uk wɨmeꞌchpts meets
jaꞌ neꞌegɨ.

9-10 ¿Uk kaꞌ ɨdøꞌøn xnɨjaw̱ɨdɨ ku ja Dios ja kyutujk wyɨnaty tkadanɨtanɨ pøn jaty ja tɨyꞌaj̱tɨn tkatundɨp?
Nayꞌejxꞌetɨdɨ, ejxɨm myikwɨnꞌøøndɨ, kaꞌaxɨ wyɨnaty ja Dios ttanɨtanɨ ja kyutujk pøn jaty namyøøtꞌaj̱tɨdɨp
øy ja jyagaꞌamajtskɨdɨnɨm, nɨ jaꞌ pøn jaty ja maxaṉdsaa̱̱ wɨndsøꞌjkɨdɨp, nɨ jaꞌ pøn jaty ja wenk tøꞌøxyøjk uk
wenk yaa̱ꞌ̱dyøjk tmøøtꞌaj̱ttɨp, nɨ ja yaa̱ꞌ̱dyøjktɨ pøn ja myɨyaa̱ꞌ̱dyøjk tmøøtꞌaj̱ttɨp, nɨ jaꞌ pøn jaty maaꞌtstɨp, nɨ
ja meengyax̱tɨ, nɨ jaꞌ pøn tukɨꞌɨyɨ tjanchkaj̱pxyøꞌøgyøxtɨp jatyɨ, uk pøn jaty ja wɨnꞌøøꞌnk ttunkꞌaj̱ttɨp. 11 Jam
mee muuma̱ pøn jadeꞌen yꞌijty tsɨnaadyɨp; kaꞌats ja ɨxyam̱ jadeꞌen yꞌuktsɨnaañɨdɨ pø tøxɨ ja nwɨndsønꞌaj̱tɨm
Jesucristo køjxp pyøkwyaṯsnɨdɨ, jøts ja Dios Teety tø yiktagɨdøkɨdɨ, jøts yꞌEspíritu Santo køjxp ja tø
xkupɨjkyɨndɨ.

Sudso ja nneꞌkx ndawɨndsøꞌjkaꞌant ja Dios
12 Jadeꞌen ja ayuujk yøꞌøy ku o tigati nduuꞌnɨnt, nɨpøn ja xkadabayøꞌøyɨnt. Øy ɨdøꞌøn ja jadeꞌen yjawaꞌ̱aṉ̃

kaꞌats tukɨꞌɨyɨ yꞌødyuñ pønɨ ti yiktump; jabɨ kaꞌaxɨ pyaa̱ṯꞌatyɨyɨ jøts ja tuꞌugyɨ nugo ndyimyikmajadaa̱j̱kɨn.
13 Janch ɨdøꞌøn ku ja kaaky ja tojkx ya̱ tø yikpɨktaꞌ̱aḵy jøts ja maatsjotp ñøjkxt, kaꞌats ja neꞌkx jaꞌ wyaꞌ̱aṉ̃ jøts
ja nugo yiktapøktyuꞌunt sam̱ ja wɨnaa̱g̱ɨn jaꞌayɨ ttunkꞌaṯtɨ. Kudɨgøøpy yꞌity ja kaaky ja tojkx jøts ja maats
nayɨdeꞌen, neꞌegɨ tam̱pts xemɨkøjxp ku adøm nneꞌkx ja Dios Teety ndawɨnjaꞌ̱waꞌant ndawɨndsøꞌjkaꞌant jøts
ja nayɨdeꞌen amuum xmøøtꞌejtɨnt. 14Nayɨ myøkꞌaj̱tɨn ja yikꞌawaꞌ̱am̱p jøts ja xyikjujkpyøjkɨn jadɨgojk sam̱ ja
nwɨndsønꞌaj̱tɨm Jesucristo ja ojts tyikjujkpyiky.

15 ¿Kaꞌ mee xnɨjaw̱ɨ ku meets yø mneꞌkx Cristo tneꞌkxꞌaty nayɨdeꞌen? ¿Øy ɨdøꞌøn jøts ja Cristo ñeꞌkx
nnɨxaj̱ɨyɨt jøts øts ja nmoꞌot ja kaꞌødyøꞌøxyøjkmidi ttunkꞌaj̱ttɨp ja yaa̱ꞌ̱dyøjk? ¡Nɨma̱ yø jadeꞌen kyatɨy! 16¿Uk
kaꞌanɨm ɨdøꞌøn xnɨjaw̱ɨdɨ ku ja kaꞌødyøꞌøxyøjk yikmøøtꞌaty jøts tuꞌugyɨ ja neꞌkx namyayɨ wyɨmbejtnɨ? Pø
nømpxɨ ja nøky wyaꞌ̱aṉ̃: “Tuꞌugyɨ ja nøjkx wyɨmbettɨ.” 17Kuts tuꞌuk ja jaa̱ꞌ̱y ja nwɨndsønꞌaj̱tɨm Jesucristo
tmɨnamyayɨ, tuꞌugyɨts ja nayɨdeꞌen wyɨmbejtnɨdɨ.

18Paty kidi nugo mnamyøøtꞌatyɨdɨ, wɨngaktuꞌuttɨ yøꞌøbɨ pøky. Øy ɨdøꞌøn pøky yjajɨ, yiktump øy midiꞌibɨ
jaduꞌuk pøky, kaꞌats ja jadeꞌen tyimbyaa̱ṯy sam̱ ja jadeꞌembɨ pøky, pø ja køꞌøm neꞌkxɨ pøktyumbajt
tyimwyam̱p køꞌømts ñamyayɨ ja namyɨdundɨgøyɨ. 19 ¿Kaꞌ xnɨjaw̱ɨdɨ ku meets ja Dios Espíritu Santo
mdsap̱tøjkꞌatyɨdɨ? ¿Jøts ku ja Dios Espíritu Santo jam chøønɨ mneꞌkxkøjxp? Pø nɨ yømneꞌkxɨ mee xkajaꞌaty,
20pø janch tsowɨxɨ ja Dios tø mjuyɨdɨ ku ja yꞌuꞌnk tø xkuꞌayoꞌombaa̱j̱taꞌam. Paty meets ɨdøꞌøn ja Dios ja
mneꞌkx jøts ja mꞌanmɨjaꞌ̱wɨn amuum xawɨndsøꞌøgɨt, jabɨ tum Diosxɨ yøꞌ yjaꞌ.

7
Sudso ja amajtsk ja̱a̱ꞌyꞌa̱jtɨn ñax̱t

1 Ɨxyam̱ øts ja nøky nꞌadsojɨmbijty midi mee tø xanɨguexy. Ja øy jaꞌ ku jaa̱ꞌ̱y kyaꞌamajtskɨdɨt; 2 jadeꞌents
neꞌegɨ pyaa̱ṯꞌatyɨ jøts ja yaa̱ꞌ̱dyøjk kɨjaꞌ tmøøtꞌaṯtɨt ja ñɨdøꞌøxy, jøts ja tøꞌøxyøjk kɨjaꞌ nayɨdeꞌen tmøøtꞌaṯtɨt ja
ñɨyaa̱ꞌ̱y, jaꞌagøjxp ku ja pyøkyɨ ku jaa̱ꞌ̱y nugo ñamyøøtꞌatyɨdɨ. 3Myɨmadoꞌop ɨdøꞌøn ja yaa̱ꞌ̱dyøjk ja ñɨdøꞌøxy

nayɨdeꞌen sam̱ ja tøꞌøxyøjk tmɨmadoomɨt ja ñɨyaa̱ꞌ̱y, jøts jadeꞌen nɨxem nɨyam̱ ñadyajotkujkꞌaṯɨyɨdɨt.
4 Kaꞌap ja tøꞌøxyøjk nadyuꞌuk tjaꞌaty ja ñeꞌkx, ja ñɨyaa̱ꞌ̱y ja paa̱ṯꞌaj̱tɨyɨp; jøts nayɨdeꞌenmɨ ja yaa̱ꞌ̱dyøjk,
kaꞌap ja nadyuꞌuk tjaꞌaty ja ñeꞌkx, ja ñɨdøꞌøxy ja paa̱ṯꞌaj̱tmɨyɨp. 5Nagyupøkɨdɨp ɨdøꞌøn ja namajtsk jøts
ñamyøøtꞌaṯɨdɨt; pønɨ tyundɨpts ja kajpxy jøts ñayꞌamaa̱y̱ꞌaṯɨdɨt ku ja Dios wyɨnaty tꞌajotꞌaṯwaꞌ̱aṉdɨ, ots ja
jadeꞌen ttuꞌundɨt. Kuts ja jotmay tyikugøxɨdɨt, nayɨdeꞌents ja chɨnaa̱ꞌ̱yɨn tyikyøꞌøgyojmɨdɨt, jaꞌ kaꞌukꞌøynɨ
ku kyaꞌuknagyupøjknɨyɨdɨ jøts ja mɨkuꞌ wɨnøøꞌmbɨ tyuktunɨdɨt ja pøky abiky.

6Kaꞌ mee ndaguwaṉɨ jøts mgaꞌamajtskɨdɨt, amajtskɨ meets pønɨ jadeꞌen xtsojktɨ. 7 Jadeꞌen ø njatsøjky jøts
mee mgaꞌamajtskɨt sam̱ øts; kaꞌats adøm ja Dios ja wɨnmaa̱ꞌ̱ñ jøts ja kunuuꞌkxɨn tum jadeꞌen tø xmøꞌøyɨm,
tɨgach ja tø tyikwaꞌkxy.

8 Pøn jaty kaꞌamajtskɨdɨpnɨm, uk pøn tø kyuꞌoꞌkɨñɨdɨ, jaꞌ øts ɨdøꞌøn nꞌanaꞌamdɨp ku yjaw̱ɨ yjaꞌøyɨ jøts
kyaꞌamajtskɨdɨt sam̱ øts. 9Pønɨ kaꞌats tmɨmajadaꞌ̱aḵtɨ jadeꞌembɨ tsɨnaa̱ꞌ̱yɨn, wan neꞌegɨ tꞌamajtskɨdɨ pø kaꞌaxɨ
yꞌukꞌøyɨñɨ ku ja wyɨnaty o pøngapøn tꞌukmøøtꞌaj̱tnɨ.

10 Pøn jaty amajtsk jaa̱ꞌ̱y, jaꞌats ø nꞌanaꞌamdɨp jøts ja tøꞌøxyøjk nɨjuunɨ xøøw tkamajtstuꞌutt ja ñɨyaa̱ꞌ̱y.
Kidi øtsɨp ɨdøꞌøn jadeꞌen wam̱p, ja nwɨndsønꞌaj̱tɨm ɨdøꞌøn jadeꞌen køꞌøm anaꞌamp. 11Pønɨ myajtstutpyts ja
tøꞌøxyøjk ja ñɨyaa̱ꞌ̱y, kaꞌap ja yꞌamajtskɨt, uk myøøtnagyaj̱pxɨpts ja ñɨyaa̱ꞌ̱y jøts jadɨgojk yꞌamatskjaa̱ꞌ̱yꞌaṯtɨt.
Nayɨdeꞌents ɨdøꞌøn ja yaa̱ꞌ̱dyøjk pyaa̱ṯꞌatyɨyɨ ttuꞌunt.

12Yɨdeꞌents ø nwam̱ɨ, øy ja nwɨndsønꞌaj̱tɨm jadeꞌen yjagawaꞌ̱aṉ̃, pønɨ pøn yaa̱ꞌ̱dyøjk tø tmøøtꞌamatskɨ tuꞌuk
ja tøꞌøxyøjk pøn ja janchjaꞌ̱wɨn tkamøøtꞌaj̱tp yam̱ ja yaa̱ꞌ̱y neꞌegɨ ja janchjaꞌ̱wɨn tmøøtꞌaty, pønɨ tøts ja kajpxy
ja ttundɨ jøts ja yꞌamajtskꞌettɨt, kaꞌats ja yaa̱ꞌ̱dyøjk ja tmajtstuꞌutt. 13Pønɨ jamts ja tøꞌøxyøjk tnɨyaa̱ꞌ̱yꞌaty
tuꞌuk ja yaa̱ꞌ̱dyøjk pøn ja janchjaꞌ̱wɨn tkamøøtꞌaj̱tp yam̱ ja tøꞌøxy neꞌegɨ ja janchjaꞌ̱wɨn tmøøtꞌaty, pønɨ tøts
ja kajpxy ja ttundɨ jøts ja yꞌamajtskꞌettɨt, kaꞌats ja tøꞌøxyøjk ja tmajtstuꞌutt. 14Pø tøxɨ ja yaa̱ꞌ̱dyøjk kunuuꞌkxy
tyañ øy ja janchjaꞌ̱wɨn ja tjagamøøtꞌaty ku ja tø tpiky tuꞌuk ja tøꞌøxyøjk pøn ja janchjaꞌ̱wɨn tmøøtꞌaj̱tp. Jøts
nayɨdeꞌen kunuuꞌkxy tø tyañ ja tøꞌøxyøjk øy ja janchjaꞌ̱wɨn ja tjagamøøtꞌaty, ku ja tø tpiky tuꞌuk ja yaa̱ꞌ̱dyøjk
pøn ja janchjaꞌ̱wɨn tmøøtꞌaj̱tp. Ku ja kyajadeꞌenɨt, tum kajanchjaꞌ̱wɨp uꞌnkts meets ja mꞌuꞌnk mꞌunaꞌ̱jk
wyɨmbɨdsømnɨ; kaꞌats, pø tøxɨ Dios ja yꞌøyjaa̱ꞌ̱yꞌijxyɨdɨ Jesucristo køjxp. 15Pønɨ yꞌamɨdøøpyts nɨduꞌugɨn ja
yaa̱ꞌ̱dyøjk uk ja tøꞌøxyøjk pøn døꞌøn ja janchjaꞌ̱wɨn tkamøøtꞌaj̱ttɨp jøts ñawyaꞌ̱kxɨdɨt, wants tnawyaꞌkxyɨdɨ.
Nɨti ayuujkts tkaꞌukmɨdaṉɨdɨt ja yaa̱ꞌ̱dyøjk uk ja tøꞌøxyøjk pøn døꞌøn ja Dios tjanchjaꞌ̱wɨdɨp, pø jaꞌaxɨ ja
Dios xamɨdsojkɨmp jøts kaꞌ ja tsep uk ja ayoꞌon nmɨdsɨnaa̱ꞌ̱yɨndɨt. 16 ¿Ja ti me tøꞌøxyøjk mdanɨjaꞌ̱wɨp pønɨ
myiknɨtsoꞌokp mets ja mnɨyaa̱ꞌ̱y ku ja janchjaꞌ̱wɨn ja tkamøøtꞌaty? uk ¿ti me yaa̱ꞌ̱dyøjk mdanɨjaꞌ̱wɨp pønɨ
myiknɨtsoꞌokp mets ja mnɨdøꞌøxy ku ja janchjaꞌ̱wɨn ja tkamøøtꞌaty?

17Ots jyasaꞌ̱jɨ, tum jadeꞌen ɨdøꞌøn ndsɨnaa̱ꞌ̱yɨnt sa̱ ja nwɨndsønꞌaj̱tɨm ttsøky, jøts pønɨ sa̱ adøm ja jujkyꞌaj̱tɨn
ja tø xmøꞌøyɨm nay jadeꞌen sam̱ wyɨnaty njujkyꞌaj̱tyɨm ku ja Dios ojts xwaa̱ḏsøꞌøyɨndɨ. Jadeꞌen øts ɨdøꞌøn
nꞌaneꞌempy ma̱ jaty ja janchjaꞌ̱wɨbɨtøjktɨ. 18 Pønɨ wyaa̱ḏsøøpy ja Dios ja jaa̱ꞌ̱y pøn ja ejxpajt ñeꞌkxkijxpy
myøøtꞌaj̱ttɨp sam̱ ja israelɨt kostumbrɨ, kaꞌap ja ttatsøꞌødyuꞌunt, wan ja jadeꞌen ttañ; pønɨ wyaa̱ḏsøøpyts
pøn ja ejxpajt ñeꞌkxkijxpy tkamøøtꞌaj̱tp, kaꞌap ja kuwaṉɨkøjxp yikpɨktaa̱j̱kɨt ja ejxpajt ñeꞌkxkijxpy. 19Wan ja
tmøøtꞌaty uk tkamøøtꞌaty ja ejxpajt jap ñeꞌkxkijxpy nugo ku ja Dios ja tpaduujnɨ ja kyutujk. 20 Jadeꞌen ɨdøꞌøn
jaa̱ꞌ̱y tyaꞌ̱aṉt sam̱ ja yꞌijty tꞌixy ku ja Dios yꞌejxkaj̱pɨyɨ. 21Pønɨ nugots øy pøn wɨndsøn mdyimyiktuñɨyɨ sam̱
jaa̱ꞌ̱y jɨyujk tsakaa̱̱ tjagyepywɨnet ku ja Dios ojtsmwaa̱ḏsøyɨ, kaꞌatsmets ja xkumayjaw̱ɨt kuwɨneꞌenɨn xpaa̱ṯt
ja awaꞌ̱aṯsꞌaj̱tɨn. Jatyɨts ɨdøꞌøn ja xkupøkt, kaꞌap ja jeky xpawɨnmaꞌaty. 22Pøn ɨdøꞌøn wyɨnaty juy ja jaa̱ꞌ̱y
yikꞌejttɨp ku ja yiktamɨdsøky jøts ja nwɨndsønꞌaj̱tɨm ja tjanchjaw̱ɨt, ja nwɨndsønꞌaj̱tɨmts ja ɨxyam̱ myɨdunɨp
køꞌømdsøky, kaꞌ juy, jøts ja jaa̱ꞌ̱y pøn jaty jadeꞌen tkayiknaj̱xtɨp nayɨdeꞌen ja ɨxyam̱ ja nwɨndsønꞌaj̱tɨm
køꞌømdsøky tmɨdunɨdɨ, ja Cristo jaꞌ tyumbɨdɨ. 23 Janch tsowɨ meets ja Dios Teety ja yꞌUꞌnk mdagujuyɨ, paty
kidi nugo mnayꞌɨxmachɨdɨ jøts ja kaꞌøchɨnaa̱ꞌ̱yɨn xpadøjkɨñɨdɨt. 24 Jadeꞌents mɨguꞌuktøjktɨ, jøts jadeꞌeñaꞌam
xyikyøꞌødyɨt ja mjujkyꞌaj̱tɨn sam̱ ja Dios tø mbaa̱ḏyɨdɨ ku tø mwaa̱ḏsøyɨdɨ.

25Tits ø ndaꞌanaꞌamdɨp pøn kaꞌamajtsk jaa̱ꞌ̱dyɨ, kaꞌ ja nwɨndsønꞌaj̱tɨm ja sa̱ tnɨgajpxy; øts ɨdøꞌøn ɨxyam̱
ngaj̱pxnax̱wampy tuꞌuk ja nwɨnmaa̱ꞌ̱ñ sudso døꞌøn yjaw̱ɨ tyuuꞌbaa̱ṯt tyuuꞌwetst ja tsɨnaa̱ꞌ̱yɨn. 26 Jadeꞌen ø
njawaꞌ̱aṉ̃ jøts ja yaa̱ꞌ̱dyøjk jadiꞌiñɨ tyaꞌ̱aṉt jaꞌagøjxp ku ɨxyam̱ ja tsɨnaa̱ꞌ̱yɨn janch tsep janch aduky. 27Pønɨ
mꞌamajtskjaa̱ꞌ̱yɨts, kidits xꞌɨxaꞌ̱ay̱ sudso ja mnɨdøꞌøxy møøt mnamyajtstuꞌudɨt; pønɨ kaꞌats mꞌamajtskjaa̱ꞌ̱yɨ,
kidits ja amajtskꞌaj̱tɨn xpawɨnmay. 28Pønɨ mꞌamajtskɨpts kaꞌ me mbøktyuñ; pønɨ amajtskɨpts tuꞌuk kiixeꞌ
kaꞌats ja nayɨdeꞌen pyøktyumɨ. Pønɨ amajtskɨdɨp tsep ja chɨnaa̱ꞌ̱yɨn ja tpaa̱ṯtɨt; jaꞌats øts ɨdøꞌøn njatsøjkpy
ku øts ɨdøꞌøn jadeꞌen njawaꞌ̱aṉ̃, jøts ja ayoꞌon xkapaa̱ṯtɨt.

29Meets mɨguꞌuktøjktɨ, jaꞌagøjxp øts ɨdøꞌøn jadeꞌen nwaꞌ̱aṉ̃ ku ja nwɨndsønꞌaj̱tɨm wyɨngonɨ. Paty ɨxyam̱
mdsɨnaañɨdɨt yɨdeꞌen: Pøn jaty ja ñɨdøꞌøxy jam, ja Dios ɨdøꞌøn ja yjaꞌ ja neꞌegɨ tyajotmayꞌoꞌjkɨp jøts ja
yjujkyꞌaj̱tɨn tyiknax̱t ejxɨmdam ja jeexyɨp nadyuꞌukꞌaty. 30 Pønts yax̱tɨp jɨɨdyɨp, jadeꞌen ja chøønɨdɨt sam̱
jaꞌ pøn kayax̱tɨp kajɨɨdyɨp; pøn jotkujkꞌaj̱ttɨp xondaḵtɨp, jadeꞌen ja chøønɨdɨt sam̱ jaꞌ pøn kajotkujkꞌaj̱ttɨp
kaxondaḵtɨp; pønts juudyɨp kaj̱pxtɨp, jadeꞌen ja yjuy kyajpxy ja tjaw̱ɨdɨt ejxɨmdam ja jeexyɨp tkamøøtꞌaṯtɨ.
31Pøn jaty ttaxondɨp yø nax̱wiiꞌñɨt tsɨnaa̱ꞌ̱yɨn, jadeꞌen ja ñayjaw̱ɨyɨdɨt sam̱ jaꞌ pøn jaty ja tkadaxondɨp; jabɨ
kugøxɨ jøpꞌam̱xɨ yø nax̱wiiꞌñɨt tsɨnaa̱ꞌ̱yɨn yꞌity.

32 Jaꞌ meets ɨdøꞌøn njadamɨdsøjkpy jøts kaꞌ øy ti nugo xtyimdyajotɨgøꞌødyɨt ya̱ nax̱wiiñ. Ku døꞌøn ja
yaa̱ꞌ̱dyøjk kyaꞌamajtskjaa̱ꞌ̱yɨ, ja nwɨndsønꞌaj̱tɨm ja jaꞌayɨ pyawɨnmaapy sudso ja tyikjotkujkꞌaṯt; 33 kuts ja
yꞌamajtskjaa̱ꞌ̱yɨ, jaꞌats ja pyawɨnmaapy sudso ja yjujkyꞌaj̱tɨn tpaa̱ṯt jøts ja ñɨdøꞌøxy tyikjotkujkꞌaṯt. 34Tɨgach
ja tøꞌøxyøjk tsɨnaa̱ꞌ̱yɨn tyiknaxy midi kaꞌamajtsk jøts nayɨdeꞌen jaꞌ midi amajtsk. Midi kaꞌ yꞌamajtskɨ ja
nwɨndsønꞌaj̱tɨm yjaꞌ ja tyajotɨgøøjyɨp jøts ja amuum ttamɨyøxy ja ñeꞌkx møøt yꞌanmɨjaꞌ̱wɨn; pønts jam ja
ñɨyaa̱ꞌ̱y, jaꞌ myɨjotigøøpy jøts sudso ja ñɨyaa̱ꞌ̱y tyikjotkujkꞌaṯt.

35Kaꞌap øts yaꞌ̱aṯ nnɨgajpxy jøts mee nɨti xkadyimyꞌuktunkꞌaṯnɨt, paty øts ɨdøꞌøn yø nnɨgajpxy jøts yikxon

mdsøønɨdɨt sam̱ ɨdøꞌøn yjapaa̱ṯꞌatyɨyɨ jøts ja nwɨndsønꞌaj̱tɨm yjaꞌ xmɨjotɨgøꞌødyɨt.
36Pønɨ jamts ja uꞌnkteety pøn tꞌøyjaꞌ̱wɨp jøts ku yjaw̱ɨ yꞌøyɨ jøts ja ñøøx neꞌegɨ yꞌamajtskɨt jaꞌagøjxp ku ja

yjaw̱ɨ ja yjumøjt ñax̱nɨ jøts ja wyɨnmaa̱ꞌ̱ñ tyɨgaṯsnɨ, wants jadeꞌen ttuñ pønɨ øy tjaw̱ɨ, pø kaꞌaxɨ ja pyøkyɨ.
37Pønɨ jamts jaduꞌuk ja uꞌnkteety pøn ɨdøꞌøn yikxon tpawɨnmaapy øy tsuj jøts ja ñøøx neꞌegɨ kyaꞌamajtskɨt,
øyts ɨdøꞌøn ja yꞌadɨꞌɨch jadeꞌen. 38Paty ɨdøꞌøn jadeꞌenpøn ja ñøøx tyikꞌamajtskɨp, øy adøtsp ɨdøꞌøn jawyɨnaty;
pønts ja ñøøx tkayikꞌamajtskɨp, jaa̱ḵtyimwyɨndøøpts ɨdøꞌøn ja wyɨnaty jawaanɨ ku ja jadeꞌen wyɨnmay.

39Kutujkøjxp ja tøꞌøxyøjk tmøøtsøønɨ ja ñɨyaa̱ꞌ̱y pønɨ jujkyꞌaj̱tp jaꞌ; pønɨ oꞌkp kudɨgøøpyts jaꞌ, øyts ja pøn
tmøøtꞌamatskɨñɨt, nugo ku nayɨdeꞌen ja yaa̱ꞌ̱dyøjk ja janchjaꞌ̱wɨn tmøøtꞌaty. 40Neꞌegɨ jotkujk ja chøønɨt pønɨ
kaꞌ yꞌukꞌamajtskɨñɨ. Jadeꞌen øts ɨdøꞌøn ja ngøꞌømgaj̱pxwejɨn nyaky, jøts nmøøtꞌajtpy øts ɨdøꞌøn ndijy ja Dios
Espíritu Santo.

8
Sudso ttuꞌundɨt ku ja wɨndsøꞌjkꞌɨɨꞌñ yiktanɨwaꞌ̱aḏɨt midi yiktawɨndsøꞌjkɨp ja maxaṉdsaa̱̱ uk øy ti jaduꞌuk

awaṉax̱
1 Ɨxyam̱ts ø nnɨgaj̱pxwaꞌ̱aṉ̃ sudso xuꞌundɨt ja kaaky tojkx midi tø yiktawɨndsøꞌøgɨ ja maxaṉdsaa̱.̱ Waꞌ̱aṯs

ja njanɨjaꞌ̱waꞌandɨ sa̱ ja nduꞌunɨndɨt; jaꞌayɨ ja nugo nnadyamɨguejxyɨndɨ ku adøm møj nɨjaꞌ̱wɨbɨm, kaꞌap
ja nmøjpɨktaa̱j̱kyɨn ku ja tsojkɨn ja paꞌayoꞌowɨn tyikmøjɨ tyikmayɨ ja wɨnmaa̱ꞌ̱ñ. 2 Pønɨ jam ja jaa̱ꞌ̱y pøn
nadyaꞌagaj̱pxɨp ku ja ti yiinwan tnɨjaw̱ɨ jaꞌagøjxp ja jadeꞌenwyaꞌ̱aṉ̃ ku ja kyawijyɨ kyakejyɨ. 3Jabɨ yꞌejxkajpyts
ja Dios jaꞌ pøn ja tsojkɨp.

4 Sudsots ɨdøꞌøn xuꞌundɨt, ¿mgaꞌadyɨp mjøøꞌkxtɨp ɨdøꞌøn jaꞌ midi ja maxaṉdsaa̱̱ tø yiktawɨndsøꞌøgɨ?
Nnɨjaꞌ̱waꞌamp ndøm ku ja maxaṉdsaa̱̱ kyaDiosɨ, pø tuꞌugyɨxɨ ja Dios. 5 Jaa døꞌøn ja jaa̱ꞌ̱y pøn waṉdɨp ku
dios ja janch namaydɨ ya̱ nax̱wiiñ jøts jam tsaj̱pjotp, jaꞌagøjxp ɨdøꞌøn may ja dios ja jaa̱ꞌ̱y twɨndsøꞌøgɨdɨ ku
jadeꞌen tjaꞌ̱gyukɨdɨ, 6 tuꞌugyɨts adøm ja nDios, ja Dios Teety. Ja Dios Teety ɨdøꞌøn tukɨꞌɨyɨ tø tyikꞌøyɨ, jøts
jaꞌ adøm ɨdøꞌøn nnɨjujkyꞌaj̱tyɨndɨp jøts ja ndamɨyojxɨn ja ndsɨnaa̱ꞌ̱yɨn. Jats tuꞌugyɨ nayɨdeꞌen ja wɨndsøn,
ja nwɨndsønꞌaj̱tɨm Jesucristo, jaꞌagøjxp ɨdøꞌøn tukɨꞌɨyɨ tø yꞌøyɨ, jøts jaꞌagøjxp adøm ɨdøꞌøn nayɨdeꞌen tø
xyikøjyɨm ja Dios.

7Jatsmay ja janchjaꞌ̱wɨbɨ jaa̱ꞌ̱y pøn tkajaꞌ̱gyukɨdɨp ja yjadeꞌembɨ tsɨnaa̱ꞌ̱yɨn. Pøn jaty yꞌijty ttawɨndsøꞌjkɨdɨp
ja kyaaky ja tyojkx ja maxaṉdsaa̱̱ ku ja ɨxyam̱ jaꞌabɨ tkaydɨ ttojkxtɨ jadeꞌeñɨm ja wyɨnmaydɨ ku ja nay
jaꞌabɨ dios yjaꞌ jadɨgojk ttawɨndsøꞌøgɨdɨ; kuts ja tpawɨnmaadyøkɨdɨ jøts ja tpøkyjaw̱ɨdɨ jaꞌagøjxp ku ja
tkajaꞌ̱gyukɨdɨnɨm. 8Kidi jaꞌ adøm ɨnet jawaanɨ øy nwɨbejtɨnt pønɨ kaa̱ꞌ̱yɨmp jøøꞌkxɨmp, nayɨ kaꞌats adøm
ɨnet jawaanɨ kaꞌøy nwɨbejtɨnt pønɨ kaꞌ adøm ngaa̱ꞌ̱yɨm. 9Aꞌejxɨts mee mꞌadøꞌøtst, o meets ja xkaꞌaty xojkxt
jøts kaꞌap ja mmɨguꞌuk ja xukpøkyjaw̱ɨdɨt, pønɨ pyøkyjaw̱ɨdɨpnɨm ja tukɨꞌɨyɨ jaꞌagøjxp ku ja yjanchjaꞌ̱wɨn ja
kaꞌ yikxon tyuuꞌdøkɨdɨnɨm. 10Kunꞌukpɨktaa̱j̱kɨnt, yam̱mets jamjanchjaꞌ̱wɨn tømyøjɨmyayɨ jøtsmꞌaꞌejxnax̱ɨt
tuꞌuk ja mmɨguꞌuk pøn okwaꞌ̱aṉ̃ ja yjanchjaꞌ̱wɨn tyiktsoꞌondaḵpnɨm, kumets jammdsøønɨ agujk jotkujk jøts
xjɨɨꞌkxy ja kaaky ja tojkxmidi tø yiktawɨndsøꞌøgɨ jamaxaṉdsaa̱̱ uk øy ti jaduꞌuk awaṉax̱, ¿kaꞌats ɨdøꞌøn ndejɨn
mbaduuꞌmɨyɨt nayɨdeꞌen ja mmɨguꞌuk pøn mꞌaꞌejxnax̱ɨyɨp? 11 Jøts jadeꞌen xyiktuuꞌtɨgøꞌøty ja mmɨguꞌuk
jaꞌagøjxp ku kyatɨynɨm kyadudaꞌ̱aḵñɨm ja yjanchjaꞌ̱wɨn, yam̱ ja Cristo ja tø yjaguꞌoogɨyɨ. 12 Jadeꞌents ɨdøꞌøn,
ku ja pøky jadeꞌen xuꞌundɨt jøts ja mmɨguꞌuk yjanchjaꞌ̱wɨn xyikꞌamutskɨyɨdɨt, ja Cristo meets ɨdøꞌøn køꞌøm
jadeꞌen mmɨdundɨgøøpy. 13 Pønɨ ndukpaa̱j̱tyɨmpts tam adøm jadeꞌen ja nmɨguꞌuk ja tyuuꞌtɨgøøꞌyɨn ku
yikjɨɨꞌkxy jamaxaṉ wyɨndsøꞌjkꞌɨɨꞌñ, paa̱ṯꞌaj̱tɨyɨpts neꞌegɨ jøts ja kaꞌap jadeꞌen nꞌuktuꞌunaꞌant jøts ja nmɨguꞌuk
jadeꞌen ja pøky ngadanɨꞌejxaꞌant.

9
Ti døꞌøn pa̱a̱tꞌa̱jtɨyɨp ja nwɨndsønꞌaj̱tɨm kyudanaabyɨ

1Tø øts ɨdøꞌøn ja Dios xaguwaṉɨ jøts øts ja ngudanɨt jøts ja kyajpxy yꞌayuujk ja nnɨgaj̱pxɨyɨt, nɨpøn jaa̱ꞌ̱yts
ø xkapaa̱ṯꞌaty jøts øts ja ndukmadoꞌot pønɨ ti jaty ø ndumpy; pø tøxɨ øts ja nwɨndsønꞌaṯɨm Jesucristo nꞌixy,
meetsts ɨdøꞌøn ndunkjøøjpꞌajtpy ku øts ja nwɨndsønꞌaj̱tɨm tyunk nbadøjkɨyɨ. 2 Jaa abiky ja jaa̱ꞌ̱y pøn ø
xkaꞌejxkap̱tɨp jøts ku øts ja Dios xkudanaabyɨꞌaty; meetspɨts mbaa̱ṯꞌaj̱ttɨp jøts øts jadeꞌen xꞌejxkap̱tɨt, pø
øtsxɨ meets ja nwɨndsønꞌaj̱tɨm tø ndukmɨbiky, kuts meets jadeꞌen tø ndukmadøy ja janchjaꞌ̱wɨn jadeꞌents
ɨdøꞌøn wyɨngaxɨꞌɨky jøts ku øts ja Dios njanchkudanɨ.

3 Yɨdeꞌen øts ɨdøꞌøn nꞌadsøy pøn jaty ø xpagaj̱pxtɨp: 4 Xpaa̱ṯꞌaj̱tp ø nyikmoꞌot ja kaaky ja uujkɨn,
5 jøts xpaa̱ṯꞌaj̱tp ø nayɨdeꞌen jøts ja nnɨdøꞌøxy midi tjanchjaꞌ̱wɨp ja Dios nbawaa̱m̱ɨt sam̱ ja jaduꞌukpɨ
kudanaabyɨtøjk ttundɨ, møøt ja nwɨndsønꞌaj̱tɨm yꞌaj̱ch yꞌuch jøts nayɨdeꞌen sam̱ køꞌøm ttuñ ja Pedro. 6¿Ja
ti øts yø møøt ja Bernabé xpaa̱ṯꞌaty jøts øøts ja ngaaky ndojkx nnɨduꞌunt? 7 ¿Ma̱ døꞌøn ja soldaḏɨ køꞌøm
yꞌuknayꞌijxyɨyɨ? ¿Ma̱ døꞌøn ja jaa̱ꞌ̱y tkaꞌukjɨɨꞌkxy pønɨ ti tø tniꞌipy jøts pønɨ ti tø tyikpɨdɨꞌɨky? ¿Pøn
ɨdøꞌøn nugo ukuborreegɨꞌaj̱tp jøts nɨti kyagɨdaꞌ̱aṉxɨyɨ? 8Kidits mwɨnmaydɨ ku øts jadeꞌen køꞌøm nꞌawijy,
nayɨdeꞌenxɨ ja Moisés kyutujk wyaꞌ̱aṉ̃. 9Pø yɨdeꞌenxɨ jap jaabyety yꞌity nøky kyutujkijxpy: “Kidi ja mdsakaa̱̱
ajeñ xyikꞌoktɨ ku ja xyiktunwaꞌ̱aṉdɨt.” Kidi jaꞌagøjxp ja Dios jadeꞌen wyaa̱ṉ̃ ku ja tsakaa̱̱ ja jaꞌayɨ tjotmayꞌaty,
10pø adømgøjxpxɨ døꞌøn ja ejxpajtɨn ja jadeꞌen tpɨktaꞌ̱aḵy. Paty ja kutujk jadeꞌen yikjaa̱y̱ ku adøm ja yꞌøyꞌaj̱tɨn
ja pyaꞌayoꞌowɨn ja xuktanɨtsoojkɨm; pø nayɨdeꞌenxɨ ja jɨɨꞌkxy ja pyaa̱ṯꞌatyɨyɨ pøn yuup tump sam̱ jaꞌ pøn
yikpɨdɨꞌjkpy ja pɨktaꞌ̱aḵy. 11Tøts øøts ja Dios kyajpxy yꞌayuujk namyayɨ nniꞌipy ma̱ meets jam, ¿kaꞌats ɨdøꞌøn
yꞌøyɨ jøts mee nꞌamɨdoꞌot ja pudøjkɨn? ¿Ti øø ndajujkyꞌaṯp ya?̱ 12Pønɨ mꞌamɨdoojɨp mee tigati ja wenk jaa̱ꞌ̱y
jøts meets ja xmøꞌøy, jawaanɨ kajats øø xpaa̱ṯꞌaty.



1 CORINTIOS 9:13 192 1 CORINTIOS 10:16
Øyts øøts ja jadeꞌen xjapaa̱ṯꞌaty, kaꞌats øøts ja nbayøꞌøy kuwaṉɨ; nmɨdanaapy øøts jaꞌ pønɨ ti øøts xjaj̱tp

pønɨ ti øøts xkaꞌejtxɨp jøts øøts jadeꞌen ngayiktuuꞌduky ja Cristo yꞌɨxpøjkɨn ja Cristo yꞌanaꞌamɨn. 13Mnɨjaꞌ̱wɨp
meets ku ja jaa̱ꞌ̱y pøn tsap̱tøjkjotp ttundɨp, tum jaꞌ ja tyajujkyꞌaj̱ttɨp pønɨ ti jam tøjkɨp. Pøn ja altaj̱r jam
tꞌejxꞌejttɨp ma̱ ja jɨyujk jam yꞌøøky midi wɨndsøꞌjkɨnꞌaj̱tp, jaꞌabɨ tsuꞌuchts ja yikmøødyɨp. 14Nayɨdeꞌen ja
nwɨndsønꞌaj̱tɨm Jesucristo tø yjanimy jøts ja tyunk ja ttajujkyꞌaṯtɨt pøn ja nɨtsoojkɨn ayuujk tnɨgaj̱pxtɨp.
15Nɨjuunɨ jaꞌabɨ wɨnmaa̱ꞌ̱ñ nugo ngadamajadaꞌ̱aḵy, nɨ jaꞌagøjxpmee nganɨjayɨ jøts mee xmoꞌot o tigati. ¡Wan
øts jadeꞌen neꞌegɨ tꞌøøky, pø ndajotkujkꞌajtpyxɨ øts ku øts jadeꞌen ndsøønɨ!

16 Kuts ɨdøꞌøn ja Dios yꞌøyꞌayuujk yꞌøwyɨnmaa̱ꞌ̱ñ njanɨgajpxy, kaꞌats øts ja nnadyamøjpɨktaꞌ̱ag̱yɨyɨ, pø
køꞌømxɨ øts ja tø ngupiky ku øts ja tø nyiktaguwaṉɨ. ¡Nꞌayøøy øts ku øts nganɨgaj̱pxt! 17 Pønɨ køꞌøm
tsojkɨngøjxpts øts nduñ, nꞌawijxpyts øts ja nꞌøyꞌaj̱tɨn. Kaꞌap øts jadeꞌen ja ndunk, jabɨ køꞌømxɨ ja Dios xwɨꞌixy
ku øts ja øybɨ tunkjøøjp xmøꞌøy jøts jatyɨ ngupøjkøjy. 18 Jaꞌ øts ɨdøꞌøn ndajotkujkꞌajtpy ku øts ja nɨtsoojkɨn
ayuujk nnɨgajpxy jøts ø nɨti mɨjuuꞌñ ngaꞌamɨdøy, øy ja jadeꞌen xjapaa̱ṯꞌaty jøts øts jaꞌ ndajujkyꞌaṯt.

19 Ots ø nɨpøn njagamɨduñ, tøts ø køꞌøm nadyamɨdsøkyɨ jøts mee nmɨduꞌunt, jøts ja Cristo jadeꞌen
ndukpaa̱ṯtɨt. 20Kuts ja israelɨt jaa̱ꞌ̱y nmøøtsøønɨdɨ nayɨdeꞌents ø ndsøønɨ sam̱ ja chøønɨdɨ jøts øts ja Cristo
jadeꞌen ndukpaa̱ṯtɨt; ja Moisésxɨ øts ɨdøꞌøn ja kyutujk nꞌatskupøjkɨp øy øts jaꞌabɨ kutujk xjagapaa̱ṯꞌaty.
21Kuts øts abiky nnøjkxmɨ ma̱ ja Moisés kyutujk tkayiktuujnɨdɨ, nayɨdeꞌents ø ndsøønɨ sam̱ ja chøønɨdɨ,
øy øts ɨdøꞌøn ja Dios kyutujk jaꞌayɨ nyikmøjtøjkɨyɨ, pø ja Cristoxɨ øts ja yꞌanaꞌamɨn nbaduujnɨp. 22Kuts
ø nmøøtsɨnaamyɨdɨ pøn ja yjanchjaꞌ̱wɨn tyiktuuꞌdøjkyɨdɨpnɨm, kaꞌap øts ja nugo nyikꞌamutskɨdɨ, nɨ ja
namyɨkaxɨꞌaj̱tɨn ngayiktuñ, nayɨdeꞌen ø tø nnabyɨktaꞌ̱ag̱yɨ sam̱ jaꞌadɨ jøts øts ja jadeꞌen nyikjotkujkꞌaṯtɨ. Tøts
ɨdøꞌøn tuꞌuk tuꞌuk njaꞌ̱gyukɨ pønɨ sa̱ ja chøønɨdɨ, jøts øts ja jadeꞌen ndukpaa̱ṯtɨt ja Cristo. 23 Jaꞌagøjxp øts
jadeꞌen nduñ ku øts ja nɨtsoojkɨn ayuujk nnɨgaj̱pxwaꞌ̱aṉ̃, jøts ø wyɨnaty nayɨdeꞌen nbaa̱ṯy ja kunuuꞌkxɨn ja
øyꞌaj̱tɨn møøt jaꞌadɨ pøn jaty tjanchjaꞌ̱wɨdɨp yaꞌ̱aṯpɨ ayuujk.

24Mnɨjaꞌ̱wɨp meets ku jaa̱ꞌ̱y pyujtkejpxtɨ, namay ja yjaputtɨ tuꞌugyɨts ja pujtkejpxpɨ myajadaꞌ̱aḵy jøts ja
tpiky ja ñɨbuty. Paty ɨdøꞌøn nayɨdeꞌen mbuttɨt jøts ja øyꞌaj̱tɨn xpaa̱ṯtɨt. 25Pøn jaty tukɨꞌɨyɨ tꞌaꞌejxɨgyøjxp
ku kyuyaṯwaꞌ̱aṉ̃ jøts kyuyaj̱taꞌ̱aḵy yikxon, kaꞌats ja sa̱ yjaty ku tyimgyuyaj̱tnɨ. Jaꞌagøjxpts ja jadeꞌen
kyuyaṯaꞌ̱aḵtɨ jøts ja tpøktɨt ñɨguyaty midi ɨdøꞌøn ja kuyaj̱tpɨ pyøjktɨp ku ja myajadaꞌ̱aḵtɨ, jøts kaꞌap
ja xemɨkøjxp yꞌity; ja xemɨkøjxp pɨktaꞌ̱aḵy adøm ya̱ nax̱wiiñ nbatnaj̱xyɨm midi wyɨnaty yikmøøꞌyɨmp
xemɨkøjxp. 26Nnɨjaꞌ̱wɨp øts waꞌ̱aṯs midiꞌampy ø nnijkxpy kaꞌ øts nugo nbuty wɨmbeets kugoots; nbaa̱ṯp
øts ɨdøꞌøn jaꞌ midi ø nbaa̱ṯwampy, kaꞌ øts nugo nꞌadɨꞌɨch. Kaꞌ øts jadeꞌen nugo ngojxwɨdity jøts øts nɨkaꞌ
ti ndukpety. 27 Jawyeen øts yikxon nnayꞌaꞌejxɨyɨ jøts øts nneꞌkx ndukmɨbiky pønɨ sa̱ øts ɨdøꞌøn ja ndsøky
pønɨ ti øts ɨdøꞌøn ndunwampy, jøts øts kidi nøjkx jawyeen tsøꞌødyumbɨm njaty Dios wyɨngujkp yam̱ øts ja
jaa̱ꞌ̱y tø ndukmadowdɨ sudsoꞌampy ja nɨtsoojkɨn ja paꞌayoꞌowɨn ja tpaa̱ṯtɨt, jaa ku øts neꞌegɨ ngaꞌukpøjknɨt
ja nɨduñ.

10
Jaꞌ yiknɨꞌanaꞌamp jøts ja maxaṉdsaa̱̱ uk øy ti jaduꞌuk awaṉax̱ kyayikdiosjaw̱ɨt

1 Mnɨjaw̱ɨdɨp mɨguꞌuktøjk ɨdøꞌøn ku ja møjaa̱ꞌ̱dyøjk nɨdukɨꞌɨyɨ ja Dios ja yoots tyaduuꞌwaj̱ɨdøø, jøts
nayɨdeꞌen nɨdukɨꞌɨyɨ ja Dios øy tyuktanaj̱xɨdøø ja Tsaj̱pts Mejy. 2 Jadeꞌen ɨdøꞌøn ja ndejɨnt nɨdukɨꞌɨyɨ tpaṯtøø
ja nøbajtɨn jøts ja tmøøtꞌettɨ Moisés. 3Nɨdukɨꞌɨyɨts nayɨdeꞌen tjøøꞌkxtøø ja tsaj̱pjotpɨt jɨɨꞌkxy, 4 jøts nayɨdeꞌen
nɨdukɨꞌɨyɨ tꞌuktøø ja tsaj̱pjotpɨt nøø. Pø jaꞌabɨ nøøjxɨ ja yꞌuktɨpmidi jammuꞌtp tsag̱øjxpmidi payøꞌøyɨdɨp. Ja
Cristots ɨdøꞌøn ja myøkꞌaj̱tɨn ñaṉkyꞌejxɨp jam tsag̱øjxp. 5Namayts jaꞌadɨ pøn ja Dios Teety tkamɨmadoodøø
jøts ja jamyɨ abaḵ etjotp yꞌooꞌknɨdøø.

6 Ejxpajtɨn adøm ɨdøꞌøn ya̱ xmøꞌøyɨndɨp paty ɨdøꞌøn ja jadeꞌen yjaṯtɨ jøts adøm ja kaꞌøybɨ tsɨnaa̱ꞌ̱yɨn
ngatsojkɨnt sam̱ ja ttundɨ. 7Paty kidi meets ja maxaṉdsaa̱̱ xwɨndsøꞌjkyɨnɨdɨ sam̱ ja ttundøø nɨwɨnaa̱g̱ɨn, jøts
sam̱ ɨdøꞌøn ja yiknɨgajpxy nøkyjøtpy: “Wɨnets ja jaa̱ꞌ̱y kaabyɨ ukpɨ yꞌɨxaḵtɨ jøts twɨnxødundɨ ja maxaṉdsaa̱.̱”
8Kaꞌap adøm ɨdøꞌøn xem yam̱ nugo nnamyøøtꞌaj̱taꞌant kɨjaꞌ uk tuꞌugyɨ ja amajtsk jaa̱ꞌ̱y tyikꞌettɨt ja ñɨyaa̱ꞌ̱y uk
ja ñɨdøꞌøxy, sam̱ ja jaa̱ꞌ̱y tkamøjpɨktaḵtøø wɨnaa̱g̱ɨn ja yꞌamajtskꞌaj̱tɨndɨ, jøts jaꞌayɨ tukxøøwyɨ tkuꞌooꞌkyɨdɨ
ja pyøky nɨꞌeeꞌpxɨgøøk mil. 9Kaꞌ mɨbaa̱ṯ ja Dios tyudaꞌ̱aḵyꞌaj̱tɨn ndanaꞌejxɨn uk nugo nwɨnmaa̱ꞌ̱ñꞌejxwaꞌ̱aṉɨn
sam̱ ja jaa̱ꞌ̱y wɨnaa̱g̱ɨn yꞌadøtstøø midi ja tsaa̱ꞌ̱ñ ojts yikxon chuꞌtstɨgøyɨdɨ. 10 Jøts nɨsa̱ xkatejtɨt ja Dios pønɨ
sa̱ ja mduñɨdɨ. Kaꞌap jadeꞌen mꞌadøꞌøtstɨt sam̱ wɨnaa̱g̱ɨn yꞌadøtstøø ku ja tkaꞌødyejtɨ ja Dios, jaꞌ midi ojts
tyagɨdaꞌ̱ag̱yɨdɨ ja ayoꞌon ku Dios ja tyumbɨ tkejxy midi ja oꞌjkɨn ojts tyukpaa̱ḏyɨdɨ.

11Adømgøjxp ɨdøꞌøn jadeꞌen ja møjaa̱ꞌ̱dyøjk yjaj̱ttøø kyubattøø, jøts nay adømgøjxp ojts jaabyety jadeꞌen
tyañ jøts yø nꞌejxpajtꞌaj̱tɨnt jøts jadeꞌen ngadsɨnaa̱ꞌ̱yɨnt sam̱ ja chɨnaadyøø ɨxa ja nwɨndsønꞌaj̱tɨm Jesucristo
wyɨngonɨ ja tyɨɨdyuꞌunɨn xøøw. 12 Pøn jaty yjaw̱ɨ nɨsa̱ kajaṯtɨp, pøn døꞌøn yjaw̱ɨ øy tsɨnaadyɨp, wants ja
tnayꞌejxꞌityɨdɨ jøts ja kyawɨnmaa̱ꞌ̱nmyaꞌ̱aṯtɨt. 13Nay ja ayoꞌon midi ɨxyam̱ mdanaj̱xtɨp ku yikꞌejxmaṯstɨ ja
mjanchjaꞌ̱wɨndɨ pønɨ mjanchpadundɨp ɨdøꞌøn uk kaꞌ; nayjaꞌabɨ ayoꞌon ɨdøꞌøn øy pøn tø tpaa̱ṯy tø tꞌixy.
Øyts meets ja Dios xꞌajotꞌaṯt jøts ja mꞌagøꞌdukɨdɨt mꞌaxaj̱tukɨdɨt jøts nɨyjøjxk xanax̱tɨt ja ayoꞌon midi
kamɨdanaañɨ. Kutswyɨnaty ja ayoꞌon tyimyjawanɨmøkmbaa̱ḏyɨdɨ, ja Diostsmmoꞌojɨdɨp jawyɨnmaa̱ꞌ̱ñ sudso
ja xmɨmadaꞌ̱aḵtɨt.

14 Paty mɨguꞌuktøjk ɨdøꞌøn ja maxaṉdsaa̱̱ uk jaduꞌuk øy ti awaṉax̱ xkaꞌukwɨndsøꞌjkɨñɨdɨt, ɨxmaṯstɨ yø
yjadeꞌembɨ tsɨnaa̱ꞌ̱yɨndɨ. 15Waꞌ̱aṯsxɨ xnɨmadowdɨ sa̱ mee nnøjmɨ wijy kejy ti sa̱ mꞌejxɨdɨ. Køꞌømts yikxon
xꞌukpayøꞌødyɨt pønɨ janch kidi yjadeꞌenɨ sa̱ ø nwaꞌ̱aṉ̃. 16 Ku adøm ja tsap̱nøø kunuuꞌkxy nꞌuujkyɨndɨ ja
Dios adøm ɨdøꞌøn jadeꞌen nwɨndsøꞌøjkaꞌam, ja Cristo døꞌøn ja ñɨꞌjpy namyayɨ nꞌuujkyɨndɨp; kuts adøm ja
tsap̱kaaky nyikwaꞌkxyɨndɨ ja Cristots adøm ja ñeꞌkx namyayɨ njɨɨꞌkxyɨndɨp midi ja yꞌøyꞌaj̱tɨn xukpaa̱j̱tɨmp

ku ja ojts xkuꞌoꞌjkaꞌam jamkruskøjxp. 17Øy adømnjanamayaꞌam tuꞌugyɨts adøm ja tsap̱kaaky ndamujkyɨndɨ,
patyts adøm jadeꞌen amuum tuꞌugyɨ nꞌijtyɨndɨ Dios wyɨngujkp pøn jaty tjanchjaꞌ̱wɨdɨp ja Cristo.

18 Ejxtɨts ja Israelɨt kaj̱p ma̱ ja jaa̱ꞌ̱y tkaydɨ tjøøꞌkxtɨ ja wɨndsøꞌjkꞌɨɨꞌñ; jaꞌats ɨdøꞌøn ja ñamyayɨ tuꞌugyɨ
yikꞌejtɨdɨp, tuꞌugyɨ ja tumjadeꞌen wyɨnmaydɨ nɨxem nɨyam̱. 19Kaꞌap øts ɨdøꞌøn nnimy ku ja maxaṉdsaa̱̱
uk jaduꞌuk øy ti awaṉax̱ yjujkyɨdɨ, jøts kaꞌap ø nnømɨ ku ja tsuꞌuch jawaanɨ øy midi ja yiktawɨndsøꞌjkɨdɨp.
20Yɨdeꞌenxɨ øts ɨdøꞌøn ja njatijy, pøn jaty ja Dios tkanɨjaꞌ̱wɨdɨp jøts ja wɨndsøꞌjkɨn ja tpɨktaꞌ̱aḵtɨ tsam̱axaṉ
uk øy ti jaduꞌuk awaṉax̱ wyɨndum yꞌagøꞌøm, ja mɨkuꞌ døꞌøn ja wyɨndsøꞌjkɨdɨp jøts kaꞌap ja Dios; jaꞌats meets
ɨdøꞌønngadamɨdsøjkpy jøts jamɨkuꞌ yjaꞌ xkupøjkɨdɨt. 21Kaꞌap jambaa̱ṯꞌatyɨdɨ jøtsmeemajtsk jøøjpmdsøønɨt
yam̱ meets ja nwɨndsønꞌaj̱tɨm ñɨꞌjpy xjaꞌuujkɨyɨ, jøts nayɨdeꞌen xꞌuujkmɨyɨdɨ ja mɨkuꞌ ñøø; yam̱ts meets ja
nwɨndsønꞌaj̱tɨm ñeꞌkx xjøøꞌkxɨyɨ jøts ja mɨkuꞌ yjɨɨꞌkxy xjøøꞌkxmɨyɨdɨ. 22 ¿Ja ti adøm tø ndøjkɨñam? ¿Nugo
taguyaj̱tpɨ jøts jadeꞌen ja nwɨndsønꞌaj̱tɨm nugo nyikꞌam̱bøjkɨnt? ¿Ja tyimyaḇaa̱ṯ adøm nmøjꞌaj̱tɨn jøts adøm
ja neꞌegɨ nyikꞌamutskaꞌant?

Kaꞌap ja ngøꞌøm jaꞌ nꞌɨxaꞌ̱ay̱ɨnt, ja tsojkɨn ja paꞌayoꞌowɨn neꞌegɨ ndamɨyojxɨn ja nmɨguꞌuk
23 Janch ja jadeꞌen ɨdøꞌøn sam̱ ja ayuujk wyaꞌ̱aṉ̃ ku o tigati nduuꞌnɨnt, nɨpøn ja xkadabayøꞌøyɨnt; øy døꞌøn

ja jadeꞌen yjawaꞌ̱aṉ̃, kaꞌats tukɨꞌɨyɨ yꞌødyuñ pønɨ ti yiktump; jabɨ kaꞌaxɨ ja Dios yjanchjaꞌ̱wɨn jadeꞌen tukɨꞌɨyɨ
xatøjkaꞌant. 24Ja nmɨguꞌuk adøm ɨdøꞌøn ja yꞌøyꞌaj̱tɨn nꞌɨxaa̱j̱yaꞌamp jøts kaꞌap ja ngøꞌøm jaꞌ nugondunkꞌaj̱tɨnt
jaꞌayɨ.

25O mee tigati xjøøꞌkxt pønɨ ti jaty mjuudyɨp maa̱y̱jotp, kaꞌ xyiknɨdøwɨdɨt ma̱ ja tyiktsoondɨ, ku nugo
mnadyagumayɨdɨt; 26 jabɨ nwɨndsønꞌaj̱tɨmxɨ ñax̱wiiꞌñɨt yøꞌ jøts tukɨꞌɨyɨ pønɨ ti jaty ya̱ ejtp nax̱kɨjxy.

27Pønɨ mwaa̱j̱ɨdɨpts ja jaa̱ꞌ̱y kaabyɨ pøn ja janchjaꞌ̱wɨn tkamøøtꞌaj̱tp, kupøktɨ panøjkxtɨ jøts kaydɨ jøøꞌkxtɨ
pønɨ ti myikmøødyɨp jøts kaꞌap ja xyiktøꞌødɨt pønɨ ti pønɨ pøn yiktawɨndsøꞌøgɨ, jøts nɨti xkagumayjaw̱ɨdɨt.
28Kuts jam tuꞌugɨn ja jaa̱ꞌ̱y jotmøñwyaꞌ̱aṉt ku jaꞌabɨ tsuꞌuch jamaxaṉdsaa̱̱ tø yiktawɨndsøꞌøgɨ, kaꞌatsmeets ja
xjøøꞌkxt, jøts ja mmɨguꞌuk xkanaṉkñagyumayɨyɨdɨt ku ja nugo ñabyøkyjaw̱ɨyɨdɨt jaꞌagøjxp ku ja janchjaꞌ̱wɨn
ja okwaꞌ̱aṉ̃ tyiktøwdɨnɨm tyiktudaꞌ̱aḵtɨnɨm. 29 Ja mmɨguꞌuk øts ɨdøꞌøn ja wyɨnmaa̱ꞌ̱ñ nnɨgaj̱pxɨp, kaꞌ mets
mjaꞌ.

Jamts pøngapøn tyiktøꞌødɨt jøts wyaꞌ̱aṉdɨt: “¿Sudsots ja wenk jaa̱ꞌ̱y nyikmøjtøjkɨyɨt neꞌegɨ ja wyɨnmaa̱ꞌ̱ñ
jøts øts njaꞌ nɨkaꞌ? 30 Jabɨ nꞌajotꞌajtpyxɨ øts ja Dios ku ngay njɨɨꞌkxy, ¿tits øts ɨdøꞌøn xabagaj̱pxtɨp kuts jaꞌabɨ
kaaky ngupøkt?” 31Ots ja yjadeꞌenɨ, pønɨ mgaadyɨp mꞌuktɨp uk pønɨ ti jatyts mdundɨp, tum ja Dios køjxp ja
xuꞌundɨt jøts ja jadeꞌen xyikmøjtøkɨdɨt. 32Kidi mee xuñ midi ja mmɨguꞌuk tyadɨgøꞌødyɨp: nɨ ja israelɨt jaa̱ꞌ̱y
jadeꞌen xkatuꞌundɨt, nɨ jaꞌ pøn kaꞌisraelɨt jaa̱ꞌ̱yꞌaj̱ttɨp, nɨ jaꞌ pøn ja Dios Teety tømyøꞌøyɨdɨ ja janchjaꞌ̱wɨn jøts
ja nwɨndsønꞌaj̱tɨm tmɨbøjktɨt. 33Kuts øts, jaꞌ ø nꞌɨxaapy sudso øts ja nmɨguꞌuk nyikjotkujkꞌaṯt; kaꞌ øts ngøꞌøm
øyꞌaj̱tɨn nꞌɨxaꞌ̱ay̱, jøts øts nmɨguꞌuk yikxon chøønɨdɨt jøts wyɨnaty ja nɨtsoojkɨn yikmoꞌodɨ.

1Tundɨ nayɨdeꞌen pønɨ sa̱ ø nnajtstunɨ, pø nay ja Cristoxɨ ø nnɨꞌejxuujtɨp ja chɨnaa̱ꞌ̱yɨn.
Sa̱ yja̱a̱ꞌyꞌa̱ttɨt ja tøꞌøxyøjk ma̱ ñamyukyɨdɨ ja janchjaꞌ̱wɨbɨdɨ

2Mɨguꞌuktøjktɨ njanchtakajxakpy meets ku ø xjaꞌ̱myatstɨ, jøts ku nayɨdeꞌen xpadundɨ ti jaty tø nduk-
madowdɨ. 3 Jaꞌats ndsøjkpy jøts xjaꞌ̱gyukɨdɨt ku tuꞌuk tuꞌuk ja yaa̱ꞌ̱dyøjk ja Cristo ñɨgubaj̱kꞌatyɨ, jøts ku
ja yaa̱ꞌ̱dyøjk ja ñɨdøꞌøxy tnɨgubaj̱kꞌaj̱tmɨ jadeꞌen sam̱ ja Dios Teety tnɨgubaj̱kꞌaty ja Cristo. 4 Pønɨ kaꞌ ja
yaa̱ꞌ̱dyøjk ñagyujujptuꞌudyɨ ku Dios tꞌajotꞌaty uk kuts ja Dios yjaꞌ tjanɨgaj̱pxɨ, kyamøjpɨktakpy ɨdøꞌøn ja
Cristo jaꞌ pøn nɨgubaj̱kꞌaj̱tɨyɨp. 5 Pønɨ kaꞌats ja tøꞌøxyøjk ñagyujuuxyɨ ku ja Dios tꞌajotꞌaj̱tpɨ tyøkɨ, uk
kuts ja Dios yjaꞌ tjanɨgaj̱pxɨ, kyamøjpɨktakpyts ɨdøꞌøn ja ñɨyaa̱ꞌ̱y jaꞌ, nayɨdeꞌenxɨ ja tpaṯnɨ kidi ja jeexyɨp
tø ñagyukaaꞌptuꞌudyɨ. 6 Pønɨ kaꞌap ja tøꞌøxyøjk ñagyujuuxyɨ, wants neꞌegɨ tnagyukaꞌaptutkixyɨ. Pønɨ
tyatsøꞌødyumpts jadeꞌen ja kyubaj̱k keepy, wants neꞌegɨ tpɨktaꞌ̱aḵy ja kyujuux. 7Nagyujujptuꞌudɨp ɨdøꞌøn
ja yaa̱ꞌ̱dyøjk pø ja Diosxɨ ja myøjꞌaj̱tɨn ja chujꞌaj̱tɨn ja yiknɨgaxøꞌjkɨp ku ja nayɨdeꞌen tø yikꞌøꞌyɨyɨ sam̱ ja Dios
tꞌixy. Jøts ja tøꞌøxyøjk ja ñɨyaa̱ꞌ̱y myøkꞌaj̱tɨn ja yiknɨgaxøꞌjkɨdɨp. 8Kuxɨ ja Dios tyikꞌøyɨyɨɨꞌñ pø ja yaa̱ꞌ̱dyøjkxɨ
ñɨkøjxp ja Dios tjuꞌjty ja tøꞌøxyøjk. 9 Yaa̱ꞌ̱dyøjkøjxpxɨ ja tøꞌøxyøjk yꞌøyɨyɨɨꞌñ, jøts kaꞌ tøꞌøxyøjkøjxp ja
yaa̱ꞌ̱dyøjk yꞌøyɨyɨɨꞌñ. 10Patyts ɨdøꞌøn ja tøꞌøxyøjk ñagyujuuxɨt jøts ja jadeꞌen tyiknɨgaxøꞌøkt ku ja yaa̱ꞌ̱dyøjk
ja yꞌaneꞌemyɨ, jøts ja Dios yꞌaṉkɨlɨs nayɨdeꞌen yjotkujkꞌaṯtɨt. 11 Nnɨjaꞌ̱waꞌampts adøm, ku ja janchjaꞌ̱wɨn
nmøøtꞌaj̱tyɨndɨ, ku ja yaa̱ꞌ̱dyøjk jøts ja tøꞌøxyøjk kuwaṉɨ tuꞌugyɨ yꞌettɨ. 12 Janch tɨyxɨ døꞌøn jaꞌ ku døꞌøn ja
tøꞌøxyøjk yꞌøyɨyɨɨꞌñ, ja yaa̱ꞌ̱dyøjkts ja Dios yiktuun, nayɨdeꞌen yjanchɨ ku tøꞌøxyøjk ñɨkøjxp kyeꞌexy yaa̱ꞌ̱dyøjk
ya̱ nax̱wiiñ; ja Diosts jadeꞌen wam̱p.

13Køꞌøm mee xꞌuknɨgaj̱pxt pønɨ øyɨdeꞌen ku ja tøꞌøxyøjk ja Dios tꞌajotꞌaṯt kuwaꞌ̱aṯs, jabɨ kaꞌaxɨ ja yꞌøyɨ.
14 Tsøꞌødyumbɨm ja yaa̱ꞌ̱dyøjk pyɨdsimy ku ja wyaa̱y̱ ja tyikyonꞌanaxy, kaꞌap adøm jadeꞌen ngostumbrɨ
yøꞌøyɨndɨ. 15Yiktakajxaḵpts ja tøꞌøxyøjk ku ja wyaa̱y̱ ja yøñ, pø tøxɨ ja yiktanɨbɨktaa̱g̱ɨ jøts ja wyaa̱y̱ ja
kyubaj̱k ttanɨpett. 16 Pønɨ pønts tkajaꞌ̱gyukɨwyam̱p sa̱ øts ɨdøꞌøn tø njawaꞌ̱aṉ̃, ñɨjaw̱ɨp ɨdøꞌøn jaꞌ ku øøts
kaꞌap ja wenkpɨ wɨnmaa̱ꞌ̱ñ nyiktuñ jøts nɨ jaꞌ jadeꞌen kyawɨnmaamyɨdɨ pøn jaty ja Dios tø wyaa̱m̱ukyɨdɨ
wyejtsmukyɨdɨ øy maḏsoo, jaꞌagøjxp ku ja tø tjanchjaw̱ɨdɨ ja Dios.

Ku kyaꞌukyikmøjpɨktaḵnɨ ja nwɨndsønꞌaj̱tɨm kyaa̱j̱yɨk yꞌuujkɨk midi ja ñajtstuꞌunɨp ku ja yꞌaꞌuxꞌaj̱ty
17Ku meets yam̱ nnɨjayɨ kidi ngajxaꞌ̱aḵwampyɨp meets, ku yjaw̱ɨ mjanamyukyɨdɨ nɨwɨneꞌen ja mgaꞌøpyɨd-

søꞌømxɨyɨdɨ jøts nɨ mgaꞌødyuñɨdɨ ja yjaw̱ɨ. 18 Jadeꞌen øts ja jaa̱ꞌ̱y xumdamɨmadyaꞌ̱aḵtɨ kuk meemjanamyukyɨ
mnawyaꞌ̱kxɨbɨk meets jam jøts mganamyeeꞌkxyɨdɨ; nmɨbijkpy øts ɨdøꞌøn, pø jadeꞌen ɨdøꞌøn jam yjanchjaty.
19Kuwaṉɨdsɨk ɨdøꞌøn mnawyaꞌ̱kxɨdɨt jøts ɨdøꞌøn ñɨgaxøꞌøktɨt pøn ɨdøꞌøn Cristo yjaꞌ yjanchpaduujnɨdɨp, jøts

pøn ɨdøꞌøn nugo nadyejɨdɨp jøts ku Cristo ja tpadundɨ. 20 Kuts meets ɨdøꞌøn jadeꞌen mganamyeeꞌkxyɨ,
nɨkaꞌats meets ja nwɨndsønꞌaj̱tɨm Jesucristo yꞌaꞌux xꞌukjaꞌ̱gyukɨnɨyɨ, nɨ xkanɨjaw̱ɨdɨ pønɨ sudso yiktuñ.
21Anax̱ukpɨmxɨ meets jam køꞌøm aꞌux xnɨnijkxy ku ja kaꞌ̱ay̱ɨn tpaa̱ṯy, jamts muum kyakuꞌuxyɨdɨ jøts muum
nugo tyimyꞌukmuktɨgøøñɨdɨ. 22¿Ti kaꞌ meets mdøjk te ma̱ mgaꞌadyɨt? Mgamøjꞌejxtɨpxɨ døꞌøn ja janchjaꞌ̱wɨp
jaa̱ꞌ̱dyɨ ku jadeꞌen mꞌadøꞌøstɨ, jøts namyɨkaxɨ mwɨnbɨdsømdɨ ku ja mmɨguꞌuk pøn ayoodɨp jam xwɨngayɨdɨ,
jøts ja nugo xukꞌayoojɨdɨ. ¿Saṯs meets ɨdøꞌøn nnøjmɨt? ¿Ndsaachkajxaꞌ̱aḵp meets ɨdøꞌøn ku jadeꞌen
mꞌadøꞌøtstɨ? ¡Nɨjuunɨ xøøw meets yaꞌ̱aṯpɨ ngadakajxaꞌ̱aḵt!

Ku ja nwɨndsønꞌaj̱tɨm yjaa̱ḵꞌukꞌaꞌuxꞌaj̱tnɨ møøt ja pyabøjkpɨtøjk
23 Pø ja nwɨndsønꞌaj̱tɨmxɨ ø køꞌøm tø xmøꞌøy midi mee tø ndukyikyujy. Ku døꞌøn ja nwɨndsønꞌaj̱tɨm

Jesús wyɨnaty yikøyaḵwaṉɨ ux, nay jaꞌabɨ uxts ɨdøꞌøn ja tnɨxaj̱ɨyɨɨꞌñ tuꞌuk ja tsap̱kaaky, 24 kuts ja Dios
Teety tꞌajotꞌaj̱ty jøts tkajxaj̱ky, wɨnets ja tꞌadujkpaj̱ky ja tsap̱kaaky jøts wyaa̱ṉ̃ yɨdeꞌen: “Kaydɨ, øts
ɨdøꞌøn yaꞌ̱aṯ nneꞌkx midi meets mnɨtsoojkɨngøjxp ɨnet yikøyaḵp. Mduꞌundɨp ɨdøꞌøn yaꞌ̱aṯ jadeꞌen jøts øts
xjaꞌ̱myajtspajtꞌaṯtɨt.” 25Kuts ɨdøꞌøn ja wyɨnaty tø yꞌaꞌuxꞌaṯtɨ ɨxjats ja uujkꞌɨɨꞌñ tuꞌuk tnɨxaj̱ɨyɨɨꞌñ jøts yɨdeꞌen
wyaa̱ṉ̃: “Yaꞌ̱aṯ tsap̱nøøꞌuujkɨn ɨdøꞌøn ɨxyam̱ tam̱p ejxpajt ku ja Dios Teety ja wyaṉdaꞌ̱aḵy tyikꞌaduky sam̱
ja ttamɨꞌawaꞌ̱aṉɨyɨɨꞌñ ja nax̱wiiꞌñɨt jaa̱ꞌ̱y ja nɨtsoꞌokꞌaj̱tɨn. Ɨxyam̱ts ɨdøꞌøn ja choꞌondaꞌ̱aḵy ku øts nnɨꞌjpy
ɨnet wyɨdsuꞌunt wyɨdax̱t. Kuts yaꞌ̱aṯ tsap̱nøøꞌuujkɨn xumɨtuꞌundɨt, øts njaꞌ̱myajtsɨngøjxp yø xꞌadunɨdɨt.”
26 Jadeꞌents mɨguꞌuktøjk ɨdøꞌøn, ja nwɨndsønꞌaj̱tɨm mee mjaꞌ̱myejchp ku meets ja tø mguꞌoogɨyɨ ku jadeꞌen
ja tsap̱kaaky xkaꞌadyɨt midi namyayɨ ñeꞌkxꞌajtpy, jøts ku ja tsap̱nøø jadeꞌen xꞌukunax̱ɨt midi ja namyayɨ
ñɨꞌjpyꞌajtpy kunɨm ja myeꞌent jadɨgojk.

Sudso ja nwɨndsønꞌaj̱tɨm kyaa̱j̱yɨk yꞌuujkɨk yikupøkt midi ja ñajtstuꞌunɨp ku ja yꞌaꞌuxꞌaj̱ty
27 Ja nwɨndsønꞌaj̱tɨm Jesucristo yjamɨdundɨgøøpy pøn ɨdøꞌøn yikxon tkajøøꞌkxp tkaꞌuukp ja nwɨnd-

sønꞌaj̱tɨm ñeꞌkx jøts ja ñɨꞌjpy. 28Patyts ɨdøꞌøn yikxon jawyeen xpawɨnmaꞌadyɨt sa̱ ja mdsɨnaa̱ꞌ̱yɨn xyikyøꞌødyɨ,
nam̱gaꞌanɨm wyɨnaj̱ty xnɨꞌaw̱ɨdɨ ja nwɨndsønꞌaj̱tɨm ñeꞌkx jøts ja ñɨꞌjpy. 29 Ja kyøꞌøm ayoꞌonxɨ ja yꞌɨxaapy
pøn nugo tnɨꞌaꞌ̱wɨp ja nwɨndsønꞌaj̱tɨm chap̱nøøꞌuujkɨn. 30 Jaꞌagøjxpxɨ døꞌøn may ja mmɨguꞌuk paꞌ̱am̱øøttɨ
jøts kajotmøjktɨ, jøts muum tø yꞌooktɨ. 31 Kuts adøm køꞌøm aꞌejxɨ nduꞌunɨnt, kaꞌats ja nwɨndsønꞌaj̱tɨm
jadeꞌen xɨɨdyuꞌunɨnt. 32Kuts adøm ja nwɨndsønꞌaj̱tɨm xɨɨdyuꞌuñɨm jaꞌagøjxp ja ttuñ jøts ja xukjaꞌ̱gyukant
jøts ngamøøtkudɨgøꞌøyɨndɨt ja pojkpɨtumbɨ jaa̱ꞌ̱dyɨ midi tkajanchjaꞌ̱wɨdɨp ja Dios.

33Paty mɨguꞌuktøjk ɨdøꞌøn, ku mnamyukɨdɨt jøts ja nwɨndsønꞌaj̱tɨm ja chap̱nøøꞌuujkɨn xꞌatsjaꞌ̱myatsɨdɨt,
nayꞌawexɨdɨ jøts tuꞌugyɨ mdsap̱nøøꞌuuktɨt. 34 Pønɨ jam pøn yuꞌøøky, wan jamyɨ neꞌegɨ kyøꞌøm tøjkjotp
tꞌukay, jøts ja Dios wyɨnaty kyadukuwanjaṯɨyɨ ku ja tsap̱nøøꞌuujkɨn ja nugo tyikwaꞌ̱aṉt naṉktyamuꞌugɨ
naṉktyakuꞌuxɨ. Midiꞌibɨ jaty myiktøødɨp jaanɨm øts ja wyɨnaty nnɨgajpxy ku mee nꞌatsꞌext.

12
Ja wijyꞌa̱jtɨn midi ja Dios Espíritu Santo yajkpy

1 Mɨguꞌuktøjktɨ, jaa ja ayuujk midi ø ndsøjkpy jøts meets ja xnɨjaw̱ɨt ku Dios Espíritu Santo tyaky ja
wɨnmaa̱ꞌ̱ñ ja wijyꞌaṯɨn jøts ja tmøꞌøy ja jaa̱ꞌ̱y kɨjaꞌ.

2Mnɨjaꞌ̱wɨp mee neꞌegɨ waꞌ̱aṯs ku mee wyɨnaty xkamɨbikñɨm ja nwɨndsønꞌaj̱tɨm Jesucristo, ja maxaṉd-
saa̱j̱ɨmts meets tuꞌuk tuꞌuk yꞌijty jaꞌayɨ mwɨndsøꞌjkɨdɨp. 3Paty meets yam̱ ndukmadøy jøts xnɨjaw̱ɨdɨt ku pøn
wyaꞌ̱aṉt: “¡Mɨkuꞌ yø Jesús!” kidi ja Diosɨp yꞌEspíritu Santo ja wyɨnaty jadeꞌen yikwaa̱j̱nɨyɨp. Uk jaduꞌuk pøn
nugo wyam̱ɨt: “¡Ja Jesús ɨdøꞌøn møj wɨndsøn!” tɨyts ja wyɨnaty yjanchwaꞌ̱aṉ̃ pønɨ Dios yꞌEspíritu Santo ja
wyɨnaty jadeꞌen yikwaa̱j̱nɨyɨp pønɨ kaꞌats myɨgaj̱pxɨgøøpy Dios ja wyɨnaty.

4Mayjøøjp ɨdøꞌøn ja jaa sa̱ pøn øy tigati tjaty, jøts kɨjaꞌ ja yikmøøtꞌaty pønɨ sa̱ pønjabøn ja wijyꞌaj̱tɨn
tø yikmøꞌøy, tum Espíritu Santo wyɨngujkpts ja chøøñ. 5 May tunkjøøjp yikmøøtꞌaty, tuꞌugyɨts ja
nwɨndsønꞌaj̱tɨm Jesucristo yiktamɨduñ. 6 Kawɨnaa̱ḵ jøøjp ja ødyunk nmøøtꞌaj̱tyɨndɨ, tuꞌugyɨts ja Dios ja
xmøꞌøyɨndɨ. 7 Ja Dios ɨdøꞌøn ja ejxpajtɨn tuꞌuk tuꞌuk tmøøpy ja jaa̱ꞌ̱y, jøts ɨdøꞌøn ja tyiknɨgaxøꞌøkt ku ja
Dios Espíritu Santo ja tmøøtꞌaty, jøts ja nɨdukɨꞌɨyɨ yiktaꞌøyꞌaṯt. 8Dios Espíritu Santo køjxp ɨdøꞌøn ja Dios
Teety ja jaa̱ꞌ̱y tmøꞌøy ja wyijyꞌaj̱tɨn jøts ja tɨy kyaj̱pxwejtɨt, jøts nayɨdeꞌen ja jaa̱ꞌ̱y tmøømyɨ ja ɨxpikyꞌaj̱tɨn
jøts ja øy yikꞌɨxpøjktɨt. 9 Jamts ja jaa̱ꞌ̱y pøn ja Dios Espíritu Santo janch møj jøts janch møk ja janchjaꞌ̱wɨn
myøꞌøyɨdɨ, jamts pøn yikmøødyɨp ja øybɨ møkꞌaj̱tɨn jøts ja pamaa̱ꞌ̱y tyiktsoꞌoktɨt. 10 Jam pøngapøn tmøꞌøy
jøts ijxyɨmbɨ kaꞌijxyɨmbɨ ja ttuꞌunt, jøts jam pøn myøøpy jøts ja Dios kyajpxy Dios yꞌayuujk ja tnɨgaj̱pxɨdɨt;
jamts jaꞌ pøn ja Dios tø tyamɨdsøjkyɨdɨ jøts ja tꞌejxkap̱tɨt pøn jaty ja kaꞌøybɨ wɨnmaa̱ꞌ̱ñ tyiktundɨp jøts pøn
ja øybɨ wɨnmaa̱ꞌ̱ñ tmøøtꞌaj̱ttɨp; jamts nayɨdeꞌen pøn tø yiktamɨdsoktɨ jøts kawɨnaa̱ḵ ja ayuujk tkaj̱pxtɨt midi
ja myɨguꞌuk kyakaj̱pxtɨp; jamts jaꞌadɨ pøn tnɨmadoodɨp waꞌ̱aṯs ja jaꞌabɨ ayuujk jøts ja tnɨgaj̱pxtɨ ti døꞌøn ja
tyijpy. 11Tuꞌugyɨts ɨdøꞌøn jadeꞌen yꞌadɨꞌɨch ja Dios Espíritu Santo, jøts ɨdøꞌøn ja tyikwaꞌkxy ja wijyꞌaj̱tɨn pønɨ
ti døꞌøn ja pønjabøn tyukjaṯwampy køꞌøm ja tø ttanɨbɨktaa̱g̱ɨ.

Ja nwɨndsønꞌaj̱tɨm tnɨgubaj̱kꞌaj̱tp nɨdukɨꞌɨyɨ ja jaa̱ꞌ̱y pøn tjanchjaꞌ̱wɨdɨp ja Dios
12 Jadeꞌen ɨdøꞌøn ja Cristo nꞌukpɨktaa̱j̱kɨnt sam̱ tuꞌuk jaa̱ꞌ̱y ñeꞌkx midi janch may tanɨbɨktaa̱g̱ɨ tum tɨgach;

ots ɨdøꞌøn ja køꞌ ja teky kɨjaꞌ ja tunk tø yiktanɨbɨktaa̱g̱ɨ, tuꞌugyɨ ja ñeꞌkx ja yꞌity. 13Nayɨdeꞌents adøm ɨdøꞌøn øy
yjapønɨ, yjaꞌisraelɨt jaa̱ꞌ̱yɨ uk yjagaꞌisraelɨt jaa̱ꞌ̱yɨ, yjagreciɨt jaa̱ꞌ̱yɨ, yjamɨdumbɨ jaa̱ꞌ̱yɨ uk yjanɨtøøky jaa̱ꞌ̱yɨ, ku
adøm ɨdøꞌøn tø nnøbejtyɨm tuꞌugyɨ adøm ɨdøꞌøn ja neꞌkx namyayɨ nyikꞌøyaꞌam Dios Espíritu Santo køjxp;
jøts adøm jadeꞌen ja tuꞌuk tuꞌuk tø xatøjkaꞌam.

14Kaꞌap ja neꞌkx tukjøøjpyɨ tmøøtꞌaty midi jaty ja yiktumpy, pø may jøøjpxɨ ja tmøøtꞌaty. Jadeꞌents ja
yꞌamuumꞌaty ku ja kaꞌpxy tmøøtꞌaty ijxyɨm kaꞌijxyɨm. 15Øy yø teky yjawaꞌ̱aṉ̃: “Kaꞌap ø nduñ nayɨdeꞌen

sam̱ ja køꞌ paty ø nɨpøn xkatunkꞌaṯt”, kidi jaꞌagøjxpts ja kyaꞌukpaa̱ṯꞌaj̱tnɨyɨt ja neꞌkx. 16 Uk yꞌukwam̱ɨt
ɨnet ja taṯsk: “Kaꞌap øts ja ween tyunk ndujnɨ paty ø nɨpøn xkatunkꞌaṯt”, nɨgɨdi jaꞌagøjxpɨpts ja neꞌkx ja
myajtstuujtnɨyɨt. 17Ku jeexyɨp tum ween nneꞌkxꞌaj̱tyɨm, ¿sudsots jeexyɨp nmadøꞌøyɨm? Uk kuts jeexyɨp
tum taṯsk nneꞌkxꞌaj̱tyɨm, ¿sudsots jeexyɨp nxuuꞌkaꞌam? 18Tø døꞌøn ja Dios ttanɨbɨktaa̱j̱kɨgyɨjxy ti jaty jaduꞌuk
jaduꞌuk ja neꞌkx tyuꞌundɨp sam̱ ja køꞌøm tø ttsøky. 19Ku jeexyɨp tukjøøjpyɨ yꞌamuumꞌaty, ¿maṯs jeexyɨp ja
maybɨ tyøkɨdɨ midi tyikaꞌ̱pxtɨp tukꞌamuum ja neꞌkx? 20 Jabɨ nnɨjaꞌ̱wɨmpts adøm ku mayjøøjp chøkyɨ wɨnets
njaa̱ꞌ̱gyaxøꞌjkɨndɨt, pø tuꞌugyɨxɨ ja neꞌkx.

21 Kaꞌaxɨ døꞌøn ja ween tnøjmɨt ja køꞌ: “Kaꞌ me nyiktunwaꞌ̱aṉ̃”; nɨ ja kubaj̱k tkanɨmaamyɨt ja teky:
“Kaꞌ me nꞌajotꞌaty.” 22 Jøts midi ɨdøꞌøn yjaw̱ɨ kaꞌaꞌejxɨn kaxøꞌkp jaꞌ ɨdøꞌøn neꞌegɨ yikxon yikꞌajotꞌaj̱tp, ja
ɨdøꞌøn xyikjujkyꞌaj̱tɨndɨp. 23 Jøts midits yjaw̱ɨ kayiktsojkp jaꞌats neꞌegɨ nꞌejxꞌijtyɨndɨp jøts ja nnɨxøjxyɨm
nnɨpɨjkyɨm; midits adøm nganaṉkyꞌejxwaꞌ̱aṉ̃ɨmp jaꞌats adøm janchꞌamaa̱y̱ ndøꞌøñɨm nyuꞌuchɨmp. 24 Jadeꞌen
ɨdøꞌøn ja Dios tø xanɨbɨktaa̱j̱kaꞌam jøts adøm ja neꞌegɨ nmɨjotɨgøꞌøyɨnt midi yikꞌejxp kaꞌ tyuñ, 25 jøts kidi
kɨꞌabikyɨp nugo øy pøn tyuñ øy sa,̱ pø nabyudøjkɨyɨdɨpxɨ døꞌøn jaꞌadɨ nɨxem nɨyam̱ wan ja sa̱ tꞌijxyɨdɨ, jøts
ja amuum tyikjujkyꞌettɨt tukɨꞌɨyɨ ja neꞌkx. 26Pønɨ tsaachɨp o mag̱ama̱ tukween ja neꞌkx, amuumts ja pøjkpɨ
am̱bɨ yikjaꞌ̱wɨgyixy øy maḏsoo; kuts øy maḏsoo tukween yikxon yikꞌejxyꞌejtmɨ kunɨm ja yikxon chøꞌøky,
tyimñejkpts nayɨdeꞌen tukɨꞌɨyɨ øy maḏsoo ja neꞌkx.

27Meetsts ɨdøꞌøn ñamyayɨ ja Cristo mneꞌkxꞌaj̱ttɨp jøts jadeꞌen meets ja mbɨktaꞌ̱ag̱yɨ sam̱ ja køꞌ teky, ween
aa̱w̱ tyuñ, uk jaduꞌuk øy ti midi møøt kyaꞌpxy ja neꞌkx. 28Tøts ɨdøꞌøn ja Dios Teety ttanɨbɨktaa̱g̱ɨ ti tyuꞌundɨp
nɨduꞌuk jaty ja jaa̱ꞌ̱y pøn ja Dios tmɨbøjktɨp: mɨduꞌuk, ja nwɨndsønꞌaj̱tɨm kyudanaabyɨtøjktɨ; mɨmajtsk, pøn
tnɨgaj̱pxɨdɨp ja Dios kyajpxy ja Dios yꞌayuujk; mɨdɨgøøk, pøn yikꞌɨxpøjktɨp pøn kaj̱pxwejtɨp; jøts nayɨdeꞌen
pøn ijxyɨmbɨ kaꞌijxyɨmbɨ ttundɨp, møøt nayɨdeꞌen pøn ja pamaa̱ꞌ̱y tyiktsoktɨp tyikmøkpøjktɨp, møøt ja
pudøjkɨbɨtøjktɨ, jøts nayɨdeꞌen ja anaꞌambɨtøjktɨ, møøt jaꞌadɨ pøn tkaj̱pxtɨp ja wenk aa̱w̱ ja wenk ayuujk
pønɨ sa̱ Dios ja køꞌøm yikaj̱pxwaꞌ̱aṉ̃ɨdɨ. 29 ¿Pønts ɨdøꞌøn janchjaꞌ̱wɨbɨꞌaj̱ttɨp? ¿Nɨdukɨꞌɨyɨ ja nwɨndsønꞌaj̱tɨm
tkudanɨdɨ? ¿Tum jaꞌ tnɨgaj̱pxɨdɨp ja Dios kyajpxy yꞌayuujk? ¿Tum jaꞌ yikꞌɨxpøjktɨp? ¿Uk tyumdundɨp ɨdøꞌøn
ja ijxyɨmbɨ kaꞌijxyɨmbɨ? Kaꞌ yjadeꞌenɨ. 30¿Tyumøøtꞌaj̱ttɨp ɨdøꞌøn ja møkꞌaj̱tɨn jøts ja pamaa̱ꞌ̱y tyiktsoꞌoktɨt?
¿Uk kyaj̱pxtɨp ɨdøꞌøn nɨdukɨꞌɨyi kawɨnaa̱ḵ ja kanɨmadoonɨ ayuujk? ¿Uk ñɨmadoogøxtɨp ɨdøꞌøn pønɨ sa̱ døꞌøn
ja wenk ayuujk wyaꞌ̱aṉ̃? Pø kaꞌaxɨ. 31Tajotɨgøyts sudso xpaa̱ṯtɨt yøꞌøbɨ øyꞌaj̱tɨn sudso ja Dios mgunuuꞌkxɨdɨt
jøts myikwejɨdɨt myikajɨdɨt. Ɨxyam̱ts mee nduknɨjaw̱ɨwyaꞌ̱aṉ̃ ja jawaanɨ øybɨ tuuꞌ sa̱ øy tsuj njaa̱ꞌ̱yꞌaj̱tɨndɨt.

13
Ja tsojkɨn ja paꞌayoꞌowɨn

1 Ku njakaj̱pxt kawɨnaa̱ḵ ja wenk aa̱w̱ kawɨnaa̱ḵ ja wenk ayuujk øy yjatsaj̱pjotpɨt ayuujkɨ uk øyts
yjanax̱wiiꞌñɨt ayuujkɨ, pønɨ kaꞌats øts ja tsojkɨn pønɨ kaꞌats øts ja paꞌayoꞌowɨn nmøøtꞌaty, nayɨdeꞌents ja
tpaṯnɨ sam̱ tuꞌuk ja tambur tawaꞌ̱aṯsmidi nugo jagojkp, uk sam̱ ja platiiymidi nugonaꞌamp. 2Øyøts jeexyɨp ja
Dios kyajpxy ja Dios yꞌayuujk tukɨꞌɨyɨ njanɨgaj̱pxɨ, uk njanɨjaꞌ̱wɨgyixyts øts tukɨꞌɨyɨ ti jatymemp ti jaty kɨdaḵp
midi kaꞌ pøn tꞌijxñɨm midi kaꞌ pøn tnɨjaw̱ɨnɨm, uk njamøøtꞌatyts øts tukɨꞌɨyɨ ja ɨxpikyꞌaj̱tɨn ja wijyꞌaj̱tɨn, uk
njaꞌajotꞌatyts øts ja Dios kawɨneꞌen ku øts ja ijxyɨmbɨ kaꞌijxyɨmbɨ njatuñ jøts øts ja kojpk ngɨɨdyɨgach, pønɨ
kaꞌats øts ja tsojkɨn pønɨ kaꞌats øts ja paꞌayoꞌowɨn nmøøtꞌaty nɨtits øts mɨbaa̱ṯ ngawaꞌ̱aṉ̃, tyimñugo øts iiy.
3Uk njadagumaagyijxpyts øts ja ayoobɨ jaa̱ꞌ̱y tukɨꞌɨyɨ ja nbɨktaꞌ̱aḵy, uk njanagyøyakyɨts øts jøts øts ja jaa̱ꞌ̱y
xyiknɨtøꞌøty Dios køjxp, nɨwɨneꞌenɨn øts ja ngadamajadaꞌ̱aḵt, pønɨ kaꞌap øts ja tsojkɨn, pønɨ kaꞌap øts ja
paꞌayoꞌowɨn nmøøtꞌaty.

4Pøn tsojkp pøn paꞌayoop, tudaꞌ̱aḵy ja yjaa̱ꞌ̱yꞌaty; jøts øy jaa̱ꞌ̱y jaꞌ, kaꞌap myɨguꞌuk ja øy ti tamɨꞌekyɨ uk nɨti
tkamoꞌowaꞌ̱aṉ̃; jøts kaꞌap ja ñamyɨkexyɨ, nɨ kyanadyaꞌagaj̱pxɨyɨ jaꞌ pønɨ ti ja tyumpy. 5Kaꞌap ja kaꞌøyꞌayuujk
ja kaꞌøwyɨnmaa̱ꞌ̱ñ uk ja kaꞌøchɨnaa̱ꞌ̱yɨn ja ttunkꞌaty; jøts nɨkaꞌ ñadyamɨdsojkijxyɨ tukɨꞌɨyɨ yam̱ ja myɨguꞌuk
yꞌayøy wyɨnmay; kaꞌap ja tukɨꞌɨyɨ ttaꞌam̱biky jøts nɨkaꞌap ja ejtp yꞌekyɨ. 6 Ja yꞌøchɨnaa̱ꞌ̱yɨn ja myɨguꞌuk
ja tyadaxondakpy, kidi kyaꞌøchɨnaa̱ꞌ̱yɨn ja ojts ttadaxondaꞌ̱aḵy. 7 Pøn tmɨdanaapy tukɨꞌɨyɨ pønɨ sa̱ yiktuñ
jøts pønɨ sa̱ yiknøjmɨ, jøts jyøpꞌijxpy jaꞌ ku kuwaṉɨ ja tsojkɨn ja paꞌayoꞌowɨn myøjtøkɨ, jøts kaꞌap ja tigati
ttaꞌamutskɨ, ejtp ja tyudaꞌ̱aḵyꞌaj̱tɨn ja ttamajadaꞌ̱aḵy.

8 Nɨjuunɨ ja tsojkɨn ja paꞌayoꞌowɨn kyagudɨgøy. Jaꞌ̱tp ja et ja xøøw ku wyɨnaty ja kajpxy ja ayuujk
kyaꞌukyiknɨgaj̱pxnɨt midi ja Dios yajkpy, jøts wyɨnaty nayɨdeꞌen kawɨnaa̱ḵ ja wenk aa̱w̱ ja wenk ayuujk
kyaꞌukyikaj̱pxnɨ, jøts wyɨnaty ja ɨxpikyꞌaj̱tɨn kyaꞌuktunɨ. 9Kaꞌap adøm tukɨꞌɨyɨ kaꞌpxy nnɨjaꞌ̱waꞌam, jøts nɨkaꞌ
kaꞌpxy yiknɨgajpxy ja Dios chojkɨn ja Dios pyaꞌayoꞌowɨn midi adøm ja xjadukmadoꞌowɨmp. 10Kudɨgøꞌøpyts
yaꞌ̱aṯpɨ nɨjaꞌ̱wɨn ku wyɨnaty tukɨꞌɨyɨ nꞌijxyɨm nnɨjaꞌ̱waꞌam pønɨ sa̱ døꞌøn tyɨyɨ kyaꞌpxyɨ tukɨꞌɨyɨ.

11Kuts yꞌijty nmutskꞌaty, mutskuꞌngɨn øts yꞌijty ngajpxy nmadyaꞌ̱aḵy, mutskuꞌngɨn øts yꞌijty nwɨnmay,
jøts mutskuꞌngɨn øts yꞌijty nayɨdeꞌen njaꞌ̱gyukɨ. Kuts ø nyaaꞌknaa̱̱ nꞌɨxmaṯskøjxnɨ øts ja mutskꞌaj̱tɨn.
12Nayɨdeꞌents adøm kaꞌ kaꞌpxy ja Dios yjaꞌ nnɨjaꞌ̱waꞌam, wɨnjoꞌxɨmp adøm yjaw̱ɨ ku ja njaꞌejxpaa̱ṯwaꞌ̱aṉ̃ɨm;
jaanɨm ɨdøꞌøn ja wyɨnaty øy waꞌ̱aṯs nꞌijxyɨm. Kaꞌap øts ɨxyam̱ tukɨꞌɨyɨ nnɨjaw̱ɨ, jaanɨm øts ja nøjkx waꞌ̱aṯs
yikxon nnɨjaw̱ɨnɨm tukɨꞌɨyɨ sam̱ øts ja Dios ɨxyam̱ waꞌ̱aṯs xꞌixy waꞌ̱aṯs xnɨjaw̱aꞌan. 13 Jadeꞌents ɨdøꞌøn ku
nꞌajotꞌaj̱tɨn ja Dios, ku njøpꞌejxɨn ja nɨtsoꞌokꞌaj̱tɨn, uk ku nmøøtꞌaj̱tɨn ja tsojkɨn ja paꞌayoꞌowɨn, nɨmidi
mɨbaa̱ṯ kyagudɨgøy, ettɨp yø xemɨkøjxp; tɨgaj̱tstɨpts ɨdøꞌøn nɨduꞌukjaty, yø tsojkɨn yø paꞌayoꞌowɨn yø neꞌegɨ
tyimyjawaanɨ møj, nɨgɨdi yø yjaduꞌukpɨ jadeꞌen myajadaꞌ̱aḵtɨ.

14
Ja kawɨnaa̱ḵ ayuujk kanɨmadoonɨ

1 Kajaats ɨdøꞌøn xmøøtꞌaṯtɨt ja tsojkɨn ja paꞌayoꞌowɨn, amɨdowdɨ pøktsowdɨ jøts ja Dios myikwejɨdɨt

myikajɨdɨt, jaꞌats jawaanɨ mꞌamɨdoꞌodɨp sudso ja Dios kyajpxy yꞌayuujk xnɨgaj̱pxɨdɨt. 2Pø ja Diosxɨ ja jaꞌayɨ
myɨgajpxpy pøn ja wenk aa̱w̱ wenk ayuujk tkaj̱pxp, kaꞌaxɨ ja myɨguꞌuk ja ñɨmadøyɨ. Ja Dios Espíritu Santo
ja jayikꞌawejmɨyɨp, kaꞌapts ja yiknɨmadøy ti ja kyajpxpy, jøts ti ja jadeꞌen tyijpy. 3Abikyts jaꞌamɨdɨ pøn ja
Dios kyajpxy pøn ja Dios yꞌayuujk tuꞌugyɨ tyimdyunkꞌaj̱tmɨyɨdɨp jøts ja ttukmadowdɨ ja jaa̱ꞌ̱y pøn tpabøjktɨp
ja Dios jøts ja yjanchjaꞌ̱wɨn ja myøktaꞌ̱aḵtɨt ku ja yikaj̱pxjotꞌamøjkɨdɨ. 4Nadyuꞌuk ja yjanchjaꞌ̱wɨn ja tyikmøjɨ
tyikajaꞌajɨ pøn ja myɨguꞌuk kanɨmadoojɨp ku ja tjakajpxy ja wenk aa̱w̱ wenk ayuujk; pønts tnɨgaj̱pxɨdɨp ja
Dios kyajpxy ja Dios yꞌayuujk jøts ja ttukmadowdɨ ja jaa̱ꞌ̱y pøn tpabøjktɨp ja Dios jøts ja jadeꞌen tyikmøjɨyɨdɨ
tyikajaajɨyɨdɨ ja yjanchjaꞌ̱wɨndɨ.

5 Njadamɨdsøjkpy meets jøts kawɨnaa̱ḵ ja wenk aa̱w̱ wenk ayuujk xkaj̱pxtɨt; jawaanɨ kajaats mee
ndamɨdsøky jøts ja Dios kyajpxy yꞌayuujk xnɨgaj̱pxtɨt, jaꞌaxɨ neꞌegɨ jawaanɨ møj tump; ja tump jeexyɨp
nayɨdeꞌen pønɨ yiknɨmadoop jeexyɨp pønɨ ti døꞌøn yikaj̱pxp yiknɨmadyaḵp wenk aa̱w̱ wenk ayuujk, jøts
ku jeexyɨp yikxon yiknɨgajpxy tuꞌuk tuꞌuk ti jadeꞌen tyijpy, wɨnetɨmts ja tɨy myøjɨyɨdɨt myaꞌayxɨyɨdɨt ja
yjanchjaꞌ̱wɨn pøn jaty tpabøjktɨp ja Dios. 6 Pønɨ nꞌatsꞌijxpy meets jøts meets ja wenk aa̱w̱ wenk ayuujk
ndamɨgaj̱pxt, kaꞌ meets ti pudøjkɨn jadeꞌen nmoꞌot. Kuts øts ja nnɨgaj̱pxt midi ja Dios xuknɨjaꞌ̱waꞌamp,
uk jaꞌ midi tɨy midi øy, uk ja Dios kyajpxy yꞌayuujk mee ndukmadøøpy jøts ndaꞌawaꞌ̱aṉdɨt, jaꞌats ɨdøꞌøn ti
mjanchpudøkɨyɨdɨp.

7 Wan ja ejxpajt tꞌukpɨktaa̱j̱kyɨm. Mꞌijxyꞌaj̱ttɨpxɨ xuujx sam̱ ja kapxyuujx uk ja kow; pønɨ kaꞌap
nyiksuunɨpaa̱j̱tyɨm, sudsots jaa̱ꞌ̱y ja tjaꞌ̱gyukɨt pønɨ ti yikoop, pønɨ ti yikxuxp. 8Kuts ja jaa̱ꞌ̱y cheptumɨdɨ ku
ja puxuujx waꞌ̱aṯs kyawɨnaa̱ꞌ̱ñ, kaꞌats ja tsep pøn tꞌaꞌejxɨ. 9Nayɨdeꞌents meets ɨdøꞌøn mjaty; pønɨ kaꞌ meets
ja ayuujk xkajpxy midi yiknɨmadoop, ¿sudso døꞌøn yiknɨjaw̱ɨt pønɨ ti døꞌøn mgaj̱pxtɨp? ¡Ja poj mee nugo
mmɨgajpxpy! 10 Janch jaa døꞌøn may ya̱ nax̱wiiñ ja ayuujk tɨgach, jøts tyumnɨmadoodɨp jaꞌ pøn jaꞌabɨ ayuujk
tkaj̱pxtɨp. 11Pønɨ kaꞌats ø nnɨmadøy ja jaa̱ꞌ̱y pøn ja wenk ayuujk tkaj̱pxp, wenk kugaj̱p jaa̱ꞌ̱yts øts ja xejt, jøts
nayɨdeꞌen øts ja ndejmɨt. 12Pønɨ mjanchtajotɨgøødyɨp ɨdøꞌøn jøts ja kunuuꞌkxwyejɨn jøts ja kunuuꞌkxkyajɨn
xpaa̱ṯtɨt xꞌejxtɨt, jaꞌ døꞌønmmɨjotɨgøꞌødyɨpmidi mdabudøkɨdɨp ja mmɨguꞌuk jøts ja yjanchjaꞌ̱wɨn ja myøjɨdɨt
kyajaajɨdɨt.

13Paty ɨdøꞌøn ja jaa̱ꞌ̱y tꞌamɨdoꞌot ja Dios jøts yikwejɨt yikajɨt sudso ttuknɨmadoꞌot ja jaa̱ꞌ̱y pønɨ ti døꞌøn ja
kanɨmadoonɨ ayuujk tyijpy. 14Kuts ja wenk ayuujk njadakaj̱pxaꞌ̱aḵt, kaꞌap øts ja nnɨmadøy pønɨ ti ngajpxpy
øy øts ja ngaj̱pxaa̱j̱kɨn yjatɨyɨ. 15 ¿Tits øts ɨdøꞌøn njaa̱ḵtuꞌump? Njayiktuñ øts ja wenk aa̱w̱ ja wenk ayuujk
ku ø nꞌajotꞌaṯt uk ku øts nwɨnꞌøøꞌt ja Dios, jaꞌ jaꞌayɨ tsojkɨp jøts ku øts nmøøtꞌaṯt ja jaꞌ̱gyukɨn ja madogukɨn.
16Sudso meets ja mmɨguꞌuk mnɨmadowɨyɨt pøn ja wenk ayuujk tkajaj̱ttɨp pønɨ wenk ayuujk tam meets ja
Dios mdaꞌajotꞌajtpy. Kuts ja kaꞌap tnɨmadowdɨ sa̱ jaty mee mwaꞌ̱aṉ̃ øy meets ja amukɨ møøt xjaꞌajotꞌaty ja
Dios, kaꞌats ja tjaꞌ̱gyukɨdɨ sa̱ meets ja Dios xnøjmɨ. 17Øy meets ja mdsap̱kajpxy maḇaa̱ṯ yjaꞌøyɨ, kuts ja kaꞌ
yiknɨmadøy jadeꞌents ja tpaa̱ṯy ku meets kaꞌ ti pudøjkɨn xmøꞌøy ja mmɨguꞌuk pøn tkanɨmadoodɨp jaꞌabɨ
ayuujk, jøts ja jadeꞌeñɨ yꞌettɨ, kaꞌap ja yjanchjaꞌ̱wɨn myøwenɨdɨ kyajaajɨdɨ. 18Ngajxajkpy øts ja Dios ku øts
ja kawɨnaa̱ḵ xukajpxy ja wenk aa̱w̱ wenk ayuujk midi mee kaꞌ xkajpxy. 19Kuts ø ngajpxy jøts ø nꞌawaꞌ̱aṉ̃ ja
jaa̱ꞌ̱y pøn jaty Dios tjaꞌ̱myajtstɨp, magoxk aa̱w̱ øts jaꞌayɨ neꞌegɨ ngajpxy ja ayuujk midi yiknɨmadoop jøts kaꞌ
kawɨnaa̱ḵ mil ja ayuujk midi kyayiknɨmadoop.

20 Mɨguꞌuktøjktɨ, ku ja kaꞌøybɨ ku ja pøky xpaa̱ṯtɨt, jadeꞌen mnabyɨktaꞌ̱ag̱ɨdɨt kidi mutskunaꞌ̱jk ti kya-
mayɨdɨnɨm. Kuts mwɨnmaꞌadyɨt, jadeꞌenmwɨnmaꞌadyɨt sam̱ møjaa̱ꞌ̱dyøjk yikxonwyɨnmaadyaꞌan. 21Yɨdeꞌen
jap wyaꞌ̱aṉ̃ nøky ja kutujk: “Wenk aa̱w̱ wenk ayuujk øts nyiktunkpaa̱ṯp ku øts ja nax̱wiiꞌñɨt jaa̱ꞌ̱y øy maḏsoo
nmɨgaj̱pxt, uk ndanɨgaxtɨt øts jaꞌ ja wenk jaa̱ꞌ̱y midi wenk pujx wenk kaj̱p tsoꞌondɨp jøts øts ngajpxy
jøts øts nꞌayuujk ja xyiknaj̱xɨdɨt, nɨjadeꞌents øts ja nax̱wiiꞌñɨt jaa̱ꞌ̱y nøjkx xkamɨbøktɨ, jadeꞌen wyaꞌ̱aṉ̃ ja
nwɨndsønꞌaj̱tɨm.” 22Ejxpajtxɨ døꞌøn jayikmøødyɨp pøn jaty tkamɨbøjktɨp ja Dios ku døꞌøn ja wenk aa̱w̱ wenk
ayuujk xkaj̱pxtɨ jøts ja Dios ja tmɨbøjktɨt, kidi jaꞌajɨp ja jadeꞌen kyujaj̱ttɨp pøn tø tmɨbøjknɨdɨ ja Dios. Abiky
yjaꞌ jaꞌamɨdɨ kuDios nayɨdeꞌenmyøꞌøyɨdɨ ja ejxpajt ku ja yikxon tyukjatyɨdɨ sudso ja tnɨgaj̱pxɨdɨt ja kyajpxy ja
yꞌayuujk, kidi jaꞌajɨpts ja jadeꞌen tyanɨbɨktaa̱j̱kɨp pøn tkamɨbøjktɨp ja Dios. 23Kuts mee nɨdukɨꞌɨyɨ mnamyukɨt
jøts mjamadyaꞌ̱aḵtɨt jøts tum tɨgach ja mꞌaa̱w̱ mꞌayuujktɨ, jøts nɨpøn kyanañɨmadowɨdɨt, kuts ja jaa̱ꞌ̱y pøn
ja Dios tkanɨjaꞌ̱wɨdɨpnɨm jam tyøkɨdɨt ma̱ mee mnamyukyɨdɨ jøts ja nɨti nayɨdeꞌen tkanɨmadoomɨdɨt, ¿kaꞌ
meets ɨdøꞌøn ja moꞌtpɨ jaa̱ꞌ̱y mdejɨt? 24Pønɨ mgubaj̱tɨyɨpts meets ja jaa̱ꞌ̱y jøts ja tmadøy ku meets ja Dios
kyajpxy yꞌayuujk xnɨmadyaa̱j̱kɨ, pyawɨnmagyøjxpts ja chɨnaa̱ꞌ̱yɨn jaꞌ jøts pyøky ja tjaw̱ɨt ku ja tmadoꞌot jøts
kudam ja yikpøkyꞌixy. 25 Jadeꞌents ja Dios ja tjanchjaw̱ɨt jøts ja tyiknɨgaxøꞌkøxt pønɨ sa̱ jaty ja tø chøønɨ, jøts
ja Dios tmøjpɨktaꞌ̱aḵt kuxanɨ, jøts meets ja mnøꞌømxɨt jøts ku meets ja Dios jam xmøøtsøønɨ.

Tundɨ tukɨꞌɨyi tsuj, jøts tum tanɨbɨktaa̱g̱ɨ sam̱ pyaa̱ṯꞌatyɨ
26Yɨdeꞌenmemɨguꞌuktøjk ɨdøꞌøn yjaw̱ɨ xuñ kumnamyukyɨdɨ. Jam nɨwɨnaa̱g̱ɨn pøn ttunkꞌaj̱ttɨp ja øøk, jøts

nɨwɨnaa̱g̱ɨn yꞌawaꞌ̱aṉdɨ, uk jaꞌats ja ñɨgaj̱pxtɨp pønɨ sa̱ ja Dios kyajpxy yꞌayuujk wyaꞌ̱aṉ̃; jamts nɨwɨnaa̱g̱ɨn
kyaꞌamaamyɨdɨ, wenk aa̱w̱ wenk ayuujk ja yiktundɨp, jamts pøn tkaj̱pxnaj̱xtɨp ja wenk aa̱w̱ ja wenk ayuujk.
Øyꞌaj̱tp ku jadeꞌen xundɨ, nugo ku xjaꞌ̱myatstɨ jøts ku nayɨdeꞌen ja mjanchjaꞌ̱wɨn xyikmøjɨdɨt. 27 Ku ja
wenk aa̱w̱ wenk ayuujk xkaj̱pxtɨt midi kanɨmadoonɨ, namajtsk nɨdɨgøøk jaꞌayɨ mgaj̱pxtɨt jøts nɨduꞌukjaty;
jøts kuwaṉɨ tuꞌuk tkaj̱pxnax̱t ja ayuujk. 28 Pønɨ kaꞌats jam pøn, pøn ja ayuujk tkaj̱pxnax̱p, kaꞌats neꞌegɨ
ja wenk aa̱w̱ wenk ayuujk xkaj̱pxtɨt, kɨnadyuꞌuk neꞌegɨ ja Dios xmøøtmadyaꞌ̱aḵtɨt. 29Nayɨdeꞌents xuꞌundɨt
pønɨ mnɨgaj̱pxwaṉdɨp ja Dios kyajpxy ja Dios yꞌayuujk, nayɨdeꞌents namajtsk nɨdɨgøøk jaꞌayɨ mgaj̱pxkojtɨt,
jøts nayɨdeꞌen nɨduꞌukjaty, pønts kakaj̱pxtɨp wants ja jaꞌayɨ tpatmadowdɨ jøts tꞌejxtɨ pønɨ tøøp uk kaꞌ tyɨy.
30Pønɨ wyɨnmaa̱ꞌ̱nmyøøpyts ja Dios tuꞌuk ja jaa̱ꞌ̱y midi jam patmadoop, wants ja tkaj̱pxmɨ jøts ja yꞌamoꞌont

pøn ukaj̱pxp. 31 Jadeꞌents mee mgaj̱pxt nɨdukɨꞌɨyɨ pønɨ wɨnmaa̱ꞌ̱nmyøøjyɨdɨp ja Dios, jøts jadeꞌen xem yam̱
mnaṉkyꞌɨxpøkɨdɨt jøts mnagyaj̱pxjotꞌamøkɨyɨdɨt. 32 Tudaꞌ̱aḵy ɨdøꞌøn, tsuj ɨdøꞌøn ja kyaj̱pxtɨt pøn ja Dios
kyajpxy yꞌayuujk tnɨgaj̱pxɨdɨp, 33 jabɨ ja øyꞌaj̱tɨnxɨ ja jotkujkꞌaj̱tɨnxɨ ja Dios chøjkpy, kaꞌap ja tsep, kaꞌap ja
nugo o pøngapøn ttatøkɨt ja madyaa̱j̱kɨn.

Nayɨdeꞌen meets ɨdøꞌøn xuꞌunt sam̱ nɨdukɨꞌɨyɨ ma̱ jaty ñamyukyɨdɨ ja janchjaꞌ̱wɨbɨ jaa̱ꞌ̱dyɨ midi adøm
nmɨguꞌukꞌaj̱tyɨndɨp. 34Kaꞌap ɨdøꞌøn ja tøꞌøxyøjk xyikaj̱pxtɨt ku mnamyukɨdɨt, pø kaꞌaxɨ jadeꞌen kyutukyɨ.
Mbaduꞌundɨp ɨdøꞌøn ja kuwaṉɨ sa̱ ja Dios kyutujk wyaꞌ̱aṉ̃. 35 Pønɨ yiktøøwaṉdɨp tigati, jam tyøjkjotp
tyiktøꞌødɨt ja ñɨyaa̱ꞌ̱y; kaꞌaxɨ yꞌøgyaxɨꞌɨky ku tøꞌøxyøjk kyajpxy ma̱ mnamyukyɨdɨ ku Dios xꞌajotꞌaṯtɨ.

36 Jaꞌ̱myatstɨ mɨguꞌuktøjk ku meets jawyeen kaꞌ yꞌijty xnɨjaw̱ɨ ja Dios kyajpxy, jøts ku mee kaꞌ nadyuꞌugyɨ
xnɨjaw̱ɨ yaꞌ̱aṯpɨ ayuujk. 37Pønɨ jam tuꞌugɨn tjaw̱ɨ ku tnɨjaw̱ɨ sudso ja Dios kyajpxy yꞌayuujk tnɨgaj̱pxɨt, uk tø
tjaw̱ɨ ku ja Dios Espíritu Santo tø wyɨnmaa̱ꞌ̱nmyøꞌøyɨ, paa̱ṯꞌaj̱tɨp jøts tjaꞌ̱gyukɨt yaꞌ̱aṯpɨ ayuujk midi meets
ɨxyam̱ ndanɨguejxpy jøts ku nwɨndsønꞌaj̱tɨm yø tkutujkɨ. 38Pønɨ kaꞌats ja tkutujkjaw̱ɨ, kaꞌats ja nayɨdeꞌen
ja ejxkaj̱pɨn pyaa̱ṯꞌatyɨ. 39 Jadeꞌen mɨguꞌuktøjktɨ, jotmayꞌaṯtɨ sudso ja Dios kyajpxy yꞌayuujk xnɨgaj̱pxɨdɨt,
jøts kidi xpayøꞌødyɨ pønɨ kyaj̱pxtɨp ja jaa̱ꞌ̱y ja kanɨmadoonɨ ayuujk; 40 tum øy tsujts ɨdøꞌøn ja xuꞌundɨt, kaꞌap
anax̱ukpɨm.

15
Ku ja Cristo yjujkpyɨjky jadɨgojk

1Jaꞌ mɨguꞌuktøjk ɨxyam̱ ndukjaꞌ̱myatswaṉdɨpmidi tø njanɨgaj̱pxmɨ, ja Dios ñɨtsoojkɨn ayuujk. Yaꞌ̱aṯ kajpxy
yaꞌ̱aṯ ayuujk meets ɨdøꞌøn tø xkupiky, jøts nay yøꞌ meets ɨdøꞌøn ɨxyam̱ mdsɨnaa̱ꞌ̱yɨnꞌajtpy. 2 Jaꞌagøjxp meets
ɨdøꞌøn nayɨdeꞌen ja Dios myiknɨtsøꞌøgyɨdɨ, pønɨ mbadundɨp ɨdøꞌøn midi tø ndukmadowdɨ, jøts pønɨ tuꞌugyɨ
døꞌøn ja mjanchjaꞌ̱wɨn xyikyøꞌødyɨ.

3Jaꞌ meets ɨdøꞌøn tø ndukmadøymidi ø nayɨdeꞌen tø nyiktukmadøy. Tømee ndaꞌawaꞌ̱aṉ̃ ku adøm ja Cristo
tø xkuꞌoꞌjkaꞌam, ku adøm nbojkpɨtumbɨjaa̱ꞌ̱yꞌaj̱tyɨndɨ sam̱ jap nøkyijxpy yjaabyetyɨ jøts jadeꞌen ja wyaꞌ̱aṉ̃;
4 jøts nayɨdeꞌen tø ndukmadowdɨ ku tyikjutøjkɨdɨ, jøts ku ja kyɨmɨdɨgøøk xøøw yjujkpyɨjky sam̱ nayɨdeꞌen ja
nøky tnɨgaj̱pxmɨ; 5 jøts ku ja ojts jadɨgojk ñaṉkyꞌijxyɨyɨ yam̱ ja tø yjaꞌooꞌknɨ jam Pedro wyɨndum, jaꞌ ja ojts
tꞌixy jøts jadɨgojkøjmyɨ ma̱ ja kyudanaabyɨtøjk jam wyɨnatyɨ. 6 Jøts nɨmagoxk magøꞌpxñaxy ojts yꞌejxmɨyɨ ja
janchjaꞌ̱wɨbɨ jaa̱ꞌ̱y tuktøñɨ, may nay jaa yjujkyꞌaṯtɨnɨm wɨnaa̱g̱ɨn tø yꞌooknɨdɨ. 7 Jøts ojts yꞌejxmɨyɨ ja Jacobo
midi Santiago yiktejp, jøtsnɨm nɨdukɨꞌɨyɨ ja kyudanaabyɨ ojts yꞌejxkøjxmɨyɨ.

8 Jøtsnɨm ø tyimyꞌɨxꞌoojk nayɨdeꞌen tø nꞌejxmɨ, øy øts ɨdøꞌøn øy tsuj tø njagatsoꞌondaꞌ̱aḵy nꞌuktejɨnt sam̱
jaꞌadɨ. 9 Jaꞌagøjxp øts ɨdøꞌøn øy ngamøjɨ ngakøjxpɨ, pø øtsxɨ døꞌøn ñamyayɨ jawaanɨ mutsk wɨmbɨdsømp,
kaꞌap øts nayɨdeꞌen sam̱ ja nwɨndsønꞌaj̱tɨm kyudanaabyɨdɨ, jøts nɨ xjagapaa̱ṯꞌaty øts jøts ø nwɨndsønꞌaj̱tɨm
kyudanaabyɨ nyiktejt, jabɨ kaꞌaxɨ øts yꞌijty nmaaꞌkxtɨ pøn jaty tjanchjaꞌ̱wɨdɨp ja nwɨndsønꞌaj̱tɨm. 10 Tøts
øts ja Dios xjanchmɨꞌøyꞌaty, jaꞌagøjxpts øts ɨxyam̱ jadeꞌen njaa̱ꞌ̱yꞌaty pønɨ sa̱ øts ja tø xamɨdsøky, tøts
ja chojkɨn ja ngupøjkɨ, kaꞌap øts ja nugo tø xanaxy. Tø neꞌegɨ jawaanɨ kajaa nduñ sam̱ ja tø tkatundɨ
ja nmɨgudanaabyɨtøjktɨ; kidi øtsɨpts køꞌøm tø ndyimyajadaꞌ̱aḵy, ja Dios øts ɨdøꞌøn ja myøkꞌaj̱tɨn jadeꞌen
tø xuktuñ yꞌøyꞌaj̱tɨngøjxp. 11 Kaꞌats ja ndunkꞌaj̱tɨnt pønɨ øts jawaanɨ tø nduñ, uk tøts ja yjaduꞌukpɨ
nwɨndsønꞌaj̱tɨm kyudanaabyɨ jawaanɨ tyundɨ; nugo ku øøts tum jaꞌ tø nnɨgajpxy ja Dios yꞌøgyajpxy ja Dios
yꞌøyꞌayuujk midi mee tø xjanchjaw̱ɨ.

Ku ja ooꞌkpɨ jadɨgojk yjujkpyøktɨt
12 Pø njanɨgajpxpyts øøts ku ja Cristo tø yjujkpyiky jadɨgojk, ¿sudso døꞌøn jam muum wyaꞌ̱aṉdɨ ku ja

ooꞌkpɨ kyajujkpyiky? 13Pønɨ kaꞌats ja ooꞌkpɨ jadɨgojk yjujkpyøktɨ, kaꞌats ja Cristo nayɨdeꞌen tø yjujkpyiky
jadɨgojk; 14pønɨ kaꞌats ja Cristo jadɨgojk tø yjujkpyiky, kaꞌats øøts ja ngajpxy tyuñmidi øø ndijpyDios kyajpxy
Dios yꞌayuujk, jøts nɨ kyatumɨ meets ja mjanchjaꞌ̱wɨn midi mjadsɨnaadyɨp. 15Kuts ɨdøꞌøn ja wyɨnaty janch
jadeꞌen, Dios tyestigɨ ataa̱y̱ts øø nwɨmbɨdsømnɨ, pø tøxɨ øø nnimy ku ja Dios Teety jadɨgojk tyikjujkpyɨjky
ja Cristo; pønɨ tɨyts ku ja ooꞌkpɨ jadɨgojk kyajujkpyøktɨ, kaꞌats ja yjanchɨ ku ja Dios Teety ja Cristo tø
jadɨgojk tyikjujkpyiky. 16 Pønɨ kaꞌap ja ooꞌkpɨ jadɨgojk yjujkpyøktɨ, nɨ ja Cristots køꞌømbaa̱ṯ jadɨgojk tø
kyajujkpyiky. 17 Pønɨ kaꞌats ja Cristo jadɨgojk tø yjujkpyiky, nɨtits meets ja mjanchjaꞌ̱wɨn kyawaꞌ̱aṉ̃; nayɨ
mbøkyjotp mꞌayoꞌonjotp mee mdsøønɨ. 18Pønɨ jadeꞌents jaꞌ, tøts ɨnet ɨdøꞌøn tyimyꞌooꞌktɨ pøn jaty ja Cristo
tø tjanchjaw̱ɨdɨ ku tø yjujkyꞌaṯtɨ. 19 Pønɨ yay̱ɨ adøm njøpꞌijxyꞌaj̱tyɨm ja Cristo ñɨtsoojkɨn jøts ja nayɨ yay̱ɨ
ndajujkyꞌaj̱tɨnt nax̱wiiñ, ti adøm nꞌayøøy, adøm neꞌegɨ yikxon ayoꞌijxyɨm jaj̱tɨm, nɨgɨdi pøn jadeꞌen ku adøm
jadeꞌen nꞌadøjtsɨn.

20 Kaꞌats ja yjadeꞌenɨ, tø døꞌøn ja Cristo tyimyjanch jadɨgojk yjujkpyiky; jaꞌ ɨdøꞌøn køꞌøm mɨduꞌuk tø
ttunjøpɨ, jøts ɨdøꞌøn wyɨnaty nayɨdeꞌen yjujkpyøktɨ ja abiky ooꞌkpɨdɨ. 21 Pø tuꞌukxɨ ojts ja jaa̱ꞌ̱y ja oꞌjkɨn
tyiktsoꞌondaꞌ̱aḵy ya̱ nax̱wiiñ, nayɨ tuꞌukts jaꞌ pøn ojts tyiktsoꞌondaḵmɨ jøts ja ooꞌkpɨ jadɨgojk yjujkpyøkt.
22 Jadeꞌen sam̱ nɨdukɨꞌɨyɨ ja oꞌjkɨn yikpaa̱ṯy Adán pyøkyøjxp, nayɨdeꞌents wyɨnaty nɨdukɨꞌɨyɨ ja jujkyꞌaj̱tɨn
xemɨkøjxp yikmoꞌodɨ pøn ja Cristo tjanchjaꞌ̱wɨdɨp. 23 Tanɨbɨktaa̱g̱ɨts ɨdøꞌøn ja wyɨnaty ja xemɨkøjxpɨt
tsɨnaa̱ꞌ̱yɨn nyikmøꞌøyɨndɨ. Ja Cristo jawyeen pø jaꞌaxɨ jawyeen tø yjujkpyiky; kuts ja Cristo myeꞌentnɨm
jaanɨmts wyɨnaty yikmoꞌodɨ ja tsɨnaa̱ꞌ̱yɨn xemɨkøjxp pøn jaty ja tø yjanchjaw̱ɨyɨ. 24 Jats ɨdøꞌøn wyɨnaty
tukɨꞌɨyɨ kyixy, ku ja Cristo wyɨnaty tyikudɨgøøgyixy nɨdukɨꞌɨyɨ pøn jaty jaa wɨndsønꞌaj̱ttɨp nax̱wiiñ, jøts
pøn wyɨnaty yikutujktɨp, anaꞌamdɨp, pøn tmɨdsepꞌaj̱ttɨp ja Dios; jøts ɨdøꞌøn ja Cristo wyɨnaty ja Dios Teety
ttagɨdøjkɨgyɨjxy tukɨꞌɨyɨ wɨneꞌenɨn ja tjaꞌaty. 25 Pø jaanɨmts ɨdøꞌøn ja Cristo wyɨnaty kuwaṉɨ yikutuky
kunɨm ja myɨdsep ttekpyaꞌanꞌaj̱tkøxt, ku ja Dios Teety ja jadeꞌen wyɨnaty tø tyamɨdsøkyɨ jøts ja myɨdsep ja

tmɨmajadaꞌ̱aḵt, 26 jøts ɨxꞌoojknɨm ja oꞌjkɨn ja Cristo tꞌukmɨmajadaḵnɨt ku ja jujkpyøjkɨn tyiknax̱kɨdaꞌ̱aḵt. 27Pø
tøxɨ ja Dios Teety ttsøky jøts ja Cristo tukɨꞌɨyɨ tyikutukt. Kuts ɨdøꞌøn ja nøky jadeꞌen yjawaꞌ̱aṉ̃, kaꞌap ɨdøꞌøn
ja Dios Teety tyagɨdaꞌ̱ag̱ɨyɨ jøts ja Cristo ja yikutukɨyɨt, pø jaꞌaxɨ tø ttsøky jøts ja Cristo tukɨꞌɨyɨ tyikutukt.
28Kuts ɨdøꞌøn ja Cristo wyɨnaty tukɨꞌɨyɨ tø tmɨmajadaḵixy, wɨnets ja wyɨnaty ja Dios Teety kyutujk tkupøjktɨ,
pø ja kuxɨ ja Dios Uꞌngɨ. Jøts ɨdøꞌøn jadeꞌen ja Dios Teety myøjkutujk o maḏsoo wyɨngaxøꞌøkt pøn ja Dios
Uꞌnk tø ttamɨdsøky jøts ja myɨdsep ja nɨdukɨꞌɨyɨ tmɨmajadaꞌ̱aḵt.

29 Jam yjaw̱ɨ pøngapøn ja ooꞌkpɨ tkunøbattɨ. ¿Tigøjxpts ku jadeꞌen mꞌadøꞌøtstɨ? Pø nømdɨpxɨ ku ja ooꞌkpɨ
kyajujkpyøktɨt jadɨgojk, ¿sudsots ja xkunøbatɨdɨ?

30¿Ti øøts jeexyɨp ndamɨdanaapy ja ayoꞌon ku øøts njemjaty ndejaty, pønɨ kaꞌadam ja yjanchɨ ku jadɨgojk
njujkpyøjkɨnt? 31 Janch ø mɨguꞌuktøjk ɨdøꞌøn nwaꞌ̱aṉ̃, wɨngon øts ja oꞌjkɨn jabom jabom nꞌixy; kaꞌats øts ja
nwandijy, jaꞌayɨ øts nugo ndyimdyajotkujkꞌajtpy ku meets ja nwɨndsønꞌaj̱tɨm Jesucristo tø xjanchjaw̱ɨdɨ.
32 Pønɨ kaj̱pxwam̱p øts, nøꞌømp øts ɨnet ku øts ja jaa̱ꞌ̱y jawaanɨ xkayikpaꞌooktɨ jam Efeso. Tøts øts ja
nmɨmajadaꞌ̱aḵtɨ, ¿tits øts ɨdøꞌøn jadeꞌen nbijkpy? Pønɨ janch tɨy ɨdøꞌøn ku ja ooꞌkpɨ jadɨgojk kyajujkpyøktɨ,
jadeꞌents neꞌegɨ nduꞌunɨndɨt sam̱wyaꞌ̱aṉdɨ: “Wants yikxon tjaa̱ḵtyimkyaa̱ꞌ̱yɨndɨ tjaa̱ḵtyimyꞌuujkyɨndɨ ɨxyam̱
jabɨ oꞌjkɨndɨpts jabom.”

33Nayꞌejxꞌetɨdɨm jøtsmgayikwɨnꞌøøndɨt. Sam̱ ja kajpxywyaꞌ̱aṉ̃: “Ja køꞌømkaꞌømyɨguꞌuk ɨdøꞌøn kayuꞌkxtɨp
pøn tyikmaꞌ̱ttɨp ja myɨguꞌuk chɨnaa̱ꞌ̱yɨndɨ.” 34 Yiktsoꞌondaꞌ̱aḵtɨ jadɨgojk tɨy tsuj ja mdsɨnaa̱ꞌ̱yɨndɨ, kidi
pøky xꞌuktunkꞌaj̱tnɨdɨ, pø kaꞌaxɨ xumnɨjaw̱ɨdɨ ja Dios. Paty øts yɨdeꞌen nwaꞌ̱aṉ̃ jøts xtsøꞌødyunjaw̱ɨdɨt ja
mgaꞌøwyɨnmaa̱ꞌ̱ñ.

Sa̱ døꞌøn ja ooꞌkpɨ jadɨgojk yjujkpyøktɨt
35 Jamts ɨnet muum ma̱ tyiktøꞌødɨt: “¿Sudso døꞌøn jadɨgojk ja ooꞌkpɨ yjujkpyøktɨt? ¿Sa̱ døꞌøn ja neꞌkx

wyɨnaty tꞌixy?” 36 ¡Xøjknaṯ! ¿Ku me tigati xꞌukniꞌipy, nay ja tømt ɨdøꞌøn pɨdsømp ku ja myuxy? Kuwaṉɨxɨ
ja kyudɨgøy jøts ja ujts myuxy. 37 Kaꞌaxɨ ja tømt paj̱k tyimñayɨdeꞌen tꞌixy sam̱ ja ujts midi muxp, øy
yjaꞌariindømt paj̱kɨ, uk yjamidi tømdɨ. 38 Ja Diosts ttanɨbɨktaa̱j̱kɨp jøts ja tømt paj̱k myuxt pønɨ sa̱ ja ttsøky,
jøts pønɨ sa̱ døꞌøn pyaa̱ṯꞌatyɨ ja tømt midi yiknejp. 39Tumdɨgachxɨ tukɨꞌɨyɨ tꞌixy tigati; wenk ja jaa̱ꞌ̱y ñeꞌkx
tꞌixy jøts wenkts ja jɨyujk ñeꞌkx tꞌixy, wenk nayɨdeꞌenmɨ midi ja kyaj̱nk jamdɨ, jøts wenk ja aj̱kx ñeꞌkx. 40 Jats
ja neꞌkxmidi tsaj̱pjøtpyɨtꞌaj̱ttɨp jøts nayjaa jaꞌamɨdɨ midi nax̱wiiñꞌaj̱tmɨdɨp; midits ɨdøꞌøn tsaj̱pjøtpyɨtꞌaj̱ttɨp,
wenk ɨdøꞌøn ja chujɨdɨ, kaꞌap ja nayɨdeꞌen kyaxøꞌøktɨ sam̱ jaꞌadɨ midi ya̱ tsuj nax̱wiiñꞌaj̱ttɨp. 41Wenk yø
xøøw tyɨɨꞌkxy, wenkts yø poꞌ chamam̱ɨ; jøts nayɨ wenk yø maa̱ḏsaꞌ̱ tyøøꞌkxmɨdɨ, jøts tɨgaj̱tstɨp yø maa̱ḏsaꞌ̱,
wenk yø tyøøꞌkxtɨ tuꞌuk tuꞌuk. 42Nayɨdeꞌents ɨdøꞌøn yjaty ku ooꞌkpɨ jadɨgojk yjujkpyøktɨ. Putsnɨp jaꞌ midi
ñeꞌkx yiknɨtaj̱p, jøts midi ñeꞌkx jadɨgojk jujkpyøkp nɨjuunɨts ɨdøꞌøn ja kyaꞌukꞌooꞌknɨt. 43 Jaꞌ yiknɨtaj̱p midi
yiktatsøꞌødyump, jøts yjujkpyiky midi janchtaxondaꞌ̱aḵyɨm xemɨkøjxp. Jaꞌ yiknɨtaj̱p midiꞌ kamøk, midi
kamajadaḵp, jøts yjujkpyøkt jadɨgojk midi janch møk møjaa̱w̱. 44 Ja ñeꞌkx yiknɨtaj̱p midi yikwɨnꞌejxp jøts
midi yiktomp yikmaj̱tsp; jøts ja neꞌkx yjujkpyøkt jadɨgojk midi kayikꞌejxp, kayiktomp, kayikmaj̱tsp. Pønɨ
jats ja neꞌkx midi yikꞌejxp jøts yꞌøøky tyɨgøy, nay jats ja neꞌkx midi kayikꞌejxp midi kaꞌooꞌkp kadɨgøøpy.

45 Jabɨ yɨdeꞌenxɨ ja Dios kyajpxy wyaꞌ̱aṉ̃: “Jaꞌukyikmøøyxɨ ja mɨjawyeen jaa̱ꞌ̱y ja jujkyꞌaj̱tɨn, pøn ɨdøꞌøn
Adánꞌaj̱t”; kaꞌats ja nwɨndsønꞌaj̱tɨm Jesucristo yjadeꞌenɨ sam̱ ja Adán yꞌijty, tyimyikjujkyꞌaj̱tpɨ ja jaꞌayɨ myiñ.
46 Jawyeents adøm ja neꞌkx tø nyikmøꞌøyɨm midi ya̱ nmøøtꞌaj̱tyɨndɨp nax̱wiiñ; jøtsnɨm wyɨnaty ja neꞌkx
nyikmøøꞌyɨndɨ sam̱ ja nwɨndsønꞌaj̱tɨm ñeꞌkx tꞌijxy ku ja yjujkpyɨjky jadɨgojk. 47Nax̱neꞌeyxɨ ja Adán ñeꞌkxꞌaj̱t
nax̱wiiꞌñɨt jaa̱ꞌ̱yɨn; tsaj̱pjotpts jamyiñ ja nwɨndsønꞌaj̱tɨm Jesucristo ñeꞌkx paty ja jawaanɨ øy. 48Tum jadeꞌents
adøm nneꞌkx ya̱ nax̱wiiñ tꞌijxyɨm sam̱ ja jawyeen jaa̱ꞌ̱y ñeꞌkx tꞌijxy, midits ɨdøꞌøn wyɨnaty yikmøꞌøyɨmp
jadeꞌents ja tꞌext sam̱ ja nwɨndsønꞌaj̱tɨm ñeꞌkx. 49Nayɨdeꞌen sam̱ adøm ya̱ nax̱wiiñ tø nꞌagojnaj̱xyɨm ja
mɨduꞌukpɨ jaa̱ꞌ̱y, kuts jam tsaj̱pjotp nayɨdeꞌents adøm nøjkx nwɨmbijtyɨm sam̱ ja nwɨndsønꞌaj̱tɨm tꞌixy.

50Yɨdeꞌen ømɨguꞌuk ɨdøꞌøn njatijy ku yø neꞌkx midi nmøøtꞌaj̱tyɨndɨp midi xixmyøøt midi nɨꞌjpmyøøt, kidi
yøꞌøjɨp wyɨnaty twɨnguwaꞌ̱jkɨp ja Dios ma̱ ja amuum ja kyutujk ttanɨtanɨt ja jaa̱ꞌ̱y; midi kataa̱ꞌ̱nɨp, midi ooꞌkp
tɨgøøpy, kaꞌap ja pyaa̱ṯꞌatyɨ jøts ja xemɨkøjxpɨt jujkyꞌaj̱tɨn yikmoꞌot. 51 Jaꞌats meets ndukmadoowampy jøts
yikxon xnɨjaw̱ɨdɨt midi yuꞌuch, midi amaaꞌtsk ejtp, midi kaꞌ pøn nugo ajaw̱ɨ tnɨjaw̱ɨ: Kaꞌap adøm nɨdukɨꞌɨyɨ
ja oꞌjkɨn nbaa̱j̱tɨndɨt; jaꞌayɨ ku tyumdɨgaṯst ja neꞌkx ku nøjkx ja nwɨndsønꞌaj̱tɨm xnɨmiꞌiñɨm, 52wɨdsukɨn
ɨdøꞌøn ja tyunɨt, ku ja puxuujx jadɨgojkyɨ yjaa̱ḵꞌukyikmadoonɨt. Wɨnets ɨdøꞌøn ja ooꞌkpɨ yjujkpyøktɨt
jadɨgojkmøøt ja ñeꞌkxmidi xemɨkøjxpmyɨjujkyꞌaṯtɨp; pøntswyɨnaty jujkyꞌaj̱ttɨpnɨm jaꞌats ja ñeꞌkx tɨgaṯstɨp.
53Kuwaṉɨxɨ døꞌøn tyɨgaṯst yø neꞌkx midi adøm ya̱ nax̱wiiñ nmøøtꞌaj̱tyɨndɨp, midi amøjɨp, midi køjxp, midi
anuuꞌkxɨp; jøts ja nyikmøꞌøyɨnt midi xemɨkøjxp etp jaꞌagøjxp ku ja kyakixy nɨ kyaꞌamøjɨ. Jøts adøm
wyɨnaty nmajtstuujtyɨm ja neꞌkx midi ooꞌkp midi tɨgøøpy, jøts ja nyikmøꞌøyɨnt midi nɨjuunɨ kaꞌooꞌkp
midi xemɨkøjxp ejtp. 54Kuts adøm ɨdøꞌøn wyɨnaty tø nmajtstuujtyɨm ja neꞌkx midi kajajkp, jøts wyɨnaty
ja neꞌkx tø nyikmøꞌøñaꞌam midi jajkp, jøts ku døꞌøn wyɨnaty ja neꞌkx tø nmajtstuujtyɨm midi ooꞌkp jøts
wyɨnaty tø nyikmøꞌøyɨmmidi xemɨkøjxp jujkyꞌaṯp, jaanɨmts ɨdøꞌøn ja Dios kyajpxy tyøꞌøt midi jap jaabyety
nøkyɨjxpy ejtp: “Tø ja oꞌjkɨn yikmɨmajadaꞌ̱aḵy. 55Oꞌjkɨn, ¿ma̱ døꞌøn ja mduktaꞌoꞌjk? ¿Ma̱ døꞌøn ja møkꞌaj̱tɨn
tø xyikwɨngaxiꞌiky?” 56 Ja pøky ɨdøꞌøn ja oꞌjkɨn xuktaꞌooꞌkɨmp, jøts ja møjaa̱ꞌ̱gyutujk ɨdøꞌøn ja tyamøjꞌajtpy
midi kaꞌuktunɨp. 57Ndamøjaꞌ̱wampts ja Dios Teety ku ja tø xyikmajadaa̱j̱kyɨndɨ nwɨndsønꞌaj̱tɨm Jesucristo
pyudøjkɨngøjxp.

58 Jadeꞌents mɨguꞌuktøjk ɨdøꞌøn, møk jøts tuꞌugyɨ ja mwɨnmaa̱ꞌ̱ñ xjaa̱ḵpɨktaḵojtɨt jøts ja nwɨndsønꞌaj̱tɨm
tyunk xjaa̱ḵyikyøꞌøgyojtɨt; pø mnɨjaꞌ̱wɨdɨpxɨ ku kaꞌ nugo wyɨndɨgøydɨ ja mdunk midi ja nwɨndsønꞌaj̱tɨm
mduktuujnɨdɨp.

Sa̱ ja pudøjkɨn myukt
1Ku xyikmuktɨt ja pɨktaꞌ̱aḵy midi mdabudøkɨdɨp ja abiky kugaj̱p ja mɨguꞌuk midi tjanchjaꞌ̱wɨdɨp ja Dios,

yɨdeꞌen xuꞌundɨt sam̱ ø nayɨdeꞌen tø ndukmadowdɨ pøn jaty jam Galacia etjotp namyujkɨdɨp. 2Kɨjaꞌ ɨdøꞌøn
wɨndomingɨ xpukonduꞌuttɨt jamɨjuuꞌñpønɨwɨneꞌen tømmajadaꞌ̱aḵtɨ, jøts ja xpøkjøꞌøktɨt aꞌejxɨ, jøtswyɨnaty
abaa̱ḏɨ xyikꞌawejxnɨdɨ ku ø nnøjkxt. 3Kuts øts jam wyɨnaty nnijkxy wɨnets ø wyɨnaty nguexy ja jaa̱ꞌ̱y jam
Jerusalén pønɨ pøn mee mwɨꞌijxpy, jøts øts ja nøky ja nmoꞌodɨt jøts ja møøt tyiknøjkxtɨt ja pudøjkɨn. 4Pønɨ
paa̱ṯꞌaj̱tɨyɨp jøts ø nnøjkxt, øyts øts ja wyɨnaty xmøøtnøjkxtɨ.

Ku Pablo tnɨgajpxy ma̱ jaty ja wyɨdetwaꞌ̱aṉ̃
5 Kuts jam wyɨnaty nnijkxy ma̱ meets jam, jawyeen ø nnax̱waꞌ̱aṉ̃ jam Macedonia etjotp, jøtsnɨm øts

jam Corinto wyɨnaty njaꞌ̱aṯy. 6Nɨ kyajaa øts jam yjaw̱ɨ ndaa̱ꞌ̱nɨt ma̱ meets jam, jotmøñ øts jam nyiknaxy
ja xuxpyoj jøts mee nayɨdeꞌen wyɨnaty xꞌatskexy ma̱ ø wyɨnaty nnijkxy. 7Kaꞌ meets ɨdøꞌøn nugo pojɨn
nꞌuknɨnax̱waꞌ̱aṉ̃, nmøøtaa̱ꞌ̱nɨwyampy meets ɨdøꞌøn nɨyjeky pønɨ yikutujkpy ja Dios. 8 Yam̱ øts Efeso
kaj̱pkøjxp njaa̱ḵtaa̱ꞌ̱nɨwyaꞌ̱aṉ̃ kunɨm Espíritu Santo xøøw tpaa̱ṯt. 9Øy øts ɨdøꞌøn may ja jaa̱ꞌ̱y xjamɨꞌekyɨdɨ
ya̱ Efeso kaj̱pkɨjxy, jats ja jaa̱ꞌ̱y nayɨdeꞌen pøn ø xmadowaṉdɨp jøts øts ja ndukmadoꞌodɨt ndukyikyujtɨt ja
nwɨndsønꞌaj̱tɨm Jesucristo yjaꞌ.

10Pønɨ jaꞌ̱tp ja Timoteo jam, mꞌejxtɨbɨm jøts jotkujk jam ñayjaw̱ɨyɨt jøts nɨti tkadajotmayꞌookt, pø nayɨ
nwɨndsønꞌaj̱tɨmxɨ yjaꞌ ja tyunkꞌaj̱tɨp sam̱ øts. 11Paty ɨdøꞌøn ja tum jadeꞌen xkupøktɨt, jøts jadeꞌen xpudøkɨdɨt
jøts øts øy tsuj yam̱ xpaa̱ṯt, pø nꞌawijxpyxɨ øts ja yam̱ møøt ja myɨguꞌuk pøn møøt wyɨdity.

12Tøts øts Apolos njanchjamɨnuuꞌkxaꞌ̱aḵy adøm ja nmɨguꞌuk jøts ja jeexyɨp tmøøtnijkxy ja mɨguꞌuktɨ pøn
jaty meets mꞌatsꞌejxwaj̱nɨp, kaꞌats ja ɨxyam̱ ɨnet myajadaꞌ̱aḵt; jaanɨm ja ñøjkxt ku yꞌawaṯsɨt.

Ku ja Pablo tꞌukya̱jknɨ ja kaj̱pxpooꞌkxɨn
13Wijyɨm mnabyɨktaꞌ̱ag̱ɨdɨt jøts ejtp møk ja mjanchjaꞌ̱wɨn xyikꞌettɨt. Yaa̱ꞌ̱dyøjkɨn tukɨꞌɨyɨ xmɨdanɨdɨt jøts

jotmøk mnabyɨktaꞌ̱ag̱ɨdɨt. 14Pønɨ ti jaty mdundɨp, tsojkɨngøjxp paꞌayoꞌowɨngøjxp ja xuꞌundɨt.
15 Mnɨjaꞌ̱wɨdɨp mɨguꞌuktøjk ku døꞌøn ja Estéfanas møøt ja myɨgudøjk jawyeen tjanchjaꞌ̱wɨdyɨ ja Dios

kyajpxy yꞌayuujk jam Acaya etjotp. Tøts ja ñadyamɨyøxyɨdɨ jøts ja tpudøkɨdɨt ja jaa̱ꞌ̱y pøn ja janchjaꞌ̱wɨn
tmøøtꞌaj̱ttɨp nayɨdeꞌen. 16Pønɨ jadeꞌents ja tyundɨ, nayɨdeꞌents mee mbaa̱ṯꞌatyɨ mduꞌunt, jadeꞌents ø ndsøky
jøts meets ja xmɨmadoꞌot jøts ja nayɨdeꞌen xpudøkɨdɨt, nayɨdeꞌen xuꞌundɨt ja jaa̱ꞌ̱y pøn jaty tundɨp pøn jaty
pudøjkɨdɨp. 17Tøts ɨdøꞌøn njanchtajotkujkꞌaṯtɨ ja Estéfanas, ja Fortunato jøts ja Acaico ku ja ya̱ tø yꞌatsmendɨ
jøts ø tø xꞌatspaa̱ṯtɨ, jaꞌats øts ojts ja pudøjkɨn xmoꞌodɨ jøts meets jadeꞌen myikudanaa̱y̱. 18Tøts ɨdøꞌøn ja
xjanchyikjotꞌamøkpøktɨ sam̱ ja jam nayɨdeꞌen myikjotꞌamøkpøjkɨdøø. Ngajxaj̱kɨmp ɨdøꞌøn ja yjadeꞌembɨ
jaa̱ꞌ̱dyɨ.

19Mdanɨgajxɨdɨp ja kaj̱pxpooꞌkxɨn ja janchjaꞌ̱wɨbɨ jaa̱ꞌ̱dyɨ pøn kugaj̱pꞌaj̱ttɨp Asia etjotp. Mjanchkaj̱px-
pooꞌkxɨdɨp ja Aquila jøts ja Priscila, jøts nayɨdeꞌen nɨdukɨꞌɨyɨ ja jaa̱ꞌ̱dyɨ midi xumɨnamyujkɨdɨp jaꞌ tyøjkjotptɨ,
pøn nayɨdeꞌen tø tjanchjaw̱ɨdɨ ja Dios sam̱ meets. 20 Nayɨdeꞌents mgaj̱pxpøøꞌkxyɨdɨ pøn jaty yam̱ tø
tjanchjaw̱ɨdɨ ja Dios. Nagyaj̱pxpooꞌkxɨdɨ nɨdukɨꞌɨyɨ xem yam̱ sam̱ ja Dios ttsøkyꞌaty.

21Pøn ɨdøꞌøn Pabloꞌaj̱tp, øts ɨdøꞌøn køꞌøm njaapy yaꞌ̱aṯ nøky jøts ndanɨgaxɨdɨ yaꞌ̱aṯpɨ kaj̱pxpooꞌkxɨn.
22 Pønɨ kaꞌ pøn tkupiky jøts tkatsøky ja nwɨndsønꞌaj̱tɨm Jesucristo, wan wyɨnaty køꞌøm ttanɨꞌixy.

¡Wɨngonɨp ja nwɨndsønꞌaj̱tɨm!
23Mmoꞌojɨdɨp ja nwɨndsønꞌaj̱tɨm ja kyunuuꞌkxɨn. 24Meets nɨdukɨꞌɨyɨ ndanɨgajxtɨp ja tsojkɨn ja paꞌayoꞌowɨn

Cristo Jesús køjxp. Jadeꞌen ɨdøꞌøn ja yjaṯt.

JA MYƗMAJTSKPƗ NØKY MIDI JA PABLO TYANƗGAJX JA CORINTƗ JA̱A̱ꞌY
Ku ja Pablo tnɨjayɨ ja janchjaꞌwɨbɨ pøn jam Corinto

1Øts ɨdøꞌøn Pabloꞌaj̱tp. Tø øts ja Dios Teety xamɨdsøky jøts ø ngudanɨt ja Jesucristo. Jøts nayɨdeꞌen ja
Timoteo midi øts møøt yaꞌ̱aṯ nøky njaꞌ̱ay̱ jøts øøts ndanɨgaxɨ pøn jaty ja Dios Teety jaꞌaj̱tɨdɨp jam Corintɨ,
jøts nayɨdeꞌen pøn jaty jam Acaya etjotp tsɨnaadyɨp. 2Paa̱ṯtɨ kupøjktɨ ja Dios Teety jøts ja nwɨndsønꞌaj̱tɨm
Jesucristo kyunuuꞌkxɨn jøts ja yjotkujkꞌaj̱tɨn.

Sa̱ Pablo yꞌayoꞌomba̱a̱jty
3Tkajxaj̱kyɨndɨ ja Dios midi tyeetyꞌajtpy ja nwɨndsønꞌaj̱tɨm Jesucristo, jabɨ jadeꞌenxɨ døꞌøn ja tyeetyꞌaj̱tɨn

tyiknɨgaxɨꞌɨky ku adøm xꞌayoꞌijxyɨndɨ, nɨjuunɨ xkaꞌɨxmaj̱chɨndɨ, ejtp xkaj̱pxjotꞌamøjkandɨ Diosꞌaj̱tɨngøjxp.
4 Jaꞌagøjxp ja Dios xkaj̱pxjotꞌamøjkandɨ pønɨ sa̱ jaty nɨduꞌuk nɨduꞌuk nꞌayoꞌombaa̱j̱tyɨndɨ jøts jadeꞌen
nnɨjaꞌ̱wandɨt sudso døꞌøn ja nmɨguꞌuk nayɨdeꞌen ngaj̱pxjotꞌamøjkɨmyandɨt sam̱ ja Dios tø xpudøjkandɨ.
5 Nayɨdeꞌen sam̱ adøm kajaa nguꞌayoꞌombaa̱j̱taꞌandɨ ja Cristo yjaꞌ, kajats ja nayɨdeꞌen ja jotꞌamøkpøjkɨn
xmøꞌøyɨm. 6 Ɨxyam̱ts øøts nyikjemduñ jaꞌagøjxp ku meets ndukmadøy ja nɨtsoojkɨn ayuujk jøts ku meets
nayɨdeꞌen ngaj̱pxjotꞌamøjkɨdɨ. Ku øøts yøꞌøbɨ ayoꞌon ndanaxy, ja Dios øts tø xkaj̱pxjotꞌamøjkɨ. Nayɨ meets
mꞌøyꞌaj̱tɨngøjxp øøts ɨdøꞌøn jadeꞌen tø njaty jøts meets nduknɨjaw̱ɨt sam̱ nayɨdeꞌen ja Dios mbudøkɨyɨdɨt
ku nay yøꞌøbɨ ayoꞌon wyɨnaty xpaa̱ṯtɨ. 7Njantyimyjøpꞌijxyꞌajtpy øøts ɨdøꞌøn jøts meets nayɨdeꞌen ja Dios
myikjotkujkꞌaṯɨyɨdɨt sam̱ øøts, øy ɨdøꞌøn nayɨdeꞌen mjaꞌayoꞌombaa̱ṯtɨ.

8 Meets mɨguꞌuktøjktɨ, jadeꞌen øøts ndsøky jøts meets waanɨ xꞌext xnɨjaw̱ɨt sa̱ øøts ɨdøꞌøn jam ja
ayoꞌon nyiknaj̱xy Asia. Yikxon øøts møk ja ayoꞌon jam nꞌijxy, nɨti awejxɨn nɨti jøpꞌejxɨn øø wyɨnaty
ngaꞌukmøøtꞌaj̱tnɨ, nɨti majadaa̱j̱kɨnts øøts, ja oꞌjkɨn yjøpꞌam̱ øøts wyɨnatynɨ. 9 Jadeꞌents øøts ɨdøꞌøn ojts
jam nnayjaw̱ɨyɨ sam̱ ja jaa̱ꞌ̱dyɨ pøn ja xyøøw tø yiktanɨmachoꞌowɨñɨ jøts ja oꞌjkɨn tpaa̱ṯtɨt. Øyts ɨdøꞌøn
ja neꞌegɨ ku jadeꞌen yjaj̱ty, jabɨ jaanɨmxɨ øts ja Dios ɨdøꞌøn tukɨꞌɨyɨ nmɨbøkøjxɨ jøts ku ooꞌkpɨbaa̱ṯ ja
tyikjujkpyiky. Jøts øøts jadeꞌen njaꞌ̱gyujkɨyɨɨꞌñ ku adøm nɨti køꞌøm xkamaꞌ̱ay̱ɨm. 10 Jaꞌ øøts ɨdøꞌøn xꞌaxaj̱tujk
xꞌagøꞌødujk jøts øøts jadeꞌen ja oꞌjkɨn xkadukpaa̱j̱ty, jøts nayɨdeꞌen xyiknɨtsoꞌokꞌejtɨnt ku ja oꞌjkɨn wyɨnaty
xmɨmajadaꞌ̱aḵwaꞌ̱aṉ̃ɨm. 11Nayɨdeꞌen meets ɨdøꞌøn ja mdsap̱kaaky tyumɨ jaꞌagøjxpts adøm ɨdøꞌøn nɨꞌamukɨ
ngajxaj̱kɨndɨt ja Dios jøts øøts ja pudøjkɨn xmøyꞌett.

Tigøjxp ɨdøꞌøn ja Pablo ojts kyanijkxy Corinto
12 Jaꞌagøjxp øøts nꞌaa̱w̱ njoojt yjotkujkꞌaty ku øøts nnɨjaw̱ɨ ku øøts o maḏsoo øy tsuj tø nyiknaxy ja

ndsɨnaa̱ꞌ̱yɨn, nɨti taa̱y̱. Tuꞌugyɨ øøts ja Dios ja yꞌøyꞌaj̱tɨn tø xabudøkɨ, kaꞌap øøts ja ngøꞌøm wijyꞌaj̱tɨn tø
myajadaꞌ̱aḵy. Meets wɨndumxɨ døꞌøn øøts ja ndsɨnaa̱ꞌ̱yɨn øy tø nyiknaxy. 13 Jøts nayɨdeꞌen ja nøky midi
meets tø ndanɨgaxɨ, nɨti taa̱y̱ ja tkamøøtꞌaty, mɨbøkøxtɨ jaꞌ. 14Nꞌawijxyꞌajtpy øøts ku meets ja njaa̱ꞌ̱yꞌaj̱tɨn
xkupøjkɨt tukɨꞌɨyɨ sam̱ ɨxja waanɨ tø xkupøkꞌokwaꞌ̱aṉdɨ, jøts jadeꞌen nnadyajotkujkꞌaj̱tandɨt nɨxem nɨyam̱ ku
wyɨnaty myenɨ jadɨgojk ja nwɨndsønꞌaj̱tɨm Jesucristo.

15 Jaꞌayɨ ndamøjꞌajtpy kumeets ɨdøꞌøn tø xkupøjknɨ, jøts ø nwaꞌ̱aṉ̃ ku meets majtsk ojk nꞌatsꞌejxwaꞌ̱aṉ̃ jøts
jadeꞌen nꞌatsyikjotkujkꞌaṯtɨt. 16 Jaꞌagøjxpts ndanɨbɨktaa̱j̱kɨyɨɨꞌñ jøts ku øts ya̱ nmiñ Macedonia, myɨjawyeen
meets nꞌukꞌext jøts jadɨgojk ku nwɨmbejtnɨt. Wanɨk meets xpudøkɨt jøts øøts njaꞌ̱tt jam Judea. 17 ¿Kaꞌap
øts ɨdøꞌøn ja ndejɨnt yikxon ndyimdyanɨbɨktaa̱j̱kɨyɨɨꞌñ ku øts øjts jam ngaꞌuknøjkxnɨ? ¿Sa̱ tø mwaꞌ̱aṉdɨ,
jadeꞌen øts ɨdøꞌøn xijy sam̱ muum ja jaa̱ꞌ̱y ja yjaꞌ nugo tyikmajadaꞌ̱aḵy ku ja nugo tꞌukupiky jøts ja kaꞌ
tꞌukpadunɨ? 18 Pø kaꞌaxɨ. Waꞌ̱aṯs ja Dios tnɨjaw̱ɨ ku kaꞌap øts jadeꞌen nugo ndaa̱y̱ꞌaty. 19 Jabɨ kaꞌaxɨ ja
Dios Uꞌnk Jesucristo tyaa̱y̱ꞌaty midi øøts ja yjaꞌ ngaj̱pxwaꞌ̱kxøø møøt Silvano jøts Timoteo, ma̱ meets jam.
Pyadunguijxpy ja yꞌayuujk jaꞌ, 20 jøts jaꞌ tukɨꞌɨyɨ tmɨdanaagyøjxp pønɨ ti jaty ja Dios Teety ñɨꞌadsoꞌowɨp.
Jaꞌagøjxpxɨ ja xyøøw ja yikaj̱pxpaa̱ṯy ku adøm Dios Teety nmøjaꞌ̱waꞌam ngunuuꞌkxyjaꞌ̱waꞌam ja myøjꞌaj̱tɨn
jøts nwaꞌ̱aṉ̃ɨm janch tɨɨgyajpxy ɨdøꞌøn yøꞌ, nwɨndsønꞌaj̱tɨm Jesucristo køjxp. 21 Nayɨ Dios Teetyxɨ adøm
ɨdøꞌøn xukmøøtꞌejtɨndɨp ja Cristo jøts øøts ja tø xjɨbiky jøts øøts ja jadeꞌen ngaj̱pxwaꞌ̱kxɨt ja yjaꞌ. 22 Tø
nayɨdeꞌen ja Espíritu Santo xmøꞌøyɨm midi ejxpajtꞌaj̱tp ku adøm ja xjaꞌaj̱tyɨm, jøts jadeꞌen nnɨjaꞌ̱wɨndɨt ku
xmøyꞌukwaꞌ̱aṉ̃ɨndɨ ja jujkyꞌaj̱tɨn midi xemɨkøjxpꞌetp.

23Ñɨjaꞌ̱wɨdyaapy ja Dios ku meets ngaꞌuknɨnøjkxnɨ jadeꞌengøjxp ku meets kaꞌ nyikjotmayꞌooktøkɨwyaꞌ̱aṉ̃
ku møk nwɨndsøꞌødyɨt. Pønɨ kaꞌats yjanchjadeꞌenɨ, pø jats øts ɨdøꞌøn ja Dios køꞌøm xɨɨdyuꞌunt. 24Ku meets
wyɨnaty nnɨnijkxy, ja xondaa̱j̱kɨn ja øyꞌaj̱tɨn meets ndanɨnøjkxwampy. Kaꞌap meets ndaꞌaguwaṉɨwyaꞌ̱aṉ̃ ja
janchjaꞌ̱wɨn pø møkxɨ meets ja xmøøtꞌaj̱tnɨ.

2
1 Jabɨ jaꞌagøjxpxɨ meets ɨdøꞌøn tø ngaꞌuknɨnøjkxnɨ ku meets nugo nꞌatsyikjotmayꞌooktøkɨt. 2 Ja ku meets

nꞌatsyikjotmadyøkɨt, ¿pønts øts ɨdøꞌøn ndajotkujkꞌaṯp? ¿Kidi meedsɨp? Yam̱ts meets wyɨnaty køꞌøm tø
nyikjotmadyøkɨ. 3 Patyxɨ meets tø nnɨjayɨ jawyeen jøts jam tukɨꞌɨyɨ xyikꞌøyɨdɨt xyikpaa̱ḏɨdɨt ku øts jam
wyɨnaty njaꞌ̱aṯy jøts meets xaxondaꞌ̱aḵt. Jabɨ jadeꞌenxɨ nwaꞌ̱aṉ̃ ku mee mxondaḵmɨt ku meets xꞌext jøts
ku øts jotkujk. 4Ku meets jaꞌabɨ nøky ndanɨjaꞌ̱yɨyɨɨꞌñ, janchjotmayꞌooꞌkp øts wyɨnaty, ja yaꞌ̱ax̱yɨ ja jɨꞌɨyɨ
øts ɨdøꞌøn wyɨnaty xmɨmajadaḵp ku meets yjaw̱ɨ ja jaa̱ꞌ̱y myikwɨnmaa̱ꞌ̱nmyaꞌ̱aṯwaꞌ̱aṉ̃ɨdɨ jøts ø xkagupøktɨt.
Kaꞌ meets nayɨdeꞌen nyikjotmayꞌookwaꞌ̱aṉ̃, jaꞌaxɨ øts ɨdøꞌøn naṉkyꞌejxwaj̱nɨp maḇaa̱ṯ meets ɨdøꞌøn ndsøky
nbaꞌayøy, patyxɨ meets ɨdøꞌøn ngaj̱pxwijy.

Jadeꞌen pya̱a̱tꞌatyɨ jøts yikmaaꞌkxukt pøn tø tyundɨgøy

5 Ja jaa̱ꞌ̱yuꞌnk pøn øts ɨdøꞌøn tø xꞌukyikjotmadyøkɨ kaꞌap øts ja nadyuꞌuk tø xyikꞌayøy jabɨ nɨxem nɨyam̱xɨ
meets ɨdøꞌønndejɨntwɨnaa̱g̱ɨn tømbaa̱j̱tmɨyɨdɨ nayjaꞌabɨ jotmay. Kaꞌap ønwaꞌ̱aṉ̃ kunɨjum. 6Kaꞌap øts jamøk
nꞌukwɨndsøꞌøwyaṉɨ pøn ɨdøꞌøn tø tyundɨgøy. Jabɨ tøxɨ meets ja nɨjum neꞌegɨ køꞌøm xkastigɨmøøñɨ. 7 Jadeꞌen
ɨdøꞌøn neꞌegɨ pyaa̱ṯꞌatyɨ jøts meets ja xmaaꞌkxujknɨt, kaj̱pxjotꞌamøkɨdɨ, ja kuts ja jotmay myɨmajadaḵnɨyɨt
jøts jadeꞌen ja chɨnaa̱ꞌ̱yɨn tyikwɨndɨgøøñɨt. 8Paty meets ɨxyam̱ ja mayꞌaj̱t nꞌamɨdøy jøts jadɨgojk ja tsojkɨn
ja paꞌayoꞌowɨn xmoꞌodɨt. 9Tø meets yaꞌ̱aṯpɨ kajpxy yaꞌ̱aṯpɨ ayuujk jawyeen ndanɨjayɨ jaꞌagøjxp jøts ø nꞌext
nnɨjaw̱ɨt pønɨ xjanchꞌukpaduujnɨdɨp øts ɨdøꞌøn ja ngutujk. 10Paty xnɨjaw̱ɨdɨt, pønɨ pøn meets mmeeꞌkxpy,
nayɨdeꞌents øts ja maaꞌkxɨn ja nmøømyɨ. Pønɨ tø øts ɨdøꞌøn tigati nmeeꞌkxy, jaꞌagøjxpts øts jadeꞌen tø nduñ
ku mee nꞌayoꞌixy, yꞌijxpy ñɨjaꞌ̱wɨp ja Cristo. 11 Jøts jadeꞌen o tigati tkadamøjꞌaṯt ja mɨkuꞌwɨndsøn Satanás,
jabɨ nnɨjaꞌ̱wampxɨ adøm waꞌ̱aṯs ku ja o tigati tamɨbøkɨ tamɨꞌejxɨ.

Ku ja Pablo ttajotmayꞌøøky ja Tito jam Troas
12 Ku njaꞌ̱jty jam Troas jam kaj̱pjotp, nugo øts ndunk jam tyimyꞌity øy maḏsoo jøts øts ja Cristo yjaꞌ

ngaj̱pxwaꞌ̱kxɨt. 13Yam̱ts øts wyɨnaty tø njaꞌuktundsooꞌmɨ, kumɨ kaꞌats øts øy njotkujkꞌaty jaꞌagøjxp ku øts ja
Tito jamngapaa̱j̱ty, adøm ja nmɨguꞌuk, patyts øts jam øjts ndsoꞌongojmɨ jøts øts ojts nnøjxnɨ jamMacedonia.

Ku ja Cristo møøt nmajada̱kꞌijtyɨndɨ
14Nmøjaꞌ̱wɨmp ngunuuꞌkxyjaꞌ̱wɨmp ja Dios Teety ku ja ejtp xyikmajadaa̱j̱kyɨ tuꞌugyɨ møøt ja Cristo, jøts

ja kyajpxy jøts ja yꞌayuujk ja xukaj̱pxwaꞌkxyɨm øy mag̱ama.̱ 15Yꞌøyjaꞌ̱wɨp chujaꞌ̱wɨp ja Dios Teety pøn ja
Cristo møøt yꞌity jøts ja yjaꞌ tkaj̱pxwaꞌ̱kxɨ. 16Øy ja mag̱ama̱ ja yꞌɨxpøjkɨn wyɨdity jam muum tkamɨbøktɨ,
oꞌjkɨn tɨgøꞌøyɨn ja yiktatɨɨdyuꞌundɨp. Jøts muum tjanchjaw̱ɨdɨ, jaꞌats ja tyajujkyꞌaṯtɨp xemɨkøjxp. ¿Pønts
ɨdøꞌøn yøꞌøbɨ tunk nugo nɨyjøjxk tyimyꞌuknɨyjaj̱tp? 17 Jabɨ kaꞌaxɨ øøts ja nugo ndameembyiky ku øøts ja Dios
kyajpxy ngaj̱pxwaꞌ̱kxɨ sam̱ muum yꞌadøꞌøtstɨ, uk kaꞌbaa̱ṯ kaꞌpxy tnɨgaj̱pxtɨ tum wɨmbet ja tnɨmadyaꞌ̱aḵtɨ.
Kaꞌats øøts jadeꞌen nꞌadɨꞌɨch, tɨy janch øøts ja nnɨgajxpy pø tøxɨ øøts Dios køꞌøm xkexy jøts øøts kyajpxy ja
ngaj̱pxwaꞌ̱kxɨt Cristo pyudøjkɨngøjxp øy maḏsoo jam Dios wyɨngujkp.

3
Ku ja Dios ja chojkɨn ja pyaꞌayoꞌowɨn jadɨgojk tyiktsoꞌondaa̱j̱ky Jesucristo køjxp

1 ¿Sa̱ meets ɨdøꞌøn yø xjaꞌ̱gyukɨ ku øøts jadeꞌen nwaꞌ̱aṉ̃? ¿Køꞌøm øøts ɨdøꞌøn xijy nnagyajxaꞌ̱aḵwaꞌ̱aṉ̃ɨ
sam̱ ja muum ma̱ ttundɨ pøn ja ɨxpøjkɨn wenk tyaj̱ktɨp? ¿Ja ejxpajtɨn øts ɨdøꞌøn kuwaṉɨ ndyimyøøtꞌaṯp
jøts meets yø nꞌɨxpøjkɨn xmɨbøkɨt? 2 Kaꞌ yjadeꞌenɨ, jabɨ meetsxɨ myiknɨgaxɨꞌkpy pønɨ sa̱ øts ɨdøꞌøn ja
ndunkjøøjp yꞌøyɨ. Jadeꞌen ja ñɨgaxɨꞌɨky ku meets ja Dios yjaꞌ tø xmɨbøjkɨ jøts øy ja pøn tꞌext tnɨjaw̱ɨt sa̱
døꞌøn ja mdsɨnaa̱ꞌ̱yɨn tø tyɨgaṯstɨ. 3Køꞌømxɨ ja Cristo jadeꞌen tø mdanɨbɨktaa̱g̱ɨyɨdɨ jøts mꞌejxpajtꞌaṯtɨt jøts
øts ja ndunk jadeꞌen wyɨngaxɨꞌɨky. Jabɨ Diosxɨ døꞌøn køꞌøm ja yꞌEspíritu Santo tø tyaky jøts ja yꞌejxpajtꞌaṯt
jaꞌagøjxpts jaꞌ kyakudɨgøy. Jawaanɨ møj jaꞌ, midi anmɨjaꞌ̱wɨnjotp ja Dios pyɨktakpy jøts kaꞌap neꞌegɨ ja
jawyeembɨ kutujk midi Moisés kyøxjaa̱y̱ tsaa̱g̱øjxp.

4 Sa̱ jaty øø nwaꞌ̱aṉ̃ tɨy yøꞌ janch yøꞌ, waꞌ̱aṯs øøts nnɨjaw̱ɨ jøts ku øøts ja Dios Teety pyudøjkɨn amuum
xmøꞌøy Cristo køjxp. 5Kaꞌap øøts køꞌøm nnaṉkmyajadaꞌ̱ag̱ɨyɨ, ja Dios wyɨngujkpxɨ døꞌøn chøøñ ja møkꞌaj̱tɨn
jøts øøts ja øybɨ nduꞌunt. 6 Jaa ku øøts ja jeexyɨp tø xkamøꞌøy ja møkꞌaj̱tɨn sudsots øøts ɨdøꞌøn jeexyɨp
nnɨgajpxy sa̱ ja Dios chojkɨn ja pyaꞌayoꞌowɨn jadɨgojk tnaṉkyꞌijxyɨ sa̱ ja nax̱wiiꞌñɨt jaa̱ꞌ̱y ñɨtsoꞌokꞌaṯtɨt. Kaꞌap
ja tsɨnaa̱ꞌ̱yɨn yikpaa̱ṯy ku nbadungøjxɨnt tukɨꞌɨyɨ ja Moisés kyutujk, ja Espíritu Santoxɨ døꞌøn tnaṉkyꞌejxɨp ja
øgyajpxy ja ømyadyaꞌ̱aḵy sudso yikpaa̱ṯy ja jujkyꞌaj̱tɨn xemɨkøjxp. Ja oꞌjkɨn tɨgøꞌøyɨn pyatpy ja anmɨjaꞌ̱wɨn
ku ja Moisés kyutujk ngabadungøjxɨnt yam̱ ja Espíritu Santo yjaꞌ tyumyikjujkyꞌaty.

7 Jadeꞌen ɨdøꞌøn ja Moisés kyutujk ja myøjꞌaj̱tɨn kyaxɨꞌɨky midi tsaa̱g̱øjxp yikjaa̱y̱ ku ja ajuꞌuk agujkp
yikmøøy, janch tøøꞌkxp tsamam̱p ɨdøꞌøn ja wyeen yꞌaa̱w̱. Jøts janch wɨnꞌooꞌktɨp ɨdøꞌøn ja myɨgugaj̱p
israelɨt jaa̱ꞌ̱y ku ja yjayikꞌejxwaꞌ̱aṉ̃. Waanɨ døꞌøn ja yꞌajuꞌuk møj yꞌatskaxɨꞌɨky, pojɨn ja ñax̱kojmɨ. Saṯs
ɨdøꞌøn ja janchtyimyøj yꞌatsmiiñ jaꞌabɨ kutujk midi anmɨjaꞌ̱wɨn ja oꞌjkɨn tyukupikyꞌajtpy. 8Kuts ja øgyajpxy
ja ømyadyaꞌ̱aḵy kaꞌap ja tmɨꞌabaa̱ṯy, pø kaꞌaxɨ ja wɨnmaa̱ꞌ̱ñ myajadaꞌ̱aḵy maḇaa̱ṯ ja yjaꞌ̱aṯy ja myøjꞌaj̱tɨn
ja yꞌøyꞌaj̱tɨn midi ja Espíritu Santo xukꞌejxɨmp xuknɨjaꞌ̱wɨmp. 9 Saṯs ɨdøꞌøn ja kutujk janch møj, yam̱ ja
tjayikudɨgøy ja anmɨjaꞌ̱wɨn, ¡sudsots ɨdøꞌøn ja Dios yꞌøgyajpxy yꞌømyadyaꞌ̱aḵy jawaanɨ kyidyimyꞌukmøjɨt
midi adøm ja xagupøjkɨmp! 10 Jabɨ kaꞌaxɨ ja Moisés kyutujk møøt ñabyaa̱ḏyɨ ja Dios yꞌøgyajpxy. 11Øyɨ døꞌøn
ja kutujk møj tø yjamiñ kaꞌap ja Dios yꞌøgyajpxy ja twɨnaj̱xɨ midi ejtp xemɨkøjxp.

12 Jaꞌagøjxp øøts ja njøpꞌijxyꞌaty, paty øøts agujk jotkujk ja Dios yjaꞌ nnɨgaj̱pxɨyɨ, 13 jøts kaꞌap yꞌukpaa̱ṯꞌaj̱t-
nɨyɨ jøts øøts nduꞌunt nayɨdeꞌen sam̱ ja Moisés ttuuñ ku ja yꞌijty ñawyɨnjuuxyɨyɨ jøts jadeꞌen ja myɨgugaj̱p
tkaꞌejxtɨt ku ja yꞌajuꞌuk tudaꞌ̱aḵy tyɨgøøñɨ. 14 Ja israelɨt jaa̱ꞌ̱y kaꞌap ja tjaꞌ̱gyukɨdɨ tigøjxp ɨdøꞌøn ja Dios
ttanɨbɨktaa̱g̱ɨ ja kutujk midi ja Moisés yikmøøy. Nɨ ixyam̱baa̱ṯ ja tkajaꞌ̱gyukɨdɨnɨm ku ja Dios ñøky tkaj̱pxɨdɨ.
Jaanɨm ja jaꞌ̱gyukɨn ja tpaa̱ṯtɨt ku ja Cristo yjaꞌ tkupøjkɨdɨt. 15 Yjaa̱ḵjakaj̱pxɨdɨbɨmts ja Moisés kyutujk
jaꞌadɨ, jadeꞌen ja tjøpꞌejxtɨ jøts ja ñɨtsoꞌokꞌaṯtɨt ku ja tpadungøxtɨt. 16Kuuyɨdsɨk øy pøngapøn tkupøktɨt
ja nwɨndsønꞌaj̱tɨm Jesucristo jatyɨts ja pyøky ja ñɨwaꞌ̱aḏsɨdɨt jøts ja waꞌ̱aṯs tukɨꞌɨyɨ tjaꞌ̱gyukɨgyøxtɨt. 17 Ja
nwɨndsønꞌaj̱tɨmxɨ tmøøtꞌaj̱tp ja jujkyꞌaj̱tɨn jøts ja jaꞌ̱gyukɨn, pønts ja nwɨndsønꞌaj̱tɨm tjanchjaꞌ̱wɨdɨp kaꞌap ja
Moisés kyutujk ja yꞌukmɨmajadaḵnɨyɨdɨt, nɨ kyaꞌukjujkyꞌaj̱tnɨdɨt ja pøky agujkpy. 18Paty adøm ja jaꞌ̱gyukɨn
nmøøtꞌaj̱tnaꞌandɨ ku ja nwɨndsønꞌaj̱tɨm yikmɨbiky. Kuts ja ejtp njotmayꞌaj̱tɨndɨt ja yꞌøyꞌaj̱tɨn ja myøjꞌaj̱tɨn,
nay jaꞌats naṉkyꞌejxamp xjats adøm jadeꞌen njaj̱tnant sam̱ ja nwɨndsønꞌaj̱tɨm. Yjujkyꞌaj̱tɨngøjxp ɨdøꞌøn ja
jadeꞌen xpudøjkaꞌam.

1Paty øøts ɨdøꞌøn nɨjuunɨ ngadawɨndsuuñ ja ndunkjøøjpmidi øøts ja Dios yꞌøyꞌaj̱tɨngøjxp tø xanɨbɨktaa̱g̱ɨ.
2 Jagam jɨxkøꞌøm øøts ɨdøꞌøn nbɨktaꞌ̱aḵy midi amaaꞌtsk midi tsøꞌødyuñɨm yiktump. Kaꞌap øøts nꞌijxy ngøy
jøts o pøngapøn nwɨndaa̱y̱ꞌaṯt. Nɨ ja Dios øøts ja yꞌayuujk ngakaj̱pxmaꞌ̱jtɨ. Ja tyɨɨbyɨ ja yjanchpɨ øøts ɨdøꞌøn
jaꞌayɨ nnɨgajpxpy, jøts jadeꞌen nɨpøn jaa̱ꞌ̱y kyawaꞌ̱aṉt jam Dios wyɨngujkp ku øøts nꞌayuujk kyatɨyɨ. 3Ku
jaa wɨnaa̱g̱ɨndɨ pøn tkajaꞌ̱gyukɨdɨp ja nɨtsoojkɨn ayuujk midi øø ngaj̱pxwaꞌkxpy, ja kyudɨgøꞌøyɨn ɨdøꞌøn ja
køꞌøm yꞌɨxaawyaṉdɨp. 4Ku ja wyɨnaty køꞌøm tkajanchjaw̱ɨdɨ, ja mɨkuꞌwɨndsønts ɨdøꞌøn ja tø yikwɨnaj̱pnɨyɨdɨ
pøn jaꞌayɨ ya̱ nax̱wiiñ neꞌegɨ diosjaꞌ̱wɨdɨp, jøts jadeꞌen tkapaa̱ṯtɨt ja kudøøꞌkxaa̱g̱ɨ ja kujaj̱taa̱g̱ɨ midi yajkpy
ja øgyajpxy ja ømyadyaꞌ̱aḵy ku ja Cristo yꞌøyꞌaj̱tɨn myøjꞌaj̱tɨn yiknɨmadyaꞌ̱aḵy. Ja Cristots tnaṉkyꞌejxɨp ja
Dios Teety pøn yꞌagojnax̱ꞌajtpy. 5Ku øøts ngaj̱pxwaꞌkxy kaꞌap øøts ngøꞌøm jaꞌ nnɨgajpxy, ja Jesucristoxɨ
øøts ja wyɨndsønꞌaj̱tɨn ngaj̱pxwaꞌ̱kxɨp, jøts øøts jadeꞌen nyikwɨmbejtnɨt ja yꞌøyꞌaj̱tɨn midi tø tyaky, ku meets
nbudøkɨ jaꞌ chojkɨngøjxp. 6 Jabɨ nay jaꞌabɨ Dios Teetyxɨ døꞌøn midi ja jaj̱ ja tøøꞌkx tyiktsoꞌondaa̱j̱k, nay jaꞌ
adøm tø xmøꞌøyɨndɨ ja kujaj̱taa̱g̱ɨ ja kudøøꞌkxaa̱g̱ɨ jøts nꞌejxɨndɨt nnɨjaꞌ̱wɨndɨt sa̱ døꞌøn ja yꞌøyꞌaj̱tɨn myøjɨ
midi ja Jesucristo ñaṉkyꞌejxɨp.

Janchja̱ꞌwɨngøjxp ja tsɨnaa̱ꞌ̱yɨn nyiknaj̱xyɨm
7 Dios wyɨngujkp ja chøøñ jaꞌabɨ kujaj̱ꞌaj̱tɨn kudøøꞌkxꞌaj̱tɨn midi nɨwɨndem xøøw tkamøøtꞌaj̱tp ja

kudɨgøꞌøyɨn, jaꞌ øøts nmøøtꞌajtpy njujkyꞌaj̱tɨngøjxp. Kaꞌap øøts ngøꞌøm møkꞌaj̱tɨn nyiktuñ, ja Diosxɨ
myøkꞌaj̱tɨn ɨdøꞌøn jadeꞌen tyiknɨgaxøꞌjkp. 8Øy øøts tsep agujkp akɨ agujkp ja njujkyꞌaj̱tɨn yjanaxy, nɨwɨndem
xøøw øøts ja nnøøꞌ ja nduuꞌ kyaꞌaduky; øy øø njamay njataj̱y sudso øø nyiknax̱t, nbatpy øøts ja wɨnmaa̱ꞌ̱ñ
sudso tyuuꞌbaa̱ṯ tyuuꞌwetst. 9Øy øø njayikjemduñ njayikteduñ, kaꞌap øøts ja Dios xꞌɨxmach; øy øøts ja
nmɨdsep xjatekpyaꞌanꞌaṯwaꞌ̱aṉ̃, kaꞌap øøts ja tuꞌugyɨ xmɨmajadaꞌ̱aḵy. 10Wɨnjaa wɨndsojk øøts ja jaa̱ꞌ̱y ja
oꞌjkɨn xjadukpaa̱ṯwaꞌ̱aṉ̃ sam̱ ja Jesús yjaj̱ty. Nay jaꞌayɨ øø køꞌøm xpudøjkɨp jøts jadeꞌen tyiknɨgaxɨꞌɨky ku
ja ya̱ xemɨkøjxp yjujkyꞌaty. 11Pøn jaty øøts møøt nbaduñ ja Jesús yjaꞌ, nay jaꞌagøjxp øøts ja oꞌjkɨn jabom
jabom xꞌijxy xkøy, jaꞌagøjxp øøts ja xkaꞌɨxmach jøts jadeꞌen tyiknɨgaxøꞌøkt ja yjujkyꞌaj̱tɨn øøts nnɨkøjxp.
12Øy øøts ja oꞌjkɨn xumɨjapaa̱ṯwaṉꞌity xumɨjamɨmajadaꞌ̱aḵwaṉꞌity, ja xemɨkøjxpɨt jujkyꞌaj̱tɨn meets neꞌegɨ
mbaa̱j̱tɨp mꞌejxɨp.

13Njanchjaꞌ̱wɨp øøts nayɨdeꞌen ku yɨdeꞌen wyaꞌ̱aṉ̃ ja Salmos nøky: “Paty ø nnɨgajpxy ku njanchjaw̱ɨ.”
14Nnɨjaꞌ̱wɨp øøts ku ja Dios Teety tyikjujkpyɨjky ja Jesús, nayɨdeꞌents adøm ja møøt xyikjujkpyøjkɨnt, jøts
jam nnøjkxɨnt nɨdukɨꞌɨyɨ jaꞌ wyɨngujkp. 15Midi øø tø nguꞌayowɨ jaꞌagøjxp øøts ɨdøꞌøn ja ngupiky jøts meets ja
øyꞌaj̱tɨn xpaa̱ṯt, mayts ja jaa̱ꞌ̱y Cristo køjxp tpaa̱ṯtɨt ja Dios kyunuuꞌkxɨn ja Dios yꞌøyꞌaj̱tɨn jøts may nayɨdeꞌen
pøn ttukmøjaw̱ɨdɨp pøn ttukunuuꞌkxyjaw̱ɨdɨp ja Dios jaꞌagøjxp ku ja tkajxaꞌ̱aḵtɨ.

16 Jaꞌagøjxp øøts ɨdøꞌøn ngadawɨndsuuñ. Øy øøts ja nneꞌkx yjagaꞌukmajadaḵnɨ, møwenɨp kajaajɨp øøts
ja njanchjaꞌ̱wɨn jabom jabom. 17Yø yaꞌ̱ɨt ayoꞌon waanɨ yø ñax̱køjy, kaꞌap yø jeky tyaa̱ꞌ̱nɨ; jøts yøꞌ øyꞌaj̱tɨn
xemɨkøjxp neꞌegɨ xukpaa̱j̱tɨmpma̱ ja Dios. 18 Jabɨ kaꞌaxɨ yikꞌɨxaꞌ̱ay̱ midi ya̱ nax̱wiiñ yikꞌejxp, ja Dios yꞌøyꞌaj̱tɨn
neꞌegɨ yikꞌɨxaapy midi kagaxøꞌkp. Ja pɨktaꞌ̱aḵy midi kaxøꞌkp myøøtꞌajtpy jaꞌ ja kudɨgøꞌøyɨn. Ja øyꞌaj̱tɨn midi
kayikꞌejxp kaꞌap ja yꞌaa̱ṯs ja kyojpk ja kyudɨgøy.

5
1Nnɨjaꞌ̱wɨndɨp adøm ku ja nneꞌkx kyudɨgøꞌøyɨm midi kajajkp sam̱ tuꞌuk ja tøjk kyudɨgøy nax̱wiiñ, jap

adøm ja Dios tø xadanɨbɨktaa̱j̱kɨndɨ tuꞌuk ja tsɨnaadyaa̱j̱k tsaj̱pjøtpy. Etp ja xemɨkøjxp, jabɨ kidi nax̱wiiꞌñɨt
jaa̱ꞌ̱yɨpxɨ ja tø tyikꞌøyɨ. 2 Janch jadeꞌen ɨdøꞌøn yjaty ku adøm nneꞌkx ja yjujkyꞌaj̱tɨn tyiknaxy ya,̱ kaꞌap
adøm nꞌøyjaꞌ̱wam, wɨnjaa wɨndsojk adøm nnøjkxwaꞌ̱aṉ̃ɨmma̱ ja tsɨnaadyaa̱j̱k ja Dios tø xadanɨbɨktaa̱j̱kaꞌam,
3 ma̱ adøm nꞌanmɨjaꞌ̱wɨn yiknɨtanaa̱ꞌ̱yɨm. 4 Yø neꞌkx midi nmɨjujkyꞌaj̱tyɨndɨp ya̱ nax̱wiiñ kaꞌap yø øy ti
xukꞌøyjaꞌ̱wam, jøts yiktsojkp ja tsɨnaadyaa̱j̱k midi ja Dios tø xanɨbɨktaa̱j̱kɨndɨ, yjagayikwaꞌ̱aṉ̃ ja oꞌjkɨn. Yø
nax̱wiiꞌñɨt tsɨnaa̱ꞌ̱yɨn adøm ɨdøꞌøn njadayiktɨgaṯswaꞌ̱aṉ̃ɨmp ja jemchɨnaa̱ꞌ̱yɨn. 5 Ja Dios ɨdøꞌøn køꞌøm tø
xanɨbɨktaa̱j̱kɨndɨ jøts tø xuktatøjkɨndɨ ja Espíritu Santo midi ejxpajtꞌaj̱tp ku adøm ja nyikmøꞌøyɨndɨt midi
ja yikꞌawijxpy.

6 Jadeꞌents adøm ɨdøꞌøn ndajotkujkyꞌaj̱tɨnt, jøts nnɨjaꞌ̱wɨndɨp ku ya̱ yø nneꞌkx nmɨjujkyꞌaj̱tyɨndɨnɨm
kaꞌap adøm ja tsɨnaadyaa̱j̱k nbaa̱j̱tyɨndɨnɨm. Kaꞌanɨm adøm ɨdøꞌøn ndyimyjaꞌ̱aṯyɨm ma̱ døꞌøn ja nwɨnd-
sønꞌaj̱tɨm jam. 7 Janchjaꞌ̱wɨngøjxp adøm ɨdøꞌøn nmøøtꞌaj̱tɨndɨt ja jøpꞌejxɨn øy ja njagaꞌijxyɨndɨ. 8Kaꞌap ja
oꞌjkɨn tɨgøꞌøyɨn ndsøꞌjkandɨt. Jotkujk ɨdøꞌøn adøm njøpꞌejxɨndɨt ja oꞌjkɨn ku wyɨnaty xpaa̱ṯꞌaj̱tyɨndɨ jøts
nnøjkxɨndɨt jap ma̱ ja nwɨndsønꞌaj̱tɨm møøt nꞌejtɨnt. 9 Paty adøm ɨdøꞌøn øy maḏsoo nwɨndsøꞌjkaꞌant ja
nwɨndsønꞌaj̱tɨm wan neꞌkxkøjxp wan anmɨjaꞌ̱wɨngøjxp. 10 Jabɨ kuwaṉɨxɨ ja Cristo tyɨɨdyuꞌunt jøts jadeꞌen
nyikmøꞌøyɨndɨt midi xpaa̱ṯꞌaj̱tɨndɨp nɨduꞌuk nɨduꞌuk pønɨ sa̱ wyɨnaty ja njujkyꞌaj̱tɨn ya̱ tø nyiknaj̱xyɨndɨ.

Ja kajpxy ja madya̱ꞌa̱ky midi ñɨgajpxpy sa̱ jadɨgojk møøt nnamyaj̱yɨnt ja Dios
11 Jaꞌagøjxp ku øø nnɨjaw̱ɨ sa̱ ja nwɨndsønꞌaj̱tɨm yikmøjaw̱ɨt yikunuuꞌkxyjaw̱ɨt yꞌøyꞌaj̱tɨngøjxp paty øøts

ja jaa̱ꞌ̱y ndukjaꞌ̱gyukɨwyaṉguixy ku øøts tɨy janch ja kyajpxy ja yꞌayuujk nnɨgaj̱pxɨyɨ. Ñɨjaꞌ̱wɨp ja Dios sa̱
øøts ja njaa̱ꞌ̱yꞌaty, njøpꞌijxpy øøts jøts meets nayɨdeꞌen xjaꞌ̱gyukɨt. 12Kaꞌap øø køꞌøm nnayꞌagajpxyɨyɨ, ja
jaꞌ̱gyukɨnxɨmeets ɨdøꞌøn ndukmøøtꞌaṯwampy jøts jotkukmnayjaw̱ɨyɨdɨt kumeets ngawɨndaa̱y̱ɨ. Jøts jadeꞌen
agujk jotkujk xꞌadsojɨmbettɨt ja jaa̱ꞌ̱y pøn yꞌanmɨjaꞌ̱wɨn yjamøøtꞌajtpy. 13Pønɨ nugo øøts ndyimgyajpxy pønɨ
nugo øøts ndyimyꞌadɨꞌɨch, Dios ja tuꞌugyɨ tnɨjaꞌ̱wɨp; pønɨ øyts, pønɨ tɨyts, pønɨ kaꞌpx øø nnɨgajpxy ja yjaꞌ,
meets ja mdaꞌøyꞌaṯp. 14 Ja Cristo chojkɨngøjxp pyaꞌayoꞌowɨngøjxp øøts ɨdøꞌøn ja ndunk ngamajtstuꞌuty
jaa ku øøts ndyimyjanchjaw̱ɨ ku nɨdukɨꞌɨyɨ tø xkuꞌoꞌjkɨndɨ jøts kaꞌ nꞌuknɨjujkyꞌaj̱tnaꞌant ja pøky. 15 Paty

ja Cristo tø xkuꞌoꞌjkɨndɨ jøts pøn jujkyꞌaj̱ttɨp kaꞌap ja køꞌøm tꞌukøjøꞌømɨtꞌaj̱tnɨ ja chɨnaa̱ꞌ̱yɨn, ja Cristo ja
ñɨjujkyꞌaj̱tnɨdɨp pøn ja ojts kyujujkpyøkɨyɨdɨ jadɨgojk. 16Paty øøts jadeꞌen ngaꞌukꞌabaxnɨ pønɨ sa̱ nɨduꞌuk
nɨduꞌuk ja chɨnaa̱ꞌ̱yɨn tyiknaxy; Cristo paa̱ṯ øøts yꞌijty nꞌabexymidi øø ngaꞌøyjaꞌ̱wɨp ja yjaꞌ, ɨxyam̱ kaꞌap øøts
jaꞌabɨ wɨnmaa̱ꞌ̱ñ nꞌukyiktunɨ. 17 Jadeꞌents ɨdøꞌøn, pøn ja Cristo møøt yꞌity, jemyjaa̱ꞌ̱y jaꞌ; ja tɨgøy wɨnmaa̱ꞌ̱ñ
midi yꞌijty nmøøtꞌaj̱tyɨndɨp kaꞌap ja yꞌuktunɨ, tum ja yjembyɨ døꞌøn tø nbabøjknandɨ. 18Kyøꞌømdunkjøøjp
ja Dios Teety jadeꞌen tyumpy Cristo køjxp jøts ja møøt nnamyaj̱yaꞌant. Jøts øøts ja ndunk tø xmøꞌøy ku
nɨdukɨꞌɨyɨ ja jaa̱ꞌ̱y ja Dios møøt ñamyaa̱ꞌ̱ñɨyɨt. 19Yɨdeꞌen ɨdøꞌøn nbɨktaa̱j̱kɨnt, ja Cristo køjxp ɨdøꞌøn ja Dios
Teety nɨdukɨꞌɨyɨ ja nax̱wiiꞌñɨt jaa̱ꞌ̱y møøt ñamyaawyaꞌ̱aṉɨyɨ. Kaꞌap ja pøky tmøjpɨktaꞌ̱aḵy. Jøts øøts xanɨpɨjky
yaꞌ̱aṯpɨ øyꞌaj̱tɨn. 20Paty meets xnɨjaw̱ɨt ku øøts ja Cristo xyikugajpxyꞌaty, sam̱ ɨdøꞌøn ja Dios Teety køꞌøm
jeexyɨp meets mmɨnuuꞌkxaꞌ̱ag̱yɨyɨ. Paty øøts ɨdøꞌøn yɨdeꞌen nꞌaneꞌemy ku meets ɨdøꞌøn ja Dios ja mdsojkɨn
xmøøgyøxt. 21Nɨti pøky ɨdøꞌøn ja Cristo tkamøøtꞌaj̱ty xjats ja Dios Teety tyimñayɨdeꞌen ja ttuuñ sam̱ ja møj
pøkyjaa̱ꞌ̱y yiktuñɨm, jøts nyikupøjkɨndɨt sam̱ ja Dios Teety ttsøky ku ja Cristo møøt nꞌejtɨnt.

6
1Jadeꞌentsmɨguꞌuktøjk ɨdøꞌøndɨ, nɨdukɨꞌɨyɨ nɨwɨneꞌen adømndunkꞌaj̱tyɨndɨ ja Dios yjaꞌ, nꞌamɨdøøpymeets

jøts kidi nugo ja Dios yꞌøyꞌaj̱tɨn xyikwɨndɨgøjyɨdɨ midi ja tø mdukꞌijxyɨdɨ midi ja tø mduknɨjaw̱ɨyɨdɨ. 2 Jabɨ
jadeꞌenxɨ ja køøm wyaꞌ̱aṉ̃ ñøkyijxpy:
Ku ja xøøw ja jumøjt tpaa̱j̱ty nmadoow øts ja mjɨꞌɨyɨn ja myaj̱xɨn;
jøts ku ja yiknɨtsoꞌokꞌaj̱tɨn tpaa̱j̱ty wɨnets me nbudøjkɨyɨɨꞌñ.
Ɨxyam̱ ɨdøꞌøn ja mxøøw ja mjumøjt tø yjaꞌ̱tnɨ jøts ja myiknɨtsoꞌokꞌaj̱tɨn tø tpaṯnɨ.

3Øy øøts ɨdøꞌøn ja ndsɨnaa̱ꞌ̱yɨn nyiknaxy jøts øøts jadeꞌen ja ndunkjøøjp nɨpøn xkadaꞌabaxt. 4 Jadeꞌenxɨ
øøts ɨdøꞌøn neꞌegɨ nyiknɨgaxøꞌøkwaꞌ̱aṉ̃ ku øøts ja Dios nmɨduñ, tudaꞌ̱aḵy øøts ngupikyꞌaty tukɨꞌɨyɨ ja ayoꞌon;
5 tø øø nyiktsumy nyikwøpy; tø øøts ja jaa̱ꞌ̱y namay xamuky, møk øøts ja ndunk nyiknaxy kunɨm øøts
ngøꞌ ndeky kyaꞌukmajadaḵnɨ; kawɨnaa̱ḵ tsuu øøts tø ngamaa̱ꞌ̱y tø ngaꞌity, ayuu øøts kawɨnaa̱ḵ xøøw tø
nyiknaxy. 6Njujkyꞌaj̱tɨngøjxp øøts nyiknɨgaxɨꞌɨky ku øøts ja Dios nmɨduñ. Jøts jadeꞌen kyaxɨꞌɨky ku øøts ja
Dios yꞌɨxpøjkɨn kaꞌpxy nnɨjaꞌ̱wɨyɨ jøts øøts ndudaꞌ̱aḵyjaa̱ꞌ̱yꞌaty. Tø øøts nꞌøyjaa̱ꞌ̱yꞌaty jøts tø øøts ja Espíritu
Santo yjaꞌ nyiknɨgaxøꞌkmɨ jøts nayɨdeꞌen øøts ja tsojkɨn ja paꞌayoꞌowɨn øy pøngapøn tø nmøꞌøy. 7 Ja tɨyꞌaj̱tɨn
ja janchꞌaj̱tɨn øøts tø nmøøtꞌaty, jøts ejtp øøts ja Dios ja myøkꞌaj̱tɨn xaꞌagøꞌduky xaꞌaxaj̱tuky. Ja ødyuꞌunɨn ja
tɨɨdyuꞌunɨn øøts tø nyiktuñ ku øøts ja Dios yjaꞌ tø nyikyøꞌøyɨ jøts ku øøts ja yꞌayuujk nnɨtanaa̱ꞌ̱mɨyɨ. 8Juunjaty
øø nyikajxaꞌ̱aḵy jøts nay jaayɨ øøts nyikpagajpxy. Øy øøts jaayɨ nꞌukyiknɨmadyaꞌ̱aḵy jøts nay jaayɨ øøts wenk
nꞌukyiknɨmadyaḵnɨmɨ. Ja øøts juunjaty nyiknøjmɨ ku øøts nugo ndaa̱y̱ɨ jøts nay jaayɨ wyaṉgojmɨdɨ kuk øøts
ja yꞌøybɨ tyɨɨbyɨ nnɨgajpxy. 9 Juunjaty øøts ngayikꞌejxkapy jøts nay jaayɨ øøts nyikꞌejxkap̱mɨ; ja øøts ja jaa̱ꞌ̱y
juunjaty ja oꞌjkɨn xukpaa̱ṯwaꞌ̱aṉ̃, jajujkyꞌaj̱tp øøts ɨdøꞌøn jadeꞌen. Yikastigɨmøøpy øøts, kaꞌap øø nꞌøøky.
10Øy øøts njamay njataj̱y, xondaḵp øø nnayjaw̱ɨyɨ; ayoobɨ jaa̱ꞌ̱y øøts, ja øyꞌaj̱tɨnts øøts nyajkpy; øy øøts nɨti
njagamøødɨ, jadeꞌen øø nnayjaw̱ɨyɨ ejxɨmdam øøts jeexyɨp tukɨꞌɨyɨ ndyimyøøtꞌaj̱tkøjxnɨ.

11Meets mɨguꞌuktøjktɨ, tɨyꞌaj̱tɨngøjxpmeets tø ndamɨgajpxy; tukɨꞌɨyɨ meets ja ndsojkɨn ja nbaꞌayoꞌowɨn tø
ndamayꞌaty. 12Øyɨmɨk ɨdøꞌønwɨneꞌenɨnngondukt nbøktukt øts ja ndsojkɨn øts ja nbaꞌayoꞌowɨn. Meets ɨdøꞌøn
jadeꞌen yjaw̱ɨ neꞌegɨ mdumpy. 13Sam̱ ja uꞌnkteety ja myaj̱nk tmɨgajpxy nayɨdeꞌen meets nmɨgaj̱pxwam̱ɨ ku
ja mdsojkɨn ku ja mbaꞌayoꞌowɨn nɨwɨneꞌen xkaꞌamaꞌ̱aṯꞌaṯtɨt. Tundɨ nayɨdeꞌen waanɨ sam̱ øts tø nnajtstunɨ.

Adøm nɨkøjxp ja Dios yjujkyꞌaj̱tyɨm
14 Kidi mjujkyꞌaj̱tɨn xyiknax̱tɨ møøt pøn tkajanchjaꞌ̱wɨdɨp ja Dios, jabɨ nɨjuunɨxɨ kyanamyayɨdɨt ja

tɨɨdyuꞌunɨn møøt ja tundɨgøꞌøyɨn, sam̱ ja kudøøꞌkxꞌaj̱tɨn møøt ja kugootsꞌaj̱tɨn. 15 ¿Sudso døꞌøn ja Cristo
yjaꞌ møøt ñamyayɨdɨt ja mɨkuꞌ yjaꞌ? ¿Uk sudso ja janchjaꞌ̱wɨbɨ jaa̱ꞌ̱y møøt ñamyɨguꞌukwaꞌ̱aṉɨyɨt pøn
mɨdsepwaj̱nɨyɨp? 16Kaꞌap ja yjujkyꞌaj̱tɨn tyiknax̱tɨ tuꞌugyɨ ja Dios Teety møøt ja dios midi køꞌøm yiktsajtstɨp.
Kaꞌap adøm njadeꞌenɨndɨ jabɨ køꞌømxɨ Dios wyɨnaa̱ṉ̃ yɨdeꞌen:
Pønɨ ma̱ ja chøønɨdɨ jam øts ja nmøøtjujkyꞌaṯtɨt,
jøts pønɨ midi ja ñøjkxtɨp ejtp øts ja njamyøøtꞌaṯtɨt;
øts ja xdiosꞌaṯtɨp,
jøts øts njaa̱ꞌ̱y jaꞌadɨ.
17Paty ja yɨdeꞌen yjaa̱ḵwaa̱ṉ̃:
Naṉkyꞌabikyɨdɨ,
kidi ja kyaꞌøybɨ xyiktundɨ;
jøts jadeꞌen ngupøktɨt,
18øts meets xteetyꞌaṯp, jøts øts meets nꞌuꞌnkꞌaṯp,
jadeꞌen ɨdøꞌøn wyaꞌ̱aṉ̃ ja Dios Teety.

7
1 Jadeꞌents meets mɨguꞌuktøjk ɨdøꞌøn xnɨjaw̱ɨdɨt ku yaꞌ̱aṯ øyꞌaj̱tɨn ja Dios tø tyiktañ. Jaꞌagøjxp adøm ɨdøꞌøn

øy tsuj njujkyꞌaj̱tɨnt, kaꞌap ja nneꞌkx kaꞌap ja nꞌanmɨjaꞌ̱wɨn nyikꞌejtɨnt pøky agujkp. Dios chøꞌjkɨngøjxp adøm
ɨdøꞌøn ja Dios ndamɨyojxɨnt ja njujkyꞌaj̱tɨn.

Sa̱ ja Corintɨ jaa̱ꞌ̱y tyiktɨgaṯstɨ ja wyɨnmaa̱ꞌ̱ñ
2 ¡Jaꞌ̱gyukɨdɨk øts ndsojkɨn nbaꞌayoꞌowɨn! Jabɨ kaꞌaxɨ meets nɨti wɨndɨgøꞌøyɨn tø xkapaa̱ṯtɨ øøts køjxp.

Nɨpøn øø ngawɨndaa̱y̱ꞌaty, nɨpøn øø nganaꞌixy. 3Kidi meets yaꞌ̱aṯ xjaꞌ̱gyukɨ ku meets nugo nbøkñɨpiky, jabɨ
jadeꞌenxɨ tø nwaꞌ̱aṉ̃ jawyeen kumeets ja ndsojkɨn ja nbaꞌayoꞌowɨn tø ndamɨyøxy, jadeꞌen ja tpaṯnɨmøøtmee

ñamyayɨ njujkyꞌaty jøts møøt mee ñamyayɨ nꞌookt. 4Njøpꞌijxyꞌajtpy meets jøts amuummee ndajotkujkꞌaty.
Øy øøts ɨdøꞌøn nꞌayoꞌombaa̱ṯy janch jotkujk ø nnayjaw̱ɨyɨ.

5 Jaꞌayɨp øø njaꞌ̱jty ya̱ Macedonia, kaꞌap øøts ja pooꞌkxɨn nmøøtꞌaty, øy øøts mag̱ama̱ jaa̱ꞌ̱y xmɨdsepwaꞌ̱aṉ̃
jøts øøts ja tsøꞌøgɨ nyikmajadaꞌ̱aḵwaꞌ̱aṉ̃. 6 Yikjotjɨmbijtpy ja Dios ja yjaa̱ꞌ̱y, tøts øøts ja xyikjotjɨmbity
ku ja Tiro tø yjaꞌ̱aṯy. 7 Kidi jaꞌayɨp øø nugo ndyimdyajotkujkꞌajtpy ku ja yam̱ tø yjaꞌ̱aṯy, jabɨ jaꞌaxɨ øø
nayɨdeꞌen ndajotkujkꞌajtpy ku meets ja nekɨm mnɨmadyaꞌ̱aḵyɨyɨ mjantyaxondaj̱kɨp meets jaꞌ. Jadeꞌen øøts
ja xamɨmadyaꞌ̱aḵy ku meets xjapaa̱ṯwaꞌ̱aṉ̃ xjaꞌejxwaꞌ̱aṉ̃ jøts nayɨdeꞌen tnɨgaj̱pxmɨ ku meets xajotmayꞌøøky.
Jotkujk øts ɨdøꞌøn nnayjaw̱ɨyɨ ku meets xjaꞌ̱myech.

8Øy ja nøky tø mjaꞌatsyikjotmaadyøkɨyɨdɨ midi meets øjts ndanɨguexy, kaꞌ øts ja ɨxyam̱ sa̱ nꞌukjaꞌ̱wɨñɨ.
Njanchꞌayojɨyɨɨꞌñɨmts øts ɨdøꞌøn ja jawyeen, ku øts nꞌijxy ku øts nnɨjaw̱ɨ ku meets ja nøky yikxon ja jotmay
tømduktatøkɨyɨdɨ tøts ɨdøꞌøn ja jadeꞌen yꞌukjaj̱tkøjy sa̱ nꞌukjaṯkaꞌam. 9Jotkujk øts ɨxyam̱ nnayjaw̱ɨyɨ jøts kidi
jaꞌajɨp øts ndajotkujkꞌajtpy kumeets ja jotmaymøkꞌampy tømꞌatspaa̱ḏyɨyɨ, jabɨ jaꞌaxɨ ø ndajotkujkꞌajtpy ku
meets ja mdsɨnaa̱ꞌ̱yɨn tø xyiktɨgach sam̱ ɨdøꞌøn pyaa̱ṯꞌatyɨ. Tøxɨ døꞌøn xmɨdanɨdɨ ja jotmayꞌøøgyɨ sa̱ ja Dios
ttsøky sa̱ Dios tkupiky. Jøts ku øøts ja nøky jadeꞌen tø nguexy kidi kaꞌøy adøtspɨp øøts, kidi ayoꞌonɨp meets
ja mdukpaa̱ṯwaj̱nɨyɨp. 10 Ja ayoꞌon midi tudaꞌ̱aḵy yikupøjkp sam̱ ja Dios ttsøkyꞌaty, yiktɨgachp ja tsɨnaa̱ꞌ̱yɨn
jaꞌ jøts jadeꞌen yikpaa̱ṯy ja yiknɨtsoꞌokꞌaj̱tɨn. Pøn tkajanchjaꞌ̱wɨdɨp ja Dios wenk ja tjaw̱ɨdɨ ja ayoꞌon jøts
ja yꞌanmɨjaꞌ̱wɨn tyikudɨgøydɨ. 11 Øy meets ja ngajpxy tø mꞌatsyikjotmaadyøkɨyɨdɨ, tudaꞌ̱aḵy meets ja tø
xkupiky sam̱ ja Dios ttsøkyꞌaty. ¡Ejxtɨts ɨnet ku jamdsɨnaa̱ꞌ̱yɨn neꞌegɨ tø tyɨgaṯstɨ! Tømeets ja ngajpxy neꞌegɨ
myikwɨnmaa̱ꞌ̱mbyaa̱ḏyɨyɨ jøts jatyɨ tø xnɨgaj̱pxtɨ ti døꞌøn tø xundɨ; tø mꞌatsyikjotmaꞌ̱aḏyɨdɨ, tøts nayɨdeꞌen
xtsaachjaw̱ɨdɨ. Wɨnets meets jatyɨ xjadyimyɨgaj̱pxwaꞌ̱aṉ̃ jøts nayɨdeꞌen xɨɨdyunwam̱ɨdɨ pønɨ pøn ɨdøꞌøn tø
mmɨdundɨgøyɨdɨ. Jaꞌ meets ɨdøꞌøn myiknɨgaxiꞌkpy ku meets tø mgatundɨgøy. 12 Jaꞌagøjxp meets jadeꞌen tø
nnɨjayɨ ku meets ejtp njaꞌ̱myech jøts kidi jaꞌagøjxpɨp øts ja nøky tø nguexy ku øts jaꞌayɨ ngaj̱pxwejwaꞌ̱aṉ̃
pøn tø tyundɨgøy uk pøn tø yikmɨdundɨgøy. Pø jaꞌagøjxpxɨ mee nnɨjayɨ jøts ja Dios xuknɨjaw̱ɨdɨt maḇaa̱ṯ ja
mbaꞌayoꞌowɨn myajadaꞌ̱aḵtɨ ku øø xpaꞌayøy. 13Paty øøts jotkujk nnayjaw̱ɨyɨ.

Jawaanɨ jotkujk øø nnayjaꞌ̱wɨyɨ ku ja Tito ya̱ tø yjaꞌ̱aṯy jøts ku meets ja tø xpudøkɨ jøts ja jotkujk tyiknax̱t.
14Kaꞌap ø nugo tø nwɨndaa̱y̱ɨ ja Tito ku meets øy tø mjaa̱ꞌ̱yꞌaty sam̱dam øts ja jawyeen ndamɨmadyaa̱j̱ky.
Kaꞌap øts ja nꞌayuujk nugo tø xyiktsøꞌødyuñ, tɨy ja tø pyɨdsimy. 15 Jabɨ mdsojkɨpxɨ meets ja neꞌegɨ ɨxyam̱
jawaanɨ møj ku meets ja tukɨꞌɨyɨ tø xpadunguixy pønɨ ti jam mdaꞌanaꞌamɨyɨdɨp, jøts ku meets ja øy
tudaꞌ̱aḵy tø xwɨndsøꞌøgɨ. 16Kaꞌ xnɨjaw̱ɨdɨ maḇaa̱ṯ øts nxondaa̱j̱kɨn yjaꞌ̱aṯy ku mee nnɨjaw̱ɨ ku adøm øy tsuj
nnayjaꞌ̱gyukɨyɨndɨ.

8
Ku ja Pablo pudøjkɨn tꞌamɨdøy jøts yiktabudøkɨdɨt ja ayoobɨ jaa̱ꞌ̱dyɨ

1 Ɨxyam̱ meets mɨguꞌuktøjk nduknɨjaw̱ɨwyaꞌ̱aṉdɨ maḇaa̱ṯ ɨdøꞌøn ja Dios yꞌøyꞌaj̱tɨn tø pyudøkɨyɨdɨ ja
Macedoniɨt janchjaꞌ̱wɨbɨdɨ. 2Øy ja sag̱asa̱ tjamøjaṯtɨ øyɨ myeeñ øyɨ pyɨktaꞌ̱aḵy yjagaꞌettɨ may, jotkujk ja tø
tyaḵojtɨ ja pudøjkɨn jadeꞌen sam̱dam ja møj kumeeñ jaa̱ꞌ̱dyɨ. 3Tø ndyimyꞌixy tø ndyimñɨjaw̱ɨ maḇaa̱ṯ ɨdøꞌøn
tø tyaḵtɨ ja pudøjkɨn øy ja nɨti yjagaꞌuktaa̱ꞌ̱nxɨnɨyɨdɨ. 4Møk øøts ja tø xꞌamɨdøy, tyimdyanuuꞌkxaḵtɨp ɨdøꞌøn
jøts pyudøjkɨn ja yikupøktɨtmidi yiktabudøkɨwyaṉdɨp ja jaa̱ꞌ̱ymidi nayɨdeꞌen tjanchjaꞌ̱wɨdɨp ja Dios. 5Jɨnaxy
ɨdøꞌøn ja neꞌegɨ tø ttundɨ yam̱ øts ja jadeꞌen ngajøpꞌijxyꞌaty, jabɨ jawyeenxɨ ja Dios ñadyamɨyojxɨyɨdɨ jøtsnɨm
øøts ja xpaduñ sam̱dam ɨdøꞌøn jaDios ttanɨbɨktaa̱g̱ɨ. 6Jaꞌagøjxpøøts ɨdøꞌøn ja Tito ndaguwaṉɨ jøts pudøjkɨn ja
jam tjaa̱ḵyikmukojt midi mee køꞌømmdsojkɨngøjxpmyaḵwampymidi ja jam tø tꞌukyikmuktsøøñ. 7Agajpxy
mee mbɨdsimy øy yjadyimysudsoꞌambyɨ: møk meets ja ajotꞌaj̱tɨn xmøødɨ møøt ja wɨnmaa̱ꞌ̱ñ sudso yikxon
xyaḵtɨt ja Dios yꞌɨxpøjkɨn, jøts mwijy meets, waꞌ̱aṯs xjaṯtɨ waꞌ̱aṯs xnɨjaw̱ɨdɨ, jøts møk mee xtsøky møk mee
xpaꞌayøy nɨwɨneꞌen øø nyam̱ꞌaty. Patyxɨ øø nwaꞌ̱aṉ̃ ku meets agajpxy mbɨdsømɨt nayɨdeꞌen ku ja pudøjkɨn
xyaḵtɨt.

8 Kaꞌ meets yaꞌ̱aṯ ndyimdyaguwaṉɨ, jaꞌ øøts ɨdøꞌøn naṉkyꞌejxwaj̱nɨp sa̱ døꞌøn ja Macedoniɨt jaa̱ꞌ̱y ja
chojkɨndɨ pyaꞌayoꞌowɨndɨ jøts yiknɨjaw̱ɨt nayɨdeꞌen jøts ku meets ja mdsojkɨn ja mbaꞌayoꞌowɨn tyɨyɨ yjanchɨ.
9 Mnɨjaꞌ̱wɨdɨpxɨ jøts ku ja nwɨndsønꞌaj̱tɨm Jesucristo ja yꞌøyꞌaj̱tɨn jadɨneꞌen tyikmajadaꞌ̱aḵy, jøts møk ja
tsojkɨn møk ja paꞌayoꞌowɨn tmøøtꞌaty ku ja mguwanjaṯɨyɨdɨ jaꞌagøjxp ku ja mdsøkyɨdɨ mbaꞌayøyɨdɨ, jabɨ
jotkujkxɨ ja yꞌijty tyiknaxymøøt ja Dios Teety. Adømgøjxpñaṉkyꞌayodøjkɨyɨ jøts ja øyꞌaj̱tɨn jadeꞌen nbaa̱j̱tɨnt
Cristo køjxp.

10Meets mꞌøyꞌaj̱tɨngøjxp øts ɨdøꞌøn yɨdeꞌen nwaꞌ̱aṉ̃ ku meets junktɨꞌjyɨp ja pudøjkɨn xyikmukꞌokwaꞌ̱aṉ̃
janch peꞌtpy janch yɨɨjy. 11Nayɨdeꞌents ɨdøꞌøn ɨxyam̱ xuꞌundɨt sam̱ tø xyiktsoꞌondaꞌ̱aḵtɨ. Tukɨꞌɨyɨ ja mꞌaa̱w̱ ja
mjoojt xpɨktaꞌ̱aḵtɨt kunɨm ja xyikꞌabaa̱ḏɨdɨt, pønɨ maḇaa̱ṯ nɨduꞌuk nɨduꞌuk myajadaꞌ̱aḵtɨ. 12 Jabɨ kaꞌaxɨ ja Dios
tukɨꞌɨyɨ tꞌamɨdooguixy, jaꞌaxɨ ja yꞌijxpy maḇaa̱ṯ ɨdøꞌøn nɨduꞌuk nɨduꞌuk chojkɨngøjxp tyaky.

13 Kaꞌap jadeꞌen xjaꞌ̱gyukɨdɨt ku meets ja mmɨguꞌuk ndukuꞌayowɨdyøkɨwyaꞌ̱aṉdɨ; 14 jabɨ nɨxem nɨyam̱xɨ
døꞌøn tuknax̱ nmøøtꞌaj̱tɨndɨt ja pɨktaꞌ̱aḵy. Ɨxammeets xmøøtꞌatymidi yø kaꞌejtxɨdɨp, jaꞌ̱aṯp ja xøøw ja jumøjt
jøts ku meets yø wyɨnaty mgaꞌejtxɨmɨyɨdɨ wɨnets yø mmøꞌømyɨyɨdɨt. Jøts jadeꞌen ñɨꞌawichꞌaṯt, 15sam̱ ja Dios
kyajpxy wyaꞌ̱aṉ̃: “Pøn tyumøøtꞌaj̱tkijxpy kaꞌap ja tø wyɨndaꞌ̱aṉxɨyɨ; jøts pønts waanɨ tmøøtꞌaj̱tp, tukɨꞌɨyɨ ja
tø ttapaṯkixy.”

Tito jøts ja myɨguꞌuktøjktɨ
16 Jaꞌ øts Dios ndamøjaꞌ̱wɨp ku meets ja Tito nayɨdeꞌen mbaꞌayøyɨ sam̱ øts. 17Tø ja tjanchꞌøyjaw̱ɨ ku meets

ja ndanɨgaxwaꞌ̱aṉ̃, tøyɨm ja jeexyɨp ttuñ køꞌømdsojkɨngøjxp jabɨ mjanchꞌejxwaj̱nɨpxɨ meets jaꞌ.



2 CORINTIOS 8:18 205 2 CORINTIOS 10:11
18 Ɨxyam̱ts ja Tito møøt nguexy tuꞌuk adøm nmɨguꞌuktɨ midi øy yiknɨmadyaḵp ma̱ jaty ja janchjaꞌ̱wɨbɨ

jaa̱ꞌ̱y ñamyukyɨdɨ, jadeꞌen ja yiknɨjaw̱ɨ ku ja øy tɨy tnɨgajpxy ja nɨtsoojkɨn ayuujk pønɨ ma̱ jaty ja tø wyɨdity.
19Køꞌømyɨ ja Macedoniɨt jaa̱ꞌ̱y tø twɨꞌejxtɨ jøts øøts yø møøt nduꞌunt jøts øøts yø møøt njaa̱ḵyikmukojt ja
pudøjkɨn. Jaꞌagøjxp øøts yøꞌøbɨ tunk nduñ jøts ja nwɨndsønꞌaj̱tɨm jadeꞌen yiktawɨndsøꞌøgɨt jøts jadeꞌen
meets xyiknɨgaxøꞌøkt ja mdsojkɨn ja mbaꞌayoꞌowɨn. 20 Ja nabyagaj̱pxɨ døꞌøn kayiktsojkp ku øøts yaꞌ̱aṯ
pudøjkɨn nyikmuky. 21Paty øøts nɨti taa̱y̱ ngayiktuñ øy øøts yø nmɨnax̱t Dioswyɨngujkp jøts jaa̱ꞌ̱ywyɨndump.

22 Nayɨdeꞌen øøts ɨxyam̱ ndamɨgaxɨ jaduꞌuk adøm nmɨguꞌuk midi ja Dios yjaꞌ øy tsuj pyaduujnɨp jøts
ku meets ja nayɨdeꞌen mdajotkujkꞌaj̱tmɨyɨ. 23 Ku pøn jam tyiknɨdøøwɨt ti døꞌøn ja Tito tyumpy, jadeꞌen
xꞌadsojɨmbettɨt jøts ku øts yø nmɨguꞌugɨ, øts nmøøtumbɨ yøꞌ, øøts ɨdøꞌøn ndumpy ja pudøjkɨn pønɨ pøn
tsojkp ja Dios. Jøts pønɨ yiknɨdøøꞌjɨmyɨdɨp ti yø tyundɨp yø jaduꞌukpɨ mɨguꞌuktɨ, jadeꞌen xꞌadsojɨmbettɨt ku
janchjaꞌ̱wɨbɨtøjk yø tø kyexyɨdɨ jøts ku ja Cristo yø jadeꞌen twɨndsøꞌøgɨdɨ. 24Paty ø nwaꞌ̱aṉ̃ ku jammbaa̱ḏɨyɨdɨt
yikxon xukꞌejxtɨt xuknɨjaw̱ɨdɨt sa̱ meets ja tsojkɨn sa̱ meets ja paꞌayoꞌowɨn xmøøtꞌaty jøts ñɨgaxøꞌøkt jadeꞌen
jadits meets ndajotkujkꞌaty.

9
Ku ja Pablo tnɨgajpxy sudso ja pudøjkɨn yjaa̱ḵmukt

1 Kaꞌ pyaa̱ṯꞌatyɨyɨ ku meets yaꞌ̱aṯpɨ wɨnmaa̱ꞌ̱ñ jeexyɨp ndanɨjayɨ, 2 jabɨ nnɨjaꞌ̱wɨñɨpxɨ øts ku meets ja
pudøjkɨn jatyɨ xyaḵøjy. Jotkujk øts ɨdøꞌøn ja Macedoniɨt jaa̱ꞌ̱y nnɨmayꞌettɨ ku meets junktɨꞌjyɨp ja pudøjkɨn
xyaḵwaṉɨ jøts jadeꞌen namay ttunwam̱ɨdɨ sa̱ me tø xunjøpɨ. 3 Jaꞌagøjxp øts yaꞌ̱aṯ mɨguꞌuktøjk ngaxtɨ
jøts mdukjaꞌ̱myatsɨdɨt ku ja pudøjkɨn xyikꞌawejxtɨt. Jøts øts jadeꞌen ja nꞌayuujk tyøꞌøt sam̱ øts yø tø
ndamɨmadyaꞌ̱aḵtɨ jawyeen. 4 Ja kuts jotmøñ ja Macedoniɨt jaa̱ꞌ̱y nmøøtnøjkxt jøts ja jam mꞌatspaa̱ḏɨdɨt yam̱
meets jam wyɨnaty nɨti xkaꞌawixy. Tsøꞌødyuñɨmts ja tyaꞌ̱aṉt ku wyɨnaty jadeꞌen yjaty yam̱ meets øy tø
nꞌuknɨmadyaꞌ̱aḵy. ¿Jaa kidi meets ja tsøꞌødyuꞌunɨn jawaanɨ møj mbaa̱ḏɨyɨt? 5Yɨdeꞌents øts yjaw̱ɨ neꞌegɨ
ndanɨbɨktaa̱g̱ɨ jawyeen yaꞌ̱aṯ jaa̱ꞌ̱y mꞌatsꞌejxɨdɨt jøts jadeꞌen mjaa̱ḵpudøjkɨgyojɨyɨdɨt jøts kyaꞌ̱pxt ja pudøjkɨn
midi meets tø xnɨꞌadsowɨ. Jøts jadeꞌen wyɨnaty jam mgøꞌømdsojkɨn xyiknɨgaxøꞌøktɨ jøts kaꞌ mwaꞌ̱aṉdɨt ku
øøts nugo ndyimyajadaꞌ̱aḵy.

6Ejtp yaꞌ̱aṯ xjaꞌ̱myatsꞌettɨt: Pøn waanɨ nepp, nayɨ waanɨ ja tpiky ja pyɨktaꞌ̱aḵy; jøts pøn may nepp, nayɨ
may ja pyɨktaꞌ̱aḵy ja wyɨmbijty. 7Køꞌømdsøkyꞌampy ɨdøꞌøn ja pudøjkɨn xyaḵtɨt. Kidi adsepꞌam̱ɨp ja xuꞌundɨt
jabɨ tsojkɨpxɨ Dios jaꞌ pøn xondaa̱j̱kɨngøjxp tyaj̱kp ja pyudøjkɨn. 8Maa̱j̱yɨp ja Dios jøts tkaxt køx kɨdaꞌ̱aḵ ja
kunuuꞌkxɨn jøts jadeꞌen xmøøtꞌaṯꞌettɨt pønɨ ti tsojkɨp, jøts nayɨdeꞌen ja mmɨguꞌuk xjaa̱ḵtanɨpaa̱ṯtɨt tukɨꞌɨyɨ
ja pudøjkɨn. 9Pø yɨdeꞌenxɨ ja Dios kyajpxy wyaꞌ̱aṉ̃:
Pøn ttabajaa̱ꞌ̱ñax̱p ja ayoꞌon,
pyudøjkɨp ja ayoobɨ jaa̱ꞌ̱y jaꞌ, jøts ja yꞌøyjaa̱ꞌ̱yꞌaj̱tk nɨwɨndem ja kyagugøxɨ.
10Abaa̱ḏɨ ja Dios tyaky ja jujkyꞌaj̱tɨn jøts adøm jadeꞌen tukɨꞌɨyɨ nmøøtꞌaj̱tkøjxɨnt jøts ja nmɨguꞌuk nayɨdeꞌen
ja pudøjkɨn ndanɨpaa̱j̱tɨnt. 11 Jøts meets nayɨdeꞌen køx kɨdaꞌ̱aḵ xmøøtꞌaṯtɨt ja øyꞌaj̱tɨn jøts øy pøngapøn
xmoꞌodɨt. Ja pudøjkɨn midi meets xanɨgaxɨp, ja Dios ja tyamøjaw̱ɨdɨp tyagunuuꞌkxjaw̱ɨdɨp ku ja wyɨnaty
yiktanɨpaa̱ṯtɨ. 12Kidi jaꞌayɨp adøm ja nugo ndabudøkɨwyaꞌ̱aṉ̃ɨndɨp midi ja kaꞌejtxɨdɨp, jabɨ jaꞌaxɨ nayɨdeꞌen
yiktump jøts ja Dios ja tkajxaḵꞌettɨt. 13 Jaꞌagøjxp ja Dios ja ttamøjaw̱ɨdɨt ku meets tɨy kaꞌpxy xmɨmadowdɨ
ja Cristo yꞌøgyajpxy yꞌømyadyaꞌ̱aḵy sam̱ nayɨdeꞌen ttamøjaw̱ɨdɨt ttagunuuꞌkxjaw̱ɨdɨt pøn jaty wyɨnaty
paa̱j̱tmɨyɨdɨp ja pudøjkɨn. 14 Jøts meets ja nay jaayɨ mgugaj̱pxaj̱kmɨyɨdɨt jabɨ tøxɨ meets ja Dios ja
myøjꞌøyꞌaj̱tɨn wyɨnaty xyiknɨgaxøꞌøktɨ. 15 ¡Janch møj ja Dios ku ja møj kunuuꞌkxɨn tø xmøꞌøyɨm! ¡Kaꞌap
aa̱w̱ ayuujk yikpaa̱ṯy sudso ja nnɨmadyaj̱kɨn!

10
Sa̱ ja Pablo yikutuky ku ja nwɨndsønꞌaj̱tɨm tkudanɨ

1Tyimgyøꞌømøts ɨdøꞌøn nnuuꞌkxaꞌ̱aḵy nayɨdeꞌen sam̱ ja Cristo jeexyɨp køꞌøm ttuñ. Jadeꞌen ja kajpxy yøꞌøy
kukmeets nnɨjayɨ, tyimyꞌap̱ meets ja nøky ndanɨgaxɨ, jøts kaꞌap øts nayɨdeꞌen njaa̱ꞌ̱yꞌaty ku øts ja jaa̱ꞌ̱y møøt
nnabyaa̱ḏyɨ, ja tsøꞌøgɨk øts nyikmajadakpy. 2Paty nwaꞌ̱aṉ̃, ku mee wyɨnaty nꞌatsꞌixy jøts ø xkayikꞌam̱bøktɨt
ku øts ja jamyɨ nꞌuknɨbɨdøꞌknɨt pøn ja yꞌaa̱w̱ ttakaj̱pxtɨp ku øts ngøꞌømwɨnmaa̱ꞌ̱ñ nyiktuñ sam̱ øy pøn jaa̱ꞌ̱yɨn.
Kaꞌap øpønndsøꞌøgɨ pønɨ jadeꞌen ja ttsoktɨ. 3Janch tɨy ɨdøꞌøn kuøts nbojkpɨtumbɨjaa̱ꞌ̱yɨ, kaꞌapts øtsmɨbaa̱ṯ ja
pøky xꞌanaꞌamt. Ja Diosxɨ øts ja yjaꞌ xuuꞌmøyꞌejtp. 4 Ja nmøkꞌaj̱tɨn øøts, kaꞌap ja pøky agujkpy pyɨdsimy, Dios
wyɨngujkp ja chøøñmidi tyikudɨgøøpy pøn ja Jesucristomøøt kyanamyayɨ. 5Jadeꞌents ɨdøꞌøn, nyikudɨgøøpy
øøts ja katɨɨbyɨ kajpxy midi nugo naṉkmyøjtøjkɨyɨp ku ja Dios ja yjaꞌ tkanaṉkyꞌejxwaj̱nɨyɨ. Jawyeen øøts
ja Cristo nduknɨjaw̱ɨ sa̱ pønjabøn wyɨnmay jøts ja tuꞌugyɨ ja yjaꞌ tpaduujnɨdɨt pønɨ yikutujkpy ja jadeꞌen.
6Ndɨɨdyuꞌump øøts pøn kaꞌpxy tkabaduꞌundɨp yaꞌ̱aṯpɨ anaꞌamɨn kumeets wyɨnaty tø xpadunguixy jawyeen.

7Ku mee xꞌijxy ku ndsøꞌøgɨ kaꞌ xnɨjaw̱ɨdɨ sam̱ ndyimyjaa̱ꞌ̱yꞌaty. Pønjabøn wyaꞌ̱aṉdɨ ku ja Cristo yjaꞌatyɨdɨ,
nayɨdeꞌen ɨdøꞌøn tnɨjaw̱ɨdɨt ku øøts ja Cristo xjaꞌaj̱tmɨ. 8 Wan meets jam wɨnaa̱g̱ɨn mwaꞌ̱aṉ̃ ku øts ja
nwɨndsønꞌaj̱tɨm kyutujk nugo ndyimdyamajadaꞌ̱aḵy, nɨti ngapøkyjaw̱ɨ jabɨ køꞌømxɨ ja nwɨndsønꞌaj̱tɨm
tyaj̱ky ja kyutujk jøts meets jadeꞌen ja mjanchjaꞌ̱wɨn myøjɨt, jøts kaꞌap meets ja mgudɨgøꞌøyɨn nꞌɨxaj̱yɨ
jadeꞌengøjxp. 9Kidi xjaꞌ̱gyukɨdɨ ku meets yø nøky nugo ndaꞌadsøꞌøgɨwyaꞌ̱aṉ̃. 10 Jadeꞌen ja kajpxy yøꞌøy ku
tyimyꞌap̱ ja nꞌayuujk nguexy jøts ja jaayɨ køꞌøm ngaꞌuknɨtanaañɨ, kaꞌabɨk øts øy tsuj ja madyaj̱kɨn nmøødɨ.
11Pøn ɨdøꞌøn yɨdeꞌen ja ayuujk tyikyøꞌøpy nayɨdeꞌen ɨdøꞌøn ja tnɨjaw̱ɨdɨt ku øøts nayɨdeꞌen ndyimyjaa̱ꞌ̱yꞌaṯt
meets wɨndump sam̱ øøts nꞌayuujk nguexy jagam.

12Kaꞌap øø nnayꞌaꞌejxɨyɨ jøts øø køꞌøm nnayꞌagaj̱pxɨyɨt sam̱ jam muum wɨnaa̱g̱ɨn ttundɨ. Ja kajaꞌ̱gyukɨn ja

yikmajadaj̱ktɨp ku ja nɨxem nɨyam̱ køꞌøm yjanchꞌuknayꞌagajpxyɨdɨ. 13Nɨjuunɨ øøts ja kutujk ngayiktuñ midi
øø ngamøøtꞌajtpy. Ja Dios øøts ɨdøꞌøn xuknɨjaꞌ̱wɨp maḇaa̱ṯ ɨdøꞌøn ja tunkjøøjp yjaꞌ̱aṯy, jøts nay jaꞌ øøts tø
xuuꞌmøꞌøy køꞌøm ku meets jam tø nꞌatsnɨjaꞌ̱aṯy Corinto. 14Ku øø nwaꞌ̱aṉ̃ ku øøts ja kutujk nmøøtꞌaty jøts
meets nꞌanaꞌamt, kaꞌap øøts ngøꞌøm jaꞌ nyiktuñ, pø jadeꞌen ja jeexyɨp yjaty kuk øøts jam jawyeen jeexyɨp tø
ngaꞌatsꞌøch. Jabɨ meetsxɨ jawyeen ndanɨjaꞌ̱jt ja øgyajxpxy ja ømyadyaꞌ̱aḵy sa̱ ja Cristo yꞌøyꞌaj̱tɨn xukpaa̱j̱tɨnt.
15Kaꞌap øø ndsøky jøts øøts nugo nnadyaꞌagaj̱pxɨt ja wenk jaa̱ꞌ̱y tyunk ja kaj̱pxwejɨn midi tø myikmoꞌodɨ.
Nꞌawixyꞌajtpy øøts ku meets ja mjanchjaꞌ̱wɨn wɨnjaa wɨndsojk myøjɨt myayɨt maḇaa̱ṯ ɨdøꞌøn pyaa̱ṯꞌatyɨ jøts
maḇaa̱ṯ øøts nayɨdeꞌen nmajadaꞌ̱aḵy ku øøts jam nduꞌunt ma̱ meets jam. 16Xjats øøts jadeꞌen ngaj̱pxwaꞌ̱kxt
ja nɨtsoojkɨn ayuujk abikyꞌet abikyaj̱p meets mjɨxkøꞌøm, jøts nɨjuunɨ øøts nganadyaꞌagaj̱pxɨt ja wenk jaa̱ꞌ̱y
yꞌɨxpøjkɨn.

17Pønɨ jaa pøn ñayꞌagaj̱pxwaꞌ̱aṉ̃ɨ køꞌøm, kaꞌap jadeꞌen pyaa̱ṯꞌatyɨyɨ, ja Dios ɨdøꞌøn ja yꞌøyꞌaj̱tɨn ja neꞌegɨ
jaꞌayɨ yꞌagaj̱pxɨp. 18Kaꞌap yꞌøbyɨdsimy ja jaa̱ꞌ̱y pøn køꞌøm nayꞌagaj̱pxɨyɨp, jaꞌats neꞌegɨ øbyɨdsømp pøn ja
nwɨndsønꞌaj̱tɨm tꞌøyjaꞌ̱wɨp jøts ja tꞌagajpxy.

11
Pablo jøts pøn ñadyijyɨ nañɨkaj̱pxɨdɨp Jesús kyudanaabyɨ

1 Meets mɨguꞌuktøjktɨ, wan meets mwaꞌ̱aṉt ku nugo moꞌtpɨn nmadyaꞌ̱aḵy, jaꞌ̱gyukɨ meets waanɨ wan
øts ngajpxy tꞌukyiknaxy midi nꞌam̱ njotp nmøøtꞌajtpy. 2Øy mee nꞌamaꞌ̱aṯꞌaty ja Dios øts ɨdøꞌøn jadeꞌen
køꞌøm xyikꞌadøtsp; jabɨ tøxɨ ja Cristo yjaꞌ tuꞌugyɨ ndukpabøjkɨdɨ jøts ku meets ja ndawɨnguwaw̱ɨwyaꞌ̱aṉ̃.
Waꞌ̱aṯs meets jam nyiknøjkxwaꞌ̱aṉ̃, sam̱ pøn ja pøky tkidyimyꞌijxyꞌaj̱tɨpnɨm. 3 Jadeꞌen sam̱ ja Eva ja tsaa̱ꞌ̱ñ
wyɨndaa̱y̱ɨyøø, wan meets yjaw̱ɨ nayɨdeꞌen myikwɨndaa̱y̱ꞌaṯwaꞌ̱aṉ̃ jøts mwɨnmaa̱ꞌ̱ñ tyɨgaṯstɨt jøts jadeꞌen
mgaꞌuknadyamɨyojxnɨyɨdɨt ja Cristo. 4 Jam pøn ja Cristo yꞌɨxpøjkɨn wenk tnɨgaj̱pxɨp, kaꞌap nayɨdeꞌen sam̱
øøts nnɨgajpxy; jøts meets ja Espíritu Santo yjaꞌ nayɨdeꞌen wenk xnɨjaꞌ̱wɨyɨ, tɨgach meets ja yiknɨtsokpɨ
ayuujk xnɨjaw̱ɨdɨ, kaꞌap nayɨdeꞌen sam̱ øø nnɨgajpxy. 5 Pøn jadeꞌen myikwɨnmaa̱ꞌ̱nmyaꞌ̱jtɨdɨp kaꞌap øts
ja maḇaa̱ṯ xyikꞌamutskɨdɨ øy ja nugo ñadyijyɨ yjanañɨkajpxyɨdɨ ja Jesús myøjkudanaabyɨ. 6Øy øts nꞌaa̱w̱
nꞌayuujk øy tsuj ngamøøtꞌaty, kaꞌap øts nwɨnmaa̱ꞌ̱ñ ñayɨdeꞌenɨ. Tø øøts yø nyiknɨgaxøꞌknɨ ku meets o tigati
tø ndabudøkɨ.

7¿Tø øts ɨdøꞌøn ndundɨgøy ndejɨnt kumeets jadiꞌiñɨ tø ndukmadøy ja nɨtsoojkɨn ayuujk kunɨ tuꞌuk centaḇɨ
tø nganɨbiky, jøts øts jadeꞌen ayoꞌijxyɨm njaty nugo ku mee xpiky ja øyꞌaj̱tɨn? 8Wenkpɨ janchjaꞌ̱wɨbɨtøjk øts
ja myeeñ tø ngupøjkɨdɨ ku meets janch nduknɨjaw̱ɨwyaꞌ̱aṉ̃ ja øyꞌaj̱tɨn. 9 Jøts ku øts jam nꞌuknaj̱xy ma̱ meets
jam, kaꞌap øts jam ojts pøn nyikꞌayøy pønɨ ti jaty ø xkaꞌejtxɨp; jabɨ ja nmɨguꞌukxɨ øts ojts xujnɨdɨ ja mayꞌaj̱t
pøn tsoꞌondɨp jam Macedonia. Jadeꞌents mee kaꞌ nyikjotkixy, jøts kaꞌayɨm meets nugo nyikjotkøxwaꞌ̱aṉ̃,
jadeꞌeñɨm ø nyiknax̱t say̱ɨm ø nyiknaxy. 10Nayɨdeꞌen sam̱ øts ja Cristo tyɨyꞌaj̱tɨn njanchjaꞌ̱wɨyɨ nayɨdeꞌen ø
njaw̱ɨ ku meets nnøjmɨ, ku jam Acayɨ yꞌetjotp nɨ tuꞌuk ja jaa̱ꞌ̱y jam, pøn ø xukꞌɨxmaṯsp jaꞌabɨ xondaa̱j̱kɨn
ku øts Dios yjaꞌ nnɨgaj̱pxɨyɨ. 11¿Jadits øts nꞌayuujk jadeꞌen nyikwaꞌ̱aṉ̃? ¿Jaꞌagøjxp ɨdøꞌøn ndejɨnt ku meets
ngaꞌuktsojknɨ? Waꞌ̱aṯs ja Dios tnɨjaw̱ɨ maḇaa̱ṯ øts ndsojkɨn yjaꞌ̱aṯy meets køjxp.

12 Jadeꞌeñɨm øts yø ndunk nyikyøꞌøyꞌett jøts ja kyamøjꞌaṯtɨt pøn ñadyijyɨ nañɨkaj̱pxɨdɨp ku ja nayɨdeꞌen
tyumɨdɨ sam̱ øøts. 13Yøꞌøbɨ jaa̱ꞌ̱dyɨ nugo yø tyaa̱y̱ꞌaṯtɨ ku ja Cristo tkudanɨdɨ. 14Kaꞌap yø kumaa̱p̱ njaꞌ̱waꞌant,
jabɨ køꞌømbaa̱ṯxɨ ja mɨkuꞌwɨndsøn Satanás ñaṉkyꞌijxyɨyɨ ejxɨmdam ja Dios yꞌaṉkɨlɨs kunuuꞌkxy. 15 Paty
nayɨdeꞌen yø tyumbɨ ñaṉkyꞌejxmɨyɨ sam̱dam ja øybɨ tumbɨ jaa̱ꞌ̱y. Ja chɨnaa̱ꞌ̱yɨn ja yiktatɨɨdyuꞌundɨp jadeꞌen
sam̱ ja pyaa̱ṯꞌatyɨdɨ.

Sa̱ ja Pablo yꞌayoꞌomba̱a̱ty ku ja Jesús tkudanɨ
16 Ɨxyam̱ mee nnɨmaagyojmɨ jøts kidi nugo mwɨnmaydɨ jøts ku nmøꞌøty. Pønɨ jadeꞌents xjaꞌ̱gyukɨdɨ, wants

øts jadeꞌen tmadyaꞌ̱aḵy jøts øts nadyijyɨ namyɨkajxɨbɨm nnayjaw̱ɨyɨt. 17Kidi mee mwaꞌ̱aṉ̃ ku øts ja nwɨnd-
sønꞌaj̱tɨm jadeꞌen xyikmadyaꞌ̱aḵy, jabɨ nugo moꞌtpɨxɨ øts ɨdøꞌøn, ku njanchꞌuknayꞌagajpxɨyɨ. 18 Jaaxɨ jaa̱ꞌ̱y
pøn nadyamɨkajxɨdɨp ja ñax̱wiiꞌñɨt tsɨnaa̱ꞌ̱yɨn, wants ø nayɨdeꞌen nduknamyɨkajxmɨyɨ. 19Jabɨmøj jaꞌ̱gyukɨpxɨ
meets mjaa̱ꞌ̱yꞌaty, patyts meets sa̱ xkatijy pøn moꞌtpaꞌan madyaḵp. 20 Jaꞌ mee neꞌegɨ mꞌøyjaꞌ̱wɨp pøn jɨyujkɨn
myiktuujnɨdɨp, pøn mwɨndaa̱y̱ꞌaj̱tɨdɨp, pøn mnɨjuuꞌynɨyɨdɨp, pøn mdekpyaꞌanꞌaj̱tɨdɨp. Mgupikyꞌaj̱ttɨp jaꞌ øy
sag̱asa̱ myiktunɨdɨt. 21 ¡Øy øts ɨxyam̱ nnabyøkyjaw̱ɨyɨ ku øts jadeꞌen tø ngajaa̱ꞌ̱yꞌaty kudam meets yøꞌ neꞌegɨ
jadeꞌen xꞌøyjaw̱ɨ!

Pønɨ jaa pøn ap̱ tyimñayjaw̱ɨyɨ, xmaapy øts jaꞌ, øy øts nayɨdeꞌen njaa̱ꞌ̱yꞌaṯt. 22 ¿Ja hebreo ayuujk
nadyaꞌagaj̱pxɨdɨp? Nnɨjaꞌ̱wɨp øts ja nayɨdeꞌen. ¿Israelɨt jaa̱ꞌ̱y jaꞌadɨ? Nayɨdeꞌen øts. ¿Yꞌap̱teetyꞌamøjꞌaj̱ttɨp
ja Abraham jaꞌ? Nayɨdeꞌen øts ja nꞌap̱teetyꞌamøjꞌaj̱tmɨ. 23¿Jadeꞌen ja wyaꞌ̱aṉdɨ ku Cristo tmɨdundɨ? Jawaanɨ
øy øts ja neꞌegɨ nmɨduñ, øy øts jadeꞌen ja tsojkɨn njagamøøtꞌaty jøts ø nnayꞌagaj̱pxɨt køꞌøm. Jawaanɨ møk
øts ndunk neꞌegɨ tø nyiknɨgaxɨꞌɨky yam̱ yjaꞌ ja kaꞌ neꞌegɨ ñɨgaxøꞌøktɨ. Tø øts nguꞌayoꞌombaa̱ḏɨ ja ndunkjøøjp,
neꞌegɨ kaꞌap jaꞌadɨ. Neꞌegɨ jawaanɨ may ojk øts ɨdøꞌøn ja tø nyiktagudsumɨ, jøts kawɨnaa̱ḵ ojk øts ja oꞌjkɨn
tø nꞌixy jaayɨ wɨngon xwɨndanɨ. 24Magoxk ojk øts ja ayoꞌon tø ngupiky midi øts nmɨgugaj̱p israelɨt jaa̱ꞌ̱y
tø xmøꞌøy sam̱ ja kyutujk wyaꞌ̱aṉdɨ ku eeꞌpxmaj̱k taxujk ojk nyikwøpy. 25 Tɨgøøk ojk ø tø nyikipwyøpy,
jøts tuꞌuk ojk tø nyiktsaa̱g̱aꞌ̱ac̱h. Tɨgøøk ojk øts ja nbaṟkɨ tø myejyꞌokɨdaꞌ̱aḵy. Tuꞌuk ja xøøw tuꞌuk ja koots
nyiknaj̱xy jammejkyujkꞌam̱, ja kipy pyɨdas̱ɨ, ja puuꞌ pyɨdas̱ɨ øts iiy xjaa̱ḵyiknøøwɨnganamp. 26 Jagambaa̱ṯ øts
kawɨnaa̱ḵ ojk tø nwɨdity jøts jam muum ja møj nøgom xyikjøꞌøtwaꞌ̱aṉ̃, jøts ja jaa̱ꞌ̱y muum xwɨmaatswam̱ɨ.
Ngøꞌøm mɨgugaj̱p paa̱ṯ øts xnɨꞌadanɨ xuuꞌadanɨ sam̱ nayɨdeꞌen yꞌadøtsmɨdɨ ja wenkaj̱p jaa̱ꞌ̱dyɨ. Nbatpy ø

nayɨdeꞌen ja ayoꞌon møj kaj̱pjotp sam̱dam abaḵ etjotp uk jam mejyjotp. Nayɨdeꞌen øts ja xkaꞌødyumɨdɨ pøn
ñadyijyɨ Jesucristo janchjaꞌ̱wɨbɨdɨ nañɨkaj̱pxɨdɨp. 27Tø nduñ maḇaa̱ṯ øts ja ngøꞌ ja ndeky myajadaꞌ̱aḵy, øy øts
ayoꞌon ja xadukpaa̱ṯy; kawɨnaa̱ḵ ojk ø ngamaa̱ꞌ̱y ngaꞌity; ayuu adøøtsɨ tø nyiknaxy kawɨnaa̱ḵ ojk; tø ndanaxy
ja tep ja xux, nɨ ja nwet nɨ ja nnaa̱m̱y tkaꞌukpaṯnɨ.

28Øy øts ɨdøꞌøn jadeꞌen yaꞌ̱aṯpɨ ayoꞌon njapaa̱ṯy uk midi jatyts njayiknaxpy, møjɨp mayɨp øts ja njotmay
ku øts ja njotmayꞌaṯɨ jabom jabom pøn jaty tjanchjaꞌ̱wɨdɨp ja nwɨndsønꞌaj̱tɨm. 29Pønɨ jaa pøn ja yjanchjaꞌ̱wɨn
kamøj, janch pamaa̱ꞌ̱yɨn ø nnayjaw̱ɨyɨ. Pønɨ jaa pøn wenkpɨ wɨnmaa̱ꞌ̱ñ tpanøjkxnɨdɨp, møk øts ja nꞌayoojɨ,
møk øts ja ngudsøꞌødyunɨ jøts øts ja nugo njantyaꞌam̱biky. 30Pønɨ janchpaa̱ṯꞌaj̱tɨpts ɨdøꞌøn ja nayꞌagaj̱pxɨ
ja ngamøkꞌaj̱tɨnts ø neꞌegɨ nadyaꞌagaj̱pxɨp. 31 Ja Dios Teety midi ja nwɨndsønꞌaj̱tɨm Jesucristo tyeetyꞌajtpy
midi paa̱ṯꞌaj̱tɨyɨp xemɨkøjxp yikmøjaw̱ɨt yikunuuꞌkxyjaw̱ɨt, waꞌ̱aṯs ja tnɨjaw̱ɨ ku øts ejtp ja tyɨɨbyɨ ja yjanchpɨ
nnɨgajpxy. 32 Jøts ku øts nnaj̱xy jam Damasco kaj̱pjotp, jam døꞌøn tuꞌuk ja wɨndsøn midi tmɨdump
ja yjaduꞌukpɨ møj wɨndsøn Aretas, ja Damaskɨt wɨndsønts ɨdøꞌøn ojts tꞌaneꞌemy ja tyumbɨtøjk jøts ja
tyimyikꞌadujkøxtɨt ja tuuꞌ ma̱ jaty ja kaj̱p yiknɨdøkɨ jøts øts ja xmaṯstɨt jøts ø ndyimyiktsuꞌumt. 33Ti maṯs
ja Dios xukꞌɨxmaj̱tsɨnt, jabɨ jamxɨ nguejky, ma̱ ja møj pøch jam, midi ja kaj̱p nawɨdejtɨp. Øts nmɨguꞌuk
xkatstɨɨdyøø mutsk ventaṉɨ agøꞌøm kachjøtpy. Jadeꞌen øts ɨdøꞌøn ja xkapøktøø.

12
Sa̱ ja nwɨndsønꞌaj̱tɨm tnaṉkyꞌijxyɨyɨ ja yjaꞌ Pablo kyumaa̱ꞌ̱yjøtpy

1 Nnɨjaꞌ̱wɨp øts ku nɨwɨneꞌen kyajamɨ ku nnayꞌagaj̱pxaꞌant køꞌøm. Meets ukjaꞌ̱gyukɨ, kuwaṉɨ øts
ɨdøꞌøn nnɨgaj̱pxt sudso nwɨndsønꞌaj̱tɨm ja yjaꞌ tø tnaṉkyꞌijxyɨyɨ ku ø køꞌøm nnayꞌijxyɨyɨ kumaa̱ꞌ̱yjøtpy.
2-3Ndyimyꞌijxyꞌajtpy tam øts tuꞌuk ja jaa̱ꞌ̱y midi tjanchjaꞌ̱wɨp ja nwɨndsønꞌaj̱tɨm Jesucristomidikmyakmaj̱kts
jumøjtɨp ojts yikwaa̱ṉijkxy jap tsaj̱pjøtpy. Pø sudso ɨdøꞌøn ja yikwaa̱ṉijkxy, pø møøt ñeꞌkx uk nugo
yꞌanmɨjaꞌ̱wɨnts ɨdøꞌøn ja nøjkxp Dios tuꞌugyɨ tyimyꞌuknɨjaꞌ̱wɨp. Jaꞌayɨ ø nnɨjaꞌ̱wɨp 4ku ojts yikwaa̱ṉijkxy jap
tsaj̱pjøtpyma̱ ojts tmadøy ja kajpxy jamadyaꞌ̱aḵymidi kaꞌ pøn nugo ñɨyiktukmadøy. 5Ti kanadyamɨguexyɨm
ɨdøꞌøn ja yjaw̱ɨ ku øts jadeꞌen sam̱ ja jaa̱ꞌ̱y, kaꞌats øts nnamyɨkexyɨyɨ pø wanɨmts øts ja ngamøkꞌaj̱tɨn
nnadyamɨkexyɨyɨ. 6Øyɨmts øts køꞌøm njanchjanañɨgaj̱pxwaꞌ̱aṉ̃ɨyɨ, pø kaꞌaxɨ ja ñugo kajpxyɨ, pø tɨyꞌaj̱tɨnxɨ
øts wyɨnaty nnɨgajpxpy; kaꞌats øts jadeꞌen nduñ jøts kidi pøn nugo wyɨnmay jøts ku øts ngamaabyɨ jøts ku
øts kaꞌ njadeꞌenɨ sam̱ pøn yam̱ts øts ɨdøꞌøn ja jadeꞌen ngatuñ sam̱ ja wyɨnmaydɨ.

7 Kawɨnmaañɨxɨ døꞌøn ja chujɨ midi øts ja nwɨndsønꞌaj̱tɨm xukꞌejx ngumaa̱ꞌ̱yjøtpy; jøts øts ja
nganadyamɨkaxɨyɨt, wɨnets njaꞌ̱wɨgyejky adsuꞌjky nɨkøjxp yjaj̱kejky sam̱dam ja kujp xkuuꞌmɨnt. Ja
mɨkuꞌwɨndsøn Satanás ja tyunkjøøjp jadeꞌen ñaṉkyꞌejxɨp. 8 Tɨgøøk ojk øts ja nwɨndsønꞌaj̱tɨm ojts
njanchꞌamɨdøy jøts tyiknax̱t ja jaj̱ɨn ja tøøꞌyɨn; 9 jøts øts ja nwɨndsønꞌaj̱tɨm yɨdeꞌen jaꞌayɨ xꞌadsøy: “Ja
ndsojkɨn ja nbaꞌayoꞌowɨn mets jaꞌayɨ mbudøkɨyɨp; jabɨ jadeꞌenxɨ øts nmøkꞌaj̱tɨn neꞌegɨ ñɨgaxɨꞌɨky ku
nbudøkɨ pøn ja kyøꞌøm møkꞌaj̱tɨn kaꞌejtxɨp.” Jadeꞌen ja wyaꞌ̱aṉ̃. Patyxɨ øts ja ngamøkꞌaj̱tɨn ndajotkujkꞌaty,
jøts jadeꞌen ja Cristo yjaꞌ kyaxøꞌøkt. 10Nꞌøyjaꞌ̱wɨp øts ja kamajadaj̱kɨn, nꞌøyjaꞌ̱wɨp øts ku nyikjemnøjmɨ
nyiktenøjmɨ uk ku tigati xkaꞌejtxɨ, uk ku øts Cristo køjxp nyikmɨꞌam̱biky nguꞌayoꞌombaa̱ḏɨ. Ku nnayjaw̱ɨyɨ
nmøkꞌaj̱tɨn kyaꞌity jats ɨdøꞌøn nwɨndsønꞌaj̱tɨm ja myøkꞌaj̱tɨn tyikꞌawaꞌ̱aṉ̃ jøts øts ja xukꞌajotꞌaty.

Ku ja Pablo tpamay tpada̱jy ja Corintiɨt janchjaꞌ̱wɨbɨdɨ
11 Janch moꞌtpɨn ø tø nmadyaꞌ̱aḵy ku køꞌøm tø nnayꞌagajpxyɨyɨ, køꞌøm meets tø xyikjaty jabɨ meetsxɨk

ɨdøꞌøn jeexyɨp øy tø xnɨmadyaꞌ̱aḵy jøts øts jadeꞌen jeexyɨp køꞌøm tø nganayꞌagajpxyɨyɨ. ¿Tyimyaḇaa̱ṯ ja
ndejɨnt yjaꞌ̱aṯtɨ ja wyejɨn ja kyajɨn pøn ñadyijyɨ myøjkudanaabyɨꞌajtpy ja nwɨndsønꞌaj̱tɨm? Øy øts ɨdøꞌøn
maḇaa̱ṯ nguidyimyjaty kaꞌap øts ja mɨbaa̱ṯ xwɨnax̱tɨt. 12Ku øts ja ndunk tø nyikyøꞌøy ma̱ meets jam ejtp
øts nnaṉkyꞌijxyɨyɨ ku øts ɨdøꞌøn ndyimgyudanaabyɨꞌaty ja nwɨndsønꞌaj̱tɨm. Ejxpajtɨngøjxpmilag̱rɨkøjxp øts
ɨdøꞌøn ja nꞌødyunk tø xꞌejxɨdɨ tø xnɨjaꞌ̱wɨyɨdɨ. 13Pønɨ mwaṉdɨpts ku meets kaꞌ tuknax̱ myikꞌødyuñ sa̱ øts
ja jaduꞌukpɨ nꞌødyundɨ ma̱ jaty ø nwɨdity ma̱ jaty ø nbaa̱ṯtɨ nꞌejxtɨ ja jaduꞌukpɨ janchjaꞌ̱wɨbɨdɨ, janch ɨdøꞌøn
mwaꞌ̱aṉdɨ. Xmøøyɨmdsɨkmeets jam ja kaaky jamaa̱ḏaa̱j̱k kuk øts jamnꞌatsꞌøjch. ¡Maaꞌkxtɨ, kidi xkaꞌøyjaw̱ɨdɨ
ku øts yɨdeꞌen nwaꞌ̱aṉ̃!

14 Ɨxyam̱ nnayꞌaꞌejxɨyɨ nnayꞌabaa̱ḏɨyɨ jaꞌ ku meets myɨdɨgøøk ojk nꞌatsꞌejxwaꞌ̱aṉ̃. Kaꞌap meets jam nugo
nꞌatsyikꞌadujktɨwyaꞌ̱aṉ̃. Jabɨ kaꞌaxɨ meets ja mbɨktaꞌ̱aḵy nꞌɨxaa̱j̱yɨ, meetsxɨ døꞌøn ja mꞌøyꞌaj̱tɨn jaꞌayɨ
nꞌɨxaa̱j̱yɨp. Yiknɨjaꞌ̱wɨpxɨ ku ja uꞌnkteety tꞌɨxaꞌ̱aḏɨ ja meeñ ja jɨngaa̱p̱ midi ja yꞌuꞌnk ñɨdsɨnaꞌadyɨp jøts kaꞌap
ja yꞌuꞌnk neꞌegɨ ja tyeety ja yjujkyꞌaj̱tɨn tjotmayꞌaṯtɨt. 15Xondaa̱j̱kɨn ø nbaa̱ṯp kumee ndamɨyoxkøxt ja nꞌaa̱w̱
ja njoojt mjanchjaꞌ̱wɨngøjxp; øy meets yjaw̱ɨ xjagatsøky sam̱dam meets ndsøky.

16 Øy wɨnaa̱g̱ɨn tjajaꞌ̱gyukɨdɨ ku meets jam nugo ngayikꞌadujktɨ, jadeꞌen ja wyaꞌ̱aṉdɨ ku mee nugo tø
nwɨnꞌɨɨñ. 17¿Tø meets ndejɨnt ndawɨndaa̱y̱ꞌaty ja nmɨguꞌuk pøn jaty meets jam tø ndanɨguexy? 18Køꞌøm øts
ja Tito nꞌaneꞌemy jøts mꞌatsꞌejxɨdɨt jøts øts ndamɨgajxɨyɨɨꞌñ jaduꞌuk adøm nmɨguꞌuk. ¿Tits, mwɨndaa̱y̱ꞌaj̱tɨdɨ
ja Tito? ¿Ti kaꞌ xꞌejxtɨ ku øøts tuꞌugyɨ nwɨnmaa̱ꞌ̱ñ nyikyøꞌøy jøts tum jadeꞌen øøts nꞌøyjaa̱ꞌ̱yꞌaty?

19Wan meets jadeꞌen mwɨnmay ku øø nugo nnagyubøkɨyɨ. Kaꞌap yjadeꞌenɨ. Waꞌ̱aṯs ja Dios tnɨjaw̱ɨ ku
øøts Cristo køjxp ja ndunk tø nyikyøꞌøy, jøts meets jadeꞌen ja mjanchjaꞌ̱wɨn myøjɨt. 20Ku øts jam wyɨnaty
nꞌatsꞌøch jadeꞌen ø njøpjaw̱ɨ ku meets yjaw̱ɨ øy ngapaa̱ṯt sam̱dam øts ja ndsojkɨn njadyimyjamøøtꞌaty. Jøts
mee nayɨdeꞌen xkaꞌøyjaꞌ̱wyɨmɨt ja njaa̱ꞌ̱yꞌaj̱tɨn sam̱dam meets xjadyimyjatsøkyꞌaty, ku meets xkaꞌøyjaw̱ɨt
ja kaj̱pxwejɨn midi wyɨnaty nyajkpy. Jabɨ jadeꞌenxɨ nnajtsjaw̱ɨ ku meets wyɨnaty mgaꞌuknamyaa̱ꞌ̱nɨyɨdɨ
nɨxemnɨyam̱, jøts xyikmøjtøjkɨñɨdɨ jawɨndiiꞌñꞌaj̱tk, ja akɨ, ja tamɨꞌamaꞌ̱aṯꞌaj̱tk, ja nabyagaj̱pxɨ, sam̱ nayɨdeꞌen
ja namyɨkajxan jøts nɨxem nɨyam̱ mgaꞌuknamyɨmadoꞌonɨyɨdɨ. 21Wan øts ja Dios yjaw̱ɨ nmɨdsøꞌødyuꞌunt

ku meets jadeꞌen mjaa̱ꞌ̱yꞌaj̱tnɨ. Wan meets ngujɨyɨt nguyaa̱x̱ɨt ku meets wyɨnaty neꞌegɨ tø xpadøjkɨñɨ ja
mgaꞌøchɨnaa̱ꞌ̱yɨn midi ɨxyam̱baa̱ṯ mgamajtstuꞌutwaṉdɨp. Tum ja axøøꞌkpɨ tum ja yigaappɨ mꞌam̱p mjotp
mmɨmajadaj̱kɨdɨp.

13
Xjats ja nøky yꞌaba̱a̱dɨ jøts ja kaj̱pxwejɨn ja kaj̱pxpooꞌkxɨn yꞌukyikyaj̱knɨ

1 Ɨxyam̱ mee myɨdɨgøøk ojk nꞌatsꞌejxwaꞌ̱aṉ̃, jøts ku øts ja tundɨgøꞌøyɨn jam nyiktɨɨdyøkɨt pønɨ pøn
jam nugo tyimdyunkꞌaj̱tnɨdɨp ja pøktyunk, tsokɨp ja aꞌejxnaj̱xpɨ namajtsk uk nɨdɨgøøk pøn ja waꞌ̱aṯs
tnɨmadyaḵøxtɨp sa̱ yꞌejxɨ tyɨyɨ. 2Ku myɨmajtsk ojk nꞌatsꞌøjch nꞌanaꞌamdɨ øts jaꞌ pøn jam yjaw̱ɨ wyɨnaty
pøky agujkpy tyimchɨnaañɨdɨp. Xyam̱ts nwaꞌ̱aṉ̃ ku nnøjkxt jadɨgojk ku nayɨdeꞌen nbaṯkojmɨdɨt nay jaꞌ
pøn ø tø nꞌanaꞌamdɨ, nɨwɨneꞌen øts ja ayoꞌejxɨn ngamøøtꞌaṯt. Pønɨ jamɨdɨts pøn ja chɨnaa̱ꞌ̱yɨn tyikꞌejtnɨdɨp
pøky agujkpy nayɨdeꞌen ja pyaa̱ṯꞌatyɨdɨ jøts tɨɨdyuꞌunɨn tyagɨdaꞌ̱ag̱ɨdɨt. 3Jadeꞌentsmeets ɨdøꞌøn xajotkujkꞌaṯt
ku øts ja Cristo xyikmadyaꞌ̱aḵy jøts meets jadeꞌen mgawaꞌ̱aṉt ku jaꞌ kyajotmøjkɨ; jabɨ ñaṉkyꞌejxɨpts ja
myøkꞌaj̱tɨn ma̱ meets jam. 4 Ja kyamøkꞌaj̱tɨn kyuꞌoꞌjkɨ kruskøjxp, xemɨkøjxpts ɨxyam̱ yjujkyꞌaty Dios Teety
myøkꞌaj̱tɨngøjxp. Nayɨdeꞌen adøm ɨdøꞌøn ja kajotmøkꞌaj̱tɨn njagyejpyɨm sam̱ ja yjaj̱ty. Ku ja xemɨkøjxp
nmøøtjujkyꞌaj̱tɨnt ja nwɨndsønꞌaj̱tɨm jadeꞌents ja Dios Teety tyaky ja møkꞌaj̱tɨn midi meets ndabudøjkɨp.

5Yikxon meets køꞌøm nabyawɨnmayɨ, ¿mjanchpadundɨp ɨdøꞌøn ja mjanchjaꞌ̱wɨndɨ? ¿Ja kaꞌ xjaꞌ̱myatstɨ
ku ja Cristo xmøøtꞌaṯtɨ? Uk nugo meets ɨdøꞌøn mnañɨkajpxyɨyɨ Cristo janchjaꞌ̱wɨbɨ. 6 Jadeꞌents øø nwaꞌ̱aṉ̃
jøts meets xnɨjaw̱ɨt ku mee kaꞌ nugo nwɨndaa̱y̱ɨ ku øøts ja Cristo yjaꞌ nbaduujnɨ. 7Nꞌamɨdøøpy øøts ja
Dios jøts meets øy mjaa̱ꞌ̱yꞌaṯt. Kidi jaꞌagøjxpɨp jøts øøts jadeꞌen ja nꞌanaꞌamɨn myøjtøkɨt. Ja mꞌøyꞌaj̱tɨnxɨ
øøts jaꞌayɨ nꞌɨxaapy. Padun meets jaꞌ, øy øøts agajpxy njagabɨdsimy. 8Kaꞌap øøts ja møkꞌaj̱tɨn nmøøtꞌaty
jøts øøts nwɨndsønꞌaj̱tɨm ja tyɨyꞌaj̱tɨn ngaj̱pxweꞌjtɨt, jaꞌ øøts ndunkjøøjpꞌajtpy jøts ja yiknɨgaj̱pxt tɨy
kaꞌpxy. 9Ndaxondaꞌ̱aḵp øøts ku meets ja møkꞌaj̱tɨn xmøøtꞌaṯt øy øts ja ngutujk njagayiktuñ. Ejtp øøts ja
Dios nꞌamɨdooꞌett jøts meets ja mjanchjaꞌ̱wɨn jøts meets ja mjujkyꞌaj̱tɨn yikxon yꞌøyɨt yikxon tyudaꞌ̱aḵt.
10Nam̱gaꞌanɨm ø ndsøøñ ku meets yaꞌ̱aṯ nøky ndanɨgaxɨ jøts ku meets wyɨnaty nꞌatsꞌixy kaꞌap xjaw̱ɨdɨt
møk ja tɨɨdyuꞌunɨn midi ø tø xaguwaṉɨ ja nwɨndsønꞌaj̱tɨm. Jaꞌagøjxp øts ja kutujk tø xmøꞌøy jøts meets
ja mjanchjaꞌ̱wɨn myøjɨt jøts kidi jaꞌagøjxpɨp øts ja nmøødɨ jøts meets ja kudɨgøꞌøyɨn xpaa̱ṯtɨ.

11Meets mɨguꞌuktøjktɨ, øy meets. Yikxon meets ndamɨdsøky xyiknax̱tɨt ja mdsɨnaa̱ꞌ̱yɨn, ɨxaꞌ̱aḏɨ ja øyꞌaj̱tɨn
ja tudaꞌ̱aḵyꞌaj̱tɨn, naṉkyjotkujkꞌaṯɨdɨ nɨxemnɨyam̱, yikxonmnamyɨguꞌukwaꞌ̱aṉɨdɨt yikxonmnamyayɨdɨt, jøts
jotkujk xꞌejxtɨt. Wɨnets meets ja Dios xemɨkøjxp mmøøtꞌetɨdɨt midi tyaj̱kp ja jotkujkꞌaj̱tɨn midi tyaj̱kp
ja tsojkɨn ja paꞌayoꞌowɨn. 12 Nagyaj̱pxpooꞌkxɨdɨ nɨxem nɨyam̱ saḏam ja Dios ttsøkꞌaty. 13 Nɨdukɨꞌɨyɨ ja
janchjaꞌ̱wɨbɨdɨ midi øøts ɨxyam̱ møøt, nayɨdeꞌen ja tkaxmɨdɨ ja kyaj̱pxpooꞌkxɨn.

14 Paa̱ṯtɨ kupøktɨ ja nwɨndsønꞌaj̱tɨm Jesucristo kyunuuꞌkxɨn, nayɨdeꞌen ja Dios Teety chojkɨn ja pyaꞌay-
oꞌowɨn jøts nayɨdeꞌen ja Espíritu Santo nɨma̱ mgamajtstuꞌudɨdɨt. Tɨɨgyajpxy ɨdøꞌøn, jadeꞌen ɨdøꞌøn yjaṯt.

JA NØKY MIDI JA PABLO TYANƗGAJX JA GALACIƗT JA̱A̱ꞌY
Ku ja Pablo tnɨjayɨ pøn tjanchjaꞌ̱wɨdɨp ja nwɨndsønꞌaj̱tɨm Jesucristo yjaꞌ jam Galacia

1Øts ɨdøꞌøn Pabloꞌaj̱tp, nwɨndsønꞌaj̱tɨm ngudanaapy, nɨpøn jaa̱ꞌ̱y ø tø xkakexy, ja Jesucristoxɨ ø køꞌøm
tø xpɨktaꞌ̱aḵy møøt ja Dios Teety pøn ja nwɨndsønꞌaj̱tɨm køꞌøm tø yikjujkpyikyɨyɨ jap ooꞌkpɨ yꞌagujkpy.
2 Ɨxyam̱ts øts møøt nɨdukɨꞌɨyɨ ja nmɨguꞌuk janchjaꞌ̱wɨbɨtøjktɨ, meets ndanɨjayɨ yaꞌ̱aṯ nøky ma̱ jaty xpadumɨdɨ
ja nwɨndsønꞌaj̱tɨm yjaꞌ jam Galacia etjotp. 3Paa̱ṯ meets ja øyꞌaj̱tɨn ja kunuuꞌkxɨn midi ja Dios Teety yajkpy
møøt ja nwɨndsønꞌaj̱tɨm Jesucristo, 4pøn nagyɨyaj̱kɨyøø jøts adøm nbøky ja xkuꞌoꞌjkandɨ jøts kidi ja axøøkpɨ
tsɨnaa̱ꞌ̱yɨnmɨbaa̱ṯ xmɨmadaa̱j̱kyɨndɨ midi yikpaṯp ya̱ nax̱wiiñ, tøxɨ ja Dios Teety jadeꞌen køꞌøm ttanɨbɨktaa̱g̱ɨ.
5 ¡Tuꞌugyɨ ja Dios myøjꞌaj̱tɨn ndamɨguyꞌejxɨnt xemɨkøjxp! Jadeꞌents ɨdøꞌøn ja yjaṯt.

Kaꞌap ja jaduꞌuk abiky midi tnɨgaj̱pxp ja yiknɨtsoojkɨn
6Tyimñɨgyumaa̱p̱ ø nnayjaw̱ɨyɨ ku meets pojɨn xmajtstutkojmɨ ja Dios, pøn meets køꞌøm tø mwaa̱m̱iñɨdɨ

tø mwaa̱ḏsøyɨdɨ ku ja Cristo xpaꞌayonaj̱xyɨndɨ, jøts meets ja janchpɨ nɨtsoojkɨn xijy xpabiky, ja wenkpɨdam
jaꞌ. 7Kaꞌap ɨdøꞌøn ja wenkpɨ nɨtsoojkɨn ya̱ jaduꞌuk yꞌity. Yɨdeꞌen ɨdøꞌøn yjaty, jaa døꞌøn jaa̱ꞌ̱y pøn meets nugo
mjanchjaa̱ꞌ̱mɨdɨp, ja Cristoxɨ døꞌøn ja ñɨtsoojkɨn yjayiktɨgaṯswaṉdɨp. 8Tøxɨ meets tuꞌugyɨ ndukmadøy ja
janchjaꞌ̱wɨn, kuts wyɨnaty pøn nɨduꞌugɨn tyiktɨgaṯswaꞌ̱aṉ̃ midi øøts jawyeen tø nꞌuknɨgajpxy, møkts ɨdøꞌøn
ja Dios tyaꞌam̱bøkɨt, jøts møj ayoꞌon tyukpaa̱ḏɨt wan tjapønɨ ku ttuꞌundɨt jadeꞌen, o njadyimyjaꞌøtsɨ uk
yjadyimdioskugajpxyꞌaj̱tpɨ, ku wyɨnaty ja wenkpɨ janchjaꞌ̱wɨn tpɨktaꞌ̱aḵwam̱ɨdɨ sam̱ muum ɨxyam̱ yjaw̱ɨ
ttunwaꞌ̱aṉdɨ. 9 Ɨxyam̱ meets ndukjaꞌ̱myatskojmɨdɨ: Pønɨ jaa pøn ja wenkpɨ ɨxpøjkɨn mdawɨndaa̱y̱ɨwyaj̱nɨdɨp,
paa̱ṯꞌaj̱tɨyɨp jaꞌ ñɨgɨdaꞌ̱ag̱ɨyɨt ja Dios myøjꞌayoꞌon.

10Ti øts ɨdøꞌøn jadeꞌen xijy xyikwam̱p ku øts ɨdøꞌøn jadeꞌen nwaꞌ̱aṉ̃. ¿Jaꞌ øts ɨdøꞌøn xijy ndsøjkpy jøts øts
ja jaa̱ꞌ̱y kuwaṉɨ xtyimgyupøkt jøts øts ja kuwaṉɨ xtyimdyakajxaꞌ̱aḵtɨt uk kuwaṉɨ øy nayɨdeꞌen xtyimgyupøkt
ja Dios? Pø kaꞌaxɨ, ku øts ja jeexyɨp jaꞌayɨ nugo ndaꞌødyøkɨ ya̱ nax̱wiiꞌñɨt jaa̱ꞌ̱y wyɨngujky, kaꞌats øts ja Cristo
jeexyɨp xꞌuktumbɨꞌaj̱tnɨ pø jaꞌaxɨ ø tuꞌugyɨ tø nnadyamɨyøxyɨyɨ.

Sudso ja Pablo tyøjkɨyɨɨꞌñ kudanaabyɨ jøts ja tkudanɨt ja nwɨndsønꞌaj̱tɨm
11Nɨjaw̱ɨ meets yaꞌ̱aṯ, mɨguꞌuktøjktɨ, ku yø nɨtsoꞌokꞌaj̱tɨn midi ø nnɨgajpxy, kaꞌap jaa̱ꞌ̱y yø twɨnmaa̱ꞌ̱ñɨ.

12Køꞌøm øts ɨdøꞌøn ja Jesucristo yø tø xuknɨjaw̱ɨ. Kidimeemwaꞌ̱aṉ̃ ku øts yø øy pøngapøn jaa̱ꞌ̱y tø xukꞌɨxpiky.
13Tømeets ɨdøꞌøn ja kajpxy jamadyaꞌ̱aḵy xnɨjaw̱ɨdɨ sa̱ øts yꞌijty njaa̱ꞌ̱yꞌaty ku øts ja chɨnaa̱ꞌ̱yɨn nbaduujnɨdɨ

ja israelɨtøjktɨ. Mnɨjaꞌ̱wɨp meetsmɨ sa̱ øts ɨdøꞌøn yꞌijty awaꞌ̱aṉꞌampy njemduñ ndeduñ pøn ja Dios
tjanchjaꞌ̱wɨdɨp jøts ø nyikudɨgøøwyaꞌ̱aṉdɨ. 14Øts ɨdøꞌøn yꞌijty ja israelɨt jaa̱ꞌ̱y chɨnaa̱ꞌ̱yɨn jawaanɨ kaꞌpxy
nbadumpy nɨkaꞌap øts ja nmɨyaaktøjk nɨ tuꞌuk pøn jadeꞌen kyamajadaꞌ̱aḵy sam̱ øts. Jabɨ jaꞌats øts ɨdøꞌøn
yꞌijty nꞌam̱ɨp njootpɨp ja møjaa̱ꞌ̱dyøjk chɨnaa̱ꞌ̱yɨn. 15Tɨgaj̱ts øts ndsɨnaa̱ꞌ̱yɨn. Kaꞌanɨm øts wyɨnaty ya̱ nax̱wiiñ
ngaxɨꞌɨky ku øts ja Dios wyɨnaj̱ty tø xwɨꞌejxnɨ xwɨgonɨ, pyaꞌayoꞌowɨngøjxp øts ɨdøꞌøn tø xwaa̱ḏsøy. Ku
ja xøøw ja jumøjt tpaa̱j̱ty sam̱ ttanɨbɨktaa̱j̱kɨyɨɨꞌñ, 16xjats øts ɨdøꞌøn xukꞌijxy xuknɨjaw̱ɨyɨɨꞌñ ja yꞌUꞌnk, jøts
ngaj̱pxyøꞌøyɨt ja nɨtsoojkɨn madyaꞌ̱aḵy ma̱ pøn kyaꞌisraelɨtjaa̱ꞌ̱yɨdɨ, pøn tkanɨjaꞌ̱wɨdɨpnɨm ja nwɨndsønꞌaj̱tɨm
Jesucristo. Kuts ɨdøꞌøn yaꞌ̱aṯ jadeꞌen yjaj̱ty, nɨpøn øts ɨdøꞌøn ngaꞌatsꞌixy ngaꞌatsꞌamɨdøy, 17nɨ nganijkxy øts
jam Jerusalén ma̱ jam pøn ja kudanaa̱ꞌ̱yɨn jawyeen tpadøjkɨdyøø. Tɨy øts ɨdøꞌøn neꞌegɨ ndyimñøjkxkøjy jam
Arabia etjotp, jamts ø nwɨmbijty jøts ø njaꞌ̱jty jam Damasco.

18Kyɨdɨgøøk jumøjtnɨm ø nnijkxy jam Jerusalén; wɨnets øts ja Pedro ojts nmɨnabyaa̱ḏyɨyɨ jadeꞌenꞌampyts
øts ja nꞌijxyꞌaty, makmojkx xøøw øts ja jam nmøøtsɨnaa̱y̱. 19 Nɨ tuꞌuk øts ja ngaꞌejxtøø jaduꞌukpɨ
kudanaabyɨdɨ, ja Jacobo øts jaꞌayɨ nbaa̱j̱t, ja nwɨndsønꞌaj̱tɨm yꞌuch myɨguꞌuk. 20Yꞌijxpy ñɨjaꞌ̱wɨp ja Dios ku
yaꞌ̱aṯ tyɨyɨ yjanchɨ midi meets ndanɨjaꞌ̱ay̱ɨp. Kaꞌap ø nugo ndaa̱ḇyaa̱ṯy.

21Kuts ɨdøꞌøm jadeꞌen yꞌuknaj̱xy, jamts ø ndsøøꞌñ jøts ø nnijkxy jam Siria etjotp jøts jam Cilicia nayɨdeꞌen.
22Kaꞌap øts yꞌijty xꞌijxyɨdɨ adøm nmɨguꞌuktøjktɨ midi tjanchjaꞌ̱wɨmyɨdɨp ja Cristo jam Judeɨt etjotp. 23 Jaꞌayɨ
døꞌøn ja yꞌijty tmadowdɨ ja kajpxy, ku ñømɨdɨ: “Jaꞌ pøn yꞌijty tkamaaꞌkxp ja janchjaꞌ̱wɨbɨtøjktɨ ja Cristo yjaa̱ꞌ̱y,
jaꞌ ɨxyam̱ køꞌøm tnɨgaj̱pxnɨp øy tsuj ja Dios kyajpxy ja Dios myadyaꞌ̱aḵy yam̱ ja yꞌijty tꞌukyikudɨgøøwyaꞌ̱aṉ̃.”
24Tyamɨgunuuꞌkxyjaꞌ̱wɨdɨp ɨdøꞌøn ja Dios jaꞌ ku øts ja ndsɨnaa̱ꞌ̱yɨn tø nyiktɨgach.

2
Ku ja Jesús kyudanaabyɨ tkupøktɨ ja Pablo jøts ja nayɨdeꞌen tyuꞌunt

1Kyɨmakmaj̱kts jumøjt øts jadɨgojk nnijkxy jam Jerusalén møøt ja Bernabé, jøts ø nayɨdeꞌen nbawaa̱y̱
ja Tito. 2 Paty øts jam nnijkxy ku øts ja Dios xukꞌijxy jøts øts jam nnøjkxy. Jøts øts jam møøt amaaꞌtsk
ngajpxy nmadyaꞌ̱aḵy pøn ɨdøꞌøn jam tnɨgubaj̱kꞌaj̱ttɨp ja kudanaabyɨtøjktɨ Jerusalén. Jøts ndukꞌejxtøø
nduknɨjaꞌ̱wɨdyøø sa̱ øts ɨdøꞌøn ja nwɨndsønꞌaj̱tɨm yꞌɨxpøjkɨn nnaṉkyꞌijxyɨ pøn tkanɨjaꞌ̱wɨdɨp pøn kaꞌisraelɨt
jaa̱ꞌ̱dyɨ. Njøpjaꞌ̱wɨp øts jaꞌ ku øts ja jotmøñ xkagupøktɨt paty øts ja jadeꞌen nnɨgajpxy jøts øts ja ndunk nugo
kyanax̱t midi øts jam wyɨnaty ndumpy. 3Xpudøjkɨdɨts øts jaꞌ. Nɨti nɨsa̱ ja Tito kyayiktuuñ, kaꞌap ja ejxpajt
ñeꞌkxkøjxp yikpɨktaa̱j̱ky sam̱ ja israelɨt jaa̱ꞌ̱y ttsøønɨdɨ. 4Kaꞌap øts yaꞌ̱aṯ jeexyɨp ngaj̱pxpaa̱ṯy sa̱ ja Tito yjaj̱ty
kuk ɨdøꞌøn kyanøjkxtɨ ja ejxpɨ ja kowbɨ jøts tmadyaꞌ̱aḵwɨdettɨt maḇaa̱ṯ adøm ɨdøꞌøn ngaꞌukpaduꞌunɨndɨ
ja møjaa̱ꞌ̱byɨ kutujk midi ja Jesucristo tø xuknɨwaa̱j̱chɨm ku møøt nꞌijtyɨm. Jaꞌ ɨdøꞌøn ja chojktɨp jøts
adøm nbaduujnaꞌandɨt ja myajaa̱ꞌ̱byɨ kyutujk sam̱ ja israelɨt jaa̱ꞌ̱dyɨ. 5Nɨjuunɨ øøts ja ngayikmøjtøkɨ jøts

kaꞌ meets xwɨnmaꞌaty ku jaꞌayɨ ejxpajtɨngøjxp yikpiky ja yiknɨtsoojkɨn. Jaa ku øø ndsøky jøts meets tɨy
xmøøtꞌaj̱tꞌettɨtnɨm ja wɨnmaa̱ꞌ̱ñ sa̱ ja yiknɨtsoojkɨn nbaa̱j̱tyɨm.

6 Nɨti nɨsa̱ øts ja xkanɨmaadyɨ pøn jam tnɨgubaj̱kꞌaj̱ttɨp ja kudanaabyɨtøjktɨ pønɨ sa̱ øts ndunkjøøjp
nyikyøꞌøy; øy ja yjamøjwɨndsønɨdɨ tuknax̱ øts ja møøt nnayjaꞌ̱wɨyɨdɨ, jabɨ tum jadeꞌenxɨ adømdɨ Dios
wyɨngujkp. 7 Kaꞌap øts ja wenk anaꞌamɨn ja xꞌukmøøñɨdɨ, jabɨ yjaꞌ̱gyukɨdɨxɨ jaꞌ ku øts ja Dios køꞌøm tø
xanɨpiky jøts øts ja nɨtsoojkɨn ayuujk ngaj̱pxyøꞌøty ma̱ pøn kyaꞌisraelɨtjaa̱ꞌ̱yɨdɨ, sam̱ ja Pedro yiktanɨpøjkmɨ
nayɨdeꞌen jøts nay jaꞌabɨ ayuujk tkaj̱pxyøꞌøty jam israelɨt jaa̱ꞌ̱yjotp. 8 Nayɨdeꞌen øts ja Dios myøkꞌaj̱tɨn
kudanaabyɨ tø xpɨktaj̱kmɨ jøts øts ngaj̱pxwaꞌ̱kxɨt ja yꞌayuujk pøn kaꞌisraelɨt jaa̱ꞌ̱dyɨ sam̱ ja Pedro tø
yikpɨktaj̱kmɨ kudanaabyɨ jam israelɨt jaa̱ꞌ̱yjotp.

9Patyxɨ døꞌøn ja Jacobo, ja Pedro jøts ja Juan pøn tnɨgubaj̱kꞌaj̱ttɨp ja kudanaabyɨtøjktɨ tjaꞌ̱gyukɨdɨ ku øts ja
Dios tø xmøꞌøy ja øyꞌaj̱tɨn jøts ja yjaꞌ tnaṉkyꞌejxɨt. Ojts øøts nꞌukyikøpaṯnɨ møøt ja Bernabé, jadeꞌenꞌampy ja
jadeꞌen ttundɨ jøts ku øøts ja xmɨguꞌukwaꞌ̱aṉ̃ jøts ku ja tꞌøyjaw̱ɨdɨ jøts øøts ndunk øy nyiknax̱t jam kaꞌisraelɨt
jaa̱ꞌ̱yjotp, yam̱ ja nayɨdeꞌen ja tyunk tyikyøꞌømyɨdɨ jam israelɨt jaa̱ꞌ̱yjotp. 10 Jaꞌayɨ øøts ɨdøꞌøn xꞌamɨdowdɨ
ku øøts nxɨmɨjaꞌ̱myajtsꞌett ja israelɨt ayoobɨtøjktɨ. Yaꞌ̱aṯs øts ɨdøꞌøn neꞌegɨ nbadunꞌijtpy, kaꞌap øts yøꞌøbɨ
wɨnmaa̱ꞌ̱ñ nꞌɨxmach.

Ku ja Pablo twɨndsøꞌøy ja Pedro jam Antioquía
11 Ku øts jam møøt nnabyaa̱j̱tɨ ja Pedro jam Antioquíɨt kaj̱pjotp, jam øts ojts ndawɨndsøꞌøy midi jam

wyɨnaty tyumpy, ku ja kaꞌap yꞌøgyaxɨꞌɨky. 12Ku ja møøt øy tyimyꞌukaagyøjy pøn kaꞌisraelɨt jaa̱ꞌ̱y jøts ja
jaayɨ tmajtstutkojmɨ, jaꞌayɨ ku wɨnaa̱g̱ɨn ja israelɨtøjk yjaꞌ̱aṯtɨ pøn wyɨnaty tø tkexy ja jaꞌabɨ jaa̱ꞌ̱y midi
tpadundɨpnɨm ja møjaa̱ꞌ̱byɨ kutujk ja møjaa̱ꞌ̱byɨ tsɨnaa̱ꞌ̱yɨn sam̱ ja yꞌijty nayɨdeꞌen tpadumɨ. 13Nayɨdeꞌen
ttumɨdɨ sam̱ ja Pedro pøn jaty jam wyɨnaty kaꞌisraelɨt jaa̱ꞌ̱dyɨ, nayɨdeꞌen ɨdøꞌøn ja Bernabé paa̱ṯ ttumɨ.
14 Kuts øts ɨdøꞌøn ja nꞌijxy jadeꞌen ku tkabadundɨ sam̱ ja øgyajpxy ømyadyaꞌ̱aḵy ttanɨbɨktaa̱g̱ɨ, yɨdeꞌen
øts ɨdøꞌøn ja Pedro nnɨmaa̱y̱ jøts nɨdukɨꞌɨyɨ tmadoomɨdøø ja janchjaꞌ̱wɨbɨtøjktɨ: “¿Tigøjxp mets yaꞌ̱aṯ
jaa̱ꞌ̱y xukpadunwaꞌ̱aṉ̃ ja israelɨt jaa̱ꞌ̱y chɨnaa̱ꞌ̱yɨn? Pø tøts mets ja køꞌøm xꞌɨxmaṯsnɨ jekyɨp o mets jam
mjadyimyjagugaj̱pɨ.”

Janchja̱ꞌwɨngøjxp ñɨtsoꞌoktɨ ja israelɨt jaa̱ꞌ̱y sam̱ o pøn jaa̱ꞌ̱dyɨ
15 Israelɨt jaa̱ꞌ̱y adømdɨ jaꞌ ku jadeꞌen tø ngueꞌexyɨndɨ, kaꞌap adøm ja pøky nayɨdeꞌen ndyimyikma-

jadaa̱j̱kyɨndɨ sam̱ jaꞌ pøn kaꞌisraelɨt jaa̱ꞌ̱dyɨ. 16 Tøts nnɨjaꞌ̱wɨndɨ ku kaꞌap adøm ja Dios xkupøjkɨndɨt jaꞌ
wyɨngujkp ku jaꞌayɨ nbaduꞌundɨt ja Moisés kyutujk. Ja Jesucristoxɨ døꞌøn ja yjaꞌ njanchjaꞌ̱wɨmp patyxɨ
døꞌøn adøm ja Dios Teety tø xkupɨjkyɨndɨ, kidi jaꞌagøjxp ku ja Moisés kyutujk nbaduujñɨndɨ. Jabɨ nɨpønxɨ
kyayikupøkt Dios wyɨngujkp ku ja Moisés kyutujk jaꞌayɨ tpaduujnɨt.

17Ku døꞌøn ja Dios tø xꞌukupɨjkyɨndɨ Cristo køjxp, jøts adøm ja Moisés kyutujk tø nꞌawɨmbejtɨgyojmandɨ,
¿ja Cristo adøm ɨdøꞌøn køꞌøm xyiktuuꞌtɨgøøꞌyɨmp? ¡Kaꞌ yjadeꞌenɨ! 18Ku øts ndungojmɨt midi tø nꞌukꞌɨxmach,
ngøꞌømbøky øts jaꞌ. 19Kaꞌap øts jaMoisés kyutujk nꞌukyiktunɨ jaꞌagøjxp kuøts ja Dios yꞌøyꞌaj̱tɨn jadeꞌenꞌampy
ngapaa̱ṯy; tø njaꞌ̱gyukɨ jøts ku ja Dios yjaꞌ yikpaa̱ṯy ku njanchjaꞌ̱want ja Cristo. 20Kaꞌap øts nugo nꞌuktsɨnaañɨ,
tø øts ja Cristo xkuꞌoogɨ kruskøjxp; jaꞌ øts ɨdøꞌøn nduꞌump midi ja Cristo yꞌøyjaꞌ̱wɨp jaa ku øts ja chɨnaa̱ꞌ̱yɨn
ndajujkyꞌaj̱tɨ. Janchjaꞌ̱wɨngøjxp øts yaꞌ̱aṯ jujkyꞌaj̱tɨn nyiknaxy ya̱ nax̱wiiñ ku ja Dios Uꞌnk tø xjanchøky
xjanchpaꞌayøy jøts nayɨdeꞌen tø xkuꞌoogɨ. 21Kaꞌap øts ja Cristo yꞌoꞌjkɨn nugo nyiknax̱waꞌ̱aṉ̃; kuts Dios ja
jeexyɨp xagupɨjkyɨndɨ ku ja Moisés kyutujk nbaduꞌunɨnt, nɨti jeexyɨp kyawaꞌ̱aṉ̃ ja Cristo yꞌoꞌjkɨn, kaꞌap ja
jeexyɨp ma̱ tyuñ.

3
Midi nyikmajada̱a̱jkɨmp: ja Moisés kyutujk uk ja nwɨndsønꞌaj̱tɨm yjanchjaꞌ̱wɨn

1 ¡Meets gálatas jaa̱ꞌ̱dyɨ! ¿Tiku tø mwɨnmaa̱ꞌ̱nmyaꞌ̱aṯtɨ? ¿Jadits ku xkaꞌukpadunɨdɨ ja yꞌøybɨ ja tyɨɨbyɨ, pøn
tø myikwɨnmaa̱ꞌ̱ndyɨgøyɨdɨ? Jabɨ tøxɨ meets kaꞌpxy ndukmadooguixy jøts tø xjaꞌ̱gyukɨdɨ ku ja Jesucristo
tø xkuꞌoꞌjkɨndɨ kruskøjxp. 2Ukꞌadsojɨmbettɨ meets ɨdøꞌøn yaꞌ̱aṯ: ¿Sudsoꞌampy meets ɨdøꞌøn ja Dios Teety
ja yꞌEspíritu Santo tø mmøꞌøyɨdɨ, ku ja Moisés kyutujk xpaduujnɨdɨ, uk ku ja tø xmɨbøjktɨ ja yiknɨtsokpɨ
ayuujk midi øøts tø nnɨgajpxy? 3 ¿Tiku xkajaꞌ̱gyukɨdɨ? ¿Sa̱ tø mwaꞌ̱aṉdɨ, jadeꞌen ɨdøꞌøn xijy jawaanɨ
mjanchjaꞌ̱wɨn myøjɨdɨt ku xpadunwaꞌ̱aṉdɨ ja Moisés kyutujk? 4 ¿Ti nugo meets jadiꞌiñɨ xyiknax̱waꞌ̱aṉ̃
ja mꞌayoꞌondɨ ku myikjemdundɨ myiktedundɨ ku ja mjanchjaꞌ̱wɨn xꞌukyiktsoꞌondaj̱ktøø? ¡Kaꞌap jadeꞌen
pyaa̱ṯꞌatyɨ, myiktunkpatpy meets ja ndijy ku kawɨneꞌen tø mꞌayowdɨ! 5 Kuts ja Dios Teety ja yꞌEspíritu
Santo tø mmøꞌøyɨdɨ jøts ja xꞌejxɨyɨdɨ ja myøkꞌaj̱tɨn ku ja tnaṉkyꞌijxyɨyɨ ja ijxyɨmbɨ kaꞌijxyɨmbɨ, ¿tigøjxpts
ja jadeꞌen ttuñ? ¿Jaꞌagøjxp ja ttuñ ku meets ja Moisés kyutujk xujnɨ? Pø kaꞌaxɨ, pø jaꞌagøjxpxɨ ja ttuñ ku tø
xjanchjaw̱ɨdɨ sa̱ øøts tø nnɨgajpxy.

6 Ejxpajtɨngøjxp ɨdøꞌøn ja nꞌap̱teetyꞌamøj Abraham ku ja tjanchjaꞌ̱wɨyɨɨꞌñ ja Dios, jaꞌayɨts Dios ja
tagupøjkɨyøø. Kaꞌap ja jaꞌagøjxp yikupɨjky pønɨ ti ødyunk ja tyuun. 7Paty meets ɨdøꞌøn xjaꞌ̱gyukɨdɨt jøts
ku ja Abraham ñamyayɨ jaꞌ tꞌap̱ø tꞌokɨ pøn ja janchjaꞌ̱wɨn nayɨdꞌen tmøøtꞌaj̱ttɨp sam̱ ja ojts tmɨbiky ja Dios.
8Wɨndiꞌixyɨp ɨdøꞌøn ja Dios ttukmadownɨ ja Abraham sa̱ yikjaadyaa̱ṉ̃ jap nøkyijxpy jøts ku yɨdeꞌen wyaa̱ṉ̃:
“Tukɨꞌɨyɨ ja naa̱j̱x ja kaj̱p ja kunuuꞌkxyꞌaj̱tɨn tpaa̱ṯtɨt ku øts xjanchjaw̱ɨdɨt sa̱ mets tø xunjøpɨ.” Paty ja
Dios jadeꞌen wyaꞌ̱aṉ̃ ku ja janchjaꞌ̱wɨngøjxp tkupøkt pøn kaꞌisraelɨt jaa̱ꞌ̱dyɨ. 9 Jadeꞌents ɨdøꞌøn pøn ja Cristo
tjanchjaꞌ̱wɨdɨp, nayɨdeꞌen ja kunuuꞌkxɨn ja tpaa̱ṯtɨ sam̱ ja Abraham ja kunuuꞌkxɨn yikmøøy ku ja Dios ja
tjanchjaꞌ̱wɨyɨɨꞌñ.

10Pøn tyimyjabadunwaṉdɨp ja Moisés kyutujk jøts ja jadeꞌen ñɨtsoꞌoktɨt, tø Dios ja ttanɨbɨktaa̱j̱kɨñɨ jøts

ja yikꞌayoꞌonmoꞌodɨt. Jabɨ yɨdeꞌenxɨ døꞌøn ja Dios kyutujk wyaꞌ̱aṉ̃ jap nøkyjøtpy: “Pønɨ pøn tukɨꞌɨyɨ
tkabadungøjxp yaꞌ̱aṯ kutujk midi yap̱ tø yikjaadyañ, paa̱j̱tɨdɨp ja møj ayoꞌon jaꞌ midi øts tø ndanɨbɨktaa̱g̱ɨ.”
11 Jaꞌ̱gyukɨts ɨdøꞌøn tyañ ku ja Dios kaꞌap tkupiky pøn wyɨnaty jaꞌayɨ tø tpaduñ ja Moisés kyutujk, jabɨ
yɨdeꞌenxɨ ja Dios ñøky wyaꞌ̱aṉ̃: “Pønts ja Dios wyɨnaty kyupijkpy janchjaꞌ̱wɨngøjxp, jujkyꞌaj̱ttɨpts jaꞌ
xemɨkøjxp.” 12Kaꞌap jaMoisés kyutujk yiknɨtsøꞌøky janchjaꞌ̱wɨngøjxp, yɨdeꞌenxɨ jawyaꞌ̱aṉ̃: “Pønɨ pøn tukɨꞌɨyɨ
tpadungøjxp yaꞌ̱aṯ kutujk, jaꞌayɨ nɨtsoꞌokꞌaj̱tp.”

13Tøts ja Cristo xuknɨwaj̱chɨm ja ayoꞌon sam̱ ja Moisés kyutujk ttanɨbɨktaa̱g̱ɨ pøn kaꞌpxy tkabadundɨp.
Yɨdeꞌenꞌampy tsoo ku ja Cristo møj pøktyumbɨ yiktijy jøts jadeꞌen køꞌømdsøky tpatwaꞌ̱jkɨyɨɨꞌñ ja møj
ayoꞌon midi adøm xjapaa̱ṯꞌaj̱tɨndɨp, jabɨ yɨdeꞌenxɨ ja Dios ñøky wyaꞌ̱aṉ̃: “Pøn jam yikudɨɨpy kipkyøjxp, møj
pøktyumbɨ jaꞌ.” 14Paty ɨdøꞌøn ja Jesucristo yꞌøꞌjky kruskøjxp jøts ja kunuuꞌkxɨn tpaa̱ṯtɨt pøn kaꞌisraelɨt jaa̱ꞌ̱dyɨ
nayɨdeꞌen sam̱ ja Abraham ja Dios ojts ñɨɨꞌmxyɨyɨ; jøts jadeꞌen adøm nɨduknax̱ nbaa̱j̱tɨndɨt janchjaꞌ̱wɨngøjxp
ja Espíritu Santo midi ja Dios Teety tø tnɨꞌadsowɨ.

Kaꞌap ja Moisés kyutujk tyikꞌamutskɨ ja mayꞌaj̱tɨn midi ja Dios ñɨꞌadsoꞌowɨ
15 Meets mɨguꞌuktøjk, ku døꞌøn nꞌukpɨktaa̱j̱kɨnt ku tigati nꞌukaj̱pxꞌøꞌyɨnt nꞌukaj̱pxpaa̱j̱tɨnt, kuts ja

yikjaadyañ, kuwaṉɨ døꞌøn ja yikpaduꞌunt, sa̱ tø wyɨngukɨ kaꞌap ja pøn tyiktɨgaṯst. 16Kuts ja Dios Teety ja
mayꞌaj̱tɨn tmøøwyaꞌ̱aṉ̃ ja Abraham, nayɨdeꞌen ja tmøøwyam̱ɨ jaduꞌuk ja jaa̱ꞌ̱y midi ja yꞌap̱ɨp yꞌokɨp pønɨ
wɨneꞌen ja tø ñajtskaꞌaxyɨnɨ. Sam̱ ja Dios ñøky wyaꞌ̱aṉ̃: “Tuꞌukpɨ jaa̱ꞌ̱y jaꞌ, kaꞌap ja ñamayɨdɨ.” Jaꞌats
ɨdøꞌøn Cristoꞌaj̱tp. 17 Yɨdeꞌen øts ɨdøꞌøn ja jaꞌ̱gyukɨn nyaḵwaꞌ̱aṉ̃: Ja mayꞌaj̱tɨn midi ja Dios ja Abraham
ojts tyamɨꞌawaṉɨyɨ, kaꞌap ja mɨbaa̱ṯ nɨwɨneꞌenɨn tyiktɨgaj̱ch ja Moisés kyutujk midi meen ɨxꞌoojk maktax̱k
magøꞌpxy ja eeꞌpxmaj̱k jumøjtnɨm. 18Kuts ja Dios ja myayꞌaj̱tɨn jeexyɨp kuwaṉɨ xukpadunwaꞌ̱aṉ̃ɨn ja Moisés
kyutujk, ¿ti mayꞌaj̱tɨn ɨdøꞌøn ja jadeꞌen? Yɨdeꞌenꞌampyts ɨdøꞌøn ja yꞌøyɨ ku ja Dios ja jadiꞌiñɨ ttamayꞌaṯwaꞌ̱aṉ̃
ja Abraham.

19 ¿Tigøjxpts ɨdøꞌøn ja Moisés kyutujk nyikmøꞌøyɨm? Paty ɨdøꞌøn ja ɨxꞌoojknɨm yikpɨktaa̱j̱ky tø wyɨnaty
tnɨꞌadsoꞌowɨñɨ ja mayꞌaj̱t jøts ja jaa̱ꞌ̱y nɨdukɨꞌɨyɨ tnɨjaw̱ɨdɨt midi ɨdøꞌøn pøkyꞌaj̱tp. Jaayɨ tyuñ kunɨm yjaꞌ̱aṯy
ja Abraham yꞌap̱uꞌnk pøn nayɨdeꞌen ja mayꞌaj̱tɨn yiktamɨꞌawaꞌ̱aṉɨyɨɨꞌñ. Ku ja Dios ja kyutujk tyaj̱ky, ja
aṉkɨlɨstøjk ja tyamɨgaxɨyɨɨꞌñ jøts ja Moisés ja ttagɨdøkɨdɨt, jøts ja ttukꞌext ttuknɨjaw̱ɨt ja jaa̱ꞌ̱y. 20 Ku ja
Dios ja mayꞌaj̱tɨn tmøøwyaꞌ̱aṉ̃ ja Abraham, kaꞌap ja aṉkɨlɨstøjk nɨ ja kugajpxtyøjk ja tkayiktuñ, køꞌømyɨ ja
nadyuꞌugyɨ ttamɨꞌawaꞌ̱aṉɨyɨɨꞌñ.

Tigøjxp ja Moisés kyutujk yikpɨktaa̱j̱ky
21 ¿Saṯs ɨdøꞌøn yaꞌ̱aṯ njaꞌ̱gyukant? ¿Kaꞌap ɨdøꞌøn ja Moisés kyutujk møøt ñamyayɨ ja Dios myayꞌaj̱tɨn?

Kaꞌap ɨdøꞌøn yjadeꞌenɨ, jaa ku ja Dios ja kutujk jeexyɨp tø tyaky nɨtsoojkɨn møøt, jaꞌayɨts ja jaa̱ꞌ̱y jeexyɨp
yiktagupøjktɨp, jaꞌayɨ jeexyɨp yikpadump pønɨ sa̱ ja tyikutuky. 22 Jabɨ jadeꞌenxɨ ja Dios ñøky wyaꞌ̱aṉ̃ ku
adøm nɨjum pøkñɨwaꞌ̱aṉ̃ nꞌejtnandɨ. Kuts ja Jesucristo njanchjaꞌ̱wɨnt, jadeꞌen ɨdøꞌøn jaꞌayɨ ja nɨtsoꞌokꞌaj̱tɨn
nbaa̱j̱tɨnt midi ja Dios tø tnɨꞌadsowɨ.

23 Tum ja Moisés adøm ja kyutujk wyɨnaty tø xnɨwaꞌ̱aṉandɨ ku kyamiñɨm ja Cristo, pø kaꞌanɨmxɨ ja
Dios Teety wyɨnaty xukjaꞌ̱gyukam ja Cristo yjanchjaꞌ̱wɨn. 24 Jaꞌabɨ kutujk adøm yꞌijty xuuꞌwaꞌ̱aṉɨndɨp
xuuꞌwejtsnɨndɨp kunɨm ja Cristo myiiñ, kuts ja njanchjaꞌ̱waꞌant jadeꞌents ja Dios Teety xkupøjkɨndɨt. 25Kuts
ja Cristo myiiñ, kaꞌap adøm ja kutujk xꞌukꞌanaꞌamnɨndɨ.

26 Jabɨ ɨxyam̱xɨ adøm ja Dios xꞌuꞌnkꞌaj̱tnɨndɨ ku ja Jesucristo njanchjaꞌ̱wɨndɨ. 27Ku Cristo køjxp nnøbe-
jtyɨndɨ nayɨdeꞌen adøm ja ndsɨnaa̱ꞌ̱yɨn nyiknaj̱xyɨndɨ sam̱ ja tø tjøptunɨ. 28 Kaꞌap yꞌukpaa̱ṯꞌaj̱tnɨyɨ adøm
nnayjɨwejtsandɨt nnayjɨgajxandɨt o pøn yꞌisraelɨtjaa̱ꞌ̱yɨdɨ kyaꞌisraelɨtjaa̱ꞌ̱yɨdɨ, tumbɨdɨ yikmɨdumbɨdɨ, sam̱ ja
tøꞌøxyøjkmɨdɨ yaa̱ꞌ̱dyøjkmɨdɨ; tuꞌukpɨ jaa̱ꞌ̱y adømnɨdɨ ku ja Jesucristo nmøøtꞌaj̱tnandɨ. 29Kuts adøm ja jadeꞌen
nmøøtꞌaj̱tnant, xjats ɨdøꞌøn tyimbyaa̱ṯꞌatyɨyɨ ndeetyꞌap̱ꞌaj̱tnant ja Abraham jøts xpaa̱ṯꞌaj̱tɨndɨp adøm ja Dios
myayꞌaj̱tɨn midi ja ñɨꞌadsoꞌwɨyɨɨꞌñ.

4
1Ukjaꞌ̱gyukɨ meets yaꞌ̱aṯ: Ku tuꞌuk ja uꞌnkteety yꞌøøky jøts ttanɨpaa̱ṯy tukɨꞌɨyɨ ja pyɨktaꞌ̱aḵy ja myutskuꞌnk,

kuts ja tyimyꞌukmutskɨnɨm kaꞌanɨm ja pyaa̱ṯꞌatyɨ tpøkt ja maa̱y̱ øy ja tukɨꞌɨyɨ tjajaꞌaj̱tkixy. 2 Jabɨ kuwaṉɨxɨ
døꞌøn tjamɨmadoꞌot ja yꞌejxꞌetpɨdɨ kunɨm ja yjumøjt tpaa̱ṯt jøts tꞌaxaj̱ɨt ja tyeety ja myaa̱y̱. 3Nayɨdeꞌen adøm
ɨdøꞌøn yꞌijty njaj̱tyɨndɨ ku ja Cristo kyamiñɨm. Tum ja møjaa̱ꞌ̱ychɨnaa̱ꞌ̱yɨn yꞌijty nyikmajadaa̱j̱kyɨndɨp øy ja
nɨtsoꞌokꞌaj̱tɨn tjagamøødɨ. 4Kuts ja xøøw ja jumøjt yjaꞌ̱jty, kyajx ja Dios Teety ja yꞌUꞌnk tøꞌøxyøjk ñɨkøjxp jøts
jadeꞌen kyeꞌjxy israelɨt jaa̱ꞌ̱yɨn, pyadungøjx nayɨdeꞌen tukɨꞌɨyɨ jaꞌabɨ jaa̱ꞌ̱dyɨ ja chɨnaa̱ꞌ̱yɨn møøt ja kyutujk.
5Paty ja jadeꞌen myiiñ jøts ja waꞌ̱aṯsꞌaj̱tɨn xmøꞌøyɨndɨt pøn yꞌijty tpadundɨp ja Moisés kyutujk, jøts jadeꞌen
Dios Teety xꞌuꞌnkꞌaj̱tɨndɨt.

6Yɨdeꞌen ɨdøꞌøn ja tnaṉkyꞌijxyɨ ku adøm ja xꞌuꞌnkꞌaj̱tnaꞌam ku ja tkexy ja Espíritu Santo adøm nꞌanmɨ-
jaꞌ̱wɨngøjxp; jøts møk ja wɨnmaa̱ꞌ̱ñ nmøøtꞌaj̱tɨndɨt ku janch ja Dios Teety ndeetyꞌaj̱tyɨndɨ. 7 Ja Dios Teety
adøm ɨdøꞌøn xtyimyꞌuꞌnkꞌaj̱tɨndɨp, kaꞌap adøm nugo mɨdumbɨdɨ. Paty adøm ɨdøꞌøn xtyimbyaa̱ṯꞌaj̱tyɨndɨ ja
maa̱y̱ midi ja Dios Teety tø tnɨꞌadsowɨ, jøts midi ja Cristo xmøꞌøyɨndɨp.

Ku ja Pablo tpamay tpada̱jy ja janchja̱ꞌwɨbɨtøjktɨ
8Kaꞌap meets yꞌijtyɨp ja Dios Teety xꞌijxyɨ, tum ja awaṉax̱ agojnax̱ meets yꞌijty wɨndsøꞌjkɨdɨp wɨnjaꞌ̱wɨdɨp,

midi kaꞌap ja Diosꞌaj̱tɨn tmøøtꞌaṯtɨ. 9 Tø meets ja Dios Teety xpaṯnɨ, uk yɨdeꞌenꞌampyts ɨdøꞌøn neꞌegɨ
ngaj̱pxɨnt, tø meets ɨdøꞌøn ja Dios Teety mbaa̱j̱tnɨyɨ, ¿sudso meets ɨdøꞌøn xkupøjkojmɨ ja wenk tsɨnaa̱ꞌ̱yɨn

midi nɨti møkꞌaj̱tɨn nɨti nɨtsoojkɨn kyayajkpy, nayɨdeꞌen sam̱ ja mgøꞌøm jaꞌadɨ midi tø xukꞌɨxmaṯstɨ? 10 Jøts
ɨxyam̱ xjanchꞌukjøpꞌejxtɨ ku ja Dios mꞌøyjaw̱ɨyɨdɨt ku xꞌamaa̱y̱ꞌaṯtɨnɨm ja xøøw ja poꞌ, ja xøøw ja jumøjt.
11Aꞌøyꞌampy øts yjaw̱ɨ njøptsøꞌøgɨ ku øts ndunkjøøjp meets køjxp tø wyɨndɨgøy.

12Mɨguꞌuktøjktɨ, tun jamayꞌaj̱t jøts xuꞌundɨt sam̱ øts ɨdøꞌøn tø njøptunɨ ku øts ja israelɨt jaa̱ꞌ̱y chɨnaa̱ꞌ̱yɨn tø
nꞌɨxmaj̱tsnɨ. Kupøjkɨk øts nꞌayuujk, kaꞌaxɨ meets nɨjuunɨ xmɨdsepwaꞌ̱aṉ̃. 13Øymeets xkupɨjky mɨjawyeen ku
øts ja yiknɨtsokpɨ madyaꞌ̱aḵy nnɨgajpxy øy øts wyɨnaty njabamaꞌ̱ay̱ø. 14Wan øts nbaꞌ̱am̱ meets mjaꞌaxɨɨgyɨdɨ,
kaꞌapmeets xpawøjpy. Jadeꞌenmeets neꞌegɨ xkupɨjky sam̱ tuꞌuk ja Dios yꞌaṉkɨlɨs tnajtskaxɨ, uk sam̱ ja Cristo
yjaw̱ɨ køꞌøm tyimyjaꞌ̱aṯy ma̱ meets jam. 15 ¿Tiku mgaꞌukjotkujkꞌaj̱tnɨdɨ? Tyimyøj meets ja mbaꞌayoꞌowɨn
xnaṉkyꞌejxøø ku nbamaa̱ꞌ̱ychɨnaa̱y̱. Patyts ø nwaꞌ̱aṉ̃, wanɨk meets yjaw̱ɨ mgøꞌømween xtyimyjuꞌjty jødsɨk
øts ja xamayꞌaj̱ttøø, jøts øts jadeꞌen ndsoꞌokt. 16¿Xmɨdsepwaṉdɨp meets ɨxyam̱ ku øts jaꞌayɨ tø nnɨgajpxy ja
tyɨɨbyɨ yjanchpɨ?

17 Ja wɨnaa̱g̱ɨn ja israelɨt jaa̱ꞌ̱y pøn taa̱g̱yøjxp yikꞌɨxpøjktɨp. Jaꞌayɨ døꞌøn ja yjanchꞌawejxtɨp jøts meets ja
xmɨbøkt jøts xꞌɨxmaṯstɨt jamꞌøwyɨnmaa̱ꞌ̱ñmidimeets tø ndukmadøy, jøts jadeꞌen ja abiktyuuꞌ xpadøjkɨñɨdɨt.
18 Kaꞌap ja sa̱ yꞌejxɨ ku meets ja møøt mnamyayɨyɨdɨt, jaꞌayɨ døꞌøn tsojkɨp jøts yikxon ja yꞌøwyɨnmaa̱ꞌ̱ñ
yꞌøyꞌɨxpøjkɨn tnɨgaj̱pxtɨt, ejtp jadeꞌen ttuꞌundɨt, kaꞌap jaꞌayɨ nugu ku meets jam møøt. 19Meets uꞌnk meets
unaꞌ̱jk, møk meets jadɨgojk xjanchyikmay xjanchyiktaj̱y. Jaayɨm øts yø jadeꞌen njaw̱ɨt kunɨm kaꞌpxy ja
Cristo xpadungøxtɨt sam̱dam ja ttsøkyꞌaty. 20 ¡Ok meets jam møøt jeexyɨp ɨxyam̱, jøts øts øy tsuj neꞌegɨ
ndukmadoꞌot yaꞌ̱aṯ wɨnmaa̱ꞌ̱ñ; jabɨ kaꞌaxɨ øts ja ayuujk nꞌukpaṯnɨ pø sudso meets njanchñɨjayɨt!

Ja Agar jøts ja Sara ñɨkøjxp ja ejxpajtɨn yikaj̱pxpɨdsimy
21Meetstɨ, pøn ja Moisés kyutujk tpadunwaj̱nɨdɨp, nɨgaj̱px meets sa̱ døꞌøn wyaꞌ̱aṉ̃ jaꞌabɨ kutujk. 22 Pø

nømpxɨ ja wyaꞌ̱aṉ̃ ku ja Abraham namajtsk ja yꞌuꞌnk tpaa̱j̱ty: tuꞌuk ja tumbɨ tyikꞌuꞌnkpaa̱j̱ty midi
nɨtøøkyꞌejtnɨp, jøts jaduꞌuk ja kyøꞌøm nɨdøꞌøxy yjaꞌ. 23Ku ja nɨtøøky tøꞌøxy yꞌuꞌnkpaa̱j̱ty nayɨdeꞌeñɨm ja
tpaa̱j̱ty sam̱ o pøn tøꞌøxyøjk, jøts ku ja ñɨdøꞌøxy ja yꞌuꞌnk tpaa̱j̱ty kidi nugojɨp ja jadeꞌen yjaty pø ja Diosxɨ
yꞌayuujk jadeꞌen kaꞌ̱pxp sam̱ ja wyɨnaj̱ty tø tnɨꞌadsowɨ ku ja tøꞌøxy yꞌuꞌnkpaa̱ṯt møjaa̱ꞌ̱gyɨjxñɨm. 24Ejxpajtɨn
øts ɨdøꞌøn yaꞌ̱aṯ nbɨktaꞌ̱aḵy. Ja namajtskpɨ tøꞌøxy waꞌ ɨdøꞌøn ja kyudanaadyɨp majtskpiky ja pudøjkɨn sa̱ ja
Dios tø ttanɨbɨktaa̱g̱ɨ. Mɨdukpiky, ja Agar ɨdøꞌøn jadeꞌen sa̱ ja Moisés kyutujk, jaꞌ midi yikmøøy jam Sinaí
kojpkøjxp. Pøn yaꞌ̱aṯpɨ kutujk jaꞌayɨ tpadundɨp kaꞌap ja ñɨtsoꞌoktɨt. 25Kyudanaapy ja Agar nayɨdeꞌen ja
Jerusalén kaj̱p midi ɨxyam̱ ñaj̱xꞌaj̱ttɨp ja israelɨt jaa̱ꞌ̱dyɨ ma̱ døꞌøn wyaꞌ̱aṉdɨ ku ja nɨtsoꞌokꞌaj̱tɨn yikpaa̱ṯy ku
nbaduꞌunɨn kaꞌpxy ja Moisés kyutujk. Pøn jadeꞌen tpadundɨp jadeꞌen ñamyayɨ pyɨdsimy sam̱ ja tøꞌøxy midi
nɨtøøkyꞌejtnɨdɨp. Yikmajadaḵtɨp ɨdøꞌøn jaꞌ jaꞌabɨ kutujk. 26Ma̱ ja tsaj̱pjotpɨt Jerusalén jam kaꞌap ja Moisés
kyutujk jam tyuñ, jamts adøm ɨdøꞌøn xpaa̱ṯꞌaj̱tyɨndɨ. 27 Jabɨ jaꞌaxɨ døꞌøn ja Dios kyajpxy tyijpy ku yɨdeꞌen jap
nøkyɨjxpy wyaꞌ̱aṉ̃:
Mets tøꞌøxyøjk nøy,
mbaa̱ṯꞌaj̱tɨyɨp mxondaꞌ̱aḵt jaꞌagøjxp ku xpaa̱ṯwaꞌ̱aṉ̃ ja mꞌuꞌnk.
Jotkujk mnayjaw̱ɨyɨt o mets nɨjuunɨ xjagapaa̱ṯy xjagaꞌijxñɨm mꞌuꞌnk.
Øy ja mnɨyaa̱ꞌ̱y tø waanɨ mjaꞌatsmajtstuꞌudyɨ, wɨmbetp ja jadɨgojk jøts ja mꞌuꞌnk may xpaa̱ṯt,
yam̱ ja jaduꞌukpɨ tøꞌøxyøjk nɨkaꞌap jadeꞌendɨ.

28 Mɨguꞌuktøjktɨ, nɨꞌadsowɨgøjxp adøm ja Dios xꞌuꞌnkꞌaj̱tyɨndɨ nayɨdeꞌen sam̱ ja Dios ja Isaac tnɨꞌad-
soꞌwɨyɨɨꞌñ midi ja Sara yꞌuꞌnkꞌajtpy. 29 Jadeꞌen sam̱ Ismael, ja nɨtøøky tøꞌøxy yꞌuꞌnk, tmɨdsepwaṉꞌijty ja
Isaac, midi ja Saramyaj̱nkꞌajtpy, nayɨdeꞌeñɨm ɨxyam̱ ku adømxmɨdsepꞌaṯwaṉꞌijtyɨndɨ ja jaa̱ꞌ̱y pøn ja Dios yjaꞌ
tkajanchjaꞌ̱wɨdɨp, yam̱ adøm ja Espíritu Santo ja myøkꞌaj̱tɨn xyikjujkyꞌaj̱tyɨm. 30Yɨdeꞌen ɨdøꞌøn ja Dios ñøky
wyaꞌ̱aṉ̃: “Jɨgax ja nɨtøøky tøꞌøxy møøt ja yꞌuꞌnk, jabɨ kaꞌaxɨ pyaa̱ṯꞌatyɨ nay jaꞌabɨ maa̱y̱ midi ja Sara myaj̱nk
paa̱ṯꞌaj̱tɨyɨp.” 31Jadeꞌentsmɨguꞌuktøjk ɨdøꞌøndɨ, kaꞌap adøm ɨdøꞌøn ñamyayɨ xꞌuꞌnkꞌaj̱tyɨndɨ ja nɨtøøky tøꞌøxy,
ja Abraham ɨdøꞌøn ndejɨnt ja ñɨdøꞌøxy ndaa̱ḵꞌaj̱tyɨndɨp, jaꞌagøjxp ku ja Dios tuꞌugyɨ yikjanchjaw̱ɨ.

5
Mɨmøkꞌaṯtɨ pøn mnɨtsoꞌokꞌaj̱tɨn mdukꞌɨxmaṯswaj̱nɨyɨdɨp

1 Tø adøm ja Cristo xukmajtstuujtyɨndɨ ja Moisés kyutujk, kaꞌap adøm ja xukjaꞌaj̱tnandɨ. Ejxꞌettɨts ja
nɨtsoojkɨn midi ja Cristo tø xamɨdsøjkyɨn.

2 Madowdɨ yikxon. Pønɨ mdamøkꞌaṯwaṉdɨp ja mꞌejxpajt midi neꞌkxkøjxp, ja Cristo meets ɨdøꞌøn ja
ñɨtsoꞌokꞌaj̱tɨn mgayikmøjtøjkɨyɨdɨp. 3 Ɨxyam̱ meets ndukjaꞌ̱myech jadɨgojk ku jaꞌabɨ jaa̱ꞌ̱y pøn ja ejxpajt
tkupøjkp ñeꞌkxkøjxp, kuwaṉɨ døꞌøn ja Moisés kyutujk tyimbyadungøjxɨt. Kuts jadeꞌen tkatuꞌunt, ja
kudɨgøꞌøyɨn ɨdøꞌøn ja pyaa̱ṯp. 4 Jam meets wɨnaa̱g̱ɨn wɨnmay ku ja Dios ja xagupøjkɨnt ku yikpaduꞌunt ja
Moisés kyutujk, ja Cristo meets ɨdøꞌøn ñamyayɨ abiky mbɨktaḵnɨp jøts ja Dios Teety chojkɨn ja pyaꞌayoꞌowɨn
xꞌɨxmaj̱tsɨdɨ. 5 Jabɨ adømxɨ nmøøtꞌaj̱tyɨndɨp ja jøpꞌejxɨn ku ja Dios Teety xkupøjkɨndɨt jadeꞌengøjxp ku ja
Espíritu Santo xpudøjkɨndɨt jøts ku njanchjaꞌ̱wɨndɨt ja nwɨndsønꞌaj̱tɨm Jesucristo. 6Kuts ja nwɨndsønꞌaj̱tɨm
tuꞌugyɨ nmøøtꞌejtɨndɨt, wan ja ejxpajt tyikmøøtꞌaty tkayikmøøtꞌaty neꞌkxkøjxp, nɨti ja kyaꞌukwaṉɨt. Kuxɨ ja
Cristo njanchjaꞌ̱want jaꞌaxɨ tump, jøts jaꞌagøjxpxɨ adøm nmɨguꞌuk tum ja øybɨ ndamɨdsøjkyɨm.

7Øy meets tø mꞌuktsoꞌondaꞌ̱aḵy jawyeen. ¿Pønts ɨdøꞌøn tø myikwɨnmaa̱ꞌ̱nmyaꞌ̱aḏyɨdɨ ku xkaꞌukpadunɨdɨ
ja tyɨɨbyɨ ja yjanchpɨ midi ja Cristo yjaꞌajtpy? 8 Jabɨ kaꞌaxɨ ja Dios Teety jadeꞌen mduñɨdɨ midi tø mmøꞌøyɨdɨ
ja nɨtsoꞌokꞌaj̱tɨn Cristo køjxp. 9 Pø yiknɨjaꞌ̱wɨpxɨ ku tuꞌukpɨ jaa̱ꞌ̱y neꞌegɨ namay tyikwɨnmaa̱ꞌ̱ndyɨgøy ja
myɨguꞌuk. 10 Dios køjxp øts ja jøpꞌejxɨn nmøøtꞌaty ku meets jadɨgojk xꞌawɨmbettɨt midi jawyeen tø

ndukꞌɨxpøktɨ; pøn meets ɨdøꞌøn myikwɨnmaa̱ꞌ̱ndyɨgøøwyaj̱nɨdɨp, jaꞌ ɨdøꞌøn neꞌegɨ møk ayoꞌonbaa̱ṯp øyɨ
yjadyimyjapønɨ.

11Kuts meets jeexyɨp ndaguwaṉɨ ku ja ejxpajt neꞌkxkøjxp jaꞌayɨ tuꞌugyɨ tyuñ kaꞌap øts ja israelɨt jaa̱ꞌ̱y
jeexyɨp xmɨdsepwaꞌ̱aṉdɨ xmɨꞌekyɨdɨ. Nɨti nɨsa̱ jeexyɨp kyawaꞌ̱aṉdɨ ku øts ja jeexyɨp nꞌagaj̱pxmukixy ku ja
Cristo tø xkuꞌoꞌjkandɨ kruskøjxp, jøts ku nayɨdeꞌen tyumɨdɨ ja israelɨt jaa̱ꞌ̱y yꞌɨxpøjkɨndɨ. Tuꞌugyɨ øts jaꞌayɨ
nnɨgajpxy ja Cristo yjaꞌ. 12Pøntsmeets yaꞌ̱aṯ tsɨnaa̱ꞌ̱yɨn kuwaṉɨ mdukupøkwaj̱nɨdɨp, paa̱ṯꞌaj̱tɨyɨp jøts ja neꞌegɨ
køꞌøm ñaṉkyudɨgøꞌøyɨñɨdɨt.

13Mɨguꞌuktøjktɨ, tø Dios mwɨꞌijxyɨyɨdɨ jøts kaꞌ kuwaṉɨ xꞌukpadunɨdɨt ja Moisés kyutujk jøts jadeꞌen ja
awaꞌ̱aṯsꞌaj̱tɨn xpaa̱ṯtɨt. Kaꞌap yøꞌøbɨ awaꞌ̱aṯsꞌaj̱tɨn xyikwaꞌ̱aṉdɨt ku adøm o tigati ndyimdyuꞌunandɨt; jaꞌ
neꞌegɨ xyikwaꞌ̱aṉdɨt jøts nɨxem nɨyam̱ mnachokɨyɨdɨt sam̱ nayɨdeꞌen mnabyudøkɨyɨdɨt. 14Ku yaꞌ̱aṯpɨ tuꞌuk
kutujk nbaduꞌunɨnt, tukɨꞌɨyɨ døꞌøn ja ndejɨnt ja Dios kyutujk yikpadunguixy, midi yɨdeꞌen wam̱p: “Tsok
ja mmɨguꞌuk sam̱dam meets køꞌøm mnachøkyɨ.” 15Kuts meets mnachepwaꞌ̱aṉ̃ɨdɨ mnachepꞌijxyɨdɨ, ¡nayꞌe-
jxꞌetɨdɨm, kidi meets køꞌøm mnaṉkwyɨnmaa̱ꞌ̱ndyɨgøyɨdɨ jøts mjanchjaꞌ̱wɨn jadeꞌen xkayikwɨndɨgøꞌødyɨt!

Ja kaꞌødyuꞌunɨn midi ya̱ nax̱wiiñ yiktanax̱p jøts ja øchɨnaa̱ꞌ̱yɨn midi ja Espíritu Santo yajkpy
16 Yaꞌ̱aṯ meets ɨdøꞌøn ndukmadøøpy: jøts ja mdsɨnaa̱ꞌ̱yɨn xyiknax̱tɨt sam̱ ja Espíritu Santo mdamɨd-

søkyɨdɨ, jøts jadeꞌen kaꞌ xyikmøjꞌaṯtɨt ja kaꞌøybɨ midi yaꞌ̱ɨt tsɨnaa̱ꞌ̱yɨn yꞌamɨdøøpy. 17Yaꞌ̱aṯpɨ kaꞌøybɨ midi
ngøꞌømdsojkɨngøjxp nbadunwaꞌ̱aṉ̃ɨndɨp, kaꞌap ja Espíritu Santo møøt ñamyayɨyɨ. Tum majadaꞌ̱aḵwaṉdɨp
jaꞌ jøts kaꞌ xuktunwaꞌ̱aṉ̃ɨm pønɨ midi adøm køꞌøm njatsøkyꞌaj̱tyɨmp. 18Pønɨ janch ja Espíritu Santo meets
mduuꞌmøøjyɨdɨp, kaꞌap meets ja Moisés kyutujk mꞌukpaa̱ṯꞌaj̱tnɨyɨdɨ.

19 Nɨgaxɨꞌɨky ja chɨnaa̱ꞌ̱yɨn jaꞌadɨ pøn ja kaꞌødyuꞌunɨn pyadundɨp midi ja neꞌkx ja kojpk yꞌamɨdøøpy.
Yaꞌ̱aṯpɨ pøky yꞌagujkpy yɨdeꞌen ja yjujkyꞌaj̱tɨn tyiknax̱tɨ: øy ja pøn yaa̱ꞌ̱dyøjk tøꞌøxyøjk møøt ñamyøøtꞌatyɨdɨ
wan tjaꞌamajtskɨdɨ tkaꞌamajtskɨdɨ, tum ja axøøꞌkpɨ yigaappɨ yꞌam̱ɨdɨp yjotpɨdɨp, 20 ja awaṉax̱ ja agojnax̱
wyɨndsøꞌjkɨdɨp wyɨnjaꞌ̱wɨdɨp, ja mɨkuꞌ tyunk ja kyamɨmaa̱ḏɨp kyamɨꞌejttɨp. O pøngapøn myɨꞌekyɨdɨ,
jaꞌayɨ tyajotkujkꞌaj̱ttɨp ku ja myɨguꞌuk tyikjøꞌødɨ tyikyaꞌ̱ax̱tɨ, øy ja myɨguꞌuk ttamɨꞌekyɨdɨ ja ñɨdsɨnaa̱ꞌ̱yɨn.
Øy ja tigati ttatsepꞌɨxaꞌ̱aḏɨ, kyøꞌøm jotkujkꞌaj̱tɨn ja jaꞌayɨ yꞌɨxaadyɨp, jaꞌayɨ ja chøkyꞌaj̱ttɨp jøts ja wenk
wɨnmaa̱ꞌ̱yɨngyøjxp abiky ñabyɨktaꞌ̱ag̱ɨyɨdɨt. 21 Tyamɨꞌamaꞌ̱aṯꞌaj̱ttɨp o tigati ja myɨguꞌuk, yikjaa̱ꞌ̱yꞌooꞌk
yikjaa̱ꞌ̱gyudɨgøøky tyunkꞌaj̱ttɨp, ja amuꞌukyꞌaj̱tɨn kawɨndiyꞌaj̱tɨn yikmajadaḵtɨp. Tum yøꞌøbɨ axøøꞌkpɨjøtpy
yigaappɨjøtpy ɨdøꞌøn ja chɨnaa̱ꞌ̱yɨn tyiknax̱tɨ. Ɨxyam̱ meets ndukjaꞌ̱myech jadɨgojk, pønɨ pøn yaꞌ̱aṯpɨ
tsɨnaa̱ꞌ̱yɨn neꞌegɨ tpadump nɨwɨndem xøøw ja tkapaa̱ṯtɨt ja Dios kyutujk ma̱ ja yjaa̱ꞌ̱y ttanɨtanɨt.

22Ku ja Espíritu Santo ndsɨnaa̱ꞌ̱yɨn xuuꞌmøꞌøyɨnt, wɨnets ɨdøꞌøn wyɨngaxɨꞌɨky ja tsojkɨn ja paꞌayoꞌowɨn
nɨxem nɨyam̱, ndaxondaa̱j̱kɨndɨp ja Dios, jøts ja øyꞌaj̱tɨn nmøøtꞌaj̱tɨnt, njaꞌ̱gyujkandɨt ndudaꞌ̱aḵyꞌaj̱tɨnt,
nꞌamɨguꞌukjaa̱ꞌ̱yꞌaj̱tɨnt, nꞌøyjaa̱ꞌ̱yꞌaj̱tɨndɨt, jøts ja wɨndaa̱y̱ꞌaj̱tk ngayiktuꞌunɨndɨt, 23 nmɨyujyꞌaj̱tɨndɨp ja
nmɨguꞌuktøjktɨ jøts kaꞌap ja ngøꞌøm jaꞌ nyikmajadaa̱j̱kɨndɨt. Nɨma̱ nɨwɨndem, nɨti kutujk adøm xka-
datɨɨdyuꞌunɨnt yøꞌøbɨ øyjaa̱ꞌ̱yꞌaj̱tk. 24Pøn ja Cristo jaꞌaj̱tɨyɨdɨp, tø døꞌøn ja ñamyayɨ tkrustsumgøjxnɨdɨ tukɨꞌɨyɨ
ja kaꞌøyjaa̱ꞌ̱yꞌaj̱tɨn midi yikmøøtꞌaj̱tp. 25Pø tødam adøm ja Espíritu Santo ja jemchɨnaa̱ꞌ̱yɨn xjanchmøꞌøyɨdɨ,
¿tits ku adøm ɨdøꞌøn ja ngamɨbøjkɨndɨt pønɨ ma̱ ja xuuꞌwaa̱ꞌ̱waꞌ̱aṉ̃ɨndɨ?

26Kaꞌap adøm ɨdøꞌøn nɨti nnadyamɨkajxɨnt, nɨti nganadyamɨꞌajkɨyɨndɨt. Jagam jɨxkøꞌøm nꞌɨxwejtsɨnt ja
tamɨꞌamaꞌ̱aṯꞌaj̱tk.

6
Nɨxem nɨyam̱ nabyudøkɨyɨdɨ

1Meetsmɨguꞌuktøjktɨ, pøn ja Espíritu Santo yjaꞌ tmøøtꞌaj̱tkøxɨyɨdɨp, ku xnɨjaw̱ɨdɨt ku nɨduꞌuk jammɨguꞌuk
ja pøky tø myɨmajadaꞌ̱ag̱yɨyɨ, paꞌayoꞌowɨngøjxp meets ɨdøꞌøn ja xpudøkɨdɨt jatyɨ, jøts jadeꞌen tꞌawɨmbetɨdɨt
ja øybɨ tsɨnaa̱ꞌ̱yɨn jadɨgojk. Mdabajaa̱ꞌ̱ñax̱tɨp kumeets nayɨdeꞌen jotmøñwyɨnaty ja pøkymmɨmajadaḵnɨyɨdɨ.
2Nabyudøkɨyɨdɨ nɨxem nɨyam̱ jøts nɨꞌamukɨ jadeꞌen xmɨmajadaꞌ̱aḵtɨt ja kaꞌøybɨ, jabɨ jadeꞌenxɨ døꞌøn wyɨnaty
xpadundɨ sam̱ ja Cristo ja kyutujk tnɨgajpxy.

3Pønɨ jaaxɨ pøn jaa̱ꞌ̱y midi tyimñamyøjaꞌ̱wɨyɨp, nugo ja køꞌøm ñawyɨndaa̱y̱ꞌatyɨ. 4Nɨduꞌuk nɨduꞌuk adøm
ɨdøꞌøn køꞌømnnɨjaꞌ̱wandɨt ku ja ndsɨnaa̱ꞌ̱yɨn nyiknaj̱xyɨndɨ øy; kuts øy ñayjaw̱ɨyɨt køꞌøm ɨdøꞌøn ja chɨnaa̱ꞌ̱yɨn
ja ñadyaꞌajaw̱ɨyɨt, kaꞌap ja myɨguꞌuk yjaꞌ ttatøjkɨyɨt. 5Kɨjaꞌ adøm ɨdøꞌøn ndsɨnaa̱ꞌ̱yɨn ngaj̱px nɨwaa̱j̱tsɨn Dios
wyɨngujkp.

6Tabudøkɨdɨ ja mbɨktaꞌ̱aḵy pøn ja øgyajpxy ømyadyaꞌ̱aḵy ñaṉkyꞌejxɨyɨp.
7 Kidi køꞌøm mnawyɨndaa̱y̱ꞌatyɨdɨ, jabɨ kaꞌaxɨ ja Dios jadiꞌiñɨ yiktañ pøn ja nugo taguyaṯwaj̱nɨp. Ku

tigati nꞌukneejpɨnt, nay jaꞌayɨ døꞌøn nꞌejxmukojmamp nbøkmukojmamp ku ja xøøw ja jumøjt wyɨnaty
tpaṯnɨ. 8 Nayɨdeꞌents ɨdøꞌøn ja tsɨnaa̱ꞌ̱yɨn: ku pøngapøn jaꞌabɨ tsɨnaa̱ꞌ̱yɨn nugo tpaduñ midi ja ñeꞌkx ja
kyojpk jaꞌayɨ yꞌamɨdøøpy, ja oꞌjkɨn tɨgøꞌøyɨn ɨdøꞌøn ja wyɨnaty pyøkmujknɨp kyonmujknɨp ku ja tɨɨdyuꞌunɨn
myeꞌent kyɨdaꞌ̱aḵt. Pønts jadeꞌen tpadump sam̱ ja Espíritu Santo ñadyamɨdsøkyɨyɨ, nay jaꞌayɨ døꞌøn
køꞌøm moꞌojɨyɨdɨp ja jujkyꞌaj̱tɨn xemɨkøjxp. 9Kaꞌap adøm ɨdøꞌøn ja xwɨndsejpɨndɨt ku ja øybɨ tsɨnaa̱ꞌ̱yɨn
nnaṉkyꞌejxɨndɨt, ku jadeꞌen nduꞌunɨndɨt xjats ɨdøꞌøn nyikmøꞌøyɨndɨt ja kawɨnmaabyɨ kunuuꞌkxɨn. 10Paty
meets ɨdøꞌøn xunꞌett, jøts pøngapøn xpudøkɨdɨt wɨnjaa wɨndsojk pønɨ juunɨ pyaa̱ṯꞌatyɨ. Jaꞌabɨ jaa̱ꞌ̱y ɨdøꞌøn
neꞌegɨ mguidyimyjaꞌ̱dyɨgøꞌødyɨp midi adøm nmɨguꞌukꞌaj̱tyɨndɨp tuꞌukpɨ janchjaꞌ̱wɨngøjxp.

Ku ja Pablo kya̱jpxꞌaba̱jtɨñɨ xjats yꞌukaj̱pxwejnɨ yꞌukaj̱pxpooꞌkxnɨ
11Køꞌømmeets ɨxyam̱ yikxon ndyimñɨjayɨ sam̱ ɨdøꞌøn pyaa̱ṯꞌatyɨ jøts yikxon xjaꞌ̱gyukɨdɨt. Ejxtɨ maḇaa̱ṯ øts

yø njaꞌ̱ay̱ myøjɨ. 12Yøꞌøbɨ jaa̱ꞌ̱y pønmeets mdaguwaꞌ̱aṉɨyɨdɨp ja ejxpajtɨn neꞌkxkøjxp, jaꞌagøjxp ja ttundɨ jøts

ja øy yikꞌejxtɨt yiknɨmadyaꞌ̱aḵtɨt jøts kaꞌap jadeꞌen pøn chepꞌejxɨyɨdɨt chepjaw̱ɨyɨdɨt ku jeexyɨp ja Cristo yjaꞌ
jaꞌayɨ tnaṉkyꞌɨxpøjkɨyɨdɨ ku tø xkuꞌoꞌjkandɨ kruskøjxp. 13Øy ja ejxpajtɨn neꞌkxkøjxp tjamøødɨdɨ, kaꞌats ɨdøꞌøn
kaꞌpxy køꞌøm tpadundɨ midi ja Moisés kyutujk ñɨgajpxpy. Kuwaṉɨ meets ja mdukupøkwaꞌ̱aṉ̃ɨyɨ ja ejxpajtɨn
neꞌkxkøjxp, jøts ja jadeꞌen jaꞌayɨ ñadyaꞌagaj̱pxɨyɨdɨt ñadyaꞌøyjaw̱ɨyɨdɨt ku meets ja yjaꞌ tø xpadøjkɨnɨyɨdɨ.
14 Jøts øts kaꞌap ø nɨti nnadyamɨkexyɨyɨ, jaꞌayɨ øts tuꞌugyɨ nmøkꞌaj̱tɨnꞌajtpy ku ja nwɨndsønꞌaj̱tɨm Jesucristo
tø xkuꞌoogɨ kruskøjxp. Paty øts ja yigaappɨ nax̱wiiꞌñɨt tsɨnaa̱ꞌ̱yɨn ngaꞌukmøkpɨktaḵnɨ, nɨkaꞌap øts ja
nayɨdeꞌen xukmɨmajadaḵnɨ. 15 Jaa kuxɨ adøm ja Cristo Jesús møøt nnamyaa̱j̱yɨndɨ, nɨti kyawaꞌ̱aṉ̃ pønɨ jam
ja nmøøtꞌaj̱tyɨndɨ ngamøøtꞌaj̱tyɨndɨ ja ejxpajtɨn neꞌkxkøjxp; jaꞌ ɨdøꞌøn neꞌegɨ tump pønɨ tø ja axøøkpɨ
nꞌɨxmaj̱chɨndɨ jøts ja ndsɨnaa̱ꞌ̱yɨn tø nyiktɨgaj̱chɨndɨ. 16Wan ja tpaa̱ṯtɨ tkupøktɨ ja øyꞌaj̱tɨn kunuuꞌkxꞌaj̱tɨn
pøn yaꞌ̱aṯ wɨnmaa̱ꞌ̱ñ tpadundɨp, jøts møøt ja israelɨt jaa̱ꞌ̱dyɨ pøn ɨdøꞌøn ja Dios tyimyjaꞌaj̱tɨyɨdɨp.

17 Ɨxyam̱ ø nnɨgajpxy jøts kaꞌap øts pøn xyiktuuꞌdukt ku nnɨgaj̱pxt ja Cristo yꞌɨxpøjkɨn; jabɨ yam̱xɨ øts
nmøøtꞌaty ja ejxpajt ku tø nyikwøpy nyiktsiiky ku øts ja Cristo ngudanɨ.

18Meets mɨguꞌuktøjktɨ, jadeꞌen ø nwaꞌ̱aṉ̃ jøts xpaa̱ṯtɨt xemɨkøjxp ja Dios kyunuuꞌkxɨn. Tɨɨgyajpxy ɨdøꞌøn,
jadeꞌen ɨdøꞌøn ja yjaṯt.

JA NØKY MIDI JA PABLO TYANƗGAJX JA EFESIƗT JA̱A̱ꞌY
Ku ja Pablo tnɨjayɨ pøn tjanchjaꞌ̱wɨdɨp ja nwɨndsønꞌaj̱tɨm Jesucristo yjaꞌ jam Efeso

1Øts Pabloꞌaj̱tpɨ, Dios ø køꞌøm chojkɨngøjxp tø xpɨktaꞌ̱aḵy Jesucristo kyudanaabyɨ jøts ø jadeꞌen xyiku-
gajpxyꞌaty. Yaꞌ̱aṯ nøky jaꞌ øts yø ndanɨjaꞌ̱ay̱ɨdɨp ja Efesiɨt jaa̱ꞌ̱y pøn jaty ja Dios yjaꞌajtpy jøts tjanchjaw̱ɨdɨ
nayɨdeꞌen ja nwɨndsønꞌaj̱tɨm Jesucristo. 2Paa̱ṯ meets ja kunuuꞌkxɨn ja øyꞌaj̱tɨn midi ja Dios Teety møøt ja
nwɨndsønꞌaj̱tɨm Jesucristo yajkpy.

Ja møj øyꞌa̱jtɨn midi nbaa̱j̱tɨmp ku Cristo nmøøtꞌejtɨn
3Ngajxaj̱kɨndɨp ja Dios midi tyeetyꞌajtpy ja nwɨndsønꞌaj̱tɨm Jesucristo, jabɨ tøts ja kunuuꞌkxɨn xmøꞌøyɨm

ku ja Cristo nmøøtꞌijtyɨm. Jaꞌ yꞌøyꞌaj̱tɨn tø xanɨgajxaꞌandɨ ma̱ ja chøønɨ. 4 Nam̱gaꞌanɨm nax̱wiiꞌñɨt
choꞌondaꞌ̱aḵy jøts ja Dios Teety køꞌøm xwɨꞌijxyɨndɨ xwɨgøꞌøñɨndɨ Cristo køjxp ku ja xkuꞌayoꞌombaa̱j̱taꞌandɨ,
jøts jadeꞌen adømwaꞌ̱aṯs nwɨngunøjkxaꞌant jaꞌ wyɨngujkp nɨti pøky nɨti kadyeey. 5Wɨndiꞌixyɨp ɨdøꞌøn køꞌøm
ja Dios Teety ttanɨbɨktaa̱j̱kɨñɨ jøts ja xꞌuꞌnkupøjkɨnt Jesucristo køjxp. 6Paty ejtp ngajxaj̱kɨndɨt ja Dios sa̱ tø
tnaṉkyꞌijxyɨ ja myøj kunuuꞌkxɨn, ku ja yꞌUꞌnk tø tnajtskaxɨ midi kawɨnmaañɨ chøjkpy. 7Ku xtsojknaj̱xyɨm
adøm ja Dios, paty adøm tø xyiknɨtsøøjkyɨm ku ja yꞌUꞌnk Jesús wyɨdsuuñ wyɨdaj̱xy, jøts yꞌoꞌjkɨngøjxp
xpojkpɨmeeꞌkxyɨm. 8Kajaa Dios tø tnaṉkyꞌijxyɨ ja chojkɨn ku tø xmøꞌøyɨm ja wejɨn ja jaꞌ̱gyukɨn, 9 jøts jadeꞌen
tø tnaṉkyꞌijxyɨ ja yuꞌuchwɨnmaa̱ꞌ̱ñmidi adøm ja køꞌøm tø xanɨbɨktaa̱j̱kɨm sa̱ døꞌøn ja ttunwaꞌ̱aṉ̃. 10Jaṯp ɨdøꞌøn
jadeꞌen sa̱ døꞌøn ja wyɨnmaa̱ꞌ̱ñ tø ttanɨbɨktaa̱g̱ɨ, kuts ja xøøw kuts ja jumøjt tpaa̱ṯt, wɨnets ja Dios Teety
tukɨꞌɨyɨ ttagɨdøjkɨgyøxt ja nwɨndsønꞌaj̱tɨm Jesucristo ti jaty ejtp øy maḏsoo, yjanax̱wiiñɨ uk yjatsaj̱pjøtpyɨ,
jøts ja amuum køꞌøm tnɨgubaj̱kꞌaṯt.

11Kuts adøm ɨdøꞌøn ja Cristo nmøøtꞌaj̱tyɨm, wɨndiꞌixyɨp adøm ja xwɨꞌejxnaꞌandɨ xwɨgoꞌonandɨ ja Dios Teety
jøts jadeꞌen xmøꞌøyɨndɨt midi xamɨdsojkɨmp. Tukɨꞌɨyɨ døꞌøn ja ttuñ sa̱ ja chojkɨn tø ttanɨbɨktaa̱g̱ɨ. 12Tø døꞌøn
ja ttuñ jadeꞌen jøts øøts ɨdøꞌøn ja Dios ndakajxaꞌ̱aḵt ja yꞌøyꞌaj̱tɨn ja myøjꞌaj̱tɨn, jabɨ øøtsts ɨdøꞌøn jawyeen
tø njanchjaw̱ɨ ja Cristo. 13Meets nayɨdeꞌen, ku xmadowdɨ ja Dios tyɨyꞌaj̱tɨn midi tnɨgaj̱pxp ja yiknɨtsoojkɨn,
jøts ku xjanchjaꞌ̱wɨdøø ja Cristo, jadeꞌen ɨdøꞌøn ja Dios Teety mdamɨguyꞌejxɨdøø ja yꞌEspíritu Santo, jøts
ja myiktamɨꞌejxkap̱ɨdɨt jøts ku meets ja Dios mjaꞌatyɨdɨ. Jadeꞌents ɨdøꞌøn ja yꞌayuujk tyiknɨwaa̱j̱ch sam̱ ja
jawyeen tø tnɨgajpxy. 14Nay ja Espíritu Santo midi meets mꞌejxpajtɨnꞌajtpy, jaꞌ myiktaꞌejxkap̱tɨp ku ja Dios
ja myaa̱y̱ tyikwaꞌ̱kxt. Jadeꞌen ja Dios ttuꞌunt ku wyɨnaty tø tyiknɨtsoojkøjxnɨ midi tø tnɨwaṉguixy. Jadeꞌents
ja Dios yikwɨndsøꞌøgɨt yikwɨnjaw̱ɨt myøjꞌaj̱tɨngøjxp yꞌøyꞌaj̱tɨngøjxp.

Ku ja Pablo tꞌamɨdøøy tpøktsøøy ja Dios jøts ja wejɨn ja jaꞌ̱gyukɨn yikmoꞌodɨt pøn ja Dios tpadundɨp
15Tø nnɨjaw̱ɨ ku meets møk ja nwɨndsønꞌaj̱tɨm Jesús xꞌajotꞌaty, ku mee nayɨdeꞌen øy tsuj ja tsojkɨn xmøꞌøy

pøn jaty ja Dios jaꞌaj̱tɨyɨdɨp. 16Ejtp øts ja Dios ndamøjaw̱ɨ ndagunuuꞌkxyjaw̱ɨ ku ja mgunuuꞌkxyɨdɨ, kaꞌ mee
njaꞌ̱dyɨgøy, ejtp meets nnɨꞌamɨdowɨ nnɨbøktsowɨ ku ø ndsap̱kajpxy. 17Nꞌamɨdøøpy øts ja kunuuꞌkxy Dios
Teety midi tyeetyꞌajtpy ja nwɨndsønꞌaj̱tɨm Jesucristo jøts ja mmoꞌojɨyɨdɨt ja wejɨn ja kajɨn midi yikxon
mdukjaꞌ̱gyukɨyɨdɨp sa̱ ja yꞌejxɨ tyɨyɨ. 18Nꞌamɨdøøpy øts nayɨdeꞌen ja Dios jøts mgujaj̱ɨyɨdɨt mgudøøꞌkxɨyɨdɨt,
jøts jadeꞌen xnɨjaw̱ɨdɨt ti døꞌøn mꞌawejxtɨp midi tø myiktanɨwaa̱ḏsowɨdɨ, ku janch kawɨnmaañɨ ja maa̱y̱
midi ja Dios tyagumaawyampy pøn ja yjaꞌajtpy, 19 jøts nayɨdeꞌen ø nꞌamɨdøy ja Dios jøts xnɨjaw̱ɨdɨt ku nɨti
kyaꞌadanɨyɨ kyaꞌadsøꞌøgɨyɨ ku kawɨnmaañɨ ja Dios myøkꞌaj̱tɨn midi adøm ja xabudøjkaꞌamp ku adøm ja
njanchjaꞌ̱waꞌandɨt, 20 nay jaꞌabɨ møkꞌaj̱tɨn ɨdøꞌøn midi ñaṉkyꞌejxɨ ku Cristo jap ooꞌkpɨ agujkpy wyɨmbijty
jujky jadɨgojk, jøts ku ja nayɨdeꞌen chaj̱pajtnaa̱̱ jøts ja Dios Teety yꞌagaꞌ̱ngyøjøꞌøm ja kutujktaa̱j̱k myøøjyɨ.
21 Jawanɨ møj ɨdøꞌøn ja Cristo yikpɨktaa̱j̱ky, nɨpøn wɨndsøn nɨpøn yikutujkpɨ tkamɨꞌaguijpxyꞌaty ya̱ nax̱wiiñ
jøts tsaj̱pjotp, ɨxyam̱ jøts xemɨkøjxp nɨpøn ja tkamɨbaa̱ṯꞌaṯt. 22 Tukɨꞌɨyɨ døꞌøn midi ja Dios tø tyikøjy, ja
Cristo døꞌøn tnɨtanaagyøjxp, jaꞌ ɨdøꞌøn tnɨgubaj̱kꞌaj̱tp nɨdukɨꞌɨyɨ pøn jaty ja Dios tjanchjaꞌ̱wɨdɨp. 23 Jadeꞌen
sa̱ tuꞌuk ja jaa̱ꞌ̱y ñɨneꞌkx kyakaꞌpxyɨ pønɨ kaꞌap ja kyubaj̱k ja te, nayɨdeꞌen ɨdøꞌøn ja janchjaꞌ̱wɨbɨtøjk ndejɨnt
kyakaꞌpxyɨdɨ pønɨ kaꞌap ja Cristo ja ñɨgubaj̱kꞌatyɨdɨ, jøts ja kaꞌap ja myøkꞌaj̱tɨn myøꞌøyɨdɨ pø jaꞌaxɨ tukɨꞌɨyɨ
tyikꞌejtp tyiknaj̱xp ja naa̱j̱x ja tsaj̱p.

2
Tø ja Dios xyiknɨtsøøjkyɨm chojkɨngøjxp

1 Tø meets mꞌanmɨjaꞌ̱wɨn yꞌatsꞌooktɨ ku mdsøønɨdɨ pøkyꞌagujkpy, jøts tø yjujkpyøjktɨ ja mꞌanmɨjaꞌ̱wɨn
jadɨgojk Cristo køjxp. 2Ku meets yꞌijty xpadundɨ ja kaꞌøwyɨnmaa̱ꞌ̱ñ midi tpadundɨp pøn ja Dios tkaꞌijxyɨdɨp,
ku ja mɨkuꞌwɨndsøn yjaꞌ xpabøjkɨdɨ midi tkajxp ja tyumbɨtøjk jøts ja tꞌatskaj̱pxjotꞌamøjkɨdɨt pøn ja Dios
tkabadundɨp. 3Nayɨdeꞌen øø tø njaa̱ꞌ̱yꞌaty sam̱dam meets. Tum jaꞌ øøts yꞌijty ndumpy ja axøøk ja kyaꞌøybɨ
midi ja neꞌkx yꞌamɨdøøpy, jøts tum jaꞌ midi yigaap pɨdsømp wɨnmaa̱ꞌ̱ñjøtpy. Paty øøts ɨdøꞌøn xjapaa̱ṯꞌaty
jøts øøts ja møj ayoꞌon nyikmoꞌot nayɨdeꞌen sam̱ o pøn pojkpɨtumbɨ. 4 Janch møj ja Dios pyaꞌayoꞌowɨn 5ku
tø tyikjujkpyiky adøm ja nꞌanmɨjaꞌ̱wɨn Cristo køjxp, øy adøm ja axøøkpɨ ja yigaappɨ tø yjayikꞌoꞌjknɨyɨ ja
nꞌanmɨjaꞌ̱wɨn. Jadeꞌents ɨdøꞌøn nɨdukɨꞌɨyɨ adøm tø nnɨtsoojknandɨ ku ja Dios yꞌøyꞌaj̱tɨn myøjɨ. 6Ku ja Dios
tø tyikjujkpyiky ja Jesucristo, nayɨdeꞌen adøm ɨdøꞌøn ja ñamyayɨ møøt njujkpyɨjkyɨm. Nayɨdeꞌen ɨdøꞌøn ja
tpaa̱ṯy ndejɨnt ku ja tsaj̱pjøtpy pyatøjkɨñɨ møøt adøm ja nnijkxyɨm jøts ja jap møøt nꞌejtɨnt. 7Paty yø Dios
Teety jadeꞌen ttuuñ jøts tꞌejxtɨt tnɨjaw̱ɨdɨt pønɨ ti pønɨ pøn wyɨnaty memp kɨdaḵp, jøts jadeꞌen tnaṉkyꞌejxɨt
maḇaa̱ṯ ja chojkɨn maḇaa̱ṯ ja yꞌøyꞌaj̱tɨn tø xmøꞌøyɨm Cristo køjxp. 8 Jabɨ ja Dios chojkɨngøjxpxɨ meets tø

mnɨtsøꞌøky ku xyiktundɨ ja mjanchjaꞌ̱wɨn. Kaꞌ meets køꞌøm xmøøtꞌaty ja ñaṉkñɨtsoꞌokꞌaj̱tɨ, ja Dios ja tyaj̱kp.
9Kaꞌap ja nꞌøchɨnaa̱ꞌ̱yɨn xyiknɨtsoꞌokꞌaj̱tɨnt midi adøm køꞌøm njatuꞌuñɨndɨp, paty ja nganadyamɨkajxandɨt.
10 Tø ja Dios Teety xanɨbɨktaa̱j̱kɨm Jesucristo køjxp jøts ja øchɨnaa̱ꞌ̱yɨn nduꞌunɨnt say̱ɨm ja wyɨnmaa̱ꞌ̱ñ ja
tmøøtꞌaty.

Ja øyꞌa̱jtɨn midi ja Dios Teety tø xmøꞌøyɨm Cristo køjxp
11 Jaꞌ̱myatstɨ sa̱ meets yꞌijty mjaṯtɨ mgubattɨ ku meets ja israelɨt jaa̱ꞌ̱y xkamɨguꞌukꞌaṯtɨnɨm, køꞌømyɨxɨ ja

yꞌijty ñadyamøjaw̱ɨyɨdɨ ja Dios yꞌejxpajtɨn midi pyɨktaḵtɨp ñeꞌkxkøjxp. Paty meets wenk myiknɨmadyaꞌ̱aḵy
wenk myiknɨwɨnmayɨ jaꞌagøjxp ku xkamøøtꞌaṯtɨ jaꞌabɨ ejxpajtɨn. 12 Agootstujpy aduktyujpy meets ojts
mdsøønɨ, nɨ xkanɨjaw̱ɨdɨ pønɨ pøn pønɨ ti ja tø tnɨmiñ midi tyejtɨp Cristo. Aduky meets ja mduuꞌ, tsɨꞌkxy
meets jamduuꞌma̱ yꞌukyiknɨjaw̱ɨt ja øgyajpxy ja ømyadyaꞌ̱aḵy pønɨ saḏam jaDios tꞌødyunwaꞌ̱aṉ̃ ja nax̱wiiꞌñɨt
jaa̱ꞌ̱y. Ja Israelɨt jaa̱ꞌ̱y ja jaꞌayɨ yꞌijty tmøøtꞌaj̱ttɨp, kaꞌap yꞌijty tuꞌugyɨ ja Dios Teety xꞌajotꞌaṯtɨ, nɨti awejxɨn nɨti
jøpꞌejxɨn xkajagyaptɨ ya̱ nax̱wiiñ. 13 Ɨxyam̱ts meets ja Jesucristo mjaꞌaj̱tɨnɨyɨdɨ yꞌoꞌjkɨngøjxp, o meets jagam
jɨxkøꞌøm ja mdsɨnaa̱ꞌ̱yɨn tø xyiknaxy. 14Tøts adøm ja xmøꞌøyɨm ja øyꞌaj̱tɨn ja jotkujkꞌaj̱tɨn. Jabɨ jaꞌats ɨdøꞌøn
tø tꞌawaa̱m̱uky tꞌagonmuky ja israelɨt jaa̱ꞌ̱dyɨ møøt pøn kaꞌisraelɨt jaa̱ꞌ̱dyɨ. Jadeꞌen ja tsep tø tyikudɨgøy.
15-16Kuts ja yꞌoꞌjky jam kruskøjxp, jadeꞌents ɨdøꞌøn tyikudɨgøjyɨ ja Moisés kyutujk midi kuwaṉɨ yikpadump
yꞌijty, midi tyamøkꞌaj̱ttɨp ja israelɨt jaa̱ꞌ̱yɨyɨ. Jøts jadeꞌen ja jaduꞌuk tsɨnaa̱ꞌ̱yɨn tyiktsoꞌondaa̱j̱ky, jøts jadeꞌen
tyiknamyujkɨ ja israelɨt jaa̱ꞌ̱y møøt pøn kaꞌisraelɨtjaa̱ꞌ̱yꞌaj̱ttɨp. Tuꞌugyɨts jadeꞌen yjaa̱ꞌ̱yꞌaṯtɨt jotkujk Cristo
køjxp jøts jadeꞌen ja Dios Teety tkamɨdsepꞌaṯtɨt.

17 Jadeꞌenꞌampy ja Cristo myiiñ jøts ja øgyajpxy ømyadyaꞌ̱aḵy tnɨgajpxy sa̱ døꞌøn ja øyꞌaj̱tɨn nbaa̱j̱tɨnt midi
meets yꞌijty mganɨjaꞌ̱wɨpnɨm, jøts midi øøts tø ngajaꞌ̱gyukɨ, øy øøts ja tø njaꞌixy, øy øøts ja tø njamøøtꞌaty.
18 Jabɨ Cristɨts adøm xuuꞌmøꞌøyɨndɨp sudso ja Dios Teety nbaa̱j̱tɨndɨt nɨꞌamukɨ wan tꞌisraelɨtjaa̱ꞌ̱yɨdɨ wan
tkaꞌisraelɨtjaa̱ꞌ̱yɨdɨ, jøts tuꞌugyɨ adøm ɨdøꞌøn ja Espíritu Santo myøkꞌaj̱tɨn nyiktuꞌuñɨmp. 19 Mɨgugaj̱p
jaꞌ̱wɨnɨyɨdɨp meets ɨxyam̱ nɨdukɨꞌɨyɨ ja Dios janchjaꞌ̱wɨbɨdɨ, kaꞌap ukjadeꞌenɨ sam̱ yꞌijty. Ja Dios meets ɨdøꞌøn
mjaꞌaj̱tnɨyɨdɨp møøt jaꞌadɨ pøn jaty ja yꞌuꞌnkjaꞌ̱wɨp. 20 Jadeꞌen ɨdøꞌøn tpaa̱ṯy ja Dios kyaj̱p sam̱ tuꞌuk ja møj
tøjk midi møj tsaa̱̱ tø yiktapojtsøøñ; jøts jadeꞌen ja Cristo sam̱ ja møj tsaa̱̱ midi yiktapojtsoꞌomp, jøts ja
kyudanaabyɨtøjk møøt ja kyuꞌaa̱w̱ jadeꞌendɨ sam̱ ja mutsk tsaa̱̱ unaꞌ̱jkɨndɨ. 21Adøm ɨdøꞌøn tsap̱tøjkꞌaj̱tɨndɨp
ndejɨnt pøn tjanchjaꞌ̱wɨdɨp ja Dios. Kuts ja jaa̱ꞌ̱y pøn tkaꞌijxyɨdɨp ja Dios jøts ja tjanchjaꞌ̱wɨñɨdɨ, jadeꞌents
adøm ja ndsap̱tøjk myøjandɨ midi ndejɨnt tø yikpojtsøøñ Cristo køjxp. 22Nayɨdeꞌen meets ɨdøꞌøn ja Dios
mjaꞌaj̱tmɨyɨdɨ jøts tø mduktatøjkmɨyɨdɨ ja yꞌEspíritu Santo.

3
Ku ja Pablo tnɨgugajpxyꞌaty ja øgyajpxy ja øyꞌayuujk jøts ttukmadøy pøn kaꞌisraelɨt jaa̱ꞌ̱dyɨ

1 Ɨxyam̱ ø puxøjkjøtpy ndsøønɨ jaꞌagøjxp ku meets tø ndukmadøy ja Jesucristo ja yjaꞌ ku meets nayɨdeꞌen
mbaa̱ṯꞌatyɨ xpaa̱ṯt jaꞌ yꞌøyꞌaj̱tɨn. 2Pø mnɨjaꞌ̱wɨñɨp meets ku øts ja Dios yꞌøyꞌaj̱tɨngøjxp tø xpɨktaꞌ̱aḵy jøts øts
ja yjaꞌ nnɨgaj̱pxɨt jøts meets ja øchɨnaa̱ꞌ̱yɨn xyiknaj̱xnɨt. 3 Sam̱ meets jap nøkyjøtpy jawyeen tø ndukꞌixy
tø nduknɨjaw̱ɨ ku øts ja Dios tø xukmadøy ja yuꞌuch wɨnmaa̱ꞌ̱ñ, ku meets nayɨdeꞌen xpaa̱ṯt jaꞌ yꞌøyꞌaj̱tɨn
sam̱ israelɨt jaa̱ꞌ̱y ja tø tpaa̱ṯtɨ. 4 Ku ja nøky xkaj̱pxtɨt, jap meets ɨdøꞌøn xꞌext xnɨjaw̱ɨt ku øts ja Dios
yuꞌuch wɨnmaa̱ꞌ̱ñ nnɨjaꞌ̱wɨyɨ midi ja Cristo yjaꞌ tnɨgaj̱pxɨp. 5 Nɨjuunɨ jaꞌabɨ wɨnmaa̱ꞌ̱ñ tø yiknɨgajpxy tø
yiknɨjaw̱ɨ, ɨxyam̱nɨm ɨdøꞌøn ja Dios jadeꞌen tø ttukꞌixy ja kyudanaabyɨtøjktɨ ja kyugajpxtyøjktɨ ku ja Espíritu
Santo tø yꞌagaj̱pxɨnɨyɨdɨ. Jaꞌabɨ jaa̱ꞌ̱y jaꞌadɨ, pøn ja Dios tø ñadyamɨyojxnɨyɨdɨ. 6 Yaꞌ̱aṯ ɨdøꞌøn yuꞌuch
wyɨnmaa̱ꞌ̱ñꞌaj̱tp midi ja Dios myøøtꞌajtpy: ku døꞌøn jadeꞌen tjanchjaw̱ɨdɨt ja øgyajpxy ja ømyadyaꞌ̱aḵy midi
xyiknɨtsoꞌokꞌaj̱tɨndɨp, wɨnets jadeꞌen nɨꞌamukɨ tpaa̱ṯtɨt ja Dios myaa̱y̱ ja israelɨt jaa̱ꞌ̱dyɨ sam̱ nayɨdeꞌen pøn
kaꞌisraelɨt jaa̱ꞌ̱dyɨ. Jøts jadeꞌen ñamyayɨdɨt jøts tpøktɨt jaꞌ midi Dios tø tnɨꞌadsowɨ Jesucristo køjxp.

7Kaꞌap øts xjapaa̱ṯꞌaty ku øts ja øyꞌaj̱tɨn tø nyikmøꞌøy jøts øts ja øgyajpxy ja ømyadyaꞌ̱aḵy tuꞌugyɨ nduꞌunt,
jabɨ jadeꞌents ɨdøꞌøn ja Dios ja myøkꞌaj̱tɨn tø xamɨdsøky. 8Meets nɨdukɨꞌɨyɨ pøn ja Dios jaꞌaj̱tɨdɨp, øts ɨdøꞌøn
nayjaꞌ̱wɨyɨp tyimyutsk, jøts øts jadeꞌen ja Dios tø xanɨpiky jøts ndukmadoꞌodɨt pøn kaꞌisraelɨt jaa̱ꞌ̱dyɨ sa̱ ja
myøjɨ ja Cristo yꞌøyꞌaj̱tɨn. 9Tø øts ja Dios jadeꞌen xanɨpiky jøts øts ja nax̱wiiꞌñɨt jaa̱ꞌ̱y ndukꞌext nduknɨjaw̱ɨt
sa̱ døꞌøn ja yuꞌuch wɨnmaa̱ꞌ̱ñ wɨndiꞌixyɨp tø ttanɨbɨktaa̱j̱kɨñɨ, jaayɨp ku ja nax̱wiiꞌñɨt tyiktsoꞌondaa̱j̱ky. 10Paty
ɨdøꞌøn ja jadeꞌen yjaj̱ty, jøts ja yiktukꞌext yiktuknɨjaw̱ɨdɨt ja aṉkɨlɨstøjktɨ jøts nayɨdeꞌen pøn jaty møjꞌaj̱ttɨp
jap tsaj̱pjøtpy maḇaa̱ṯ ɨdøꞌøn ja Dios ñɨjaw̱ɨꞌaj̱tɨn yjaꞌ̱aṯy. Jadeꞌen ja tnaṉkyꞌijxyɨ ku ja tpøkmuky tkonmuky
ja øybɨ kaꞌøybɨ jaa̱ꞌ̱y, tuꞌugyɨ tnaṉkñamyukyɨ janchjaꞌ̱wɨngøjxp. 11 Jadeꞌen ja tø ttuñ sa̱ ja wɨndiꞌixyɨp tø
ttanɨbɨktaa̱j̱kɨñɨ ku ja nwɨndsønꞌaj̱tɨm Jesucristo jadeꞌen ja chɨnaa̱ꞌ̱yɨn tnaṉkyꞌijxyɨ tnaṉkñɨjaw̱ɨyɨ. 12Ku adøm
ja nwɨndsønꞌaj̱tɨm Jesucristo njanchjaꞌ̱wɨm, agujk jotkujk adøm nwɨngunøjkxɨñant ja Dios Teety, nɨti tsøꞌøgɨ
nɨti jøpjaw̱ɨ jaꞌ, jaꞌayɨ nmøkꞌaj̱tɨm ja njanchjaꞌ̱wɨn. 13Patymeets nnøjmɨ jøts kaꞌapmjotmayꞌooktɨt ku øts yap̱
puxøjkjøtpy nꞌayøy meets køjxp. Jotkujk meets ɨdøꞌøn neꞌegɨ mnayjaw̱ɨyɨdɨt, jabɨ jadeꞌents ɨdøꞌøn ja Dios
yjaꞌ yikmɨjaty.

Ja Cristo chojkɨn
14Ku njaꞌ̱myatskixy midi ja Dios tø ttuñ, jats øts jadeꞌen ja Dios Teety yꞌøyꞌaj̱tɨn ngunuuꞌkxyjaꞌ̱wɨyɨ pøn

tyeetyꞌajtpy ja nwɨndsønꞌaj̱tɨm Jesucristo, 15 jøts pøn tyaj̱kp ja wyɨnmaa̱ꞌ̱ñ ja yjujkyꞌaj̱tɨn jap tsaj̱pjøtpy
sam̱ nax̱wiiñ. 16Nꞌamɨdøøpy øts ja Dios Teety ja myøkꞌaj̱tɨn midi myøøtꞌajtpy kawɨnmaañɨ jøts ttamɨgaxɨt
ja Espíritu Santo, jøts jadeꞌen myikjotmøkꞌaṯɨyɨdɨt. 17Nꞌamɨdøøpy øts jøts jam mꞌanmɨjaꞌ̱wɨngøjxp yꞌettɨt
xemɨkøjxp ja Cristo jadeꞌen ku janchjaꞌ̱wɨn xmøøtꞌaṯtɨ, jøts jadeꞌen ja tsojkɨn møk xmøøtꞌaṯtɨt midi ja Dios
mdamɨyoxtɨp, 18 jøts jadeꞌen xjaꞌ̱gyukɨdɨt møøt pøn tpabøjktɨp ja nwɨndsønꞌaj̱tɨm Jesucristo maḇaa̱ṯ ɨdøꞌøn

myøjɨ ja chojkɨn midi kawɨnmaañɨ. 19Nɨꞌamɨdoꞌojɨp meets jɨts xꞌejxtɨt xnɨjaw̱ɨdɨt jaꞌabɨ tsojkɨn jøts jadeꞌen
tukɨꞌɨyɨ mdatøjkɨgyøjxɨyɨdɨt ja Dios, øy ja kaꞌ tyimyiknɨjaw̱ɨgyixy maḇaa̱ṯ ɨdøꞌøn ja myøjɨ.

20 Ɨxyam̱ts ɨdøꞌøn pyaa̱ṯꞌatyɨ jøts adøm ja Dios ndagunuuꞌkxyjaꞌ̱waꞌant ndamøjaꞌ̱waꞌant jaꞌagøjxp kumøj ja
myøkꞌaj̱tɨn midi tø xjamøꞌøyɨm. Kaꞌap adøm ja nwɨnmaa̱ꞌ̱ñ myajadaa̱j̱kyɨm, nɨ kaꞌbaa̱ṯ ja yikjaꞌ̱gyukɨ maḇaa̱ṯ
ɨdøꞌøn ja myøkꞌaj̱tɨn myajadaꞌ̱aḵy midi adøm xyiktuꞌunɨmp. 21 ¡Wan twɨndsøꞌjkaꞌandɨ twɨnjaꞌ̱waꞌandɨ ja Dios
Teety xemɨkøjxp nɨꞌamukɨ pøn jaty ja janchjaꞌ̱wɨyɨp Cristo køjxp! Jadeꞌen ɨdøꞌøn ja yjaṯt.

4
Tuꞌugyɨ adøm nnayjaꞌ̱wɨyɨndɨ Espíritu Santo køjxp

1 Ja nwɨndsønꞌaj̱tɨmgøjxp øts tø nyiktsumy, paty meets nꞌamɨdøy nbøktsøy jøts øy yikxon mjaa̱ꞌ̱yꞌaṯtɨt
sam̱ ɨdøꞌøn pyaa̱ṯꞌatyɨ ttuꞌundɨt pøn ja Dios tø wyɨꞌijxyɨdɨ wyɨgøñɨdɨ, ma̱ meets ɨdøꞌøn nayɨdeꞌen tø
myikpɨktaḵmɨdɨ. 2Tudaꞌ̱aḵyꞌaṯtɨ, møøtꞌaṯtɨ ja maaꞌkxujkɨn; nachokɨdɨ nɨxem nɨyam̱, kidi xaꞌam̱bøktɨ ku ti
ku sa̱ mjaṯtɨ. 3Tuꞌugyɨ mꞌettɨt, ja Espíritu Santo mbudøkɨyɨdɨp jøts jadeꞌen xemɨkøjxp yꞌett ja jotkujkꞌaj̱tɨn.
4 Tuꞌukpɨ jaa̱ꞌ̱y adøm pøn tpadundɨp ja Dios, tuꞌugyɨ ja Espíritu Santo jøts tuꞌugyɨ nayɨdeꞌen ja awejxɨn
nmøøtꞌaj̱tyɨmmidi ja Dios tø tnɨꞌadsowɨ. 5Tuꞌugyɨ adøm ja nwɨndsønꞌaj̱tɨm, jøts tuꞌugyɨ ja njanchjaꞌ̱wɨn, jøts
ja nnøbajtɨn, 6 tuꞌuk ja Dios midi tnɨdeetyꞌaj̱tp nɨdukɨꞌɨyɨ tuknax̱. Jaꞌ tnɨgubaj̱kꞌaj̱tp nɨdukɨꞌɨyɨ, adømgøjxp ja
tnaṉkyꞌijxyɨ midi ja tyunwampy, jøts møøt ja yꞌity pøn jaty ja yjaꞌajtpy.

7 Kɨjaꞌ adøm ɨdøꞌøn tø nyiktanɨbɨktaa̱j̱kɨndɨ ja ndunkjøøjp, sam̱ ja Cristo køꞌøm ttaꞌejxɨ, jadeꞌen ja tø
tyaky. 8 Paty ja Dios jadeꞌen ja kyajpxy wyaa̱ṉ̃ ku ja nwɨndsønꞌaj̱tɨm wyɨmbijty jadɨgojk tsaj̱pjøtpy ku
tyikꞌawaꞌ̱aṯspɨdsømgɨjxy pøn jamɨkuꞌwyɨnaj̱ty tømyɨmajadaa̱j̱knɨyɨdɨ jøts tmoꞌot jamyøkꞌaj̱tɨn ja nax̱wiiꞌñɨt
jaa̱ꞌ̱y.

9 ¿Tits ɨdøꞌøn jadeꞌen tyijpy ku døꞌøn ñɨɨmy ku wyɨmbijty jadɨgojk jap tsaj̱pjøtpy? Jaꞌ ɨdøꞌøn ku ya̱
myiiñ nax̱wiiñ jøts jadeꞌen ja amutskꞌaj̱tɨn tpaa̱j̱ty. 10Nay jaꞌ ɨdøꞌøn patøjkɨñɨ tsaj̱pjøtpy midi ya̱ atsmeen
nax̱wiiñ, jøts jadeꞌen yikpɨktaa̱j̱knɨmøjwɨndsøn jøts oma̱ jadeꞌen tyiknɨgaxøꞌøkt jamyøkꞌaj̱tɨn. 11Jøts jadeꞌen
nɨduꞌuk nɨduꞌuk tmøøy kɨjaꞌ ja jaa̱ꞌ̱y tyunkjøøjp, jam pøn kudanaabyɨtøjktɨ, jam pøn kugajpxtyøjkmɨdɨ,
pøn ja øgyajpxy ømyadyaꞌ̱aḵy tyikyøꞌømyɨdɨp tyiknax̱mɨdɨp, jøts jam pøn kaj̱pxwejmɨdɨp yikꞌɨxpøjkmɨdɨp.
12Jadeꞌen ja yjaa̱ꞌ̱y ja ojts tuuꞌmøꞌøy sudso ja tyunkjøøjp ja tpaduꞌundɨt, jøts jadeꞌenmyɨwenɨt ja yjanchjaꞌ̱wɨn
pøn jaty Cristo yjaꞌajtpy, 13 jøts kunɨm adøm ja yikxon nɨꞌamukɨ nɨꞌagaꞌ̱pxɨ nnɨjaꞌ̱waꞌandɨt ja Dios Uꞌnk
janchjaꞌ̱wɨngøjxp. Wɨnetnɨmts ja nwɨnmaa̱ꞌ̱ñ myøktaa̱j̱kɨndɨt jøtsnɨm ɨdøꞌøn iiy nayɨdeꞌen nduꞌunɨnt sam̱
ja Cristo. 14Kaꞌap adøm ja mutsk wɨnmaa̱ꞌ̱ñ nꞌukmøøtꞌaj̱tnaꞌant sam̱ o pøn tigati tpadungøjy jaꞌayɨ ku tsuj
tmadøy, øy ja yjanchɨ kyajanchɨ myøjpɨktakpy jaꞌ. 15Ku adøm ɨdøꞌøn ja Cristo nꞌaduunax̱køjxɨnt, jaanɨmts
ɨdøꞌøn nmøøtꞌaj̱tɨnt ja tsojkɨn jøts jadeꞌen ndukꞌejxnaꞌant nduknɨjaꞌ̱waꞌant ja nmɨguꞌuk ja tɨyꞌaj̱tɨn, jabɨ
Cristɨts adøm xnɨgubaj̱tɨmp. 16Ku ja tnɨgubaj̱kꞌaty, sa̱ døꞌøn øy ñijkxy ñaxy. Pønɨ saṯs adøm nɨduꞌuk nɨduꞌuk
tø nyikmøꞌøyɨm ja ndunkjøøjp, jadeꞌen adøm ja xpudøjkaꞌamp jøts øy møk yꞌettɨt ja yjanchjaꞌ̱wɨn, jøts
myøjɨdɨt myayɨdɨt ja wyɨnmaa̱ꞌ̱ndyɨ, tyatøjkɨnɨyɨdɨt ja tsojkɨn.

Ja jemchɨnaa̱ꞌ̱yɨn midi ja Cristo tø xmøꞌøyɨm
17Yaꞌ̱aṯs øts ɨdøꞌøn nnɨgajpxpy nwɨndsønꞌaj̱tɨmgøjxp: jøts kaꞌap jadeꞌen mꞌuktsɨnaañɨdɨt sam̱ ja chøønɨdɨ

pøn tkaꞌejxꞌaj̱ttɨp ja Dios, midi tmøjpɨktaa̱j̱ktɨp ja katumbɨ wɨnmaa̱ꞌ̱ñ, 18 jøts agootstujpy abeꞌetstujpy ja
yjaꞌ̱gyukɨ tmøøtꞌaṯtɨ. Kaꞌap ja tmøøtꞌaṯtɨ ja jujkyꞌaj̱tɨn midi ja Dios yajkpy, ku ja køꞌøm kaꞌ ttsoktɨ ku ja
køꞌøm kaꞌ tnɨjaw̱ɨwyaꞌ̱aṉdɨ. 19Tø ja chøꞌødyuꞌunꞌaj̱tɨn ja tyiktɨgøøñɨdɨ jøts jam tø ñagyɨyaj̱knɨyɨdɨ ma̱ jam
ja yꞌaxøøkpɨ yigaappɨ yiktuñ. 20Kaꞌ meets jadeꞌen ja Cristo yjaꞌ tø mdukꞌijxyɨyɨdɨ tø mduknɨjaw̱ɨyɨdɨ, 21pønɨ
tødammeets ɨdøꞌøn ja xjanchpatmadojɨ ja yjaꞌ ku døꞌøn ja jadeꞌen kaꞌ wyaꞌ̱aṉ̃, ku døꞌøn tømyiktukmadowdɨ
ja tyɨyꞌaj̱tɨn. 22Majtstutnɨdɨ tukɨꞌɨyɨ pønɨ sa̱ yꞌijty ja mdsɨnaa̱ꞌ̱yɨn xyiknax̱tɨ, ku xpadundɨ ja yꞌøybɨ kyaꞌøybɨ
midi pɨdsømpwɨnmaa̱ꞌ̱ñjøtpy,midimnadyawɨndaa̱y̱ꞌaj̱tɨdɨp køꞌøm. 23Myikjemyɨñɨdɨpmeets ɨdøꞌøn jamꞌaa̱w̱
ja mjoojt sam̱ ja mwɨnmaa̱ꞌ̱yɨndɨ nayɨdeꞌen, 24 jøts jadeꞌen xpøjknɨdɨt ja jemchɨnaa̱ꞌ̱yɨn sam̱ ja Dios køꞌøm tø
mdamɨdsøkyɨdɨ. Jadeꞌents ja øchɨnaa̱ꞌ̱yɨn ñɨgaxɨꞌɨky ku øy ku tsuj ja mdsɨnaa̱ꞌ̱yɨn xyiknax̱tɨt, nɨti pøky nɨti
kadyeey.

25 Paty meets kaꞌ mꞌuktaa̱y̱ꞌaj̱tnɨt; ku mmɨguꞌuk xmɨgaj̱pxt tɨy janch ɨdøꞌøn ja møøt mmadyaꞌ̱aḵt, jabɨ
tuꞌugyɨts adøm ɨdøꞌøn ja janchjaꞌ̱wɨn nbaduuꞌñɨm.

26Pønɨ mꞌam̱bøjktɨp, kidi mnaṉkpyøkpyetyɨdɨ; kaꞌap ja mꞌakɨ xyiktaꞌ̱aṉɨdɨt. 27Kidi ja mɨkuꞌ xyikmøjꞌaṯtɨ.
28Pøn yꞌijtymaaꞌtsp, wan ja tmajtstutnɨ jøts neꞌegɨ tyundøjkɨñɨt, jøts jadeꞌen ja ødyunk ttuꞌunt jøts jadeꞌen

tpudøkɨt pøn ayoop.
29 Kaꞌap axøøkpɨ kajpxy axøøkpɨ madyaꞌ̱aḵy xyiktuꞌundɨt, ja øybɨ madyaꞌ̱aḵy neꞌegɨ xyiktuꞌundɨt jøts

jadeꞌen ja mmɨguꞌuk xmoꞌodɨt ja tɨgaj̱tsɨn jøts ja kunuuꞌkxyꞌaj̱tɨn. 30Kidi meets xyikjotmayꞌøøky ja Dios ja
yꞌEspíritu Santo, jaꞌats meets ɨdøꞌønmꞌejxpajtɨnꞌajtpy jøts jadeꞌen ja Dios mꞌejxkap̱ɨdɨt kumeets ja mjaꞌatyɨ,
ɨxyam̱ sam̱ wyɨnaty ku mmøøgyøjxnɨyɨdɨt tukɨꞌɨyɨ ja nɨtsoꞌokꞌaj̱tɨn.

31Majtstutnɨdɨ tukɨꞌɨyɨ ja mꞌakɨ, kidi mjotmaꞌ̱aṯtɨ, ja pøjpɨ tsaꞌ̱pxpɨ madyaꞌ̱aḵy jagam ja yiktaṉɨdɨ sam̱
tukɨꞌɨyɨ jaꞌ midi kaꞌøy nayɨdeꞌen. 32 Yikxon meets ɨdøꞌøn neꞌegɨ mꞌøyꞌaṯt, mnabyaꞌayowɨdɨp meets, jøts
nayɨdeꞌen mnamyaaꞌkxukɨyɨdɨt jadeꞌen sam̱ meets ja Dios Teety tø mmeeꞌkxyɨyɨdɨ Cristo køjxp.

5
Sa̱ døꞌøn ja chɨnaa̱ꞌ̱yɨn ja tyiknax̱tɨt pøn ja Dios uꞌnkꞌaj̱tɨyɨdɨp

1Kawɨnmaañɨ meets ɨdøꞌøn ja Dios Teety mdsøkyɨdɨ paty meets ɨdøꞌøn ja xpaduꞌunt sam̱ ja mutsk unaꞌ̱jk

tpadundɨ ja tyeety. 2Naṉkyꞌejxɨdɨ ja mdsojkɨn nayɨdeꞌen sam̱ ja Cristo xtsøjkyɨndɨ jøts ku ja xkuꞌayoꞌowɨm
adøm nbøkyøjxp. Jadeꞌents ja Dios tꞌøyjaꞌ̱wɨyɨɨꞌñ køꞌøm ku ja jadeꞌen ttuuñ.

3 Ɨxmaṯskøjxtɨ tukɨꞌɨyɨ ja kyaꞌøybɨ. Kidi ø pøngapøn møøt mnamyøøtꞌatyɨdɨ, kidi xnɨwaṉgøjxwaꞌ̱aṉdɨ
tukɨꞌɨyɨ ja jujkyꞌaj̱tɨn midi ya̱ nax̱wiiñ naj̱xp, jabɨ ja Diosxɨ meets jaꞌayɨ mjaꞌaj̱tnɨyɨdɨp. 4Kidi ja axøøkpɨ ja
yiktsøꞌødyumbɨ madyaꞌ̱aḵy xmøøtꞌaṯtɨ, jabɨ kaꞌaxɨ jadeꞌembɨ pyaa̱ṯꞌatyɨyɨ. Ja Dios meets ɨdøꞌøn neꞌegɨ ja
yꞌøyꞌaj̱tɨn mnɨmadyaj̱kɨdɨp. 5Tøts meets xnɨjaw̱ɨ ku o pøn yaa̱ꞌ̱dyøjk o pøn tøꞌøxyøjk ñamyøøtꞌaj̱tkøjyɨdɨ,
ok pønts ja axøøkpɨ yɨgaappɨ tyumpy, ok pønts neꞌegɨ ttsojkp midi ja nax̱wiiꞌñɨt yajkpy, kaꞌapts ja mɨbaa̱ṯ
pyaa̱ṯꞌatyɨ tpaa̱ṯt ja Dios kyutujk ma̱ ja Cristo ttanɨtanɨt ja yjaa̱ꞌ̱y. Jabɨ wenkpɨ diosxɨ døꞌøn ndejɨnt
yꞌajotꞌaj̱tnɨp pøn ja nax̱wiiꞌñɨt øyꞌaj̱tɨn ttajotmayꞌooꞌkp. 6Kidi xyikmajadaꞌ̱aḵtɨ ja wɨnꞌøøꞌmbɨdɨ pøn waṉdɨp
ku yøꞌøbɨ wɨnmaa̱ꞌ̱ñ yꞌøyɨ jøts xpaduꞌundɨt, pø møkts ja Dios ja tyikastigɨpaa̱ṯt pøn ja kabaduujnɨp.
7 Ɨxmaṯskøjxtɨ tukɨꞌɨyɨ yøꞌøbɨ jaa̱ꞌ̱y.

8-9 Jabɨ jaj̱ agujkpyts meets mdsɨnaañɨ kuts ja nwɨndsønꞌaj̱tɨm møøt mꞌettɨ. Kaꞌap jadeꞌen ja mdsɨnaa̱ꞌ̱yɨn
xꞌukyiknax̱nɨdɨ sam̱ yꞌijtyɨn. Ku ja nwɨndsønꞌaj̱tɨm jadeꞌen ja kunoꞌjkɨn xmøꞌøyɨm, jadeꞌents ɨdøꞌøn
nnaṉkyꞌejxɨnt nnaṉkñɨjaꞌ̱waꞌant ja øybɨ tsɨnaa̱ꞌ̱yɨn, sam̱ ɨdøꞌøn ndejɨnt ja øyꞌaj̱tɨn ja tɨyꞌaj̱tɨn jøts midi
paa̱ṯꞌaj̱tɨp nduꞌunɨm. Yikyøꞌødyɨ døꞌøn jadeꞌen ja mdunk. 10Tun meets ja mayꞌaj̱t jøts xꞌejxtɨt xnɨjaw̱ɨdɨt
midiꞌibɨ døꞌøn ja Dios chøjkpy. 11Kidi xundɨ jaꞌ midi katump, jaꞌ yø ttundɨp pøn agootstujpy tsɨnaadyɨp;
neꞌegɨ pudøkɨ meets ɨdøꞌøn jaꞌ jøts xukpaa̱ṯtɨt ja kuxɨɨjndyaꞌ̱aḵyꞌaj̱tɨn. 12 Janch tsøꞌødyuꞌunɨn ɨdøꞌøn ja ñaxy
ku adømnnɨmadyaj̱kɨndɨt sa̱ døꞌøn ja chɨnaa̱ꞌ̱yɨn amaaꞌtsk tyiknax̱tɨ. 13Øy ɨdøꞌøn ja nayɨdeꞌen tpaa̱ṯy ku adøm
ndukjaꞌ̱gyukandɨt maḇaa̱ṯ ɨdøꞌøn ja chɨnaa̱ꞌ̱yɨn ja kyaꞌøyɨdɨ, wan wyɨnaty jadeꞌen ja Dios o pøn tpabøjknɨ.
14Paty ɨdøꞌøn ja wijkyajpxy wyaꞌ̱aṉ̃:
Wejnɨdɨ kajnɨdɨ meets;
kidi agootstujpy abeꞌetstujpy mꞌuktsɨnaañɨdɨ,
ja Cristɨts ja kunoꞌjkɨn kudøøꞌkxɨn tyaḵp.

15 Patyts meets ɨdøꞌøn øy xꞌejxtɨt sa̱ døꞌøn ja mdsɨnaa̱ꞌ̱yɨn xyiknax̱tɨt. Kidi jadeꞌen mdsøønɨdɨ sam̱
pøn kubeꞌets kumon, wijy kejy xyiknax̱tɨt. 16Wijy kejy mnabyɨktaꞌ̱ag̱ɨyɨdɨt jøts tum ja øybɨ ttundɨ, jabɨ
ja kaꞌøybɨxɨ yjaw̱ɨ ɨxyam̱ naṉkmyøjtøkɨwyaj̱nɨyɨp. 17 Kidi mgawɨnmaa̱ꞌ̱mbyaa̱ṯtɨ, ɨxaꞌ̱aḏɨ nɨjaw̱ɨdɨ pønɨ ti
døꞌøn ja nwɨndsønꞌaj̱tɨm tø mdamɨdsøkyɨdɨ. 18Kidi mnadyamɨyøxyɨdɨ ja nøø ja paꞌ̱aḵ ja amuꞌukyjaa̱ꞌ̱yꞌaj̱tɨn
midi ja wɨndɨgøꞌøyɨn tyaj̱kp, yikmøjꞌaṯtɨ yikmajadaꞌ̱aḵtɨ, nadyamɨyojxɨdɨ neꞌegɨ ja Espíritu Santo. 19 Ja
nwɨndsønꞌaj̱tɨm ɨdøꞌøn neꞌegɨ mnɨmadyaꞌ̱aḵtɨp, ku ja Salmos xkaj̱pxtɨt jøts ja yꞌøøjɨk xawɨnꞌøꞌødɨt. Tuꞌugyɨ
ja mꞌaa̱w̱ ja mjoojt xpɨktaꞌ̱aḵtɨt. 20Nwɨndsønꞌaj̱tɨm Jesucristo køjxp xamøjaꞌ̱wɨkyunax̱tɨt ja Dios Teety ku ja
kunuuꞌkxɨn tyaky køx kɨdaꞌ̱aḵ.

Sa̱ døꞌøn chøønɨdɨt ja teety ja taa̱ḵ ja uꞌnk ja unaꞌ̱jk pøn ja Cristo tpadundɨp
21 Jadeꞌents ja Dios xawɨndsøꞌøgɨdɨt ku nɨxem nɨyam̱ mnagyupøkɨdɨt.
22 Ja tøꞌøxyøjktɨ pøn amajtsktɨ ja ñɨyaa̱ꞌ̱y pyaduꞌundɨp, nayɨdeꞌen ɨdøꞌøn sam̱ ja nwɨndsønꞌaj̱tɨm

tpaduꞌundɨt. 23 Ja yaa̱ꞌ̱dyøjk tnɨgubaj̱kꞌaj̱tp ja ñɨdøꞌøxy, nayɨdeꞌen sam̱ ja Cristo tnɨgubaj̱kꞌaty ja yjaa̱ꞌ̱y,
pøn nayɨdeꞌen yiknɨtsøjkpy. 24 Jadeꞌen sam̱ ja Cristo kyupikyꞌatyɨyɨ ja yjaa̱ꞌ̱y, nayɨdeꞌents ɨdøꞌøn ja amajtsk
tøꞌøxyøjktɨ ja ñɨyaa̱ꞌ̱y tkupikyꞌaj̱tmɨdɨt tukɨꞌɨyɨ.

25 Ja amajtsk yaa̱ꞌ̱dyøjktɨ, choktɨp ja ñɨdøꞌøxy ja nayɨdeꞌen sam̱ ja Cristo tø ttsøky ja yjaa̱ꞌ̱y ku ttamɨyøxy
ja yjujkyꞌaj̱tɨn. 26 Paty ja jadeꞌen ttuuñ jøts tjɨbɨjky tjɨgøøñ ja yjaa̱ꞌ̱y nɨti pøky nɨti kadyeey, tyikwaṯsnɨ
jadeꞌen nøbajtɨngøjxp ku ja øgyajpxy ømyadyaꞌ̱aḵy yikpaduñ yikjanchjaw̱ɨ, 27 jøts jadeꞌen møøt yꞌett jøts
jadeꞌen tnaṉkyꞌejxɨt tsuj waꞌ̱aṯs, nɨ tuꞌuk kyaꞌøybɨ tyikwɨngaxøꞌøkt. 28 Jadeꞌents ɨdøꞌøn ja yaa̱ꞌ̱dyøjk ttsoktɨt
ja ñɨdøꞌøxy sam̱ tꞌejxꞌettɨ ja kyøꞌømneꞌkx ja kyøꞌømgojkp. Pøn ɨdøꞌøn ja ñɨdøꞌøxy ttsojkp køꞌøm ɨdøꞌøn ja
ñadyamɨdsøkyɨ. 29Pø kaꞌaxɨ pøn ja ñeꞌkx tmɨdsepꞌaty, yꞌejxꞌijtpy jaꞌ jøts yjujkyꞌett chuxkꞌett; tyimñayɨdeꞌen
ɨdøꞌøn ja Cristo ttunmɨ møøt ja yjaa̱ꞌ̱y, 30 jabɨ ñeꞌkxꞌajtpyxɨ døꞌøn ja ndejɨnt ja yjaa̱ꞌ̱y ma̱ adøm nayɨdeꞌen
tø nyikpɨktaa̱j̱kyɨndɨ ma̱ døꞌøn ndejɨnt adøm nbaj̱kꞌaj̱tyɨndɨ nxixyꞌaj̱tyɨndɨ. 31 Sam̱ jap nøkyijxpy wyaꞌ̱aṉ̃:
“Myajtstuꞌutp ja yaa̱ꞌ̱dyøjk ja tyeety ja tyaa̱ḵ jøts jadeꞌen ja ñɨdøꞌøxy møøt yꞌett ejxɨmdam tuꞌukpɨ jaa̱ꞌ̱y.”
32Nnɨjaꞌ̱wɨp øts ku yaꞌ̱aṯpɨ madyaꞌ̱aḵy janchtyimchep, jaꞌ ɨdøꞌøn yø wyaꞌ̱aṉ̃ jøts yikjaꞌ̱gyukɨt waanɨ sa̱ døꞌøn
adøm ja Cristo møøt tuꞌugyɨ njaa̱ꞌ̱yꞌaj̱tyɨm. 33Nayɨdeꞌents ɨdøꞌøn tnɨgaj̱pxmɨ ku nɨduꞌuk nɨduꞌuk ja yaa̱ꞌ̱dyøjk
ttsoktɨt ja ñɨdøꞌøxy sam̱ køꞌøm ñabyaꞌayøyɨdɨ, jøts nayɨdeꞌen ja tøꞌøxyøjk tkajpxkyupøktɨt ja ñɨyaa̱ꞌ̱y.

6
1Uꞌnk unaꞌ̱jktɨ, jaꞌ meets ɨdøꞌøn mdunkjøøjpꞌajtpy ku ja mdeety xpaduꞌundɨt. Jadeꞌen xyiknɨgaxøꞌøktɨt

ku meets ja Dios xjanchjaw̱ɨ, jadeꞌen ɨdøꞌøn pyaa̱ṯꞌatyɨ. 2 Ja myɨduꞌukpɨ kaꞌamaꞌ̱ay̱ɨn midi myøøtꞌajtpy ja
awejxɨn, yaꞌ̱aṯ ɨdøꞌøn jaꞌ: “Wɨndsøꞌøgɨ ja mdeety jøts ja mdaa̱ḵ, 3 jøts jadeꞌen øy jotkujk xyiknax̱t jøts yoꞌont
ja mdsɨnaa̱ꞌ̱yɨn ya̱ nax̱wiiñ.”

4Meets uꞌnkteetyɨ, kidi o tigati mꞌuꞌnk xaꞌojtɨ, ots ja jadeꞌen mmɨdsepwaꞌ̱aṉɨdɨt jøts kaꞌap mꞌukyika-
jpxkyupøjknɨdɨt. Jaꞌ̱gyukɨ køjxp meets ɨdøꞌøn ja neꞌegɨ møøt mgaj̱pxt mmadyaꞌ̱aḵt jøts jadeꞌen xukꞌejxtɨt
xuknɨjaw̱ɨdɨt ja nwɨndsønꞌaj̱tɨm ja tyɨyꞌaj̱tɨn.

5Tumbɨtøjktɨ, mɨmadowdɨ ja mwɨndsøndɨ ya̱ nax̱wiiñ. Wɨndsøꞌøgɨdɨ, padundɨ tukɨꞌɨyɨ midi ñɨꞌaneꞌempy
sam̱ ɨdøꞌøn pyaa̱ṯꞌatyɨ nmɨduꞌunɨnt ja Cristo.

6Tungøjxtɨ ejtp midi yꞌaneꞌempy, kaꞌap jaayɨ yɨjy mnabyɨktaꞌ̱ag̱ɨdɨt ku ja mꞌijxyɨdɨ jøts jadeꞌen ñadyijyɨ
myikajxaꞌ̱aḵtɨt. Jadeꞌents ɨdøꞌøn neꞌegɨ xuꞌundɨt sam̱ ndejɨnt ja Cristo yikmɨduñ, jøts tukɨꞌɨyɨ ja mꞌaa̱w̱ ja
mjoojt xpɨktaꞌ̱aḵtɨt, jøts jadeꞌen ja Dios yjaꞌ xpaduujnɨdɨt midi køꞌøm tø ttanɨbɨktaa̱g̱ɨ. 7Kidi mdunk xuñ

aꞌaka jotꞌaka, ja nwɨndsønꞌaj̱tɨm ɨdøꞌøn neꞌegɨ mdawɨndsøꞌøgɨp jøts kaꞌ xꞌɨxaꞌ̱aṯ ja jaa̱ꞌ̱y kyajxaj̱kɨn. 8Pø tøts
xnɨjaw̱ɨdɨ ku adøm nɨduꞌuk nɨduꞌuk xkumaa̱ꞌ̱yɨn ja nwɨndsønꞌaj̱tɨm pønɨ sa̱ adøm ya̱ øy tø nduꞌuñɨm, wan
pøn awaꞌ̱aṯstum kaꞌawaꞌ̱aṯstum tø tyiknaxy.

9Meets yiktumbɨtøjktɨ, yikxon meets ja mdumbɨ anaꞌam, kidi xwɨnwoptɨ xjøjwoptɨ. Jaꞌ̱myats meets ku
meets ja nwɨndsønꞌaj̱tɨm nayɨdeꞌen xmɨdunmɨmidi tsaj̱pjøtpy tsɨnaapy, jøts kaꞌap jaꞌ twɨꞌixy twɨgøñ, tuknax̱
adømdɨ jaꞌ wyɨngujkp, wan tumbɨ tkatumbɨ.

Ja nɨgubojkɨn midi myøøtꞌaj̱ttɨp pøn ja Cristo tjanchjaꞌ̱wɨdɨp
10 Ɨxyam̱ mɨguꞌuktøjktɨ, yikmøkɨdɨ ja møkꞌaj̱tɨn midi tø mdatøkɨyɨdɨ ku ja nwɨndsønꞌaj̱tɨm xmøøtꞌaṯtɨ.

11 Aꞌejxɨdɨ abaa̱ḏɨdɨ ja mnɨgubojkɨn midi ja Dios yajkpy, jøts jadeꞌen møk xwɨndanɨdɨt ja mɨkuꞌ jøts
kaꞌ xyikmajadaꞌ̱aḵtɨt ja tyaa̱y̱ꞌaj̱tɨn. 12 Kaꞌaxɨ adøm nmøøtseptuñɨm ja jaa̱ꞌ̱y, jaꞌats adøm møøt ja tsep
nyiknaj̱xyɨm pøn kayikꞌejxp kayiktomp, midi yiktseptump, ku ja tnɨgubaj̱kꞌaty tukɨꞌɨyɨ ja kyaꞌøybɨ ya̱
nax̱wiiñ pøn ja Dios yjaꞌ tkatsojkɨp. 13Paty meets xꞌejxmukt xkonmukt tukɨꞌɨyɨ ja nɨgubojkɨn midi ja Dios
yajkpy, jøts jadeꞌen xmɨmajadaꞌ̱aḵtɨt wyɨnaty ku ja mɨkuꞌ ja kyaꞌøyꞌaj̱tɨn møk tyikmiñ. Kuts ja jadeꞌen
xuꞌundɨt, møk mdaꞌ̱aṉdɨt. 14 Møk mnabyɨktaꞌ̱ag̱ɨdɨt, jaꞌ møkꞌaṯtɨ ja tɨyꞌaj̱tɨn nayɨdeꞌen ndejɨnt sam̱ ku
nnachujmaꞌant, møk nduꞌunɨnt. Ja øchɨnaa̱ꞌ̱yɨn ja tɨɨchɨnaa̱ꞌ̱yɨn midi mee mdumpy, jaꞌ mnadyagubokɨyɨdɨp
sam̱ ja tseptumbɨ yiknɨtsøꞌøgyɨ ja pujx midi kyachwiiñ. 15Nayꞌaꞌejxɨyɨdɨ nayꞌabaa̱ḏɨyɨdɨ jøts xkaj̱pxyøꞌødyɨt
ja øgyajxpy ja ømyadyaꞌ̱aḵy midi ja øyꞌaj̱tɨn yajkpy, tyimñayɨdeꞌen ndejɨnt xuꞌundɨt sam̱ ja soldaḏɨ ja kyøꞌøk
ttawaꞌ̱ag̱ɨ jøts jadeꞌen tꞌaꞌejxɨ ja tsep. 16Yø janchjaꞌ̱wɨnts ɨdøꞌøn neꞌegɨ mmøøtꞌaṯtɨp jøts kaꞌ sa̱ mjaṯtɨt o
ti o sa̱ mjatuñɨdɨ ja mɨkuꞌ. Jadeꞌen ɨøꞌøn ndejɨnt mnɨgubokɨyɨdɨt sam̱ tuꞌuk ja møj pujx tkayiknaxy ja
tsujxjøøjp ja tsujxpaa̱ꞌ̱ ku ja soldaḏɨ ja pujx ñadyagubøkyɨ. 17 Janchjaw̱ɨdɨ ja yiknɨtsoꞌokꞌaj̱tɨn jøts jadeꞌen
ja mꞌanmɨjaꞌ̱wɨn nɨti nɨsa̱ kyajaṯtɨt, jadeꞌen nꞌukpɨktaa̱j̱kɨnt sam̱ tuꞌuk ja soldaḏɨ pyujxkujup yꞌadanɨyɨ.
Tamøkꞌaṯtɨ ja øgyajpxy ja ømyadyaꞌ̱aḵy midi ja Espíritu Santo mmøøjyɨdɨp jøts jadeꞌen xnɨguboktɨt ja
tɨyꞌaj̱tɨn ja øyꞌaj̱tɨn sam̱ ndejɨnt ja soldaḏɨ ja yꞌespaḏɨ ja chɨnaa̱ꞌ̱yɨn yiknɨtsøꞌøgyɨ. 18Diosꞌajotꞌaj̱tɨngøjxp
meets yaꞌ̱aṯ xungøxt, jøts ja Dios xꞌamɨdoꞌodɨt xpøktsoꞌodɨt tum ja yꞌøybɨ midi ja Espíritu Santo kyupijkpy.
Ku yaꞌ̱aṯ xuꞌundɨt jøpꞌejxtɨ jøpjaw̱ɨdɨ, kidi meets jatyɨ xakaꞌakwaꞌ̱aṉ̃, nɨꞌamɨdowɨdɨ nɨbøktsowɨdɨ pøn jaty ja
Dios yjaꞌajtpy. 19Nɨꞌamɨdoꞌowɨdɨk øts nɨbøktsoꞌowɨdɨk øts nayɨdeꞌen jøts ja Dios xmoꞌot ja wɨnmaa̱ꞌ̱ñ jøts øts
agujk jotkujk nnɨgaj̱pxt ja ñɨtsoꞌokꞌaj̱tɨn midi yꞌijty ja Dios kyanaṉkyꞌejxɨpnɨm. 20Tø øts ja Dios xnajtskaxɨ
kugajpxyꞌaj̱tpɨ, jaꞌagøjxp ø tø nyiktsumy. Amɨdowdɨ ja Dios jøts øts tukɨꞌɨyɨ nyiktungøxt ja møkꞌaj̱tɨn sa̱
døꞌøn pyaa̱ṯꞌatyɨ ku øts yøꞌøbɨ wɨnmaa̱ꞌ̱ñ nnaṉkyꞌejxɨyɨt nnaṉkñɨjaw̱ɨyɨt.

Ja ka̱jpxpooꞌkxɨn midi tyagugøjxɨñɨp
21Yø Tíquico, yøꞌ ɨdøꞌøn mduknɨjaꞌ̱wɨgyøxɨyɨdɨp pønɨ ti pønɨ sa̱ øts ɨdøꞌøn yam̱ nduñ. Adøm nmɨguꞌuk yøꞌ

pøn øts yam̱ møk ja pudøjkɨn xmøøpy jøts jadeꞌen ja nwɨndsønꞌaj̱tɨm Jesucristo yjaꞌ nyikmøjɨt nyikajaꞌɨt.
22Paty meets ndanɨgaxɨ, jøts mdukmadowɨyɨdɨt sa̱ øøts ɨdøꞌøn yam̱ jøts øøts jadeꞌen xajotkujkꞌaṯt.

23Paa̱ṯ meets mɨguꞌuktøjktɨ ja tudaꞌ̱aḵyꞌaj̱tɨn, ja tsojkɨn møøt ja janchjaꞌ̱wɨn midi ja Dios Teety ñajtskajxɨp
ñajtsꞌejxɨpmøøt ja nwɨndsønꞌaj̱tɨm Jesucristo. 24Jøts Dios Teety ja kunuuꞌkxɨdɨp pøn ja chojkɨn tø ttamɨyoxtɨ
ja nwɨndsønꞌaj̱tɨm Jesucristo xemɨkøjxp. Tɨɨgyajpxy ɨdøꞌøn, jadeꞌen ɨdøꞌøn yjaṯt.

JA NØKY MIDI JA PABLO TYANƗGAJX JA FILIPENSƗT JA̱A̱ꞌY
Ku ja Pablo jap puxøjkjøtpy tnɨjayɨ pøn tjanchjaꞌ̱wɨdɨp ja nwɨndsønꞌaj̱tɨm Jesucristo yjaꞌ jam Filipos

kaj̱pxkøjxp
1 Pablo jøts ja Timoteo, øøts nwɨndsønꞌaj̱tɨm Jesucristo nwɨndsønꞌajtpy. Ɨxyam̱ts meets ja nøky tuꞌuk

ndanɨjayɨ nɨwɨneꞌen ja Dios Teety mjaꞌatyɨdɨ jam Filipos kaj̱pjotp, møøt ja wɨndsøndøjktɨ jøts ja mø-
jaa̱ꞌ̱dyøjktɨ, nɨdukɨꞌɨyɨ wɨneꞌen møøt mꞌettɨ ja Jesucristo. 2Paa̱ṯtɨ kupøktɨ ja Dios Teety jøts ja nwɨndønꞌaj̱tɨm
Jesucristo kyunuuꞌkxɨn jøts ja yjotkujkꞌaj̱tɨn.

Ku ja Pablo tnɨꞌamɨdowɨ tnɨbøktsowɨ ja janchjaꞌ̱wɨbɨtøjktɨ
3Ejtp øts ja Dios Teety ndukmøjaw̱ɨ øymeewɨnaa̱ḵ ojk njaꞌ̱myech. 4Ku øts Dios nꞌajotꞌaty amumjoojt øts ja

Dios nꞌamɨdøynbøktsøy jøts jambudøkɨyɨdɨt; 5pø tuꞌugyɨxɨ adøm jawɨnmaa̱ꞌ̱ñ ɨxyam̱baa̱ṯ nyikyøꞌøyɨndɨmidi
ja Dios yjaꞌajɨp, nayɨdeꞌen sa̱ ja xpadøjkyɨꞌokwaṉdøø. 6Øts wam̱p jøts ku ja Dios Teety tyikmɨwenɨ tyikajaꞌɨ
yꞌadøꞌøtst ja myøkꞌaj̱tɨn midi ja tø mdukpadsoꞌondaꞌ̱ag̱yɨdɨ, kunɨm myeꞌent jadɨgojk ja nwɨndsønꞌaj̱tɨm
Jesucristo. 7Øwyɨnmaapy øts ɨdøꞌøn jaꞌagøjxp ku njanchoktɨ jøts ku nay ja Dios kyunuuꞌkxɨn xꞌadsɨnaa̱j̱yɨdɨ.
Nɨtanɨbyɨm øts ja yjaꞌ jøts waꞌ̱am̱byɨm øts jøts ku ja tyɨyɨ yjanchɨ, øy øts ja tø njadyimyjagupuxøjktøkɨ
uk øy øts wyɨnaty ja kudunktøjk ja wɨndsøndøjk njadyimyjawɨnguwaꞌ̱ag̱ɨdɨ. 8Pø Diosxɨ tnɨjaꞌ̱wɨp wɨneꞌen
mee njanchøky nayɨdeꞌen sa̱ nwɨndsønꞌaj̱tɨm Jesús xtsøjkyɨm. 9 Jadeꞌen øts ɨdøꞌøn nꞌamɨdøy nbøktsøy ja
Dios jøts ku øy tsuj mnamyayɨdɨt ku ja tyɨɨbyɨ xwɨnmaꞌadyɨt, jøts ku ja jaꞌ̱gyukɨn xjagyap̱tɨt øy juunɨ. 10Ku
jadeꞌen xnɨjaw̱ɨdɨt jøts xpaduꞌundɨt midi øy midi tsuj, jadeꞌents xjagyaptɨt mꞌanmɨjaꞌ̱wɨn øy waꞌ̱aṯs jøts nɨti
pøky mgapaa̱ḏɨyɨdɨt ku myeꞌent ja Cristo. 11Øy waꞌ̱aṯs wyɨmbɨdsøꞌømdɨt ja mdunk midi ja nwɨndsønꞌaj̱tɨm
mdamɨdundɨp, jøts ja yjadeꞌembɨ ɨdøꞌøn ja Dios wyɨndsøꞌjkɨnjaꞌ̱wɨp ja yjadeꞌembɨ ɨdøꞌøn ja myøjaꞌ̱wɨp.

Ja Cristo øts xjagyajp amuum jøts jaꞌ øts amuum xyikjujkyꞌa̱jtp øy yjuunɨꞌaṯt
12Mɨguꞌuktøjk, nɨmadowdɨ meets, øy øts ɨdøꞌøn yjaw̱ɨ njemjaty ndejaty, neꞌegɨ nabyudøkɨ ja yjaw̱ɨ tø

tꞌukpaṯnɨ, jɨnaxy ø neꞌegɨ ngaj̱pxwaꞌ̱kxɨ ja Dios kyajpxy ja yꞌayuujk. 13 Tyumnɨjaꞌ̱wɨdɨp ja tøjkꞌadɨnaabyɨ
jaꞌadɨ, jøts nayɨdeꞌen øy pøn, ku øts jaꞌ nyiktagudsumɨ ku øts ja nwɨndsønꞌaj̱tɨm yjaꞌ nyikøꞌøyɨ. 14 Jøts ku
jadeꞌen tø tꞌejxtɨ tnɨjaw̱ɨdɨ adøm ja nmɨguꞌuk pøn yaꞌ̱aj̱ttɨp jøts ku øts yaj̱p tsumy nꞌity, neꞌegɨ jɨnaxy ja tø
yjotmøktaꞌ̱aḵtɨ jøts ja jadeꞌen tkaj̱pxwaꞌ̱kxɨdɨ ja Dios kyajpxy ja yꞌayuujk.

15 Jats ya̱ pøn øyꞌaj̱tɨn tsujꞌaj̱tɨngøjxp tkaj̱pxwaꞌ̱kxtɨp ja Cristo yjaꞌ, jats nayɨdeꞌen pøn wɨnaa̱g̱ɨn nugo
tsepkøjxp taꞌajkɨngøjxp ttundɨp, 16 jøts ja kyøꞌøm jaꞌ tyikmøjtøkɨdɨ, jøts ja jaꞌayɨ nugo xjaa̱ḵtsepnɨpøkwaꞌ̱aṉdɨ
ku øts yap̱ puxøjkjøtpy; 17 pønts ttundɨp yꞌøwyɨnmaa̱ꞌ̱ngyøjxp, jaꞌagøjxp ja jadeꞌen ttundɨ ku øts ja
xpaꞌayowdɨ, pø ñɨjaꞌ̱wɨdɨpxɨ jøts ku ø nyam̱ꞌaty, ku øts møk ja Dios yjaꞌ nyikyøꞌøyɨ. 18 Jøts ¿tiku øts nugo
ndyimyaꞌaty ndyimdyaj̱t? Wan pøn tyikyøꞌøy yꞌøwyɨnmaa̱ꞌ̱ngyøjxp uk kyaꞌøwyɨnmaa̱ꞌ̱ngyøjxp, pø nugo
tum ja Cristo yjaꞌ tkaj̱pxwaꞌ̱jkxɨdɨ; yøꞌ ø ndajotkujkꞌajtpy.

Jøts jaa̱ḵtyimxyondaꞌ̱aḵp øts yikxon, 19 pø nnɨjaꞌ̱wɨpxɨ øts ku øts yaꞌ̱aṯ ayoꞌon tukɨꞌɨyɨ nmɨmadaḵøxt,
jaꞌagøjxp ku meets ja Dios xꞌajotꞌaty jøts meets xnɨꞌamɨdowɨ xnɨbøktsowɨ jøts ku øts nayɨdeꞌen xpudøkɨ
ja Espíritu Santo. 20 Jaꞌats ø njøpꞌijxpy jøts øts ja kaꞌ ndatsøꞌødyuꞌunt, tuꞌuk amumjoojt øts ja ngaj̱pxɨt ja yjaꞌ.
Ɨxyam̱ ɨdøꞌøn pyaa̱ṯꞌatyɨ yjaa̱ḵtyimñɨgaxøꞌøkt yikxon ja Cristo myøkꞌaj̱tɨn midi ø nyiktumpy, njajujkyꞌaty
øts uk njaꞌøøky njadɨgøy øts, kaꞌ øts ja nwandijy. 21Pø ja Cristoxɨ øts amuum xjagyajp, jaꞌats ø nmøkꞌajtpy.
Njaꞌøøky øts, jɨnaxy øts ja øy xwɨmbɨdsøꞌømxɨt. 22Pønɨ jaa̱ḵjujkyꞌaj̱tpts øts ya,̱ nayꞌøyꞌaj̱tpts ja nayɨdeꞌen,
jøts øts ja Dios yjaꞌ njaa̱ḵyikyøꞌøyɨt, jadeꞌents ø kaꞌap nnɨjaw̱ɨ pø midiꞌibɨ. 23Tum jadeꞌen tum øy, midiꞌibɨ
øts ngupøkp ngagupøkp: neꞌegɨ jadyimyjaꞌatsꞌookwam̱p øts, jøts øts ja Cristo xemɨkøjxp nmøøtꞌejtnɨt,
neꞌegɨ jadyimyjaꞌøyꞌaj̱tp ja jadeꞌen; 24 jaduꞌukts ja wɨnmaa̱ꞌ̱nmyɨ, neꞌegɨ jɨnaxy yjaw̱ɨ chøkyɨ jøts meets kaꞌap
jadeꞌeñɨ nmajtstuꞌutt, jaa̱ḵjujkyꞌaj̱tp øts. 25Patyts ø nwaꞌ̱aṉ̃ jøts ku mee njaa̱ḵmøøtjaꞌaj̱t jøts njaa̱ḵpudøkɨdɨt
jøts xajotkujkꞌaṯtɨt ku tuꞌugyɨ janchjaꞌ̱wɨngøjxp xyikmɨwenɨdɨt xyikajajɨdɨt ja Dios yjaꞌ. 26 Jadeꞌents meets
njaa̱ḵmɨnabyaa̱ḏɨt ja nwɨndsønꞌaj̱tɨm Jesucristo kyunuuꞌkxɨngøjxp amuum.

27 Yøꞌ mjadyimyꞌejxtɨp yø mdsɨnaa̱ꞌ̱yɨn, jadeꞌen xuꞌundɨt sa̱ ja nwɨndsønꞌaj̱tɨm yjaꞌ wyaꞌ̱aṉ̃. Øy meets
jam njaꞌatsꞌixy køꞌøm, uk øy øts jadyimyjama̱ jagam, jaꞌ ø ndsøjkpy jøts øts ejtp nnɨjaw̱ɨt jøts ku meets
nɨꞌamukɨmnabyudøkɨyɨdɨ, tuꞌugyɨ jamwɨnmaa̱ꞌ̱ñ xyikꞌettɨ, xemyam̱ nɨꞌijtyɨ xnɨwɨnmayɨdɨ janchjaꞌ̱wɨngøjxp
sa̱ yꞌøyɨt sa̱ tyudaꞌ̱aḵt ja Dios yꞌøyajpxy ja yꞌøyꞌayuujk. 28Nɨ xkatsøꞌøgɨdɨt pøn ja mdamɨdsepꞌaj̱tɨdɨp. Waꞌ̱aṯs
yiknɨjaw̱ɨdɨ jøts ku ja wɨndɨgøy yjaṯtɨt; jøts meets, ja nɨtsoꞌokꞌaj̱tɨn mee mbaa̱ṯp midi ja Dios yajkpy.
29Nꞌøyjaꞌ̱wɨndɨp ku nwɨndsønꞌaj̱tɨm njanchjaꞌ̱wɨndɨ, jøts nayɨdeꞌen ku nguꞌayoꞌombaa̱j̱tɨndɨ. 30Nay jaꞌ ayoꞌon
mbaa̱ṯtɨp midi ø tø nbaa̱ṯy. Tuꞌugyɨ yø tum jadeꞌen nꞌadsɨnaa̱ꞌ̱yɨndɨ jøts mnɨjaꞌ̱wɨdɨpts sa̱ øts ɨxyam̱
nꞌayoꞌombaṯꞌadɨꞌɨch.

2
Ku Cristo yikꞌayowɨm yjaty jøts ku tyikꞌawaꞌ̱aṉ̃ ja myøkꞌaj̱tɨn sam̱ kaꞌap pøn

1 Jøts pønɨ myikjotmøktaa̱j̱kɨdɨp ja Cristo, pønɨ mdajotkujkꞌaj̱tɨdɨp ja yꞌayoꞌejxɨn, pønɨ jap ja Espíritu
Santo xmøødɨyɨdɨ, pønɨ mnɨjaꞌ̱wɨdɨp sa̱ ja chojkɨn sa̱ ja pyaꞌayoꞌowɨn, 2 yikxondaḵtɨk øts ku yikxon
mdsøønɨdɨ mdanɨdɨ, tuꞌugyɨ tum jadeꞌen mnamyayɨdɨ nɨꞌamukɨ jøts tuꞌugyɨ mwɨnmaydɨ. 3Kidi ti xundɨ
mgøꞌømwɨnmaa̱ꞌ̱ngyøjxp uk xyiktundɨ ja namyɨkaxɨ; yøꞌ øy, ku tudaꞌ̱aḵy jøts møjꞌejxtɨ ja mmɨguꞌuk. 4Kidi
ja ngøꞌømjaꞌajɨp nugo ndyimyikmøjtøjkaꞌam, pø jaꞌaxɨ tsojkɨp sudso ja nmɨguꞌuk nbudøjkaꞌam.

5Yikyøꞌødyɨ ja wɨnmaa̱ꞌ̱ñ nayɨdeꞌen sa̱ ja nwɨndsønꞌaj̱tɨm Jesucristo. 6Øy ja wyɨnaty amuum ja Diosꞌaj̱tɨn

tjajagyepy, kaꞌap ja wyaꞌ̱aṉ̃ jøts ja kuwaṉɨ tyimñayɨdeꞌen tmɨꞌabaa̱ṯy ja Dios Teety. 7Ojts ja køꞌøm tjɨbiky
midi ja wyɨnaty amuum yjaꞌajtpy jøts ja jadeꞌen ñabyɨktaꞌ̱ag̱yɨ sa̱ øy pøn tumbɨ ku ja ya̱ ñax̱wiiñꞌaj̱ty. 8 Jøts
ku ja jadeꞌen jaa̱ꞌ̱yɨn myiiñ, ojts ja tkupikyꞌaty ku ja yjemjaty tyejaty. Ejtp øy tpaduñ jabaa̱ṯ ku ja yꞌøꞌjky,
øy tsaachꞌijxyɨm ja oꞌjkɨn yjayikmøøy jam kruskøjxp. 9 Jaꞌagøjxp ja Dios Teety ja ojts myøjaw̱ɨyɨ jøts ja
yikmøjtøjkɨyøø, kaꞌap pøn myɨꞌabaa̱ḏyɨ øy yjapønɨ, 10 ku pøn myadobaa̱ḏɨt ja nwɨndsønꞌaj̱tɨm øy maḏsoo,
nagyuxendyaḵøxɨdɨp ja nɨꞌijtyɨ, 11 jøts ja nɨdukɨꞌɨyɨ tꞌejxkap̱tɨt jøts ja wyaꞌ̱aṉdɨt jøts ku jaꞌ wyɨndsønɨ ja
Jesucristo, tum Dios yꞌøyꞌaj̱tɨngøjxp.

Sa̱m ja ja̱j sa̱m ja tøøꞌkxpɨ jadeꞌen ja jaa̱ꞌ̱dyɨ pøn ja Dios jaꞌaj̱tɨdɨp
12 Mɨguꞌuktøjktɨ, nayɨdeꞌen ndsøky jɨnaxy xmɨmadoꞌodɨt øy øts yam̱ jagam, sam̱ ø xmɨmadowdɨ ejtp

ku meets jam yꞌijty møøt ndsøønɨ. Wɨndsøꞌøgɨ ja Dios, tudaꞌ̱aḵy mnabyɨktaꞌ̱ag̱ɨdɨt, jotmayꞌaṯtɨ sudso ja
nɨtsoojkɨn xpaa̱ṯtɨt. 13Ku ja tsojkɨn xjagyaptɨ jøts mdunwaꞌ̱aṉdɨ, ja Dios jadeꞌen myikwɨnmaa̱j̱yɨdɨp, jøts nay
jaꞌ mbudøkɨyɨdɨp ku ja xundɨ jadeꞌen sa̱ ja Dios mdamɨdsøkyɨdɨ øy tsuj.

14Ejtnɨ xonɨ tukɨꞌɨyɨ xuꞌundɨt, kidi amɨkajpxy xpøktɨ, 15 jøts kaꞌap pøn mbøkyꞌejxɨdɨt, jaꞌ myikꞌawaꞌ̱aṉdɨp
jøts ku Dios mꞌuꞌnkꞌatyɨdɨ, øy waꞌ̱aṯs mjaa̱ꞌ̱yꞌaṯtɨt ma̱ ja kaꞌøy jaa̱ꞌ̱dyɨ ma̱ ja kawɨndɨy jaa̱ꞌ̱dyɨ. Jadeꞌen meets
jam mgaxøꞌøkt sam̱ ja xøøw tkujaj̱y tkudɨɨꞌkxy ma̱ koots, 16 jadeꞌenꞌampy ku ja Dios ja kyajpxy ja yꞌayuujk
xyikyøꞌøyɨdɨt. Jøts ku ja Cristo myeꞌent jadɨgojk, møk mee ndaxondaꞌ̱aḵt ku ø nnɨjaw̱ɨt ku ø kaꞌ nugo tø
ñɨyikyøꞌøyɨ ja Dios yjaꞌ, kaꞌ ø nugo ja ndunk ñɨwɨndɨgøy. 17Øy øts yø pøn xjadukuꞌoogɨ, jaꞌ ñamyayɨ kaꞌ̱pxp ja
wɨndsøꞌjkɨnmidi ja Dios yꞌitymmøødyɨp ku ja xjanchjaw̱ɨdɨ. Xondaḵp øts jadeꞌen, nɨdukɨꞌɨyɨ nxondaa̱j̱kɨndɨt.
18 Jotkujkꞌaṯ mee nayɨdeꞌen, jaꞌagøjxp ku øts nayɨdeꞌen njotkujkꞌaty.

Yikajxtɨp ja Timoteo møøt ja Epafrodito
19Pønɨ wam̱p ja nwɨndsønꞌaj̱tɨm Jesús, ngaxp øts tsojk ja Timoteo jøts jamꞌatsꞌejxɨdɨt jøts ø njotkujkꞌaṯt ku

ja tmɨmeꞌent ja kajpxy ja ayuujk sa̱meets jam. 20Pø kaꞌaxɨ jaduꞌuk pønnayɨdeꞌenwyɨnmay sam̱ ø nwɨnmayɨn,
sam̱ mee njotmayꞌatyɨn jøts ja øyꞌaj̱tɨn xpaa̱ṯtɨt; 21 tum køꞌøm wɨnmaa̱ꞌ̱ñxɨ pøngapøn yiktundɨp jøts kaꞌap ja
nwɨndsønꞌaj̱tɨm Jesucristo yjaꞌ tꞌuktunkꞌaj̱tnɨyɨdɨ. 22Tøts xnɨjaw̱ɨdɨ sa̱ Timoteo øy tyuñ, sa̱ øts ja møøt ja
Dios kyajpxy ja yꞌayuujk ngaj̱pxwaꞌ̱kxɨyɨ, jadeꞌen øts ja xpudøkɨ sam̱ ja jaa̱ꞌ̱y ja yꞌuꞌnk pyudøkɨyɨ. 23 Jadeꞌents
ø nwɨnmay pønɨ sa̱ øts yø njaꞌ yꞌukwɨnꞌøyɨ ngaxpts øts jaꞌ jøts mꞌatsꞌejxɨdɨt; 24nꞌajotꞌajtpy øts Dios jøts meets
køꞌøm tsojk nꞌatsꞌext.

25Paa̱ṯꞌaj̱tɨpts yjaw̱ɨ nayɨdeꞌen ndanɨgaxɨt ja Epafrodito, ja nmɨguꞌuk, pøn øts amuum møøt nduñ, pøn
meets ojts xanɨguexy jøts øts ja xpudøkɨt ku ti jaty yꞌity kyaꞌity. 26 Mjanchꞌejxwaj̱nɨdɨp jaꞌ nɨwɨneꞌen
mjamꞌaṯtɨ, jøts mjanchjotmayꞌatyɨdɨ jaꞌagøjxp ku tø xnɨjaw̱ɨdɨ jøts ku yꞌity pyikyɨyɨ. 27Tøts ja yjanchꞌat-
spikyɨyɨ, jawaanɨ ja tø kyaꞌøøky; tøts ja Dios yꞌayoꞌijxyɨ jøts øøts ja tø xpudøkɨ jøts ø nayɨdeꞌen kyajɨnax̱t ja
njotmay, ti øts yam̱ ndaxømpy. 28 Jaꞌagøjxp meets ja ndyimdyanɨgaxwaꞌ̱aṉ̃ jøts xaxondaꞌ̱aḵtɨt ku jadɨgojk
xpaa̱ṯtɨt xꞌejxtɨt jøts øts jadeꞌen kaꞌ nugo ndyimyjotmayꞌookt. 29Taxondaꞌ̱aḵtɨ ku ja jam yjaꞌ̱aṯt. Jadeꞌen
pyaa̱ṯꞌatyɨ tuꞌugyɨ ja Dios xjagyejpxɨndɨ pøn jaty nayɨdeꞌen tpadundɨp sam̱ ja Epafrodito, mɨnamyayɨdɨ
yikxon; 30 jawaanɨ tø kyaꞌøøky ku tmɨduñ ja Cristo. Tø tmɨwanjaty yikꞌayowɨm ku øts ja pudøjkɨn xmøꞌøy,
jøts meets ja ñamyayɨ mgudanɨyɨ øy mee mgayaꞌ̱aty.

3
Ja tsɨnaa̱ꞌ̱yɨn midi tɨy janch

1Mɨguꞌuktøjk, tajotkujkꞌaj̱tɨdɨ ja Dios kyunuuꞌkxɨn. Kaꞌ øts nꞌadsepjaw̱ɨ øy øts yam̱ jadɨgojk njaꞌ̱aṯ nay
yøꞌ, tø ø nnɨjaw̱ɨ jøts ku meets yø xyiktuꞌunt. 2Øyɨm mnayꞌejxꞌetɨdɨt, jam ja jaa̱ꞌ̱y pøn ja wenk wɨnmaa̱ꞌ̱ñ
tyikyøꞌødyɨp, pøn ttundɨp ja kaꞌøybɨ, jaꞌ pøn ttaꞌødyøkɨwyaṉdɨp ja Dios ku ja ttsukɨ ñeꞌkx jøts ja ejxpajt
jadeꞌen ñabyɨktaa̱j̱kxɨyɨdɨ. 3 Jadeꞌen neꞌegɨ tpaa̱ṯy, adøm ɨdøꞌøn nmøøtꞌaj̱tyɨndɨp ja ejxpajt jaꞌagøjxp ku
adøm ja yjaꞌ tuꞌugyɨ nyikmøjtøjkaꞌandɨ, jøts ku ja Cristo Jesús ndaxondaa̱j̱kyɨndɨ, jøts kaꞌap nmɨꞌagɨjxyɨndɨ
nmɨjotkɨjxyɨndɨ jaꞌayɨ midi kaxøꞌkp iiy jaꞌayɨ nɨkɨjxy. 4Waꞌ̱am̱bɨmts øts ɨnet jøts ku ja nayɨdeꞌen yꞌøyɨ ku
jadeꞌen ja nachukɨ ñaxy kostumbrɨ køjxp. Jawaanɨ kaꞌpxy øts ja neꞌegɨ ndyimñɨjaw̱ɨ jaꞌabɨ tsɨnaa̱ꞌ̱yɨn; 5ku
ngueꞌjxy kyɨduktujk xøøw øts ojts ja ejxpajt nyiktuꞌunxɨ, israelɨt jaa̱ꞌ̱yxɨ øts; ja Benjamín øts ndeetyꞌamøjɨp,
jøts hebreɨt etjotp ø ngueꞌexy, jøts nay jam øts ndeety ndaa̱ḵ choondɨ. Fariseotøjk øts yꞌijty møøt nnamyayɨ,
nay jaMoisés øts yꞌijty nbaduujnɨp ja kyutujk; 6møk øts ja nnɨtanɨ, jantyimdyøøp øts ja njaw̱ɨ, jøts øts ja jaa̱ꞌ̱y
nbawɨdettɨ ndagumaṯsɨwyaꞌ̱aṉdɨ pøn jaty ja Cristo tjanchjaꞌ̱wɨdɨp. Kaꞌ øts yꞌijty pøn ja kutujk xawɨndsøꞌøy
sa̱ ja tyikutuky, nadyijyɨ tnɨgajpxy midiꞌibɨ øy midiꞌibɨ tøøp. 7Midiꞌits øts yꞌijty jadeꞌen nmøjaꞌ̱wɨp, jadeꞌen
øts yø ɨxyam̱ njaꞌ̱wɨñɨ jøts ku kaꞌ ma̱ tyuñ, jaꞌagøjxp ku øts ja nwɨndsønꞌaj̱tɨm Jesucristo tø nnɨjaꞌ̱wɨyɨ
ja pyaꞌayoꞌowɨn. 8 Jøts pønɨ ti øts ja njaa̱ḵꞌøyjaꞌ̱wɨp, tum kudɨgøøpy øts njaw̱ɨ, ma̱ tꞌukmɨꞌabaa̱ṯ ku ja
nwɨndsønꞌaj̱tɨm Jesucristo nnɨjaꞌ̱want. Jaꞌagøjxp øts tukɨꞌɨyɨ tø nꞌɨxmaj̱tskixy, aa̱y̱ɨn pɨstaꞌ̱ag̱ɨn ja tukɨꞌɨyɨ
ñøjkxkøjxnɨ, jaꞌayɨ øts tuꞌugyɨ njøpꞌijxpy ja Cristo 9 jøts øts ja møøt nꞌett, kajaꞌagøjxpɨp ku øts ja kutujk
kaꞌpxy nbaduñ, jadeꞌenꞌampy ku øts ja nwɨndsønꞌaj̱tɨm Jesucristo tyɨyꞌaj̱tɨn njanchjaꞌ̱wɨyɨ jøts øts ja Dios
Teety jadeꞌen tø xkupiky. Jaꞌats ja Dios kyupijkpy pøn ja janchjaꞌ̱wɨyɨp. 10 Jaꞌ ø ndsøjkpy jøts øts yikxon
ndyimñɨjaw̱ɨt sa̱ ja nwɨndsønꞌaj̱tɨm tyɨyꞌaj̱tɨn jøts øts ja myøkꞌaj̱tɨn ja xmoꞌot midi ja yjagyejpy ku ja ojts
tmɨmajadaꞌ̱aḵy ja oꞌjkɨn ku yjujkpyɨjky xemɨkøjxp, njaꞌayøy ø nayɨdeꞌen, uk njadyimyjaꞌøøky ø nayɨdeꞌen sa̱
ja yꞌøꞌjky, 11 jøts øts jadeꞌen njøpꞌext ja jujkpyøjkɨn nayɨdeꞌen sam̱ ja yjujkpyɨjky.

Jaꞌ njotmayꞌa̱jtɨmp sudso nbaa̱j̱tɨnt ja øyꞌaj̱tɨn



FILIPENSES 3:12 222 FILIPENSES 4:22
12 Kaꞌ nwaꞌ̱aṉ̃ jøts ku øts jadeꞌen tukɨꞌɨyɨ ngøjøꞌømɨtꞌaj̱tnɨ, uk kaꞌ nwaꞌ̱aṉ̃ jøts ku øts tyimwyaꞌ̱aṯsnɨ

tyimyꞌøynɨ; tuꞌugyɨts øts ja nbanøjkxꞌadɨꞌɨch, jøts njøpꞌijxpy øts ja nbaa̱ṯt midi øts ja nwɨndsønꞌaj̱tɨm
Jesucristo tø xanɨwaa̱ḏsowɨ patkɨꞌjyɨ. 13Kaꞌ øts mɨguꞌuk nwaꞌ̱aṉ̃, jøts ku øts ja jadeꞌen tø ndyimbyaṯkixy
tukɨꞌɨyɨ; njaꞌ̱dyɨgøøgyijxpy øts ɨxyam̱ sa̱ jaty ø tø njaty ngubety ti jaty tø tyuñɨ, jaꞌ ø ndumpy jøts øts ja
njotmayꞌaty midi mempnɨm kɨdaḵpnɨm, 14 jøts njaꞌ̱jtɨnt ma̱ pyaa̱ṯꞌatyɨ ma̱ yjøpkixy jøts ja Dios ja yꞌøyꞌaj̱tɨn
xukpaa̱j̱tɨnt jap tsaj̱pjøtpy midi ja xanɨwaa̱ḏsooꞌwaꞌamp, jøts adøm ja nyikmøꞌøyɨnt jaꞌagøjxp ku ja Cristo
møøt nꞌijtyɨndɨ.

15Wɨneꞌen ja Dios møk njanchjaꞌ̱waꞌandɨ, paa̱ṯꞌaj̱tɨp jøts jadeꞌen tuꞌugyɨ nwɨnmaa̱ꞌ̱yɨndɨt. Pønɨ saṯs pøn
wyɨnmay, jam pøn ja wenk wɨnmaa̱ꞌ̱ñ tpaa̱ṯy, nay ja Diosts ja tuknɨjaw̱ɨyɨp midi tøøp. 16 Tuꞌugyɨts yø
wɨnmaa̱ꞌ̱ñ nbøjkɨndɨt, jøts yøꞌ ɨdøꞌøn nyiktuꞌunɨndɨp amuum sam̱ adøm yø tø nnɨjaꞌ̱waꞌant.

17 Paꞌejxtɨk øts, mɨguꞌuktøjk, jøts ejxtɨ nayɨdeꞌen pøn nay yøꞌøbɨ tyiktundɨp midi mee tø ndaꞌaneꞌemy.
18 Jaa may pøn ja nwɨndsønꞌaj̱tɨm Jesucristo yjaꞌ tkamøjaw̱ɨdɨp jøts ja wyɨnmaa̱ꞌ̱ñ jaꞌ yiktundɨp jøts jadeꞌen
chøønɨdɨ. Tø meets yø kawɨnaa̱ḵ ojk ndukmadøy, ɨxyaṯs øts jadɨgojk yikꞌayowɨm nnɨgaj̱pxkojmɨ. 19Kaꞌap
ja wyɨndøꞌødɨt, wɨndɨgøy ja nøjkx yjaṯtɨ. Ja kyøꞌømwɨnmaa̱ꞌ̱ñ sa̱ køꞌøm ttsoktɨ, jaꞌ yikmøjtøjkɨdɨp, jaꞌ
ñamyayɨ diosꞌaj̱ttɨp. Neꞌegɨ jɨnaxy ja ñadyamɨkexyɨdɨ midiꞌibɨk ɨdøꞌøn ja yjaw̱ɨ tyatsøꞌødyuꞌundɨp, jaꞌ nugo
yjotmayꞌaj̱ttɨp sa̱ jaty ti jaty ya̱ nax̱wiiñ. 20 Jaꞌ adøm amuum xkøjøꞌømɨtꞌaj̱tɨndɨp jap tsaj̱pjøtpy, jøts jaꞌ adøm
njøpꞌijxyɨndɨp jøts ku ja jap choont ja nwɨndsønꞌaj̱tɨm Jesucristo pøn ja pøky ttuknɨtsoꞌokꞌaj̱tp. 21 Jaꞌ adøm
xyikwɨmbejtɨndɨp xyiktɨgaj̱tsɨndɨp jøts nayɨdeꞌen njaj̱tɨnt sam̱ ja køꞌøm amuum ja kunuuꞌkxyꞌaj̱tɨn tmøødɨ,
jøts nay ja myøkꞌaj̱tɨn ja jadeꞌen yikꞌawampy ku jadeꞌen xuꞌunɨn, pø jaꞌaxɨ tukɨꞌɨyɨ tnɨtanaagyøjxp øy ti.

4
Xonda̱kuna̱xtɨ ku Dios xjagyejpyɨndɨ

1Njantyimyjaꞌatsꞌejxwaṉdɨp mee mɨguꞌuktøjk, mee ndajotkujkꞌajtpy, meets jam Dios wyɨngujkp ndama-
jadaꞌ̱aḵp, jøts tuꞌugyɨ jaa̱ḵtyimyꞌajotꞌaṯtɨ ja Dios.

2Ngajpxñɨgajxɨdɨp øts ja Evodia jøts ja Síntique jøts ø møk nnøjmɨ, wan tnayjaꞌ̱gyukɨyɨdɨ tkaj̱pxꞌøyɨdɨ ti
kaꞌøꞌxyɨdɨp jøts tuꞌugyɨ ja Dios yjaꞌ tyikyøꞌøyɨdɨt, pø tum jaꞌaxɨ køjøꞌømɨtꞌaj̱tɨdɨp. 3Mets mɨguꞌuk, pudøkɨ yø
Evodia møøt ja Síntique, jaꞌ øts ojts ngaj̱pxwaꞌ̱kxɨ ja Dios kyajpxy ja yꞌayuujk møøt ja Clemente jøts møøt
jaduꞌuktɨ pøn jaty øts ojts xmøøtundɨ. Waꞌ̱aṯs ja Dios ja ñɨjaw̱ɨyɨdɨ pøn jaty ti jaty ja xyøøwdɨ.

4 Ejtp ja Dios yjaꞌ xaxondaa̱j̱kɨdɨt. ¡Njaa̱ḵtyimñɨgajpxpy øts yikxon jøts mxondaꞌ̱aḵtɨt! 5 Wan øy pøn
mnɨjaw̱ɨyɨdɨ jøts ku mee tudaꞌ̱aḵy mjaa̱ꞌ̱yꞌaty. Jaꞌ̱myatsꞌettɨ ku tsojk ja nwɨndsønꞌaj̱tɨm myenɨt.

6 Kidi ti xꞌayoꞌonjaw̱ɨdɨ, tukmadowdɨ neꞌegɨ ja Dios ku ja xꞌajotꞌaṯtɨt; jaꞌ mꞌamɨdoꞌodɨp mbøktsoꞌodɨp
ti mgaꞌejtxɨdɨp, jøts tukmøjaw̱ɨdɨ tukunuuꞌkxyjaw̱ɨdɨ ku wyɨnaty myikmoꞌodɨ midi mꞌamɨdoodɨp. 7 Jøts
ja mmoꞌojɨdɨt ja yꞌøyꞌaj̱tɨn ja tudaꞌ̱aḵyꞌaj̱tɨn midi kaꞌap ti tmɨꞌabaa̱ṯy sa̱ adøm njanɨwɨnmaa̱ꞌ̱yam; jaꞌats
tyikjotkujkꞌaṯp ja mwɨnmaa̱ꞌ̱ndyɨ jøts ja mꞌanmɨjaꞌ̱wɨndɨ jøts ku ja nwɨndsønꞌaj̱tɨm Jesucristo møøt mꞌettɨ.

Jaꞌ mwɨnmaꞌadyɨp midi øy
8 Yøꞌ, mɨguꞌuktøjk, mjotmayꞌaṯtɨp midi tɨy midi janch, midi xpaa̱ṯꞌaj̱tɨndɨp, midi øy pɨdsømp, midi

waꞌ̱aṯs, midi tsøkyɨm, midi øy agajpxy pɨdsømp o maḏsoo. Tum ja yꞌøybɨ mwɨnmaꞌadyɨp midi øñɨgaj̱pxnɨ
øñɨmadyaḵnɨ.

9Yiktundɨ midi tø ndukꞌɨxpøktɨ, sa̱ jaty tø nꞌanaꞌamdɨ, jadeꞌen xuꞌundɨt sa̱ øts ojts nwaꞌ̱aṉ̃ jøts sa̱ øts ojts
køꞌømxꞌejxtɨ ku øts ja ojts nduñ: tundɨts jadeꞌen, wɨnets ja Dios nɨjuunɨmgaꞌɨxmaṯsɨdɨt, ejtp ja yjotkujkꞌaj̱tɨn
ja mmøøgyunax̱ɨyɨdɨt.

Ku ja filipensɨt jaa̱ꞌ̱y tmayꞌaṯtɨ ja Pablo
10 Xyikxondaḵp øts ja Dios jøts ku meets jadɨgojk xjaꞌ̱myech. Kidi jadeꞌenɨp ø ndijy jøts ku meets

tø xtyimyjaꞌ̱dyɨgøøñɨ, ja ku kaꞌ ñɨbɨdsømɨ juunɨ mee xpudøkɨt. 11 Nɨ kaꞌap ø nwaꞌ̱aṉ̃ jøts ku øts yam̱
sa̱ ndyimyjaty. Tø øts yø nꞌejxaṉdɨgøøñɨ. Yøꞌøyɨ ø ndajotkujkꞌajtpy midi nmøøtꞌajtpy. 12 Waꞌ̱aṯs ø
nnɨjaw̱ɨ sa̱ yikꞌayowɨm nyiknaj̱xɨnt, jøts nayɨdeꞌen sa̱ ngumeeñꞌaj̱tɨnt. Tø øts yø nyikyujy jøts øts øy midi
ngawɨngudsøꞌøgɨt, øy ø ngay øy ø ngakay, uk øy ti yꞌity kyaꞌity. 13Øy ømidi nwɨnguwaꞌ̱ag̱ɨ, ja nwɨndsønꞌaj̱tɨm
Jesucristo nmøkꞌajtpy, jaꞌ ø xkuwam̱p. 14Øyꞌaj̱tpts ku meets ja nꞌayoꞌon nayɨdeꞌen mnadyapaa̱ḏyɨdɨ jøts øts
jadeꞌen xpudøkɨdɨ.

15Mnayɨnɨjaꞌ̱wɨdɨpts wɨneꞌen jam Filipo kaj̱pxkøjx mgugaj̱pꞌaṯtɨ, ku øts ja Dios kyajpxy ja yꞌayuujk ojts
ngaj̱pxwaꞌ̱kxꞌokwaj̱nɨ, ku øts ojts nnijkxy jamMacedonia kaj̱pkøjxp, pømeechɨxɨ ojts xanɨguexy ja pudøjkɨn
midi ja Dios mdamɨyojxtɨp jaꞌagøjxp ku ja wyɨnaty ja myøkꞌaj̱tɨn tø xpaa̱j̱tɨyɨdɨ. 16 Jøts ku øts jam wyɨnaty
Tesalónica kaj̱pkøjxp, nayɨ meetsxɨ ojts xanɨguexy ja meeñ majtsk ojk, jøts øts ja nyiktuꞌunt ti jaty ø
kaꞌejtxɨp. 17 Kayøꞌøjɨp ø nugo njotmayꞌajtpy jøts øts ja nugo nꞌaxaj̱ɨt øy ti; jaꞌ ø ndsøjkpy jøts meets
yjaa̱ḵnɨpatt ja mjaꞌ jam Dios wyɨngujkp. 18Tits ø kayikmøøpy, neꞌegɨ o ti tø nyikmøꞌøy. Tyimchaachjam yø
kajaa midi yø Epafrodito tø xamɨgaxɨdɨ. Jøts jadeꞌen ja Dios yø tjaw̱ɨ kunuuꞌkxy, sa̱ ja poom pyaꞌ̱aḵxuuky, ja
wɨndsøꞌjkɨn yø ñamyayɨ yikmøøpy. 19 Ja Dios pøn xjagyajpɨndɨp, jaꞌ mmoꞌojɨdɨp, jaꞌ tyikwɨmbetp tyiktɨgaṯsp
pønɨ ti mgaꞌejtxɨdɨp. Ja nwɨndsønꞌaj̱tɨm Jesucristo møøt ja Dios Teety, jaꞌ tjagyajptɨp ja kunuuꞌkxɨn ja
jotkujkꞌaj̱tɨnmidi nɨjuunɨ nɨwɨndemkagudɨgøøpy. 20 ¡Xemɨkøjx Dios Teetymøj janch ja kunuuꞌkxɨn tjagyepy!
Jadeꞌen ɨdøꞌøn ja yjaṯt.

Ku kya̱jpxꞌaba̱a̱dɨwyaꞌ̱aṉ̃ jøts ja kaj̱pxpooꞌkxɨn tꞌukyaj̱knɨ
21Nguejxpy øts ja kaj̱pxpooꞌkxɨn nwɨndsønꞌaj̱tɨm Jesucristo køjxp jøts xukmadoꞌodɨt nɨdukɨꞌɨyɨ pøn jaty

ja Dios jagyajpɨdɨp. Ñayɨ kyajxmɨdɨp ja kaj̱pxpooꞌkxɨn jaꞌadɨ pøn jaty øts yam̱ nmøøttɨ. 22Nɨdukɨꞌɨyɨ pøn

ja Dios jaꞌaj̱tɨdɨp ya,̱ jøts jaꞌadɨ pøn namyaj̱yɨdɨp ma̱ ja romanɨt wɨndsøn ja tyøjk, nayɨ mdanɨgajxɨdɨp ja
kaj̱pxpooꞌkxɨn jaꞌadɨ.

23 Ja nwɨndsønꞌaj̱tɨm Jesucristo mgunuuꞌkxɨdɨp nɨdukɨꞌɨyɨ. Tɨɨgyajpxy ɨdøꞌøn, jadeꞌen ɨdøꞌøn ja yjaṯt.

JA NØKY MIDI JA PABLO TYANƗGAJX JA COLOSƗT JA̱A̱ꞌY
Ku ja Pablo tnɨjayɨ pøn tjanchjaꞌ̱wɨdɨp ja nwɨndsønꞌaj̱tɨm Jesucristo yjaꞌ jam Colosas kaj̱pkøjxp

1 Pablo øts, øts ja Dios tø xamɨdsøky jøts øts ja tø xpɨktaꞌ̱aḵy nwɨndsønꞌaj̱tɨm Jesucristo kyudanaabyɨ.
Jadeꞌenꞌampyts øts møøt ja Timoteo 2yaꞌ̱aṯ nøky njaꞌ̱ay̱ jøts øø ndanɨjayɨ pøn jam Colosas kaj̱pjotp jaꞌaj̱tɨdɨp
ja Dios, pøn jaty jam tjanchjaꞌ̱wɨdɨp ja Cristo, ja yiknɨtsokpɨ. Wants ja Dios Teety ttuñ ja mayꞌaj̱t jøts ja
myoꞌojɨdɨt ja kunuuꞌkxɨn jøts ja myoꞌojɨdɨt ja tudaꞌ̱aḵyꞌaj̱tɨn.

Sa̱ ja Pablo tnɨꞌamɨdowɨ tnɨbøktsowɨ pøn jaty ja Dios tjanchjaꞌ̱wɨdɨp jøts ja ttukmadøy ja Dios
3 Ejtp øøts ja Dios ndukmøjaw̱ɨ ndukunuuꞌkxyjaw̱ɨ midi nwɨndsønꞌaj̱tɨm Jesucristo tyeedyɨp ku øøts jaꞌ

nꞌajotꞌaty meets køjxp. 4 Tøts øø nnɨmadøy jøts ku meets ja nwɨndsønꞌaj̱tɨm Jesús møk xjanchjaw̱ɨ pøn
yiktejp Cristo, jøts ku nayɨdeꞌen xtsoktɨ xpaꞌayowdɨ ja mmɨguꞌuk pøn jaty ja Dios jaꞌaj̱tɨdɨp, 5 jaꞌagøjxp
ku tuꞌugyɨ xjøpꞌejxtɨ midi myikmoꞌowaṉdɨp midi jap pøkjɨꞌɨky ejtp jap tsaj̱pjøtpy. Tøts xnɨjaw̱ɨdɨ tigøjxp
xjagyaptɨ ja jøpꞌejxɨn, jaꞌagøjxp ku tø xmadowdɨ ja Dios kyajpxy ja Dios yꞌayuujk, ja Dios tyɨyꞌaj̱tɨn midi
yiknɨtsokp. 6Nay yøꞌøbɨ kajpxy nay yøꞌøbɨ madyaꞌ̱aḵy midi ojts myiktukmadowdɨ, janch møjtaḵꞌadøtsp yø
ɨxyam̱, jøts tum øy wyɨmbɨdsimy øy maḏsoo wɨneꞌen ja nax̱wiiꞌñɨt, nayɨdeꞌen yjaty sam̱ tø mjaṯtɨ kuyɨp
xmadooꞌokwaṉdøø ja Dios chojkɨn ja pyaꞌayoꞌowɨn, jøts tø xnɨjaw̱ɨdɨ jøts ku yø tyɨyɨ jøts ku yø yjanchɨ.
7Yøꞌøxɨ øøts ja nmɨguꞌuk Epafras ojts mdukꞌɨxpikyɨdɨ pøn øøts amuum nmøøtumpy jøts yjanchpaduujnɨp ja
nwɨndsønꞌaj̱tɨm yjaꞌ jaꞌ, jøts jaꞌ meets ɨdøꞌøn jam tø mbudøkɨyɨ. 8Nay jaꞌ øø tø xukmadøy sa̱ meets ja tsojkɨn
xjagyepy midi ja Espíritu Santo mmøøjyɨdɨp.

9Patyts ku øøts ja jadeꞌen jaꞌayɨ nnɨmadøøy, wɨnetyɨpts øøts ja Dios nɨjuunɨ ngamɨmøñ meets køjxp, ejtp
øøts ja nꞌamɨdøy jøts ja Dios yikxon mduknɨjaw̱ɨyɨdɨt ja wɨnmaa̱ꞌ̱ñ sa̱ ja ttsøky, jøts ja mmoꞌojɨdɨt wɨneꞌen
ja wijyꞌaj̱tɨn kejyꞌaj̱tɨn, jøts nayɨdeꞌen sa̱ xnɨmadojɨdɨt ja Dios yjaꞌ. 10 Jadeꞌents øøts ja nꞌamɨdøy nbøktsøy
jøts yikxon mjaa̱ꞌ̱yꞌaṯtɨt sam̱ ɨdøꞌøn pyaa̱ṯꞌatyɨ ttuꞌundɨt pøn ja Dios jaꞌaj̱tɨdɨp, jøts tum jaꞌ mduꞌundɨp
midi ja Dios tyajotkujkꞌajtpy, midi øy midi tsuj wɨmbɨdsømp mꞌødyuꞌunɨngøjxptɨ, jøts yikxon xnɨjaw̱ɨdɨt
ja Dios. 11Nꞌamɨdøøpy øøts jaꞌ jøts ja mmoꞌojɨdɨt ja kyunuuꞌkxɨn ja myøkꞌaj̱tɨn, jøts xmɨdanɨdɨt øy midi
ayoꞌon, jøts xyiktudaꞌ̱aḵtɨt ja mwɨnmaa̱ꞌ̱ndyɨ midi neꞌegɨ mdajotkukɨdɨp, 12 jøts ja Dios Teety xukmøjaw̱ɨdɨt
xukunuuꞌkxyjaw̱ɨdɨt jøts ku ja tø xanɨbɨktaa̱j̱kaꞌam ku adøm xpaa̱ṯꞌaj̱tyɨm jøts adøm ja xmøꞌøyɨm ma̱ ja
kyunuuꞌkxɨn, midi ja yikmøødyɨp pøn jaty ja Dios jaꞌaj̱tɨdɨp. 13 Pø jaꞌaxɨ tø xuknɨwaa̱j̱chɨm ma̱ amuum
myajadaꞌ̱aḵy jawɨmbeetsꞌaj̱tɨn ja kugootsꞌaj̱tɨn yjaꞌ, jøts ja tø xyiktøjkaꞌamma̱ ja DiosUꞌnk ja kutujk ttanɨtanɨ
ja yjaa̱ꞌ̱y, 14pøn ojts tyaky ja nɨtsoꞌokꞌaj̱tɨn jadeꞌenꞌampy ku tø xkuꞌoꞌjkandɨ jøts adøm ja xpojkpɨmeeꞌkxyɨndɨ.

Ku ja Cristo ojts xkuꞌoꞌjkandɨ adøm nbøky, jadeꞌenꞌampyts ja Dios Teety jadɨgojk xmɨjotjɨmbijtyɨndɨ
15Kaꞌap ja Dios Teety yikꞌixy yiknɨjaw̱ɨ, jadeꞌenꞌampyts ojts ñaṉkyꞌijxyɨ ku ja yꞌUꞌnk tyikmiñ, pøn tuꞌuk

møj, kaꞌ pøn jadeꞌen. 16 Jaꞌ Dios Teety tyukyikꞌøyɨyɨɨꞌñ tukɨꞌɨyɨ ti jaty ejtp tsaj̱pjøtpy, ti jaty ejtp nax̱wiiñ, midi
kaxøꞌjkp midi kagaxøꞌjkp. Jøts ja tyikꞌøyɨ sa̱ ja aṉkɨlɨstøjk ñagyutujkmøꞌøyɨdɨ, jaꞌats ja tyikꞌøyɨyɨɨꞌñ jøts jaꞌ ja
tjaꞌaj̱tp. 17Jaayɨm ja yiknɨtsokpɨwyɨnatynɨ, ja Cristo, jøtsnɨmøy ti kyaxɨꞌɨkñɨm, jøts jaꞌ tukɨꞌɨyɨ tkøjøꞌømɨtꞌaj̱tp
ti jaty jaꞌaj̱tp. 18 Jaꞌ tnɨgubaj̱kꞌaj̱tp ja jaa̱ꞌ̱y pøn ja Dios yjaꞌajtpy, jøts jaꞌ tjagyajp amuum yøꞌøbɨ jaa̱ꞌ̱dyɨ. Jaꞌ
tyikjujkyꞌaj̱tp jøts jaꞌ mɨduꞌuk tmɨmajadaa̱j̱k ja oꞌjkɨn ku ja yjujkpyɨjky, jødsyɨm ja jøpꞌam̱ ejtp tyimyꞌity.
19 Ja Dios Teetyts ja køꞌøm tyikjaj̱t jøts ja tyikdiosjaj̱ty ja nwɨndsønꞌaj̱tɨm Jesucristo amuum, 20 jøts nay jaꞌ
nayɨdeꞌen tyikjaj̱t nwɨndsønꞌaj̱tɨm Jesucristo køjxp jøts ñamyɨꞌøyꞌaṯɨdɨt tukɨꞌɨyɨ midi ejtp tuktsaj̱pꞌagɨdaꞌ̱aḵy,
jøts yjotkujkꞌaṯtɨt wan tjapønɨdɨ midi jaꞌaj̱ttɨp nax̱wiiñ, jøts midi jap nayɨdeꞌen tsaj̱pjøtptyɨ. Jadeꞌenꞌampyts
ja yjotkujkꞌaj̱tɨn ja ñamyayɨ tpaa̱ṯtɨ ku ja nwɨndsønꞌaj̱tɨm Jesucristo yꞌøꞌjky kruskøjxp.

21Jamgaꞌøwyɨnmaa̱ꞌ̱ñ jamgaꞌødyunk jaꞌ meets yꞌijtymyikꞌejtɨdɨp jagam ɨxkøꞌøm, jøtsmꞌam̱mjotp xmɨjot-
maꞌ̱aṯtɨ ja Dios; ja Diosts tømyikjotkukɨyɨdɨ jøts ja tø xmɨjotjɨmbettɨ, 22 jaꞌagøjxp ku ja nwɨndsønꞌaj̱tɨm yꞌøꞌjky
jøts ja wemp ijxy tyimyꞌatsꞌayoꞌombaa̱j̱ty ñɨkøjxp kyubaj̱kp. Jadeꞌenꞌampyts ja jadeꞌen ttuuñ jøts meets
ja Dios Teety xwɨngunøjkxɨt ku tø mbøkwyaṯsnɨdɨ, nɨwɨneꞌen mgaꞌukyikpøkyꞌejxnɨdɨt. 23 Jadeꞌengøjxpts
chøkyɨ jøts tuꞌugyɨ amumjoojt xyikyøꞌødyɨt ja mjanchjaꞌ̱wɨn tɨyꞌaj̱tɨngøjxp. Kidi meets ja xkajøpꞌejxnɨ sa̱
tø xnɨjaw̱ɨdɨ midi yiknɨtsokp. Yøꞌøbɨ kajpxy yøꞌøbɨ ayuujk yikaj̱pxwaꞌ̱kxp øy sudso ya̱ nax̱wiiñ. Pablo øts
jøts øts yam̱ tø nyiktanɨpiky jøts øts ja jadeꞌen ngaj̱pxwaꞌ̱kxɨ ja yjaꞌ.

Ku ja Pablo yiktanɨpiky jøts tpudøkɨt pøn jaty ja Dios tjanchjaꞌ̱wɨdɨp
24 Jotkujk øts nnayjaw̱ɨyɨ øy mee njaguꞌayowɨ. Nay jadeꞌen ø ñamyayɨ ja ayoꞌon nbaa̱ṯy sa̱ ja nwɨnd-

sønꞌaj̱tɨm Jesucristo ku ja tkuꞌayoꞌowɨyɨɨꞌñ pøn jaty ja janchjaꞌ̱wɨyɨp. 25Øts tø xajaꞌ̱aṯy jøts øts ja nbudøkɨdɨt
pøn ja Dios tjanchjaꞌ̱wɨdɨp. Jaꞌ øts ja Dios tø xanɨpiky jøts meets nmoꞌot kaꞌpxy ja Dios kyajpxy ja Dios
yꞌayuujk, 26 jøts mee ndukmadoꞌot midi pøn tkanɨjaꞌ̱wɨpnɨmmidi yꞌity yuꞌuchꞌejtp, ma̱ wɨndiꞌixyɨp ja jadeꞌen
pøn tkanɨjaw̱ɨ. Ɨxyam̱ts ja Dios ttuknɨjaw̱ɨwyaꞌ̱aṉ̃ ja jaa̱ꞌ̱y pøn jaty ja paduujnɨyɨp ja yjaꞌ. 27 Jaꞌats ja Dios ja
tuknɨjaw̱ɨwyaj̱nɨdɨp ti øyꞌaj̱tɨn ɨdøꞌøn ja yjadeꞌembɨ yjagyepy jøts ja yikmoꞌodɨt pøn kaꞌisraelɨt jaa̱ꞌ̱dyɨ. Jøts
jaꞌ ɨdøꞌøn yꞌity kayiknɨjaꞌ̱wɨp jøts ku ja Cristo jaꞌ meemjagyajpɨp, jøts jaꞌ tyaj̱kp ja jøpꞌijxyꞌaj̱tɨn jøts ku nøjkx
xpaa̱j̱tɨdɨ ja Dios yꞌøyꞌaj̱tɨn ja Dios chujꞌaj̱tɨn.

28 Ja Cristo øøts ja yjaꞌ nnɨgaj̱pxɨp, jøts øøts nɨdukɨꞌɨyɨ øy pøn ngaj̱pxwijy jøts øø nyikꞌɨxpiky øy pøn,
jøts yikxon tnɨmadoꞌodɨt, jøts jadeꞌen nɨduꞌuk nɨduꞌuk tnɨjaw̱ɨdɨt yikxon ku tmøøtꞌettɨ ja Cristo. 29Yøꞌøts ø
nduñꞌajtpy jøts øts jadeꞌen amumjoojt nnadyamɨyøxyɨ, øy ø nwanjaty, jaꞌats nyiktumpy ja Cristomyøkꞌaj̱tɨn
midi øts ja xmøøpy.

1 Jaꞌ ø ndsøjkpy jøts meets xnɨjaw̱ɨt sa̱ mee ngamɨjotkukɨ ku øts ja Dios nꞌamɨdøy ja pudøjkɨn meets
køjxp jøts nayɨdeꞌen pøn jaty tsɨnaadyɨp jam Laodicea, nmɨjotɨgøøpy øts nayɨdeꞌen ja nmɨguꞌuk pøn ø
xkaꞌijxyꞌaj̱ttɨpnɨm. 2 Jaꞌats ø ndsøjkpy jøts xjagyaptɨt ja tsojkɨn amumjoojt nɨxem nɨyam̱ midi ja Dios yjaꞌajɨp
midi øy midi tsuj pɨdsømp, ku ja awejxꞌaj̱tɨn xjagyaptɨt jøts xjaꞌ̱gyukɨdɨt sa̱ xnɨjaw̱ɨdɨt ja Cristo pøn ja
Dios nugo ajaw̱ɨ kaꞌ pøn ttuknɨjaw̱ɨ; 3 jaꞌats ɨdøꞌøn tmøøtꞌaj̱tp ja øyꞌaj̱tɨn ja tsujꞌaj̱tɨn, ja wejɨn ja kajɨn.
4 Jadeꞌengøjxp meets yaꞌ̱aṯ ndukmadøy jøts kidi pøn mwɨndaa̱y̱ꞌatyɨdɨ pøn tum jaayɨ tkaj̱pxtɨp. 5Øy ø køꞌøm
nguidyimyjamꞌaty, jamts øts ja nwɨnmaa̱ꞌ̱ñ nyikꞌity, jøts ndaxondakpy øts ku ø nnɨjaw̱ɨ ku øy yikxon xundɨ
jøts nayɨdeꞌen ku tuꞌugyɨ xjanchjaw̱ɨdɨ ja Cristo.

6 Paty jaꞌayɨ xuꞌundɨt midi tsojkɨp, sa̱ myiktanɨꞌejxɨdɨ myiktaguwaṉɨdɨ ku xjanchjaꞌ̱wɨyꞌokwaṉdøø ja
nwɨndsønꞌaj̱tɨm Jesucristo, jaꞌats ɨdøꞌøn tuꞌugyɨ mduꞌundɨp jøts ja jadeꞌen møøt mꞌettɨt. 7 Jaꞌ amuum
mnadyagɨdøkɨyɨdɨp jøts jaꞌ ɨdøꞌøn mmøkꞌaj̱tɨnꞌaṯtɨp. Jaꞌaxɨ mjanchjaw̱ɨdɨp sa̱ ojts myiktanɨꞌejxɨdɨ myik-
taguwaṉɨdɨ jøts jadeꞌen ejtp ja Dios xukmøjaw̱ɨdɨt xukunuuꞌkxyjaw̱ɨdɨt sam̱ ja tø xnɨjaw̱ɨdɨt ku ja ɨxpøjkɨn
myikmøødyɨ.

Ja øchɨnaa̱ꞌ̱yɨn midi yikpaṯp Cristo køjxp
8 Øyɨm mnayꞌejxꞌetɨdɨt; kidim ja xmɨbøktɨ ja jaa̱ꞌ̱y pøn mdawɨnꞌøønwaj̱nɨdɨp ja ɨxpøjkɨn, midi wenk

wɨnmaa̱ꞌ̱ñ tyikyøꞌødyɨp uk midi tyiktundɨp ja tum ja taa̱y̱; jaꞌ ja yiktundɨp sa̱ ja jaa̱ꞌ̱y chɨnaa̱ꞌ̱yɨndɨ sa̱ jaa̱ꞌ̱y
wyɨnmaa̱ꞌ̱ndyɨ, kaꞌaxɨ ja tyikmøjtøjkɨyɨdɨ ja Cristo yjaꞌ.

9 Pø ja Cristoxɨ køꞌøm amuum tmøøtꞌaj̱tkøjxp ja Diosꞌaj̱tɨn, 10 jøts kumɨ mmøøtꞌijtpy meets jaꞌ, tits
mee mjaa̱ḵaꞌejtxɨp. Jaꞌ tukɨꞌɨyɨ tjagyajp jøts kaꞌap ja pøn myɨꞌabaa̱ḏyɨyɨ, wan ja ma̱ tyimyjatsoondɨ, wan
tjamɨkuꞌkuꞌpyɨ uk wan tjanayjapɨ tsaj̱pjøtpy. 11Ku meets ja jadeꞌen xmøøtꞌity ja Cristo, tø meets ja ñamyayɨ
mbɨktaa̱j̱kxɨyɨ ja ejxaꞌ̱aṉɨn kyunuuꞌkxɨngøjxp, kaꞌapts ja nayɨdeꞌen tø mbɨktaa̱j̱kxɨyɨdɨ sam̱ ja israelɨt jaa̱ꞌ̱y
ñadyuñɨdɨ. Jaꞌ mee mꞌejxaꞌ̱aṉɨnꞌajtpy ku xpaa̱ṯtɨ ja nɨtsoꞌokꞌaj̱tɨn jøts ja mbøky mnɨwaꞌ̱ac̱hɨdɨ midi yiktump
ku ya̱ nax̱wiiñ njaa̱ꞌ̱yꞌaj̱tyɨndɨ. 12 Ku ja nøbajtɨn xpaa̱ṯtɨ, jadeꞌen meets ɨdøꞌøn ñamyayɨ ja Cristo møøt
mꞌøꞌjky, jøts nayɨdeꞌen ñamyayɨ mjujkpyøjktɨ, jaꞌagøjxp ku tø xjanchjaw̱ɨdɨ ja Dios, pø jaꞌaxɨ ja myøkꞌaj̱tɨn
majadaa̱j̱k ku ja Cristo yjujkpyɨjky. 13 Jadeꞌen ja ngaj̱pxɨn, øøky meets yꞌijty myikꞌejtnɨyɨdɨ ja mbøky ku
kaꞌanɨm ja ejxaꞌ̱aṉ xpaa̱ṯtɨ, midi yikpaṯp nwɨndsønꞌaj̱tɨm Jesucristo køjxp; xjats ɨxyam̱ ja Dios tø mmøꞌøyɨdɨ
ja jujkyꞌaj̱tɨn jøts mee ñamyayɨ møøt mjujkyꞌaty ja nwɨndsønꞌaj̱tɨm Jesucristo, jaꞌ mee mmaaꞌkxɨp tukɨꞌɨyɨ
ja mbøky. 14 Tøts ja Dios tjɨbiky ja kutujk jøts kaꞌ yꞌuktunɨt midi yꞌijty myiktanɨgutujkꞌaj̱tɨp, midi yꞌijty
xjanchꞌadsejpɨndɨp jøts ja xuktajaꞌ̱jtyɨndɨ ja nbøky jøts adøm ja yiktagubejtyɨndɨ. Jadeꞌenꞌampy ja Dios ja
tyikudɨgøøy ku ja nwɨndsønꞌaj̱tɨm kyɨruspejty. 15 Jaꞌats ja tyamɨmajadaa̱j̱k ja mɨkuꞌ jøts ja tø tyikꞌamutskɨyɨ
ja myøkꞌaj̱tɨn jøts ja jadeꞌen ttukꞌixy ttuknɨjaw̱ɨ ja nax̱wiiꞌñɨt jaa̱ꞌ̱y.

Jotmayꞌa̱ttɨ ja Dios yjaꞌ
16 Jadeꞌenꞌampyts kaꞌ pøn xmøjpɨktaꞌ̱aḵtɨt ku pøn mdabayøꞌøwyaꞌ̱aṉdɨt ja mgaa̱j̱yɨk ja mꞌuujkɨktɨ, uk ku ja

xøøw xkabadundɨ midi wɨnsamaa̱ṉ jøts midi wɨmboꞌ yiktump. 17 Jaꞌ yø yꞌity wyaꞌ̱aṉ̃ jøts yø tnɨgajpxy midi
menwam̱p, yaꞌ̱aṯ tsɨnaa̱ꞌ̱yɨn yꞌijty tunkpaṯp ku ja Cristo kyamiñɨm ku ja jaa̱ꞌ̱y ja tjøpꞌejxtɨ. Kuts ja tømyiñ, jaꞌ
ɨdøꞌøn tuꞌugyɨ yikjanchjaꞌ̱wɨñɨp. 18Kidits ja jaa̱ꞌ̱y mdukmajtstuꞌudyɨdɨ ja nwɨndsønꞌaj̱tɨm pøn ñadyijyɨ janch
tudaꞌ̱aḵy nabyɨktaa̱j̱kɨdɨp, jøts wyaꞌ̱aṉdɨ ku ja aṉkɨlɨs neꞌegɨ yikwɨndsøꞌøgɨt. Jaꞌ ñɨgaj̱pxtɨp ñɨmadyaḵtɨp midi
nɨjuunɨ kyaꞌejxtɨpnɨm kyamadoodɨpnɨm, jøts jadeꞌen øy ñadyamøjpɨktaꞌ̱ag̱yɨdɨ ja kyøꞌømwɨnmaa̱ꞌ̱ñ. 19Kaꞌap
ja tmøøtꞌettɨ ja Cristo, pøn møj pøn jøpꞌam̱, pøn yikmøjaꞌ̱wɨp, jøts pøn amuum yikjanchjaꞌ̱wɨp ku ja yjaꞌ
ja yiknɨjaw̱ɨ jøts jadeꞌen tyikaꞌpxyꞌity ja jaa̱ꞌ̱y pøn nayɨdeꞌen myøøpy ja møkꞌaj̱tɨn, sam̱ ja Dios køꞌøm tø
ttanɨbɨktaa̱g̱ɨ.

20 Pønɨ janch ɨdøꞌøn ku ja Cristo namyayɨ møøt tø mjantyimyꞌooktɨ, ¿tigøjxpts ku jadeꞌen mdsɨ-
nayꞌadøꞌøtstɨ sam̱ jaꞌajɨndɨ, pøn ja Dios yjaꞌ tkabaduujnɨdɨp? Jaꞌ yikmajadaḵtɨp jøts ñadyanɨgutujkꞌatyɨdɨ
ja kyøꞌømꞌanaꞌamɨn, 21ku yɨdeꞌen ñayꞌaneꞌemyɨdɨ: “Kidi yøꞌ xjɨɨꞌkxy, uk kidi yø yjadeꞌembɨ xjɨɨꞌkxy, kidi yø
xøñ.” 22Yø yjadeꞌembɨ anaꞌamɨn, tum jaꞌ yø ñɨꞌaneꞌempy midi waanɨ ejtp jøts ja ñaj̱xnɨ jadeꞌen sam̱ o ti
pɨktaꞌ̱aḵy midi tø tyuñ jøts ja kaꞌ ti yꞌukwaṉɨ, jadeꞌents ja jaa̱ꞌ̱y ja kyutujk jadeꞌen ja yꞌɨxpøjkɨn. 23Øy ɨdøꞌøn
ja yjaw̱ɨ njantyɨyjaꞌ̱waꞌant, jabɨ øyxɨ ja yikꞌayowɨm yikpaduꞌunt tsøꞌøgɨ køjxp. Nɨtits ja kyawaꞌ̱aṉ̃, kajaꞌajɨpxɨ
xpudøjkaꞌam jøts nbøky xnɨwaa̱j̱tsɨnt.

3
1 Jøts kumɨ tø mee ñamyayɨ mjujkpyiky nayɨdeꞌen ku ja nwɨndsønꞌaj̱tɨm Jesucristo yjujkpyɨjky, jaꞌagøjxp

xjotmayꞌaj̱tɨdɨt ja nwɨndsønꞌaj̱tɨm yjaꞌ, pø jaꞌaxɨ ja Dios Teety amuum tø myøꞌøyɨ ja møkꞌaj̱tɨn. 2 Jaꞌ ejtp
mwɨnmaa̱ꞌ̱ñꞌaṯtɨp midi ja Dios yjaꞌajɨp jøts kaꞌap ja xyikmøjtøkɨdɨt midi ya̱ nax̱wiiñ. 3 Jadeꞌents ngaj̱pxɨn
ku ja Cristo yꞌøꞌjky jøts mee ñamyayɨ nayɨdeꞌen tø mꞌøøky, kaꞌ xꞌuktatøjkɨñɨdɨt ja kaꞌøybɨ midi ya̱ nax̱wiiñ.
Ja nwɨndsønꞌaj̱tɨm mee mgøjøꞌømɨtꞌaj̱tnɨyɨdɨp jøts mee mjujkyꞌaty xemɨkøjxp ma̱ ja Dios, 4 jøts ku ja Cristo
kyaxøꞌøkt nayɨdeꞌents meets ja wyɨnaty møøt mgaxɨꞌɨky jøts meets nayɨdeꞌen ja yꞌøyꞌaj̱tɨn ja xyondaa̱j̱kɨn
xpaa̱j̱tɨyɨdɨt.

Ja øchɨnaa̱ꞌ̱yɨn jøts ja kaꞌøchɨnaa̱ꞌ̱yɨn
5 Paty xꞌɨxmaṯstɨt tukɨꞌɨyɨ ja kaꞌøybɨ: kaꞌ pøn amajtskjaa̱ꞌ̱y tmøøtꞌaṯt ja wenk yaa̱ꞌ̱dyøjk uk ja wenk

tøꞌøxyøjk, kaꞌap ja axøøk wɨnmaa̱ꞌ̱ñ xyiktuꞌundɨt, jøts nayɨdeꞌen kaꞌ ti xꞌamaꞌ̱aṯꞌaṯtɨt. Jadeꞌen yø tukɨꞌɨyɨ
tpaa̱ṯy ku yø xuꞌundɨt ejxɨmdam jeexyɨp xwɨndsøꞌøgɨdɨ ja awaṉax̱ ja agojnax̱. 6Yøꞌøgøjxp ja Dios tkexy ja
ayoꞌon jøts ja ttuktagɨdaꞌ̱aḵy ja yjadeꞌembɨ jaa̱ꞌ̱y pøn ja kamɨmadojɨyɨp; 7 jøts ku yꞌity kaꞌanɨm xjanchjaꞌ̱wɨyɨdɨ

ja Dios yjaꞌ, tukɨꞌɨyɨ meets yø yꞌity nayɨdeꞌen xuñ. 8 Ɨxyam̱ts, ɨxmaj̱tskøjxnɨdɨ yø kaꞌøybɨ, yø am̱bøjkɨn, yø
axøøk wɨnmaa̱ꞌ̱ñ, yø kaꞌødyuꞌunɨn, yø nawyɨngaj̱pxnax̱ɨ jøts yø kaꞌøyꞌayuujk. 9Kidi mnawyɨndaa̱y̱ꞌatyɨdɨ,
pø tøxɨ xꞌɨxmaṯstɨ sa̱ yꞌijty mjaa̱ꞌ̱yꞌaṯtɨ, ti jaty yꞌijty mdundɨp. 10Tøts ja Dios myiktɨgachɨdɨ jøts ja yjembyɨ
tø xpadøkɨdɨ, pønɨ sa̱ meets ja yjaꞌ xjanchjaꞌ̱wɨyɨ, nayɨdeꞌents meets ja myiktɨgachɨ kunɨm yikxon xtyimñɨ-
jaw̱ɨdɨt sa̱ ja Dios. 11 Jøts kaꞌ chøkyɨ wan pøn tgriegɨtjaa̱ꞌ̱yɨ uk tꞌisraelɨtjaa̱ꞌ̱yɨ, wan ja tꞌejxaꞌ̱aṉɨnmøødɨdɨ uk
tkaꞌejxaꞌ̱aṉmøødɨdɨ, wan ja abiky ma̱ ttsoondɨ uk wan ja tjaꞌajɨdɨ pøn ja Dios tkanɨjaꞌ̱wɨdɨpnɨm. Yjajaꞌajɨdɨ
jaꞌ pøn tmɨdundɨp ja wɨndsøn, uk pøn najtspøkɨ ejttɨp, tum ja nwɨndsønꞌaj̱tɨm Jesucristo jaꞌ yjaꞌ, jøts
myøøtꞌijtpy ja øy pøn.

12 Mdsojkɨp meets ja Dios, jaꞌagøjxp meets ja tø mwɨꞌijxyɨ jøts ja tø mjaꞌbikyɨdɨ. Tsøønɨdɨts yikxon.
Yiktundɨ ja øyꞌaj̱tɨn amuum, ja ayoꞌejxɨn, ja jotwaꞌ̱aṉ̃ꞌaj̱tɨn, ja wɨndsøꞌjkɨn, ja wijyꞌaj̱tɨn jøts ja tudaꞌ̱aḵyꞌaj̱tɨn.
13Namyɨdudaꞌ̱aḵyꞌaṯɨdɨ xem yam̱ jøts namyaaꞌkxukɨdɨ ku pøn ti ttuñ jøts ja myɨguꞌuk tpøkyꞌixy. Nayɨdeꞌen
xuꞌundɨt sam̱ ja nwɨndsønꞌaj̱tɨm Jesucristo mbojkpɨmeeꞌkxyɨdɨ. 14Kaꞌapts ti jadeꞌen sam̱ ja tsojkɨn sam̱ ja
paꞌayoꞌowɨn, jaꞌats ɨdøꞌønmyiktuꞌundɨp, pø jaꞌaxɨ amuum tsojkɨp, jaꞌaxɨ øy ti tyikꞌøgyaxøꞌkp jøts nɨti jaduꞌuk
jadeꞌen abiky kyatsøkyɨ. 15 Ja Diosts ja yjotkujkꞌaj̱tɨn, ja Diosts ja xyondaa̱j̱kɨn mwɨnmaa̱ꞌ̱nmyoꞌojɨdɨp, pø
jaꞌagøjxpxɨ ja Dios tø mdukpabikyɨdɨ ja yjaꞌ jøts jaꞌabɨ jotkujkꞌaj̱tɨn xyiktuꞌundɨt nɨꞌamukɨ nɨwɨneꞌen ja Dios
xjaꞌaj̱tyɨndɨ. Tukmøjaw̱ɨdɨts tukunuuꞌkxyjaw̱ɨdɨts ja Dios.

16 Jøts jaꞌ̱gyukɨyɨdɨ yikxon ja nwɨndsønꞌaj̱tɨm Jesucristo kyajpxy ja yꞌayuujk jøts ja xwɨnmaa̱ꞌ̱ñꞌaṯtɨt.
Nadyukꞌɨxpøkɨdɨ jøts nagyaj̱pxjotꞌamøjkɨyɨdɨ nɨxem nɨyam̱, ja wejɨn ja kajɨn myiktuꞌundɨp. Øøjɨdɨ ja Salmos,
jøts øøjɨdɨ ja kunuuꞌkxkyajpxy jøts jadeꞌen xukmøjaw̱ɨdɨt xukunuuꞌkxyjaw̱ɨdɨt ja Dios. 17Ku ti xunwaꞌ̱aṉdɨ
uk xkaj̱pxwaꞌ̱aṉdɨ, ja nwɨndsønꞌaj̱tɨm Jesús myøkꞌaj̱tɨn myikꞌawaj̱nɨdɨp, jøts jadeꞌenꞌampy ja xukmøjaw̱ɨdɨt
xukunuuꞌkxyjaw̱ɨdɨt ja Dios Teety, jaꞌ myøkꞌaj̱tɨngøjxp.

Sa̱ yja̱a̱ꞌyꞌa̱ttɨt pøn tjanchjaꞌ̱wɨdɨp ja Cristo o maḏsoo
18 Jøts ja tøꞌøxyøjk pøn amajtsktɨ, mɨmadowdɨ ja mnɨyaa̱ꞌ̱y, jadeꞌen pyaa̱ṯꞌatyɨdɨ pøn tjanchjaꞌ̱wɨdɨp ja

nwɨndsønꞌaj̱tɨm. 19Jøts nayɨdeꞌen ja yaa̱ꞌ̱dyøjkmɨdɨ pøn amajtsktɨ, yikxon xjagyaptɨt jamnɨdøꞌøxy. Kidi møøt
atsep aꞌakɨ mdsøønɨdɨ. 20 Jøts uꞌnk unaꞌ̱jkmɨdɨ, mɨmadowdɨ ejtp ja mdeety ja mdaa̱ḵ, jadeꞌen ja Dios ttsøky.
21 Jøts uꞌnkteety uꞌnktaa̱ḵ nayɨdeꞌenmɨdɨ, kaꞌ nugo xyikꞌam̱bøktɨt ja mꞌunaꞌ̱jk jøts kidi tꞌayojɨdɨ. 22 Jøts pøn
mɨdundɨp, mɨmadowdɨ ja jaa̱ꞌ̱y pøn mwɨndsønꞌaj̱tɨp, jøts kidi jaayɨ nugo nadyijyɨ myujyꞌaṯtɨ ku ja mꞌijxyɨdɨ
jøts ja jadeꞌen nugo mꞌøyjaw̱ɨyɨdɨt. Mduꞌundɨpxɨ døꞌøn sam̱ pyaa̱ṯꞌatyɨ Dios wyɨndsøꞌjkɨngøjxp. 23Yikxon
xuꞌundɨt ku ti xunwaꞌ̱aṉdɨ, ja Dios meets ja mdamɨdumpy jøts kidi ja jaa̱ꞌ̱yɨp øy jaꞌ mjayiktuñɨdɨ. 24Tøts
xnɨjaw̱ɨdɨ jøts ku ja nwɨndsønꞌaj̱tɨm mmoꞌojɨdɨt ja øyꞌaj̱tɨn jøts meets ja mdukpaa̱ḏɨt ja kyunuuꞌkxɨn. Kumɨ
Cristo meets ja yjaꞌ mduꞌunxɨp, nay jaꞌ meets ja køꞌøm mmoꞌojɨp. 25Pønts ja kyaꞌøybɨ ttump, nayɨdeꞌents
ja kaꞌøyꞌaj̱tɨn ja tikmoꞌodɨt. Kaꞌap ja Dios ja tꞌixy wan ja tjapønɨdɨ, tuknax̱ ja tum jadeꞌen ttuꞌunt pønɨ sa̱ tø
yjaa̱ꞌ̱yꞌaṯtɨ.

4
1 Jøts meets wɨndsøn pøn ja tunk tmøøtꞌaj̱ttɨp, øy yikxonmjaa̱ꞌ̱yꞌaṯtɨt jøts jadeꞌen xyiktuꞌundɨt ja mdumbɨ

sam̱ pyaa̱ṯꞌatyɨ. Jaꞌ̱myatstɨ jøts ku ja nwɨndsønꞌaj̱tɨm jap tsaj̱pjøtpy midi mee mwɨndsønꞌaj̱tmɨp.
2Kidi mjotmondɨ, ejtp ja Dios xꞌajotꞌaṯtɨt, ejtp ja øy ti xukmøjaw̱ɨdɨt xukunuuꞌkxyjaw̱ɨdɨt. 3Amɨdowdɨ pøk-

tsowdɨ jøts øøts ja nwɨndsønꞌaj̱tɨm ja nnøøꞌ ja nduuꞌ xyikꞌawaj̱tsɨt, jøts øøts ja ngaj̱pxwaꞌ̱kxɨt ja yꞌøgyajpxy ja
yꞌømyadyaꞌ̱aḵy, jøts nayɨdeꞌen yiknɨgaj̱pxt waꞌ̱aṯs ja Dios Teety wyɨnmaa̱ꞌ̱ñ, sudso ja nɨtsoꞌokꞌaj̱tɨn yikpaa̱ṯy
Jesucristo køjxp, jaꞌaxɨ øts yam̱ mgudsumchɨnaa̱ꞌ̱yɨp, pø jaꞌaxɨ ngaj̱pxwaꞌkxpy. 4Ajotꞌaṯtɨts Dios jøts øts ja
kyajpxy ja yꞌayuujk øy pøn nduknɨjaꞌ̱wɨyɨt sam̱ ɨdøꞌøn pyaa̱ṯꞌatyɨ nduꞌunt.

5Øy yikxon mjaa̱ꞌ̱yꞌaṯtɨt, mɨguꞌukwaꞌ̱aṉdɨ pøn ja Dios yjaꞌ tkanɨjaꞌ̱wɨp jøts ttukmadowdɨ, kidi ja xøøw
ja jumøjt nugo xyikwɨndɨgøydɨ. 6 Øy tsuj ja mmadyaꞌ̱aḵy xyikpɨdsøꞌømdɨt, jøts mjaṯtɨp nayɨdeꞌen ja
adsojɨmbejtk sa̱ nɨduꞌuk nɨduꞌuk øy pøn xꞌadsoꞌodɨt.

Ku kya̱jpxꞌaba̱a̱dɨwyaꞌ̱aṉ̃ jøts ja kaj̱pxpooꞌkxɨn tꞌukyaj̱knɨ
7 Ja nmɨguꞌuk Tíquico meets jam mdukmadowɨp sa̱ øts yam̱. Janch øy yø pyudøkɨ, janch tsuj tmɨduñ ja

Dios. Tø øts yø nmøøtwɨdity. 8Patymeets ja yam̱ ndanɨguexy jøts jamgaj̱pxjotꞌamøjkɨyɨdɨt, jøts ja nayɨdeꞌen
mdukmadowɨdɨt sa̱ øøts yam̱. 9Ja Onésimo ja jammøøt ñijkxy, adøm ja nmɨguꞌuk pøn amumjoojt tpaduujnɨp
ja Dios yjaꞌ. Meets yøꞌ mjaa̱ꞌ̱y. Yøꞌøts meets ja mdamɨmadyaꞌ̱ag̱ɨp ti yam̱ tuujnɨp jaj̱tɨp.

10 Jøts øts ja nmɨguꞌuk Aristarco pøn øts yam̱ nmøøtsumchɨnaapy, jaꞌ yam̱ nayɨdeꞌen mdanɨgajxɨdɨp ja
kaj̱pxpooꞌkxɨn, jøts ja Marcos nayɨdeꞌen ja yjaꞌ tkajxmɨ, ja Bernabé ja myɨguꞌuk. Tøts ja myiktukmadowdɨ
ja Marcos; pønɨ mbaa̱j̱tɨdɨp jam, øy yikxon xkupøktɨt. 11Nayɨ mgaj̱pxpooꞌkxɨdɨp ja Jesús pøn nayɨdeꞌen
yiktejp Justo. Yøꞌøyɨ døꞌøn israelɨt jaa̱ꞌ̱yꞌaj̱ttɨp pøn tmɨdundɨp ja Dios, pøn ø tø nmøøtundɨ, jøts yøꞌ øts yam̱
njanchtajotkujkꞌaj̱ttɨp. 12Nayɨ mdanɨgajxɨdɨp ja kaj̱pxpooꞌkxɨn ja Epafras pøn ja nwɨndsønꞌaj̱tɨm tmɨdump,
nay meets ja mjaa̱ꞌ̱y. Ejtp ja mnɨꞌamɨdowɨyɨdɨ mnɨbøktsowɨyɨdɨ ku Dios ja tꞌajotꞌaty jøts tuꞌugyɨ øy yikxon
xpanøjkxtɨt ja Dios, uk amuummnadyamɨyoxɨdɨt jøts ja xuꞌundɨt sa̱ ja ttsøky. 13Kumɨ waꞌ̱aṯs ø nꞌixy nnɨjaw̱ɨ
sa̱ ja Epafras mdajotɨgøyɨdɨ, jøts nayɨ tyajotɨgøøpy ja nayɨdeꞌen pøn tsɨnaadyɨp jam Laodicea kaj̱pkøjxp jøts
jam Hierápolis kaj̱pkøjxp. 14Nayɨ mgaj̱pxpooꞌkxɨdɨp ja Lucas, pøn tsøyɨp jøts nayɨdeꞌen ja Demas.

15 Kaj̱pxpooꞌkxtɨts adøm ja nmɨguꞌuktøjktɨ pøn ja Dios jaꞌaj̱tɨdɨp midi tsɨnaadyɨp jam Laodicea, jøts
nayɨdeꞌen xkaj̱pxpooꞌkxtɨt ja Ninfas møøt jaꞌadɨ pøn ja Dios tjanchjaꞌ̱wɨdɨp, pøn jam namyujkɨdɨp jaꞌ
tyøjkjotp. 16Ku yø nøky xꞌukꞌejxkøxtɨt wɨnets ja xanɨgaxtɨt jøts wan tꞌejxtɨ pøn ja Dios tjanchjaꞌ̱wɨdɨp jam



COLOSENSES 4:17 227 COLOSENSES 4:18
Laodicea, jøts meets ja nøky nayɨdeꞌen xꞌejxmɨt midi jam tsoꞌomɨp. 17 Jøts nøjmɨdɨ ja Arquipo jøts ku kaꞌpxy
tpaduꞌunt sa̱ ja nwɨndsønꞌaj̱tɨm tø tyunkmøꞌøyɨ.

18Øts njaapy yaꞌ̱aṯ kaj̱pxpooꞌkxɨn jøts meets ja ndanɨguexy. Jøts xjaꞌ̱myatstɨbɨm øts ku Dios xꞌajotꞌaṯtɨt jøts
ku øts yam̱ ndsumyꞌity. Dios mgunuuꞌkxɨdɨp. Jadeꞌen ɨdøꞌøn ja yjaṯt.

JA MYƗDUꞌUKPƗ NØKY MIDI JA PABLO TYANƗGAJX JA TESALÓNIKƗT
JA̱A̱ꞌY

Ku ja Pablo tnɨjayɨ pøn ja nwɨndsønꞌaj̱tɨm tjanchjaꞌ̱wɨdɨp
1 Pablo ø nxøøw, jøts øø yam̱ nguejxpy ja nøky møøt ja Silvano jøts møøt ja Timoteo, jøts øøts ja

ndanɨguexy pøn jaty tjanchjaꞌ̱wɨdɨp ja Jesucristo yjaꞌ jam Tesalónica kaj̱pkøjxp, pøn møøt amumjoojt tꞌettɨ
ja Dios Teety jøts møøt ja nwɨndsønꞌaj̱tɨm Jesucristo. Nay jaꞌats amuummgunuuꞌkxɨdɨp jøts ja jotkujkꞌaj̱tɨn
mmoꞌojɨdɨt møøt ja nwɨndsønꞌaj̱tɨm Jesucristo.

Ku ja Tesalónikɨt jaa̱ꞌ̱y tyiktaa̱ṉ̃ ja ejxpajt sa̱ ja Dios yikjanchjaw̱ɨ
2Ejtp øøts ja Dios ndukmøjaw̱ɨ ndukunuuꞌkxyjaw̱ɨ ku meets ja xjanchjaw̱ɨ, jøts ku øøts ja Dios nꞌajotꞌaty

ejtp mee njaꞌ̱myech. 3Kumee ngaj̱pxpaa̱ṯy ku øøts ja Dios nꞌajotꞌaty kaꞌap øøts ja njaꞌ̱dyɨgøy ja mꞌøyꞌaj̱tɨndɨ,
sa̱ ja tsojkɨn ja paꞌayoꞌowɨn xmøøtꞌaṯtɨ, jøts sa̱ ja ajotꞌaj̱tɨn møkꞌampy xjagyaptɨ jøts xjøpꞌejxtɨ ku myeꞌent
jadɨgojk ja nwɨndsønꞌaj̱tɨm Jesucristo. 4 Meets mɨguꞌuktøjktɨ, pøn jaty ja Dios janchjaꞌ̱wɨdɨp, Dios mee
mdsojkɨp jøts nay jaꞌ tø mwɨꞌijxyɨdɨ jøts mee mnɨtsoꞌokꞌaṯt. 5 Jadeꞌenꞌampy øøts nnɨjaw̱ɨ ku øøts jam ojts ja
Dios yꞌøgyajpxy ja yꞌømyadyaꞌ̱aḵy ngaj̱pxwaꞌ̱kxɨyɨ ma̱ meets jam, kidi øødsɨp ja ojts jadeꞌen nugo ngajpxy,
pø jamxɨ ja Espíritu Santo jamyøkꞌaj̱tɨn ja tmøødɨyɨ jøts ja jadeꞌen waꞌ̱aṯs yiknɨjaw̱ɨt jøts ku jaꞌabɨ kajpxy jøts
ku jaꞌabɨ ayuujk tyɨyɨ yjanchɨ. Waꞌ̱aṯsxɨ xnɨjaw̱ɨdɨ jøts ku øøts ja nduuñ, kidi øødsɨp ja køꞌømnadyamɨduujnɨp
pø jaꞌagøjxpxɨ øøts ja nduñ jøts meets ja xyiktuꞌunt.

6 Ja Espíritu Santots mee mmøøjyɨp ja xyondaa̱j̱kɨn jøts meets ejtnɨ xonɨ xkupøktɨ ja Dios yꞌøgyajpxy ja
Dios yꞌømyadyaꞌ̱aḵy øy meets ja kawɨneꞌen tø xkuwaṉjaṯɨ. Xjats meets nayɨdeꞌen xuñ sa̱ tø xpaꞌejxtɨ ku øøts
ja ayoꞌon nmɨdanɨ midi ja nwɨndsønꞌaj̱tɨm tø ttunjøpɨ. 7Xjats jadeꞌen tø mbɨdsømdɨ jøts ejxpajt mwaꞌ̱aṉdɨ
jøts ja mnɨꞌejxuꞌudyɨdɨ nɨdukɨꞌɨyɨ pøn jaty ja Dios tjanchjaꞌ̱wɨdɨp, pøn jam tsɨnaadyɨp Macedoniɨt jøts jam
Acayɨt etjotp. 8 Jadeꞌents ɨdøꞌøn ja Dios yꞌøgyajpxy ja yꞌømyadyaꞌ̱aḵy tø xyikwaꞌ̱kxɨyɨdɨ, jøts kidi jamyɨp
meets ja jadeꞌen nugo tø xuñMacedonia uk jamAcaya, yiknɨjaꞌ̱wɨp yø omaḏsoo jøts kumeets ja Dios amuum
xjanchjaw̱ɨ. Ti sa̱ øø njaa̱ḵwaꞌ̱aṉt, ti øø njaa̱ḵnɨkyaj̱pxp. 9 Jaꞌaxɨ ja køꞌøm tmadyaḵtɨp jøts ku øøts jam ojts
nꞌøch ma̱ meets jam jøts yꞌøyjaꞌ̱wɨdɨp jaꞌ sa̱ meets jam ojts xkupiky, jøts øy ja yikxon tnɨmadyaꞌ̱aḵtɨ sa̱ mee
xmajtstuujty jaꞌabɨ wɨnmaa̱ꞌ̱ñ midi ja Dios kyajaꞌajɨp, jøts ku ja Dios tuꞌugyɨ tø xpabøjkpɨnax̱waꞌ̱aḵtɨ pøn
xemɨkøjxp ejtp, pøn tuꞌugyɨ Diosꞌaj̱tp. 10 Jøts ñayɨñɨmadyaḵtɨp ja nayɨdeꞌen sa̱ meets nwɨndsønꞌaj̱tɨm Jesús
xjøpꞌixy jøts ku ja jadɨgojk wyɨmbett jap tsaj̱pjøtpy ja Dios Uꞌnk, pøn ja Dios Teety tyiknɨwaa̱j̱ts ja oꞌjkɨn jøts
ja tyikjujkpyɨjky. Jaꞌats adøm ɨdøꞌøn xuknɨtsoꞌokꞌaj̱tɨndɨp jaꞌ ayoꞌon midi memp midi wɨngomp.

2
Sa̱ ja Pablo kya̱jpxwaꞌkxy jam Tesalónica

1 Mnɨjaꞌ̱wɨdɨpts mɨguꞌuk jaꞌadɨ, jøts ku øøts jam nꞌatsꞌøjch ma̱ meets jam, kaꞌap øøts ja nxøøw nugo
wyɨndɨgøøy. 2 Øy øøts jam wyɨnaty Filipɨt kaj̱pkøjxp tø nyikjemduñ, mnɨjaꞌ̱wɨdɨpts ja waꞌ̱aṯs jøts ku
øøts ja Dios tø xjanchpudøkɨ jøts øøts ja kyajpxy jøts øøts ja yꞌayuujk ja tø nyiknaj̱xɨyɨ amumjoojt midi
xyiknɨtsoꞌokꞌaj̱tɨndɨp, jøts meets ja tø myiktukmadøy yam̱ ɨdøꞌøn ja tsep yjanchjatuñɨ. 3 Jøts kaꞌap øøts
ngaj̱pxɨgøy ti jaty øøts ojts ngaj̱pxwaꞌkxy, jøts kidi wenk wɨnmaa̱ꞌ̱ñɨp øø njagyejpy ku øøts jam jadeꞌen ojts
ngajpxy jøts nɨkaꞌ myikwɨnꞌøøndɨ. 4Pø tɨyꞌaj̱tɨnxɨ yøꞌ, tøxɨ ja Dios køꞌøm tyikutuky jøts øøts ja tø xanɨpiky ja
kyajpxy ja yꞌayuujk midi yiknɨtsokp, jøts jadeꞌents øøts ja tø ngaj̱pxnaxy. Jøts nɨ kaꞌap øøts ja nꞌɨxaꞌ̱ay̱ jøts
øøts ja kuwaṉɨ ndyimyiktaꞌøyꞌext uk ndyimyiktakajxaꞌ̱aḵt, pø ja Diosxɨ yikmɨdump jøts jaꞌats tuꞌuk tuꞌuk
tꞌejxp sa̱ jaty pøngapøn yjaa̱ꞌ̱yꞌaty. 5 Jøts mnɨjaꞌ̱wɨdɨpts ku øø kaꞌ nugo ngajpxy sa̱ jaty ojts myiknøjmɨdɨ
jøts nɨgɨdi taa̱y̱ɨp øø nꞌɨxaapy sudso øøts ja meeñ nbøkt. Ja Dios yø tnɨjaꞌ̱wɨp jøts jaꞌ yø tꞌejxp. 6Nɨwɨndii
øø ngawaꞌ̱aṉ̃ jøts øøts ja jaa̱ꞌ̱y xwɨndsøꞌøgɨt, wan meedsɨ uk øy tyimyjapønɨ. Xpaa̱ṯꞌaj̱tpɨmts øøts, øy øøts ja
jeexyɨp jadeꞌen tø nduñ jøtsmeets jeexyɨp ja nwɨndsønꞌaj̱tɨm Jesús kyutujkmøkꞌampy tø ndanɨpiky, pø jaꞌaxɨ
øø nbadumpy. 7Kaꞌap øøts jadeꞌen tø nꞌadɨꞌɨch; øy yikxon mee tø nmɨyujyꞌaty sam̱ ja uꞌnktaa̱ḵ tyikyeeky
tyiktsøꞌøky uk tꞌejxꞌity ja yꞌuꞌnk ja yꞌunaꞌ̱jk. 8Njanchøjkpymeetsmjanchpaꞌayøøpymeets, jadeꞌen pyaa̱ṯꞌatyɨ
jøts øøts jeexyɨp kaꞌap ja Dios kyajpxy jaꞌayɨ nugo tø nyaj̱kɨyɨ, nguꞌoꞌjkɨpaa̱ṯ meets jeexyɨp jaꞌagøjxp ku
ndsoktɨ jaꞌagøjxp ku nbaꞌayowdɨ. 9Mee mɨguꞌuktøjk, waꞌ̱aṯs ɨnet xjaꞌ̱myatstɨ sa̱ øøts yꞌijty nduñ nbiky, sa̱
øøts nnamyɨwɨnmaa̱ꞌ̱mbyaa̱ḏyɨ jøts øø nbaa̱ṯy ja nɨdsɨnaa̱j̱yɨk. Ku øø nduñ xɨnaxy tsunaxy, ngamaa̱ꞌ̱y ngaꞌity
øøts, jøts jadeꞌen kaꞌap myikꞌadseptɨ ku myikmoꞌodɨ jadeꞌen ja Dios yꞌøgyajpxy ja Dios yꞌøyꞌayuujk.

10 Mee nagyøꞌøm mnɨjaꞌ̱wɨp jøts møøt ja Dios, jøts ku kaꞌ ti tundɨgøꞌøyɨn myiktuꞌunxɨdɨ. Yikxon øø
njaa̱ꞌ̱yꞌaty jøts øøts jadeꞌen kaꞌ ti pøky xajaꞌ̱aṯy øy øø pøn xjapøkyꞌejxwaꞌ̱aṉ̃. 11 Jøts mnayɨ mnɨjaꞌ̱wɨdɨp
nayɨdeꞌen sa̱ nɨduꞌuk jaty tø myikꞌayoꞌejxtɨ ku myikaj̱pxjotꞌamøjkɨdɨ, jadeꞌen sam̱ ja jaa̱ꞌ̱y ja tyeety
yjagyepyɨyɨ. 12Tøxɨ myiktukmadowdɨ jøts ku øy yikxon mjaa̱ꞌ̱yꞌaṯtɨt sam̱ pyaa̱ṯꞌatyɨ pøn ja Dios jaꞌaj̱tɨdɨp, pø
jaꞌaxɨ køꞌømwam̱p jøtsmeets jamdanɨwaa̱ḏsowɨyɨ ja kyutujktaa̱j̱kma̱ ja amuumxyiktuujnɨdɨt jamyøkꞌaj̱tɨn,
ja yꞌøyꞌaj̱tɨn jøts ja xyondaa̱j̱kɨn.

13 Jaꞌagøjxpts øøts ɨdøꞌøn ja Dios ja ndukmøjaw̱ɨ ndukunuuꞌkxyjaw̱ɨ ku meets ja kyajpxy ku meets ja
yꞌayuuujk ja ojts xmadojɨyɨ midi mee ndukmadoow. Ojts ja xjanchkupøktɨ jadeꞌen jøts ku ja Dios ja tjaꞌajɨ,
kidi nugo jaa̱ꞌ̱yɨpxɨ jaꞌ yjaꞌ. Jøts janch tɨy janchts ɨdøꞌøn jaꞌ, jøts ku ja Dios ja tkajpxyɨ jøts ku ja Dios ja
tꞌayuujkɨ, jøts ja mbudøkɨyɨdɨ pøn jaty ja tjanchjaꞌ̱wɨdɨp. 14Mee mɨguꞌuktɨ, ku tø xkuꞌayoꞌombaa̱ḏɨdɨ ja Dios,

kawɨneꞌen ja mmɨgugaj̱p tø mdagubetyɨdɨ, nayɨdeꞌen tø mjaṯtɨ sam̱ ja jaa̱ꞌ̱dyɨ pøn ja Dios tjanchjaꞌ̱wɨdɨp pøn
ja nwɨndsønꞌaj̱tɨm Jesucristo tjanchjaꞌ̱wɨdɨp pøn tsɨnaadyɨp jam Judea, pø nayɨdeꞌenxɨ ja tø yjaṯtɨ, nayɨdeꞌen
ja myɨꞌisraelɨt jaa̱ꞌ̱y ja kyameeꞌkxyɨdɨ. 15Yøꞌøbɨ israelɨt jaa̱ꞌ̱yts ɨdøꞌøn tyikꞌooꞌktøø ja nwɨndsønꞌaj̱tɨm Jesús.
Nayɨdeꞌen ttungojmɨdɨ sam̱ ja tø tyikꞌooktɨ ja kyøꞌømmɨguꞌuk pøn jaty ja Dios kyugaj̱pxꞌajtpy, jøts øøts ja tø
xpawøpy. Nɨwɨneꞌen ja Dios ja tkayikjotkujkꞌaṯtɨ jadeꞌen, jøts yjanchtumwenkꞌejxtɨp ja jaa̱ꞌ̱y øy pøn, 16 jøts
ku øøts ja Dios yjaꞌ njadukmadoowaꞌ̱aṉmɨyɨ pøn kaꞌisraelɨt jaa̱ꞌ̱dyɨ jøts ja ñɨtsoꞌoktɨt, kaꞌats øøts ja jadeꞌen
xuktunwam̱ɨ. Xjats jadeꞌen ja pyøky nugo tyikmɨwenɨꞌadøꞌøtstɨ. Ɨxyam̱nɨmts ɨnet ja Dios ja møk ayoꞌon tø
tyuktagɨdaꞌ̱ag̱ɨdɨ.

Ku ja Pablo øy tjapa̱a̱twa̱ꞌa̱ñ jadɨgojk ja Tesalónikɨt jaa̱ꞌ̱y
17Meemɨguꞌuktøjk, ku ojts nnawyaꞌkxyɨndɨ jøtswaanɨ ñaj̱xy ja et ja xøøw, njaꞌ̱myajtsꞌijtpyɨmmeets øymee

njagaꞌijxy jøts øøts njanchjaꞌatsnøjkxwaꞌ̱aṉ̃ kawɨnaa̱ḵ ojk jøtsmee nꞌatsꞌext. 18Ojts øøts njadyimyjaꞌuktsøøñ;
øts meets jam køꞌøm kawɨnaa̱ḵ ojk tø njadyimyꞌatsꞌejxwaꞌ̱aṉ̃, jatyɨ jatyɨts øøts ja mɨkuꞌ xyiktuuꞌduky jøts
øøts jam nganijkxy. 19 Jøts tigøjxp øø nxondaꞌ̱aḵy, ti øøts ɨdøꞌøn ndaxondakpy, ti øøts ɨdøꞌøn njøpꞌijxpy, ti
øøts ɨdøꞌøn ndajotkujkꞌajtpy, pø meetsxɨ døꞌøn ndajotkujkꞌajtpy ku myeꞌent ja nwɨndsønꞌaj̱tɨm Jesucristo.
20Meetsxɨ døꞌøn ndajotkujkꞌajtpy ku øø nxondaꞌ̱aḵy.

3
1Jadeꞌenꞌampy øø tø nwɨnmay jøts øø ndaꞌ̱aṉt yam̱ Atenas kaj̱pkøjxp ku øø kaꞌ nꞌukmajadaḵnɨ, kumɨ kaꞌ øø

nꞌukmɨdanaañɨ jadɨneꞌen ja jotmay, 2paty øø tø nguexy tuꞌuk ja nmɨguꞌuk pøn jam tø mꞌatsꞌijxyɨdɨ. Timoteo
øøts nguexy, jaꞌaxɨ ja Dios tmɨdump jøts ejtp øøts ja tø nmøøtuñ ku øøts ja nwɨndsønꞌaj̱tɨm Jesucristo
yꞌøgyajpxy ja yꞌøyꞌayuujk tø ngaj̱pxwaꞌ̱kxɨyɨ midi ja nɨtsoꞌokꞌaj̱tɨn tyaj̱kp, jaꞌats mdukmadowɨdɨp jøts ja
mgaj̱pxjotꞌamøjkɨyɨdɨt jøts ja mꞌajotꞌaj̱tɨn tuꞌugyɨ xyikꞌettɨt, 3 jøts jadeꞌen kaꞌ pøn tꞌɨxmaṯst øy ɨdøꞌøn ja
tsep jadeꞌen yꞌity. Waꞌ̱aṯsxɨ køꞌøm xnɨjaw̱ɨdɨ jøts ku jadeꞌen ja ayoꞌon nbaa̱j̱tɨndɨt. 4 Jøts ku øø nay jam
wyɨnaty møøt meets, ojtsxɨ øø nnɨgajpxy jøts mee ndukmadøy jøts ku nꞌam̱jaj̱tɨndɨt ndsaachjaj̱tɨndɨt; tøts
xnɨjaw̱ɨdɨ jøts ku jadeꞌen tø yjanchjaty. 5Paty øts, kumɨ kaꞌ øts jadɨneꞌen nꞌukjotkujkꞌaj̱tnɨ, jaꞌagøjxp mee tø
ndanɨguexy ja jaa̱ꞌ̱y jøts ja tyiktøꞌøt sa̱ ja mjanchjaꞌ̱wɨn xyikꞌettɨ, jaꞌats ø ndsøꞌjkɨp uk wan meets ja mɨkuꞌ tø
mduktuñɨdɨ ja yjaꞌ jøts jeexyɨp ja Dios kyajpxy jadeꞌen nugo ñɨwyɨndɨgøy sa̱ meets ja ojts njadukmadøy.

6Tøts ja Timoteo wyɨmbity jam Tesalónica jøts ja yam̱ tø tmɨjaꞌ̱aṯy ja kajpxy ja ayuujk midi yikjotku-
jkꞌatyɨm jøts ku meets ja janchjaꞌ̱wɨn møj xjagyepy jøts xyiktuujnɨdɨ xem yam̱ ja Dios chojkɨn. Yɨdeꞌents
ja yam̱ wyaꞌ̱aṉ̃ jøts ku meets ejtp xjaꞌ̱myech, jøts ku nayɨdeꞌen ja tsojkɨn xjagyajptɨ jøts øø xjapaa̱ṯwaꞌ̱aṉ̃
nayɨdeꞌen sam̱ mee njaꞌejxwam̱ɨ. 7Ñɨyjotꞌamøkpøjkp øø mɨguꞌuk yjaw̱ɨ, ku øø nnɨmadøy jøts ku tuꞌugyɨ ja
Dios xjanchjaw̱ɨdɨ, yam̱ øøts ɨdøꞌøn yjaw̱ɨ yɨdeꞌen tsepꞌagujkpy njaty. 8Ku øøts jadeꞌen nnɨmadøy jøts ku ja
Dios tuꞌugyɨ amumjoojt møøt mꞌettɨ, jadeꞌen øø nnayjaw̱ɨyɨ tyimxyajɨmbejtp øøts yjaw̱ɨ. 9Ku meets jadeꞌen
xuñ, øy øøts ja Diosmøj njanchtamøjaw̱ɨ kumeets jadeꞌen xpadundɨ ku jadeꞌen xwɨndsøꞌøgɨdɨ ja Dios. 10Xjats
øøts yɨdeꞌen xɨnaxy tsunaxy ja Dios nꞌamɨdøy jøtsmee ndyimyꞌatsꞌext, køꞌømndyimyꞌatspaa̱ṯtɨt, jøts kaꞌpxy
myiktukmadoꞌodɨt ti jaty mjaa̱ḵaꞌejtxɨdɨp jøts ja mjanchjaꞌ̱wɨn tuꞌugyɨ tꞌettɨt.

11 Jaꞌ øø ndsøjkpy jøts øøts ja Dios Teety, jøts øøts ja nwɨndsønꞌaj̱tɨm Jesucristo xpudøkɨt jøts øøts jam
nnøjkxt jøts jam mꞌatsyikꞌejxtɨt. 12 Nay ja Diosts myikmøjtaꞌ̱ag̱ɨyɨdɨp ja mwɨnmaa̱ꞌ̱ñ jøts ja tsojkɨn møj
xjagyaptɨt nɨxem nɨyam̱, jøts xmɨnamyayɨdɨt øy pøn møøt nayɨdeꞌen sam̱ mee myiktsoktɨn sam̱ meets ja
tsojkɨn ndamɨjagyapɨ. 13Nay ja Dios Teety mmoꞌojɨdɨp ja myøkꞌaj̱tɨn jøts xmɨdanɨdɨt ku sa̱ mjaṯtɨt, jadeꞌents
ja mjaꞌbikyɨdɨ jøts mgapøkyꞌijxyɨdɨ ku ja nwɨndsønꞌaj̱tɨm Jesús jadɨgojk myeꞌent møøt nɨdukɨꞌɨyɨ pøn jaty ja
Dios jaꞌaj̱tɨdɨp.

4
Sa̱ ja Dios xajotkujkꞌa̱jtɨnt

1Ɨxyam̱ts øømɨguꞌuk nnɨgajpxy jøtsmeemyiktukmadowdɨ ja nwɨndsønꞌaj̱tɨm Jesús yꞌanaꞌamɨngøjxp: jøts
ku jadeꞌen xunꞌettɨt sa̱ øøts ojts nyikꞌɨxpiky jøts ku mdsøønɨdɨt mdanɨdɨt jadeꞌen sa̱ ja Dios ttajotkujkꞌaty.
Tunꞌettɨts meets ja jadeꞌen.

2 Mnɨjaꞌ̱wɨdɨpxɨ ja anaꞌamɨn midi myikmøødyɨ, midi øø tø nnɨgajxpy ku jadeꞌen tyikutuky ja nwɨnd-
sønꞌaj̱tɨm Jesús. 3 Jaꞌ Dios chøjkpy jøts ja tuꞌugyɨ xnadyamɨyoxɨdɨt; jøts kidi nugo mnamyøøtꞌatyɨdɨ pønɨ
kaꞌadam ja xnɨyaa̱ꞌ̱yɨdɨ pønɨ kaꞌadam ja xnɨdøꞌøxyɨdɨ, 4 ku pøn yꞌamajtskɨwyaꞌ̱aṉ̃, kaꞌap ja patkɨꞌɨyɨ nɨpøn
tøꞌøxyøjk tkamøøtꞌaṯt. Jaꞌ øy waꞌ̱aṯs pɨdsømp jøts ja jadeꞌen køꞌøm ñawyɨndsøꞌøgɨyɨ. 5 Jøts kidi nugo
mbøktɨ ku mnachujꞌijxyɨdɨ jaꞌayɨ sam̱ ja jaa̱ꞌ̱y yꞌadɨꞌɨchɨn pøn ja Dios tkanɨjaꞌ̱wɨp. 6Kidi pøn ja myɨguꞌuk
ñɨdøꞌøxy twɨnꞌøøꞌnɨdɨ, møk nwɨndsønꞌaj̱tɨm mdagubatɨdɨt, pø tøxɨ øø nnɨgajpxy. 7 Jaꞌats adøm ja Dios tø
xanɨbɨktaa̱j̱kaꞌam jøts adømøy tsuj njaa̱ꞌ̱yꞌaj̱tɨndɨt. Kaꞌap ja jadeꞌenwyaꞌ̱aṉ̃ ja Dios jøts ja kyaꞌøybɨ nduꞌunɨnt.
8 Jadeꞌents ɨdøꞌøn, pønɨ pøn yøꞌøbɨ ɨxpøjkɨn tkamøjpɨktaḵp kidi myɨguꞌugɨp ja jadeꞌen wyɨnaty tyumpy, ja
Dios ɨdøꞌøn ja wyɨnaty jadeꞌen kyamɨmadøøpy, pøn adøm ja yꞌEspíritu Santo tø xmøꞌøyɨm.

9Wɨneꞌen ja tsojkɨn wɨneꞌen ja namyaꞌ̱ay̱ɨn xem yam̱, kaꞌ øts ja ngaj̱pxwaꞌ̱aṉ̃. Ti ja øts ja nugo njaañɨt, pø
tøxɨ Dios køꞌøm mdukjatyɨdɨ jøts xem yam̱ mnamyayɨdɨt mnachokɨdɨt. 10Ejtp meets ja mmɨguꞌuk jadeꞌen
xmɨnamyayɨ pøn ja Dios tjanchjaꞌ̱wɨdɨp jam Macedonia. Jaꞌayɨ ø nugo nnɨgajpxy jøts ja nꞌøyjaa̱ꞌ̱yꞌaj̱tɨn møk
xjaa̱ḵyikꞌawaꞌ̱aṉdɨt, jøts myøjɨt ja mꞌamɨguꞌukꞌaj̱tɨndɨ. 11Øy jotkujk ɨdøꞌøn mdsøønɨdɨt mdanɨdɨt, ja mdunk
ja mbøjk jaꞌ ɨdøꞌøn mjotmayꞌaṯtɨp pø jadeꞌenxɨ øø nxumɨwaꞌ̱aṉ̃, 12 jøts ja abikpyɨ jaa̱ꞌ̱y mwɨndsøꞌøgɨyɨdɨt jøts
kidi ti mgaꞌijtxyɨdɨ.

Sa̱ ja nwɨndsønꞌaj̱tɨm jadɨgøjk myeꞌent

13Mee mɨguꞌutøjk, kaꞌap øø ndsøky jøts jadiꞌiñɨ mdaꞌ̱aṉdɨt, nɨ xkanɨjaw̱ɨdɨnɨm sa̱ yjaṯt aṉ̃mɨꞌooꞌkpɨ, jøts
kidi jadeꞌen mjotmayꞌooktɨ sam̱ jaduꞌuk yjotmayꞌooktɨn pøn kaꞌ ti awejxꞌaj̱tɨn tjagyaptɨ, pøn tkanɨjaꞌ̱wɨdɨp
ja Dios. 14Pønɨ nmɨbɨjkyɨmts adøm ja Jesús ku ja tø yꞌøøky jøts ku ja tø yjujkpyiky jadɨgojk, sudsots adøm ja
ngamɨbøjkɨm jøts ku ja Jesús jadɨgojk wyɨmbett ku ja Dios Teety ja møøt tyikjujkpyøkt ja aṉ̃mɨꞌooꞌkpɨ pøn
jaty ja wyɨnaty tø yꞌatsjanchjaw̱ɨyɨdɨ.

15 Paty ɨdøꞌøn myiktukmadowdɨ nwɨndsønꞌaj̱tɨm yꞌɨxpøjkɨngøjxp, jøts ku adøm, pøn jaty wyɨnaty
jujkyꞌaj̱tɨpnɨm ku ja nwɨndsønꞌaj̱tɨm myeꞌent, kidi adømɨp tyimyjawyenɨgyojɨndɨp jøts nɨkaꞌanɨm jaꞌ pøn
tø yꞌooktɨ. 16Pø køꞌømnɨmxɨ ja nwɨndsønꞌaj̱tɨm kyɨdaꞌ̱aḵt jam tsaj̱pjotp jøts ja kyaj̱pxt kyutujkɨngøjxp, jøts ja
kyaj̱pxt sam̱ ja møj aṉkɨlɨs, jøts ja pujxuujx ja tyiktuꞌunt midi ja Dios yjaꞌajtpy. Wɨnetnɨmts ja yjujkpyøktɨt
jawyeen pøn tø tꞌatsjanchjaw̱ɨdɨ ja Cristo, pøn tø yꞌooktɨ tyɨgøydɨ; 17 jøtsnɨm adøm pøn jujky taṉdɨpnɨm
jaanɨmts adøm ja møøt nnøjxɨndɨt yootsjøtpy ma̱ ja nwɨndsønꞌaj̱tɨm nmɨnabyaa̱j̱tɨndɨt jam tsaj̱pwemp. Jøts
ja nwɨndsønꞌaj̱tɨm jadeꞌen xemɨkøjxp nmøøtjujkyꞌaj̱tɨndɨt. 18 Paty mjadyimñagyaj̱pxjotꞌamøjkɨyɨdɨt xem
yam̱, yøꞌøbɨ kajpxy yøꞌøbɨ ayuujk myiktuꞌundɨp.

5
1Mɨguꞌuktøjk, kaꞌ chøkyɨ jøts ø njaꞌ̱aṯ ti xøøw ti jumøjt myeꞌent ja nwɨndsønꞌaj̱tɨm. 2Waꞌ̱aṯsxɨ meets

ja xnɨjaw̱ɨ jøts ku ja nwɨndsønꞌaj̱tɨm yjaꞌ̱aṯt jotmøñ tuꞌukpɨ xøøw, yam̱ ja wyɨnaty kaꞌap pøn tjøpꞌixy.
Jotmøñ ja myeꞌent sam̱ ja maaꞌtspɨ koots yꞌatsmiñ. 3 Ku jaa̱ꞌ̱y wyaꞌ̱aṉdɨt: “Jotkujk ɨxyam̱, kaꞌ ti tyuñɨ,
kaꞌ ti kumay”, wɨnets ja jotmøñ tyajaꞌ̱aṯpatɨdɨ jøts ja ayoꞌon myoꞌojɨdɨt møk, jadeꞌen tyajaꞌ̱aḏɨdɨt sam̱ ja
tøꞌøxyøjk yꞌuꞌnkpikyɨn pøn ja yꞌuꞌnk tnɨkøjxpꞌaj̱tp jøts nɨwɨneꞌen ja chookɨn ja tkapaa̱ṯtɨt. 4 Jøts meets
mɨguꞌuktøjk, kaꞌ meets mwɨmbeedsɨ mgugoodsɨ. Meꞌemp ja juunɨ xøøw ja nwɨndsønꞌaj̱tɨm jøts kaꞌ nugo
jotkumonɨ mbaa̱ḏɨyɨdɨt ejxɨm ja jaa̱ꞌ̱y adsuꞌjky yikwɨmeech. 5Pø Diosxɨ mjagyaj̱pɨdɨp jøts adøm wɨmbeets
kugoots ngaꞌijtyɨndɨ. 6Paty kaꞌap jadeꞌen nugo njotmoꞌonɨndɨt sam̱ jaduꞌukpɨ yꞌadøꞌøtstaꞌan, njøpꞌejxɨndɨp
ɨdøꞌøn jaꞌ wijy kejy. 7 Pøn nugo najtspøkɨ ejtp, ja wɨmbeetsꞌaj̱tɨn ja kugootsꞌaj̱tɨn ja yikmajadakpy; jøts
pøn mujkɨp kujxɨp, nay jaꞌ ja yikmajadakpy. 8 Jøts kujaj̱ɨ kudøøꞌkxɨ adøm, patyts adøm ejtp wijy kejy
nꞌejtɨndɨt. Kuwaṉɨ njanchjaꞌ̱wɨndɨt amumjoojt ja Dios yjaꞌ jøts nnachojkaꞌandɨt nnamyaj̱yaꞌandɨt. Jadeꞌen
ɨdøꞌøn nnadyagubojkaꞌandɨt ja Dios yjaꞌ ejxɨm ja soldaḏɨ ñadyagubøkyaꞌan ja pyujx jøts ja nɨsa̱ kyajaty. Jøts
njøpꞌejxɨndɨp adøm ja nɨtsoꞌokꞌaj̱tɨn, jadeꞌen ɨdøꞌøn ja ñamyayɨ tpaa̱ṯy sam̱ ja soldaḏɨ pyujxkujup midi ja
kyubaj̱k ja adanaa̱j̱yɨyɨp. 9Pø kidi jaꞌajɨpxɨ adøm ja Dios tø xanɨbɨktaa̱j̱kaꞌam jøts adøm nꞌayoꞌombaa̱j̱tɨndɨt,
pø jaꞌaxɨ ja chøjkpy jøts adøm ja øyꞌaj̱tɨn nɨtsoꞌokꞌaj̱tɨn nbaa̱j̱tɨndɨt nwɨndsønꞌaj̱tɨm Jesucristo køjxp.
10 Adømxɨ ja nwɨndsønꞌaj̱tɨm Jesucristo tø xkuꞌoꞌjkɨndɨ jøts adøm ja møøt njujkyꞌaj̱tɨndɨt. Nbaa̱j̱tɨmpxɨ
jaꞌ xemɨkøjxp øy njadyimyjajujkyꞌaj̱tyɨndɨnɨm uk øy wyɨnaty tø njadyimyjaꞌoꞌjknandɨ. 11 Paty jotmøk
mnabyɨktaꞌ̱ag̱ɨdɨt jøts xem yam̱ mnabyudøkɨyɨdɨt sam̱ ɨxa mmendɨ mbattɨ.

Ku ja Pablo ja ja̱a̱ꞌy tka̱jpxwijy pøn tø tjanchja̱wɨdɨ ja Dios
12Mɨguꞌuktøjktɨ, ndukmadoodɨp ɨxyam̱ jøts waanɨ xwɨndsøꞌøgɨdɨt pøn ttundɨp ma̱ meets jam, pøn jam

nduuꞌmøøjyɨdɨp, pøn jammdaꞌanaꞌamɨdɨp ja nwɨndsønꞌaj̱tɨm yjaꞌ. 13Øy tsuj xaxondaꞌ̱aḵtɨt ku jadeꞌen tyundɨ,
yiktundɨ ja tudaꞌ̱aḵyꞌaj̱tɨn, yikxon namyɨyujyꞌaṯɨdɨ nɨxem nɨyam̱.

14 Jøts nayɨdeꞌen mɨguꞌuktøjk ndanɨꞌanaꞌamdɨ, jøts xukjaꞌ̱gyukɨdɨt pøn katunwaṉdɨp, kaj̱pxjotꞌamøjkɨdɨ
pøn yøꞌøbɨ tkadajotkukɨdɨ ku ja yikjemdundɨ yiktedundɨ, pudøkɨdɨ pøn waanɨ jotꞌamutskꞌaj̱tpnɨm jøts
tudaꞌ̱aḵy mjaa̱ꞌ̱yꞌaṯtɨt øy pøn møøt.

15Øyɨm mnayꞌejxɨdɨt jøts kidi pøn nayɨdeꞌen ttuñ ja myɨguꞌuk sam̱ ja tø kyayikꞌødyuñɨn. Tum ja yꞌøybɨ
neꞌegɨ ejtp mduꞌundɨp. Øy xwɨndsøꞌøgɨdɨt ja mmɨguꞌuk nɨxem nɨyam̱ jøts nayɨdeꞌen øy pøn møøt.

16Øy jotkujk mꞌettɨt. 17Ajotꞌaṯꞌettɨ ja Dios Teety. 18Pønɨ ti jaty tuujnɨp, tukmøjaw̱ɨdɨ tukunuuꞌkxyjaw̱ɨdɨ ja
Dios, yøꞌ ja Dios chøjkpy jøts meets jadeꞌen xuꞌunt pøn jaty tjanchjaꞌ̱wɨdɨp ja nwɨndsønꞌaj̱tɨm Jesucristo.

19Kidi ja Espíritu Santo xyiktuuꞌdujkɨdɨ ja myøkꞌaj̱tɨn midi meets ja mdunwaꞌ̱aṉxɨyɨp mjujkyꞌaj̱tɨngøjxp.
20 Jøts kidi xkagupøktɨ ja mmɨguꞌuk pøn amuum kunuuꞌkxɨp ja Dios jøts ja tkaj̱pxɨ ja Dios yꞌøgyajpxy ja Dios
yꞌømyadyaꞌ̱aḵy. 21Yikxon tukɨꞌɨyɨ xꞌukꞌejxtɨt, jøts midi øy, jaꞌats mbaa̱j̱tɨdɨp. 22 Ɨxmaj̱tskøxtɨ ja kyaꞌøybɨ.

23 Jøts nay ja Dios, pøn ja jotkujkꞌaj̱tɨn tyaj̱kp, nay jaꞌ waꞌ̱aṯs myikꞌejtxɨyɨdɨp ja mjaa̱ꞌ̱yꞌaj̱tɨndɨ kunɨm ja
nwɨndsønꞌaj̱tɨm Jesucristo wyɨnaty myiñ. 24Pø tøxɨ ja Dios mwɨꞌijxyɨdɨ, jøts tɨy janch ja wyaꞌ̱aṉ̃ jøts tukɨꞌɨyɨ
ja jadeꞌen ttungøxt sa̱ ja tø wyaꞌ̱aṉ̃.

Ku ja Pablo tꞌuka̱jpxpooꞌkxnɨ ja myɨguꞌuk
25Mɨguꞌuktøjktɨ, nɨꞌamɨdoꞌowɨk øøts, nɨbøktsoꞌowɨk øøts.
26Yiknaj̱xɨdɨk øøts ngaj̱pxpooꞌkxɨn jøts ja mmɨguꞌuktøjk xkaj̱pxpooꞌkxtɨt sam̱ ja Dios tsøkyɨn.
27 Jøts nayɨdeꞌen ndanɨpøktɨ Dios yꞌanaꞌamɨngøjxp, jøts yaꞌ̱aṯ nøky xukmadoꞌodɨt nɨdukɨꞌɨyɨ ja mmɨguꞌuk

pøn ja Dios tjanchjaꞌ̱wɨdɨp.
28Mgunuuꞌkxɨdɨp ja nwɨndsønꞌaj̱tɨm Jesucristo. Jadeꞌen ɨdøꞌøn ja yjaṯt.

JA MYƗMAJTSKPƗ NØKY MIDI JA PABLO TYANƗGAJX JA TESALÓNIKƗT
JA̱A̱ꞌY

Ku ja Pablo tnɨjayɨ pøn ja nwɨndsønꞌaj̱tɨm tjanchjaꞌ̱wɨdɨp
1 Pablo ø nxøøw, jaduꞌuk txøøwꞌaty Silvano jøts jaduꞌuk Timoteo. Jaꞌ øts yaꞌ̱aṯ nøky ndanɨjaꞌ̱ay̱ɨdɨp

pøn jaty ja Jesucristo tjanchjaꞌ̱wɨdɨp jam Tesalónica kaj̱pkøjxp, pøn ja Dios Teety møøt yꞌettɨ jøts møøt ja
nwɨndsønꞌaj̱tɨm Jesucristo. 2Paa̱ṯtɨ kupøktɨ ja Dios Teety yꞌøyꞌaj̱tɨn ja Dios Teety kyunuuꞌkxɨn midi ja yajkpy
møøt ja nwɨndsønꞌaj̱tɨm Jesucristo.

Tyɨɨdyuꞌump ja Dios Teety pøn tø kyaꞌøyjaa̱ꞌ̱yꞌaty ku ja nwɨndsønꞌaj̱tɨm myeꞌent
3Mɨguꞌuktøjktɨ, pøn jaty ja Dios tjanchjaꞌ̱wɨdɨp, ejtp øøts ja Dios ndukmøjaw̱ɨ ndukunuuꞌkxyjaw̱ɨ meets

køjxp sam̱ ɨdøꞌøn pyaa̱ṯꞌatyɨ jøts øøts jadeꞌen nduꞌunt. Møjyɨ yꞌadøjtsɨdɨpxɨ ja mjanchjaꞌ̱wɨndɨ jøts
nayɨdeꞌen ja tsojkɨn midi ja Dios mmøøjyɨdɨp jøts ja mmɨguꞌuk xtsoktɨt xpaꞌayoꞌodɨt. 4 Xondaḵp øøts,
xjats øøts jadeꞌen nnɨmadyaꞌ̱aḵy ma̱ jaty ja Dios tjagyepy ja yjaa̱ꞌ̱y, jøts meets jadeꞌen myiknɨmadyaꞌ̱aḵtɨ
ku tudaꞌ̱aḵy mjaa̱ꞌ̱yꞌaṯtɨ jøts ku ja mjanchjaꞌ̱wɨn xyikmajadaꞌ̱aḵtɨ øy mꞌam̱jaṯtɨ mdsaachjaṯtɨ uk ja ayoꞌon
xpaa̱ṯtɨ. 5 Jadeꞌents yø yikjaꞌ̱gyukɨ jøts ku ja Dios kaꞌ nugo tyaꞌooꞌkpety ku tyɨɨdyuñ, mꞌejxɨp meets jaꞌ jøts
ku mee mbaa̱ṯꞌatyɨ jøts meets ja myiktøkɨyɨdɨt ma̱ ja kyutujk ja ttanɨtanɨ ja yjaa̱ꞌ̱y, pø jaꞌaxɨ døꞌøn ɨxja
mguꞌayoꞌowɨdɨp.

6 Paa̱ṯꞌaj̱tɨdɨpts jaꞌ ku ja Dios yikꞌayøyɨdɨ pøn mgaꞌødyuujnɨdɨp, 7 jøts ja myikpooꞌkxɨdɨt tuknax̱ møøt
øøts, jaꞌabɨ xøøw ku ja nwɨndsønꞌaj̱tɨm Jesús wyɨnaty myiñ, ku tsaj̱pjøtpy tmɨgɨdaꞌ̱aḵt ja myøkꞌaj̱tɨn møøt
yꞌaṉkɨlɨstøjk. 8Jaꞌ ja ñɨmeꞌemp jøts ja ttɨɨdyuꞌunt pøn ja Dios tkamøjaꞌ̱wɨdɨp nɨ tkabaduujnɨdɨ ja yꞌøgyajpxy ja
yꞌømyadyaꞌ̱aḵy. 9Xemɨkøjxp ja nøjkx tyimgyudɨgøydɨ, jadeꞌen ja yiktɨɨdyuꞌundɨt jøts ja jagam yikpɨktaꞌ̱aḵtɨt
ma̱ nwɨndsønꞌaj̱tɨm ja kyaꞌejxɨdɨt, ma̱ ja tkapaa̱j̱tɨdɨt ja yꞌøyꞌaj̱tɨn ja myøkꞌaj̱tɨn ku ja myeꞌent. 10Ku døꞌøn
ja nwɨndsønꞌaj̱tɨm myeꞌent jaꞌabɨ xøøw jøts ja wyɨndsøꞌøgɨyɨt pøn jaty ja yjaꞌajtpy jøts ja kyajxaꞌ̱ag̱ɨyɨt
nɨdukɨꞌɨyɨ pøn jaty ja janchjaꞌ̱wɨyɨp, tøtsmeets ja xjanchjaw̱ɨmidi øø tø nnɨgajpxy ku ja tømyiktukmadowdɨ.

11 Jaꞌagøjxpts meets ɨdøꞌøn ejtp nnɨꞌamɨdowɨ nnɨbøktsowɨ, jøts øø nꞌamɨdøy jøts øø nbøktsøy ja Dios jøts ja
mꞌøyꞌejxɨdɨt, pø tøxɨ ja køꞌøm mꞌaꞌejxɨyɨdɨ; jøts nayɨ nꞌamɨdøøpy øøts jøts nayɨ nbøktsøøpy øøts jøts ja Dios
ja myøkꞌaj̱tɨn tyiktuꞌunt jøts ja jadeꞌen tyikꞌamøjaṯt sa̱ meets ja tsojkɨn xjagyepy ku xunwaꞌ̱aṉdɨ midi tum
øy jøts midi ja Dios mdamɨdundɨp. 12Ku jadeꞌen xyiknax̱tɨ ku jadeꞌen mjujkyꞌaṯtɨ, jadeꞌen ɨdøꞌøn ñamyayɨ ja
nwɨndsønꞌaj̱tɨm Jesucristo xwɨndsøꞌøgɨdɨ, amuumts ja Dios Teety, amuumts ja nwɨndsønꞌaj̱tɨm Jesucristo ja
yꞌøyꞌaj̱tɨn mdakajxaꞌ̱ag̱ɨdɨt.

2
Jaꞌ pøn møj pøktyump

1Mee mɨguꞌuktøjk, ku døꞌøn ja nwɨndsønꞌaj̱tɨm Jesucristo myenwaꞌ̱aṉt ku ja nmɨnabyaa̱j̱taꞌandɨt, jaꞌats
øts yam̱ nnɨgaj̱pxwampy, 2 jøts kidi nugo mwɨnmaamyaꞌ̱aṯtɨ, nɨ xkatsøꞌøgɨdɨt paa̱ṯ jaꞌ ku ja wenk kajpxy
wenk ayuujk myiktukmadowdɨ jøts ku ja Dios ja tyaky, uk xmadowdɨ ja kaꞌamaꞌ̱ay̱ɨn, uk myiktanɨgaxtɨ
ja nøky, ñadyijyɨ jadeꞌen tpɨktaꞌ̱aḵtɨ jøts ku øøts ja nguexy, ñadyijyɨ wyaꞌ̱aṉdɨ jøts ku tø yjaꞌ̱aṯy ja et ja
xøøw ku ja nwɨndsønꞌaj̱tɨm myiñ. 3 Nɨwɨneꞌents ja yjadeꞌembɨ taa̱y̱ xkamɨbøktɨt. Kuts ɨdøꞌøn ja et ja
xøøw wyɨnaty kyaꞌ̱pxwaṉɨ, jawyeen ja yɨdeꞌen yjaṯt, tum mɨdsep ja Dios yikꞌejxnɨt, kaꞌap ja yꞌukyiktsojknɨt.
Ja døꞌøn kyaxøꞌøkt ja yikpøktyumbɨ pøn ja xemɨkøxpɨt kudɨgøꞌøyɨn tø yiktanɨbɨktaa̱j̱kɨñɨ. 4 Jaꞌ ɨdøꞌøn ja
Dios tmɨdsepꞌaj̱tp, jaꞌ ja tkaꞌøyjaꞌ̱wɨp tukɨꞌɨyɨ midi jaty ja Dios yjaꞌajtpy, uk midi jaty paa̱ṯꞌaj̱tɨp jøts ja
yikwɨndsøꞌøgɨt. Jaꞌ̱aṯp paa̱ṯ ja jap tsap̱tøjkjøtpy midi ja Dios yjaꞌajɨp jøts ja jap yꞌɨxaꞌ̱aḵt sam̱ɨ Diosɨn. Jaꞌ
køꞌøm nadyejɨp jøts ku ja Diosɨ.

5 Ku njamꞌaj̱ty ma̱ meets jam, ¿kidi ja xjaꞌ̱myatstɨ ku øts yø ojts nnɨgajpxy? 6 Jøts waꞌ̱aṯs meets ja
xnɨjaw̱ɨ tigøjxp ja yjaa̱ḵtaꞌ̱aṉɨ, jøts ja kaꞌ tsojk kyaxɨꞌɨky ku ja et ja xøøw kaꞌanɨm tpaa̱ṯꞌaty. 7 Jaanɨts jaꞌ
midi ja kaꞌødyumbɨ yjaꞌajtpy kuuyɨ ja jaꞌayɨ yjɨwaꞌ̱aḵt midi ja tyikꞌamøjkɨp. 8 Jøts ja jatyɨ kyaxøꞌøkt, ja
nwɨndsønꞌaj̱tɨm Jesús ja tyikꞌookp, jaꞌayɨ ja tpɨxujt. Jøts ku ja myeꞌent amuum kudøøꞌkx møøt, jaꞌayɨts ja
tyuktagudɨgøꞌøpy. 9 Jaꞌ midi ɨdøꞌøn jaꞌ̱aṯp, ja mɨkuꞌ jaꞌ yjaꞌ jøts jaꞌ tmɨjaꞌ̱aṯp ja møkꞌaj̱tɨn, jøts ja yikxon
tmɨjaꞌ̱aṯt ja taa̱y̱ jøts ja nadyijyɨ tnaṉkyjaꞌejxɨt ja yꞌijxyɨmbɨ kyaꞌijxyɨmbɨ. 10Jøts ja tum ja kaꞌøybɨ ja tyiktuꞌunt
jøts ja jadeꞌen twɨndaa̱y̱ꞌaṯt pøn nøjkx wɨndɨgøødyɨp, tøxɨ tkawaꞌ̱aṉdɨ ja tyɨɨbyɨ ja yjanchpɨ midi yiknɨtsokp.
11 Xjats ja Dios ja nayɨdeꞌen tyikjaty, wan jadeꞌen tyikwɨndaa̱y̱ꞌaṯtɨ jaꞌagøjxp ku tø tyundɨgøydɨ jøts ja
tjanchjaw̱ɨdɨ jadeꞌen ku yikwɨndaa̱y̱ɨdɨ, 12 jøts jadeꞌen nɨdukɨꞌɨyɨ yiktabayøꞌødyɨt ja pyøky, tøxɨ tkatɨyjaw̱ɨdɨ
tkajanchjaw̱ɨdɨ midi tɨy midi janch. Jaꞌ neꞌegɨ chojktɨp tyumjakaꞌøybɨ.

Tø ja Dios ttanɨbɨktaa̱g̱ɨ jøts ñɨtsoꞌokꞌaṯtɨt ja Tesalónikɨt jaa̱ꞌ̱y
13Meets køjxp øøts ja Dios ejtp ndukmøjaw̱ɨ ndukunuuꞌkxyjaw̱ɨ, mee mɨguꞌuktøjktɨ wɨneꞌen ja nwɨnd-

sønꞌaj̱tɨm mdsøkyꞌatyɨdɨ. Patkɨꞌɨyɨpxɨ ja Dios tø mdanɨbɨktaa̱g̱ɨyɨdɨ jøts mnɨtsoꞌokꞌaṯtɨt, jaꞌagøjxp ja Espíritu
Santo waꞌ̱aṯs myikꞌijtyɨdɨ jøts ku nayɨdeꞌen tø xjanchjaw̱ɨdɨ ja tyɨɨbyɨ ja yjanchpɨ. 14 Jadeꞌenꞌampy ja Dios
tø mjotøkɨyɨdɨ ku øø tø nnɨgajpxy ja øgyajpxy ja ømyadyaꞌ̱aḵy midi yiknɨtsokp, jøts jadeꞌen xpaa̱ṯtɨt ja
kunuuꞌkxɨn midi yjaꞌajtpy ja nwɨndsønꞌaj̱tɨm Jesucristo.

15 Jadeꞌents mɨguꞌuktøjk ɨdøꞌøn, ndukmadowdɨ jøts tuꞌugyɨ xyikꞌettɨt ja mjanchjaꞌ̱wɨn, jøts kidi
xjaꞌ̱dyɨgøydɨ ja anaꞌamɨn midi øø tø nyaky ku øøts jam køꞌøm nꞌatsꞌøjch, jøts nayɨdeꞌen midi nøkyøjxp tø

myiktanɨgaxtɨ. 16 Ja nwɨndsønꞌaj̱tɨm møøt ja Dios Teety, jaꞌ yꞌøyꞌaj̱tɨngøjxp tø xtsøjkyɨndɨ. Tø ja nayɨdeꞌen
xmøꞌøyɨndɨ ja kaj̱pxjotꞌamøkɨ midi xemɨkøjxp, jøts ja yikxon njøpꞌejxɨn. 17Wants ja nayɨdeꞌen tyikmøjkɨ ja
mꞌaa̱w̱ ja mjoojttɨ jøts tuꞌugyɨ xwɨndanɨdɨt jøts jadeꞌen xnɨgaj̱pxtɨt uk xuꞌundɨt tum ja yꞌøybɨ.

3
Amɨdowdɨ pøktsowdɨ ja Dios jøts øøts ja kyajpxy nyikyøꞌøyɨyɨt

1Mɨguꞌuktøjktɨ, jaꞌ øts yam̱ njaa̱ḵnɨgaj̱pxwampy jøts øø xnɨꞌamɨdowɨt xnɨbøktsowɨt wan ja jaa̱ꞌ̱y tsojk tnɨ-
madowdɨ ja nwɨndsønꞌaj̱tɨm yꞌøgyajpxy ja yꞌømyadyaꞌ̱aḵy pøn jaty tsɨnaadyɨp øy maḏsoo, jøts tsojkɨngøjxp
tkupøktɨt nayɨdeꞌen sam̱ meets ja tø xkupøktɨ. 2 Jøts nayɨdeꞌen xꞌamɨdoꞌodɨt ku Dios xꞌajotꞌaṯtɨt jøts øø
xꞌɨxmaṯst ja kaꞌøyjaa̱ꞌ̱dyɨ ja kawɨndɨyꞌaj̱tpɨdɨ, jabɨ kaꞌaxɨ nɨdukɨꞌɨyɨ ja jaa̱ꞌ̱y ja janchjaꞌ̱wɨn tmøødɨdɨ sam̱
adøm. 3Øyts ja nwɨndsønꞌaj̱tɨm, jaꞌ mee tuꞌugyɨ mdukmɨꞌettɨp ja wɨnmaa̱ꞌ̱ñ jøts ja mꞌejxꞌetɨdɨt jøts ja mɨkuꞌ
mgamɨmajadaꞌ̱ag̱ɨdɨt. 4Nꞌajotꞌajtpy øøts ja nwɨndsønꞌaj̱tɨm jøts ku xundɨ jadeꞌen jøts xunꞌadøꞌøtstɨt sa̱ jaty
mee nꞌaneꞌemy. 5Wan ja nwɨndsønꞌaj̱tɨm nagyøꞌøm mbudøkɨyɨdɨ jøts xjaa̱ḵnɨjaw̱ɨdɨt sa̱ ja Dios xtsøjkyɨndɨ
jøts nayɨdeꞌen xjagyaptɨt ja jotmøkꞌaj̱tɨn ja tudaꞌ̱aḵyꞌaj̱tɨn sam̱ ja Cristo.

Pa̱a̱tꞌa̱jtɨyɨp tuꞌugyɨ nnadyamɨyojxaꞌant ja ndunkjøøjp
6 Mee mɨguꞌuktøjktɨ, ja nwɨndsønꞌaj̱tɨm Jesucristo køjxp øøts yam̱ nꞌaneꞌemy jøts xmajtstuꞌuttɨt ja

mmɨguꞌuk pøn katunwaṉdɨp uk pøn tkabadunwaṉdɨp chɨnaa̱ꞌ̱yɨngøjxp ja ɨxpøjkɨnmidi tømyiktukmadowdɨ,
midi øø tø nnɨgajpxy. 7Mnɨjaꞌ̱wɨdɨpxɨ sa̱ mjujkyꞌaṯtɨt sa̱ mdsøønɨdɨt mdanɨdɨt jøts xpaduꞌundɨt nayɨdeꞌen sa̱
øø nduñ; kaꞌaxɨ øø juunɨ ngatuñ ku øøts jam ndsøønɨ ma̱ meets jam. 8Uk ngagujuy øøts ja ndsap̱kaaky,
jadiꞌiñɨ øøts ja nugo ngay, kaꞌats yjadeꞌenɨ, tump øøts, jotɨgøøpy øøts xɨnaxy tsunaxy jøts jadeꞌen nɨduꞌugɨn
mgayikꞌadseptɨ. 9Øy øøts ɨdøꞌøn ja xpaa̱ṯꞌaty jøts meets xyaḵt ja pudøjkɨn, jøts øøts ja nꞌamɨdoꞌot, kaꞌapts
øøts jadeꞌen nduñ, tump øøts, pøjkp øøts, jøts jadeꞌen myiktukꞌejxtɨ sa̱ xuꞌundɨt. 10Ku øøts jam ndsɨnaa̱y̱
ku myikmøøtsɨnaadyɨ, yɨdeꞌenxɨ øø nyaj̱ky ja tɨyꞌaj̱tɨn: Pønɨ pøn katunwam̱p kaꞌats kyaꞌaty. 11 Jadeꞌen
øø tø nyiktamɨmadyaꞌ̱aḵy jøts ku meets jam wɨnaa̱g̱ɨn pøn jadiꞌiñɨ nugo tyiknaj̱xtɨp, nɨti tkatundɨ. Jaꞌayɨ
tyuñꞌaj̱ttɨp sudso nɨti tkatuꞌundɨt, neꞌegɨ ja myɨguꞌuk tyikwɨnmaamyaꞌ̱aṯtɨ. 12 Yøꞌøbɨ jaa̱ꞌ̱yts øøts ɨdøꞌøn
nnɨꞌaneꞌempy ja nwɨndsønꞌaj̱tɨm Jesucristo kyutujkøjxpɨt jøts wan ttajotkujkꞌaṯtɨ ja tyunk jøts jadeꞌen
tpaa̱ṯtɨt midi tyajujkyꞌaṯtɨp.

13Mɨguꞌuktɨ, kidi juunɨ xꞌɨxmaṯstɨ ja ødyuꞌunɨn. 14Ku jam pøn tkamøjpɨktaꞌ̱aḵwaꞌ̱aṉt midi øø nnɨgajpxy
yaꞌ̱aṯ nøkyjøtpy, øyɨm xꞌejxtɨt pøn jadeꞌen adøtsp jøts kidi xunkꞌaṯtɨ, wan iiy wɨneꞌenɨn tsøꞌødyunjaw̱ɨdɨ.
15Kidi xmɨdsepøktɨ, jadeꞌen xꞌanaꞌamdɨt sam̱ pyaa̱ṯꞌatyɨ jaa̱ꞌ̱y ja myɨguꞌuk tꞌaneꞌemy.

Ku ja Pablo yꞌuka̱jpxpooꞌkxnɨ
16 Jøts ja nwɨndsønꞌaj̱tɨm tyaḵp ja øyꞌaj̱tɨn, jaꞌ ejtp mgunuuꞌkxɨdɨp øy maḏsoo, øy tigati yjatuñɨ, ja

nwɨndsønꞌaj̱tɨm nɨꞌijtyɨ mjagyapɨdɨp.
17Øts ngøjøꞌøm meets yaꞌ̱aṯ kaj̱pxpooꞌkxɨn ɨxyam̱ ndanɨjayɨ. Jøts øts nxøøw nayɨdeꞌen nbɨktaꞌ̱aḵy sa̱ øts

ejtp nduñ ku øts ja nøky nguexy. Pablo. 18 Ja nwɨndsønꞌaj̱tɨm Jesucristo nɨdukɨꞌɨyɨ mmoꞌojɨdɨp ja kunuuꞌkxɨn.
Jadeꞌen ɨdøꞌøn ja yjaṯt.

JA MYƗDUꞌUKPƗ NØKY MIDI JA PABLO TYANƗGAJX JA TIMOTEO
Ku ja Pablo ojts tnɨjayɨ ja Timoteo

1Øts ɨdøꞌøn Pabloꞌaj̱tp. Øts ja Jesucristo ngudanaapy sam̱ øts tø xpɨktaꞌ̱aḵy ja Dios Teety midi xyiknɨt-
soojkɨmp jøts nayɨdeꞌen ja nwɨndsønꞌaj̱tɨm Jesucristo pøn njøpꞌijxyɨndɨp jøts ja nɨtsoꞌokꞌaj̱tɨn xmøꞌøyɨndɨt.
2Mets Timoteo yaꞌ̱aṯ nøky ndanɨjaꞌ̱ay̱ɨp. Mjagyajpnɨpxɨ mets ja janchjaꞌ̱wɨn, jadeꞌenꞌampyts myikꞌuꞌnktijy
myikꞌuꞌnkjaw̱ɨ. Ja Dios Teetymgunuuꞌkxɨpmøøt ja nwɨndsønꞌaj̱tɨm Jesucristo. Jaꞌmmoꞌojɨp ja pyaꞌayoꞌowɨn,
jaꞌ mmoꞌojɨp ja yjotkujkꞌaj̱tɨn.

Ku yiknɨꞌaneꞌemy jøts kyayikupøkt ja kaꞌøyꞌɨxpøjkɨn midi kaꞌ tyɨyɨ yjanchɨ
3Taṉ meets jam Efeso kaj̱pjotp sam̱ tø ndaꞌaneꞌemy ku øts jam wyɨnaty nnøjkxwaꞌ̱aṉ̃ jam Macedonia.

Anaꞌam ja jaa̱ꞌ̱y midi jam wɨnaa̱g̱ɨndɨ jøts kidi ja tnaṉkyꞌɨxpikyɨdɨ ja wɨnmaa̱ꞌ̱ñ midi kaꞌ tyɨyɨ yjanchɨ
4 jøts nayɨdeꞌen kidi nugo tyikmøjtøkɨdɨ ja kwentɨ ja madyaꞌ̱aḵy midi nɨsudsoꞌampy katɨɨdyøjkɨp. Nugo
am̱yøñ tsaachyøñ tnɨmadyaꞌ̱aḵy ja ap̱tøjktɨ. Nugo adøm njakajpxyꞌaj̱tyɨndɨ sudso tpaa̱ṯy, nɨsudsoꞌampyts
kyatɨɨdyøkɨ. Nɨwɨneꞌen adøm ja xkabudøjkaꞌandɨ jøts adøm nbaduujnɨn ja Dios yjaꞌ midi adøm ja tø
xanɨpɨjkyɨm midi tø nyikmøꞌøyɨndɨ janchjaꞌ̱wɨngøjxp.

5 Jøts jaꞌagøjxp yaꞌ̱aṯ myiktaꞌaneꞌemy jøts nɨxem nɨyam̱ ja tsojkɨn xjagyaptɨt midi ja Dios yjaꞌajɨp, midi
yiktump øyꞌaj̱tɨngøjxp øwyɨnmaa̱ꞌ̱ngyøjxp ku ja nadyamɨyoxɨ ñaxy amuum janchjaꞌ̱wɨngøjxp. 6 Tøts yø
wɨnaa̱g̱ɨn tmajtstutnɨdɨ jøts nugo ñaṉktyuuꞌtɨgøyɨdɨ ku tpabøktɨ ja wɨnmaa̱ꞌ̱ñ midi nɨsudso katɨɨdyøjkɨp,
nugo nadøkɨ tnɨkyajpxyꞌaṯtɨ. 7 Jaꞌ chojktɨp jøts kyaj̱pxwejpɨꞌaṯtɨt sa̱ ja Moisés kyutujk wyaꞌ̱aṉ̃, nɨ tkajaꞌ̱-
gyukɨdɨts ja wyɨnmaa̱ꞌ̱ñ køꞌøm sa̱ jaty wyaꞌ̱aṉdɨ, nɨ ja yꞌɨxpøjkɨnbaa̱ṯ tkanɨjaw̱ɨdɨ midi nadyijyɨ ñɨgaj̱pxtɨp
amɨmøjnɨjaꞌ̱wɨbɨm tɨy janch.

8 Nnɨjaꞌ̱wɨndɨp adøm jøts ku jaꞌabɨ kutujk yꞌøyɨ ku jadeꞌen tyunkpaa̱ṯy sam̱ tø yiktanɨbɨktaa̱g̱ɨ. 9 Jøts
yiknɨjaw̱ɨt nayɨdeꞌen jøts ku nɨma̱ ja kutujk kyayiktanɨbɨktaa̱g̱ɨ ja øyjaa̱ꞌ̱y midi katundɨgøødyɨp; pø jaꞌaxɨ
ja kutujk wyaꞌ̱aṉ̃ ku ja tø kyøjy jøts ja tyuꞌunt ma̱ ja jaa̱ꞌ̱y pøn tum nayꞌadsep tjaꞌ̱wɨdɨp, pøn kamadoodɨp.
Jaa ja tyuñ ma̱ ja kaꞌøyjaa̱ꞌ̱dyɨ, ma̱ ja møjpøkyjaa̱ꞌ̱dyɨ; pøn tkawɨndsøꞌjkɨdɨp ja Dios, pøn tkawɨndsøꞌjkɨdɨp ja
tsɨnaa̱ꞌ̱yɨn; pøn ja yikjaa̱ꞌ̱yꞌooꞌk tyunkꞌajtpy, øy ja tyeety ja tyaa̱ḵ ja tyikꞌooktɨt tyiktɨgøꞌødyɨt. Jats ɨdøꞌøn ja
kutujk tyunkpaa̱ṯy jøts ja tpayøꞌøy 10pøn namyøøtꞌaj̱tɨdɨp nugo, yam̱ ja kaꞌap yꞌamajtskꞌaṯtɨ; uk tmøøtꞌaṯtɨ
myɨyaa̱ꞌ̱dyøjkmyɨdøꞌøxyøjk; pøn jaa̱ꞌ̱myaaꞌtstɨp, pønmyɨguꞌuk twɨnꞌøøndɨp, pøn jaDios nugo tnɨwam̱bajttɨp
jøts ja myɨguꞌuk twɨnꞌøøndɨ. Nayɨdeꞌents ja kutujk tpayøꞌøy pøn ja øyꞌɨxpøjkɨn tkatsojkp, 11 ja øyꞌɨxpøjkɨn
midi tnɨgaj̱pxp ja øgyajpxy ja ømyadyaꞌ̱aḵy, ja Dios yjaꞌ midi yiknɨtsokp, midi øts yam̱ tø nyiktanɨpiky.

Tyamøja̱ꞌwɨp ja Pablo ja Dios ku ja pyaꞌayoyɨyɨ
12Ndukmøjaꞌ̱wɨpts ndukunuuꞌkxyjaꞌ̱wɨpts øts ja nwɨndsønꞌaj̱tɨm Jesucristo pøn ø tø xyikjotmøktaꞌ̱aḵy jøts

øts yaꞌ̱aṯ ndunkjøøjp nduꞌunt. Tøxɨ øts ja xꞌixy jøts ku øts ja nmɨꞌøyꞌaty, xjats øts ja tø xpɨktaꞌ̱aḵy jøts øts
ja jadeꞌen nmɨduꞌunt. 13 Jaꞌ øts ɨdøꞌøn jadeꞌen køꞌøm xump, øy øts ɨdøꞌøn ja yꞌijty njaꞌaxøøkmɨgajpxy, øy
øts ɨdøꞌøn ja yꞌijty njabawɨdity jøts øts ja nmaṯswaꞌ̱aṉ̃ ngawɨndɨyꞌaj̱tɨngøjxp jøts øts ja yꞌijty nyikꞌam̱jaty
nyiktsaachjaty. Møj ja Dios ku øts ja xpaꞌayøøy, kaꞌap øts ja wyɨnaj̱ty njanchjaw̱ɨnɨm, nɨ nganɨjaw̱ɨ øts pønɨ
ti øts jadeꞌen ndumpy. 14Paty øts ja nwɨndsønꞌaj̱tɨm møj ndukmøjaw̱ɨ ku øts ja xukjanchjaꞌ̱wɨyɨ ja yjaꞌ, jøts
jadeꞌen ja nmɨguꞌuk ndsojkɨndɨt nmɨnamyaj̱yɨndɨt ku møøt nꞌejtɨndɨt ja Cristo Jesús.

15 Tɨyꞌaj̱tɨn yøꞌ jøts nɨdukɨꞌɨyɨ njanchjaꞌ̱waꞌant: ku ja nwɨndsønꞌaj̱tɨm myiiñ ya̱ nax̱wiiñ jøts ja tyiknɨt-
soꞌokꞌaj̱ty ja pøjkpɨtumbɨ jaa̱ꞌ̱y. Møj tundɨgøøbyɨ øts yꞌijty, nɨkaꞌ pøn jadeꞌen. 16 Jadeꞌengøjxp øts ja Dios
xpaꞌayøøy jøts yikꞌext yiknɨjaw̱ɨt sa̱ ja Jesús møj ja tyudaꞌ̱aḵyꞌaj̱tɨn tjagyepy ku øts ja xpojkpɨmeeꞌkxy.
Jadeꞌen ø ndunjøpɨ sudso yikpaa̱ṯt ja jujkyꞌaj̱tɨn midi xemɨkøjxp ku ja yikpabiky yikjanchjaw̱ɨ. 17 Paty
nayɨdeꞌen nwɨndsøꞌjkaꞌant, nmøjaꞌ̱waꞌant nꞌøyjaꞌ̱waꞌant ja Dios Teety midi nwɨndsønꞌaj̱tyɨndɨp xemɨkøjxp,
nɨ kyaꞌøøky nɨ kyadɨgøy jaꞌ, kaꞌap ja yikꞌixy. Jaꞌayɨ døꞌøn tuꞌugyɨ ejtp, pøn tnɨjaꞌ̱wɨdyaapy. Jadeꞌen ɨdøꞌøn ja
yꞌejxɨ tyɨyɨ.

18Mets uꞌnk Timoteo, mets yaꞌ̱aṯ ndanɨpijkpy jøts yikxon xpaduꞌundɨt ja Dios yjaꞌ sam̱dammmɨmadyaj̱kɨdɨ
ja Dios kyugajpxtyɨ. Mjanchjaw̱ɨp ja nwɨndsønꞌaj̱tɨm amumjoojt jøts øy ja mwɨnmaa̱ꞌ̱ñ xyikꞌett. 19 Jaa
wɨnaa̱g̱ɨn jadeꞌen yjaj̱ttøø ku kaꞌ tmøjpɨktaḵtøø sam̱ tjanɨjaw̱ɨdɨ, jadeꞌents ja yjanchjaꞌ̱wɨn tø tyuuꞌtɨgøydɨ
20sam̱ yjaj̱ttøø ja Himeneo jøts ja Alejandro. Tøxɨ øts ja kutujk nmøꞌøy ja Satanás jøts o sag̱asa̱ ja yꞌayoꞌon ja
tpaa̱j̱tɨdɨt jøts jadeꞌen tjaꞌ̱gyukɨdɨt jøts ku ja Dios kyayikwɨndsøy.

2
Ku Pablo ttukmadøøy ja Timoteo sudso tkuga̱jpxa̱ꞌa̱kt o pøngapøn ja̱a̱ꞌy

1 Ɨxya̱ meets jawyeen ndukmadøy jøts ndanɨpøktɨ jøts møk xukunuuꞌkxyjaw̱ɨdɨt ja Dios jøts xꞌamɨdoꞌodɨt
xpøktsoꞌodɨt jøts tpudøkɨt ja nax̱wiiꞌñɨt jaa̱ꞌ̱y. 2Kuwaṉdaa̱g̱ɨdɨ ja wɨndsøndøjk ja kudunktøjk jøts øy tsuj
nyiknax̱ɨndɨt agujk jotkujk, jøts ja Dios jadeꞌen nɨꞌamukɨ xkunuuꞌkxɨndɨt ku amumjoojt nwɨndsøꞌjkaꞌant
nwɨnjaꞌ̱waꞌant. 3Ku jadeꞌen nbaduꞌunɨnt jadeꞌents tꞌøyjaw̱ɨ ttsujaw̱ɨ ja Dios midi xyiknɨtsoꞌokꞌaj̱tɨmp, 4 Jabɨ
jadeꞌenxɨ ja ttsøky jøts nɨdukɨꞌɨyɨ nnɨtsoꞌokꞌaj̱tɨndɨt jøts nnɨjaꞌ̱waꞌandɨt ja tyɨɨbyɨ ja yjanchpɨ. 5 Tuꞌugyɨ
jaa ja Dios Teety, jøts nayɨ tuꞌugyɨ jaꞌ midi xyiknɨtsoꞌokꞌaj̱tɨm jam Dios wyɨndum: ja nwɨndsønꞌaj̱tɨm
Jesucristo, jaꞌ pøn jaa̱ꞌ̱yꞌaj̱tɨn nayɨdeꞌen myøøtꞌajtpy. 6Ojts ja nwɨndsønꞌaj̱tɨm Jesucristo ñagyøyakyɨ jøts
ja ojts xkuꞌooꞌkaꞌam adøm nbøkyøjxp jøts adøm nɨtsoꞌokꞌaj̱tɨn jadeꞌen nbaa̱j̱tyɨndɨ, xjats ja jadeꞌen enkyɨ

tø yiknɨjaw̱ɨnɨm ku ja xøøw ja jumøjt tø tpaa̱ṯynɨm sa̱ ja yjaj̱ty kyubejty. 7 Jaꞌagøjxp øts tø nyikpɨktaꞌ̱aḵy
kugajpxyꞌaj̱tpɨ kuꞌaa̱w̱ꞌaj̱tpɨ jøts øts ja janchjaꞌ̱wɨn jøts øts ja tɨyꞌaj̱tɨn ndukꞌɨxpøktɨt pøn kaꞌisraelɨt jaa̱ꞌ̱dyɨ.
Tɨy janch øts ɨdøꞌøn nwaꞌ̱aṉ̃, kaꞌ nugo ndaḇyaa̱ṯy, pø ja Cristoxɨ øts amuum njanchjaꞌ̱wɨp.

8 Paty ø nwaꞌ̱aṉ̃, jøts o ma̱ pøn tjaꞌ̱myatstɨt ja Dios, kaꞌap ja tsep, kaꞌap ja aka yꞌøyɨ. Tuꞌugyɨ amuum
nbɨktaa̱j̱kɨn ja njanchjaꞌ̱wɨn. 9 Jøts ja tøꞌøxyøjk, tudaꞌ̱aḵyꞌaj̱tɨn øyjaa̱ꞌ̱yꞌaj̱tɨn yiktundɨp. Kaꞌap ja jaꞌabɨ wet
tpɨktaꞌ̱aḵtɨt midi namyɨkaxɨ kaxøꞌkp midi ja myɨguꞌuk nugo tyuktaꞌamutskɨdɨp. Kidi namyɨkajxɨngøjxp ja
wyaa̱y̱ tyikꞌøyɨdɨ tyikpaa̱ḏɨdɨ. 10 Jadeꞌen neꞌegɨ tpudøkɨdɨt ja myɨguꞌuktøjk ku ja øyꞌaj̱tɨn tyiktuꞌundɨt sam̱
jaꞌadɨ pøn ja Dios tø ñadyamɨyøxyɨdɨ. 11Ku ja Dios yjaꞌ yikaj̱pxwaꞌkxy, amøñɨ ja tøꞌøxyøjk tpatmadoꞌodɨt,
tukɨꞌɨyɨ ja yujyꞌaj̱tɨn tpɨktaꞌ̱aḵtɨt. 12Kaꞌap mɨbaa̱ṯ ja tøꞌøxyøjk tkaj̱pxwaꞌ̱kxɨt ja Dios yjaꞌ. Kaꞌap ja yaa̱ꞌ̱dyøjk
tyikꞌamutskɨt, jaꞌ tsojkɨp jøts amøñɨ yꞌettɨt. 13 Jabɨ jawyeenxɨ ja Dios tyikaxɨꞌjky ja Adán jøtsnɨm ja Eva. 14 Jøts
ja Adán kaꞌap ja yikwɨnꞌɨɨꞌñ. Ja tøꞌøxyøjk jaꞌ neꞌegɨ yikwɨnꞌøøꞌn, jøts ku yikwɨnꞌɨɨꞌñ jadeꞌents ja pøky tpaa̱j̱ty.
15 Jadeꞌenꞌampy ja tøꞌøxyøjk ja nɨtsoꞌokꞌaj̱tɨn tpaa̱ṯtɨ ku ja uꞌnktaa̱ḵꞌaj̱tɨn tyikꞌawaꞌ̱aṉdɨ, ku ja janchjaꞌ̱wɨn
tpaduꞌundɨt, ku tjagyaptɨt ja tsojkɨn jøts ja waꞌ̱aṯsꞌaj̱tɨn, jøts møøt ñadyabudøkɨyɨdɨt ja jaꞌ̱gyukɨn.

3
Sa̱ yja̱a̱ꞌyꞌa̱ttɨt pøn anaꞌamp tsap̱tøjkjotp

1 Janch tɨyꞌaj̱tɨn yøꞌ: janch øy yøꞌøbɨ tunk pøn tnɨwɨndsønꞌaj̱twam̱p ja Dios yjaꞌ. 2Paty nayɨdeꞌen øy tsuj
yjaa̱ꞌ̱yꞌaṯtɨt jøts kaꞌ nugo o sa̱ yiknøjmɨdɨt. Pønɨ jam ñɨdøꞌøxy, tuꞌugyɨ ja tmøøtꞌaṯt, kaꞌap ja kawɨnaa̱ḵ.
Tudaꞌ̱aḵy yjaa̱ꞌ̱yꞌaṯt, sam̱ ja tyunk tmøøtꞌaty jaꞌats pyaduꞌump. Jøts twɨndsøꞌøgɨt twɨnjaw̱ɨt pøn nɨmejnɨp
nɨjaꞌ̱jtɨp jam tyøjkjotp; jøts øy tsuj nayɨdeꞌen yikꞌɨxpøkt; 3kaꞌap yꞌøyɨ jøts yꞌamuꞌuꞌkyjaa̱ꞌ̱yꞌaṯt jøts kaꞌap tsep
tꞌɨxaꞌ̱aṯ. Kaꞌap ja myɨguꞌuk nugo twɨnꞌøønt jøts ja meeñ jadeꞌen tpaa̱ṯt. Jaꞌ tsojkɨp jøts ja paꞌayoꞌowɨn ttuꞌunt
jøts kaꞌap ja meeñ nugo pøkpaa̱ṯ tjaw̱ɨt. 4Øy tsuj yꞌuꞌnkteetyꞌaṯt sam̱ pyaa̱ṯꞌatyɨ jøts tukɨꞌɨyɨ tꞌext yjønjotp,
jøts ja yꞌuꞌnk øy tsuj wyɨndsøꞌøgɨyɨt; 5 ku jadeꞌen pøn tkatuꞌunt yjønjotp tyøjkjotp sam̱ uꞌnkteetyꞌaj̱tɨn,
¿sudsots ja tꞌanaꞌamt pøn ja Dios tjanchjaꞌ̱wɨdɨp? 6 Kaꞌ pyaa̱ṯꞌatyɨ anaꞌambɨ tyøkɨt pøn tjembyabøjkɨp
ja Dios yjaꞌ, ku ja nugo ñamyøjpɨktaꞌ̱ag̱ɨt, jøts ku nayɨdeꞌen yjaṯt sam̱ ja mɨkuꞌ tø tyajaꞌ̱aḏyɨ ja ayoꞌon.
7Nayɨdeꞌen chøkyɨ jøts ttunjøpɨt ja øyꞌaj̱tɨn ja tudaꞌ̱aḵyꞌaj̱tɨn jøts jadeꞌen wyɨndsøꞌøgɨyɨt pøn ja Dios yjaꞌ
tkabaduujnɨpnɨm, jøts kaꞌap ja jadeꞌen pøky tyajaꞌ̱aḏɨyɨt jøts nayɨdeꞌen kaꞌap ja mɨkuꞌ nugo wyɨnꞌøønɨyɨt.

Sa̱ yja̱a̱ꞌyꞌa̱ttɨt ja møjaa̱ꞌ̱dyøjk pøn tundɨp tsap̱tøjkjotp pøn tpudøjkɨp ja ayoobɨ jaa̱ꞌ̱y
8Nayɨdeꞌen ja møjaa̱ꞌ̱dyøjk pøn tkumaadyɨp ja ayoobɨ jaa̱ꞌ̱y jøts tyudaꞌ̱aḵyꞌaṯt yꞌøyjaa̱ꞌ̱yꞌaṯt jøts køꞌøm

ñawyɨndsøꞌøgɨyɨt. Kaꞌ ti ttuꞌundɨt, kaꞌ ti tkaj̱pxtɨt. Kaꞌ myuktɨgøꞌødyɨt jawyeen jaꞌadɨ, jøts kaꞌap ja meeñ
nugo pøkpaa̱ṯ tjaw̱ɨdɨt. 9Øy tsøky waꞌ̱aṯs tnɨjaw̱ɨdɨt sa̱ ja Dios yikjanchjaw̱ɨ midi yꞌijty kayiknɨjaꞌ̱wɨp, jøts
ja wyɨnmaa̱ꞌ̱ñ øy tsuj waꞌ̱aṯs tmøøtꞌaṯtɨt. 10 Jaꞌ tsojkɨp jøts yikꞌext yiknɨjaw̱ɨt pønɨ kaꞌ ti tundɨgøꞌøyɨn
tmøøtꞌaṯtɨ, møjaa̱ꞌ̱yꞌaṯtɨpts jaꞌ jøts tkumaꞌadyɨt ja ayoobɨtøjk. 11Nayɨdeꞌen ja ñɨdøꞌøxy tyudaꞌ̱aḵyꞌaj̱tmɨdɨt
yꞌøyjaa̱ꞌ̱yꞌaj̱tmɨdɨt. Kaꞌ nugo yjemgaj̱pxtɨt pyagaj̱pxtɨt. Jaꞌ tyuꞌundɨp midi tɨyꞌaj̱tɨn. 12 Ja møjaa̱ꞌ̱dyøjk tuꞌugyɨ
ja ñɨdøꞌøxy ja tmøøtꞌaṯt, jøts øy tꞌext ja yꞌuꞌnk yꞌunaꞌ̱jk jam yjønjotp tyøjkjotp. 13 Ja møjaa̱ꞌ̱dyøjk pøn øy
tsuj tundɨp sa̱ ja tø yiktanɨpøktɨ, jɨnaxy ja myøjtøkɨdɨ jɨnaxy ja yikwɨndsøꞌøgɨdɨ jøts ja nayɨdeꞌen kaꞌ tsep
tꞌukjaꞌ̱wɨñɨdɨ tnɨgaj̱pxtɨt sudso yikjanchjaw̱ɨ ja nwɨndsønꞌaj̱tɨm Jesucristo.

Sa̱ Dios ja wyɨnmaa̱ꞌ̱ñ tnaṉkyꞌijxyɨyɨ midi yꞌijty kayiknɨjaꞌ̱wɨpnɨm
14Tsojk ø nnøjkxt jøts me nꞌatsꞌext; ɨxyam̱ts mets yaꞌ̱aṯ nøky ndanɨjayɨ. 15Ku øts jotmøñ ndaꞌ̱aṉɨgyojt, jøts

xnɨjaw̱ɨt sa̱ njaa̱ꞌ̱yꞌaj̱tɨndɨt møøt ja nmɨguꞌuk pøn tø tjanchjaꞌ̱wɨñɨdɨ ja Dios, pøn amuum jaꞌaj̱tnɨyɨdɨp ja Dios,
ja yikjujkyꞌaj̱tpɨ, pøn tnɨgubojktɨp ja tyɨɨbyɨ ja yjanchpɨ. 16Janch tɨyꞌaj̱tɨn yøꞌ, ku janchmøj ja Dios wyɨnmaa̱ꞌ̱ñ
midi yꞌijty kayiknɨjaꞌ̱wɨp. Ɨxyam̱ts yikꞌixy yiknɨjaw̱ɨ jabɨ jadeꞌenxɨ jap jaabyety yꞌity ku:
Jaa̱ꞌ̱yɨn ja nwɨndsønꞌaj̱tɨm Jesús ñaṉkyꞌejxɨyɨ ya̱ nax̱wiiñ;
jøts ja Espíritu Santo tnɨgajpxy ku jaꞌ tɨyꞌaj̱tɨn tmøøtꞌaty
jøts nayɨdeꞌen ja aṉkɨlɨstøjk yꞌejxøø ñɨjaꞌ̱wɨyøø.
Tø yikaj̱pxwaꞌkxy ja Jesús yꞌɨxpøjkɨn o mag̱aj̱p,
jøts jadeꞌen tpadundɨ ja nax̱wiiꞌñɨt jaa̱ꞌ̱y
jøts ja chaj̱pajtnaa̱̱ ma̱ ja Dios Teety jap.
Jadeꞌen ja nøky wyaꞌ̱aṉ̃.

4
Sa̱ wɨnaa̱g̱ɨn tmajtstuꞌuttɨt ja Diosꞌajotꞌaj̱tk

1Tɨyꞌaj̱tɨn ja Espíritu Santo wyaꞌ̱aṉ̃ ku wɨnaa̱g̱ɨn tmajtstuꞌuttɨt ja Diosꞌajotꞌaj̱tk ku wyɨnaty wyɨngøñ jøts
kyøxt ja nax̱wiiꞌñɨt. Jøts ja tpaduꞌundɨt ja ɨxpøjkɨnmidi kaꞌ tyɨyɨ yjanchɨ, midi ja mɨkuꞌ yjaꞌajtpy. 2Jaꞌabɨ jaa̱ꞌ̱y
ja tmadoꞌodɨp pøn taa̱y̱ꞌaj̱ttɨp pøn ja pyøky tkajaꞌ̱wɨdɨp øy ja tjanɨjaw̱ɨdɨ ku møj tø tyundɨgøydɨ. 3 Jadeꞌen
wyaꞌ̱aṉdɨt jøts ku kaꞌ nꞌamajtskaꞌant jøts kaꞌap o ti njøøꞌkxɨnt øy ja Dios ja køꞌøm tø tjabɨktaꞌ̱aḵy; pø tøxɨ ja
Dios ja ttanɨbɨktaa̱g̱ɨ jøts ja nyiktunkpaa̱j̱tɨndɨt tukɨꞌɨyɨ ja pɨktaꞌ̱aḵy, pøn jaty ja Dios tjanchjaꞌ̱wɨdɨp pøn jaty
tnɨjaꞌ̱wɨdɨp ja tyɨɨbyɨ yjanchpɨ yjøøꞌkxtɨpts jaꞌ, wan Dios ja ttamøjaw̱ɨdɨ ttagunuuꞌkxyjaw̱ɨdɨ. 4Midi ja Dios
tø tyikꞌøyɨ, tum øy jaꞌ, kaꞌap adøm ja ngagupøjkɨnt. Ndamøjaꞌ̱wɨmp ja Dios jaꞌ ku nyiktunkpaa̱j̱tɨnt, 5ku ja
jadeꞌen nduꞌunɨnt kunuuꞌkxyts ja wyɨmbejtnɨ ja pɨktaꞌ̱aḵy sam̱ ja kyajpxy wyaꞌ̱aṉ̃.

Sa̱ ja Jesucristo øy tsuj yikmɨduñ

6 Ku yaꞌ̱aṯ øy xukꞌɨxpøkt ja mɨguꞌuktøjk, øy ɨdøꞌøn ja Jesucristo wyɨnaty xmɨduñ, jøts mꞌajotꞌaṯp jaꞌ,

myiktunkpaa̱ṯp jaꞌ ja ɨxpøjkɨn sudso nꞌajotꞌaj̱tɨm ja Dios midi ɨxyam̱baa̱ṯ mgamajtstutpy. 7Kaꞌ xmøjpɨktaꞌ̱aḵt
ja kajpxy ja ayuujk midi kaꞌ tyuñ. Amumjoojt ja Dios yjaꞌ xpaduujnɨt; 8øy nugo njanayꞌejxꞌejtɨnt jøts møk
møjaa̱w̱ nyiknaj̱xɨnt, ja Dios yjaꞌ neꞌegɨ møj ku nbaduujnaꞌant. Jaꞌats xpudøjkaꞌamp jøts øy tsuj ndsɨnaa̱ꞌ̱yɨnt
jøts nayɨdeꞌen ja øyꞌaj̱tɨn xukpaa̱j̱tɨnt xemɨkøjxp. 9Janch yøꞌ tɨy yøꞌ, paa̱ṯꞌaj̱tɨp jøts yø nɨdukɨꞌɨyɨ nbaduꞌunɨnt.
10 Jaꞌagøjxp møk nduꞌunɨnt øy njaguꞌayoꞌombaa̱j̱tɨndɨ øy njayikjemduꞌuñɨndɨ nyikteduꞌuñɨndɨ. Kaꞌ ti
ngumaa̱ꞌ̱yɨndɨt, jabɨ tøxɨ ja Dios xmøꞌøyɨndɨ ja jøpꞌejxɨn jøts nɨdukɨꞌɨyɨ tyiknɨtsoꞌokt pøn jaty pabøjkɨyɨp.

11 Yøꞌøbɨ wɨnmaa̱ꞌ̱ñ ɨdøꞌøn mnɨꞌanaꞌamp jøts nayɨdeꞌen xnaṉkyꞌɨxpøkɨt. 12 Øy tsuj jawyeen xunjøpɨt
sam̱ pyaa̱ṯꞌatyɨn tpaduꞌundɨt pøn ja Dios tjanchjaꞌ̱wɨdɨp jøts jadeꞌen myikupøkt øy mjaꞌunaꞌ̱jkɨnɨm; jøts ja
mꞌayuujk øy tsuj xyikpɨdsøꞌømt møøt ja mꞌøyjaa̱ꞌ̱yꞌaj̱tɨn, møøt ja mbaꞌayoꞌowɨn, møøt ja mjanchjaꞌ̱wɨn. 13Ku
øts jamudyaꞌagyɨ njaꞌ̱aṯt, kaj̱px ja nøky jamma̱mnamyukyɨdɨ sa̱ ja Dios kyajpxywyaꞌ̱aṉ̃. Yikxonxukwɨnjaw̱ɨt
ja mɨguꞌuktøjk jøts ja yjotmøktaꞌ̱aḵtɨt, yikxon waanɨ xyikꞌɨxpøkt. 14Yiktuñ ja møkꞌaj̱tɨn ja wijyꞌaj̱tɨn midi ja
Dios tø mmøꞌøyɨ, Dios waa̱ṉ ku ja møjaa̱ꞌ̱dyøjk ojts mgønɨxaj̱yɨ.

15Tuꞌugyɨ xuꞌunt yøꞌøbɨwɨnmaa̱ꞌ̱ñ jøts jadeꞌen tꞌejxtɨt tnɨjaw̱ɨdɨt sa̱ tø xyikmɨwenɨ xyikajaꞌajɨ jamjaꞌ̱gyukɨn
jøts ja mjanchjaꞌ̱wɨn. 16 Øyɨm mnayꞌejxꞌettɨt køꞌøm midi mwɨnmaa̱ꞌ̱ñꞌajtpy, midi mdukꞌɨxpijkpy, midi
mduknɨjaꞌ̱wɨp jamɨguꞌuktøjk, tuꞌugyɨ xyikꞌettmidimdumpy. Ku jadeꞌen xuꞌuntmbaa̱ṯpts ja øyꞌaj̱tɨn jadeꞌen,
nayɨdeꞌen jaꞌadɨ pøn tmadoodɨp ja ɨxpøjkɨn.

5
Sa̱ ja Timoteo møøt yꞌett pøn ja Dios tjanchja̱ꞌwɨdɨp

1 Kaꞌ xwɨndsoꞌot, kaꞌap o sa̱ xnøjmɨt ja møjaa̱ꞌ̱dyøjk; neꞌegɨ tudaꞌ̱aḵy xkaj̱pxwejt sam̱ ja mdeedyɨn;
nayɨdeꞌen ja unaꞌ̱jktøjk øy tsuj xjaw̱ɨt sam̱ ja mgøꞌømɨguꞌugɨn. 2 Nayɨdeꞌen ja møjaa̱ꞌ̱dyøꞌøxy xwɨnjaw̱ɨt
xwɨndsøꞌøgɨt sam̱ ja mdaa̱g̱ɨn, jøts nayɨdeꞌen ja kiixyunaꞌ̱jktɨ sam̱ ja mgøꞌømꞌuchɨn, jadeꞌen ja mdu-
daꞌ̱aḵyꞌaj̱tɨn xyiktuꞌunt.

3Pudøkɨ ja kuꞌøktyøꞌøxy pøn ti kadyimyꞌejtxɨp. 4Pønɨ jamts ja kuꞌøktyøꞌøxy møøt yꞌuꞌnk yꞌunaꞌ̱jk møøt
yꞌap̱ yꞌok, jadeꞌen ja unaꞌ̱jk pyaa̱ṯꞌatyɨdɨ jøts ja tpudøkɨdɨt ja tyeety tyaa̱ḵ jøts ja tyikwɨmbejtnɨyɨdɨt ku ja
tø yꞌijxyɨdɨ, yøꞌ Dios yꞌøyjaꞌ̱wɨp, jadeꞌen Dios ttsøky. 5 Ja kuꞌøktyøꞌøxy pøn nadyuꞌuk tø tyañ, pøn nɨpøn
kaꞌejtp, ejtpts ja Dios ja tꞌajotꞌaty jøts ja pyudøkɨyɨt, kaꞌap ja Dios ja tjaꞌ̱dyɨgøy jøpy ux. 6 Jamts nayɨdeꞌen
ja kuꞌøktyøꞌøxy pøn ja Dios tkaꞌajotꞌaj̱tp. Tyumpy jaꞌ pønɨ ti ja tyunwampy, øøky ja ñabyɨktaa̱j̱knɨyɨ.
7 Tukmadow yikxon, wan tnɨjaw̱ɨ jøts kaꞌ pøn øy sa̱ ñøøꞌmxɨyɨt. 8 Jamts wɨnaa̱g̱ɨn tkajotmayꞌaty ja
myɨguꞌuktøjk, abiky tpɨktaꞌ̱aḵy ja yjøøn ja tyøjk jøts ja tꞌɨxmaj̱tsnɨ ja Diosꞌajotꞌaj̱tk. Tyimwyenkts ja neꞌegɨ
pyɨdsimy, kaꞌap jadeꞌen pøn ja janchjaꞌ̱wɨn tkajagyajptɨnɨm.

9 Yø kuꞌøktyøꞌøxy yiklistɨꞌaṯp midi tugiꞌpxy jumøjt pønɨ tøts ja tuꞌugyɨ ñɨyaa̱ꞌ̱y tø tꞌatsmøøtꞌaty,
paa̱ṯꞌaj̱tɨyɨp jamɨbaa̱ṯ yikpudøkɨt. 10Mɨbaa̱ṯ ja yikpudøkɨt jaꞌagøjxp ku tø yꞌøyjaa̱ꞌ̱yꞌaty, pønɨ tø yꞌuꞌnk yꞌunaꞌ̱jk
yikxon tyikyeeky tyiktsøꞌøky, pønɨ tø øy tsuj tꞌadsøy ja jaa̱ꞌ̱y pøn tøjkꞌayøꞌødyɨp, pønɨ tø yikxon twɨnjaw̱ɨ
twɨndsøꞌøgɨ ja myɨguꞌuk pøn tø tkupøjknɨdɨ ja Dios, pønɨ tø tpudøkɨ pøn am̱jaj̱tɨp tsaachjaj̱tɨp, uk pønɨ tø
ttuñ jaduꞌuk øy ti mayꞌaj̱t øy ti pudøjkɨn.

11Kaꞌ mɨbaa̱ṯ yikjaabyatt ja kuꞌøktyøꞌøxy pøn unaꞌ̱jknɨm; jaꞌagøjxp ku jotmøñ yꞌamajtskɨt, jadeꞌenꞌampyts
ja Cristo yjaꞌ kaꞌpxy tkaꞌukpaduꞌunɨyɨt, 12 jøts yikpøkyꞌixy ku tø tmajtstutnɨ jaꞌ midi tø tꞌukpadøkɨ. 13 Jats jaꞌ
pøn nugo ttunkꞌaj̱tp ja tøkꞌayøꞌøky, ja nuuxꞌaj̱tɨn ja pagaj̱pxk nugo jadeꞌen myɨwɨdijtpy, jøts nugo ttatøkɨ
midi jagapaa̱ṯꞌaj̱tɨyɨp. 14Paty yꞌøyɨ jøts yꞌamajtskɨt pøn kuꞌøktyøꞌøxy unaꞌ̱jknɨm, jøts ja yꞌuꞌnk tꞌext tjagyapt
sam̱ pyaa̱ṯꞌatyɨ jønjøtpy tøjkjøtpy nꞌejxɨnt njagyaj̱pɨnt, jøts kaꞌ nugo ja jaa̱ꞌ̱y pyagaj̱pxɨyɨt. 15 Jamts wɨnaa̱g̱ɨn
pøn ja Dios yjaꞌ tø tmajtstuujtɨ, ja mɨkuꞌ yjaꞌ tø tpanøjkxɨyɨ. 16Pønɨ pøn ja Dios yjaꞌ tø tkupøjkɨdɨ jøts pønɨ
jam ja myɨguꞌuk kuꞌøktyøꞌøxy, mɨbaa̱ṯ ja køꞌøm tpudøkɨdɨt pønɨ ti ja kaꞌejtxɨp, jøts ja kaꞌ pyudøkɨyɨdɨt ja
møjaa̱ꞌ̱dyøjk midi tundɨp jap tsap̱tøjkjøtpy. Jadeꞌenꞌampyts nayɨdeꞌen yikpudøkɨt ja kuꞌøktyøꞌøxy pøn ja
myɨguꞌuktøjk kadyimyꞌejttɨp.

17Ja møjaa̱ꞌ̱dyøjkmidi tnɨgutujkꞌaj̱ttɨp ja janchjaꞌ̱wɨbɨdɨ jøts nwɨndsøꞌjkaꞌant nwɨnjaꞌ̱waꞌant. Jamts jaꞌ midi
xukꞌejxɨmp xukꞌɨxpøjkɨmp ja Dios kyajpxy, neꞌegɨts ja møj nwɨndsøꞌjkaꞌant jøts ja nbudøjkaꞌant. 18 Jabɨ
jadeꞌenxɨ jap jaabyety yꞌity: “Kidi ja mdsakaa̱̱ ajeñ xyikꞌoktɨ ku ja xyiktunwaꞌ̱aṉdɨt.” Jøts nayɨdeꞌen: “Ku
jaa̱ꞌ̱y nyiktuꞌunɨnt kuwaṉɨ myɨjuuꞌñ ja ttsøky.” Jadeꞌen ja nøky wyaꞌ̱aṉ̃ midi ɨxa tø xnɨjaw̱ɨdɨ.

19 Kaꞌ xmøjpɨktaꞌ̱aḵt ku yiknɨꞌøønɨt ja møjaa̱ꞌ̱dyøjk pønɨ kaꞌap ja aꞌejxnax̱pɨ te majtskɨn uk tɨgøøgɨn.
20 Pønɨ tundɨgøyꞌadøtstɨp ja møjaa̱ꞌ̱dyøjk, mɨbaa̱ṯs ja jam yiktamɨgaj̱pxt ma̱ ñamyukyɨdɨ ja janchjaꞌ̱wɨbɨdɨ
jøts jadeꞌen tjøptsøꞌøgɨdɨt tjøpjaw̱ɨdɨt ku tyundɨgøydɨ. 21 Ku yaꞌ̱aṯ jadeꞌen ndanɨpiky waꞌ̱aṯs Dios Teety
tmadøy, waꞌ̱aṯs ja nwɨndsønꞌaj̱tɨm Jesucristo tmadøy møøt ja aṉkɨlɨstøjktɨ, jøts øy yikxon ɨdøꞌøn xpaduꞌunt
yø anaꞌamɨn, kaꞌ pøn nugo xuktaꞌooꞌkpatt. Pønɨ pøn tundɨgøødyɨp tuknax̱ ja xpayøꞌøty. 22 Kaꞌ nugo
ajaw̱ɨ xpɨktaꞌ̱aḵtɨt ja møjaa̱ꞌ̱dyøjk midi tnɨgutujkꞌaṯp ja janchjaꞌ̱wɨbɨdɨ, jawyeen yikꞌext yiknɨjaw̱ɨt pønɨ sa̱
yjaa̱ꞌ̱yꞌaty, kuts kyaꞌøyjaa̱ꞌ̱yꞌaty jøts ja pyøky ttapaa̱ṯt ja janchjaꞌ̱wɨbɨdɨ, øyɨm mnayꞌejxꞌetɨt jøts ja pøky
mgapaa̱ḏɨt.

23Kidi nugo tsuxknøø xumɨꞌuuky, pø pøjkꞌejtpxɨ xijy mjoojt, vino mꞌuukp waanɨ.
24 Pøn tundɨgøødyɨp midi yiknɨjaꞌ̱wɨp waꞌ̱aṯs, jaꞌats yikpayøꞌøpy, midiꞌits kayiknɨjaꞌ̱wɨp jaanɨmts ja

yiknɨjaw̱ɨt ku ja payøꞌøyɨn xøøw yꞌett. 25Nayɨdeꞌen ku ja øybɨ nduꞌunɨnt; øy ja jatyɨ yjagayiknɨjaw̱ɨ, kuwaṉɨ
yiknɨjaw̱ɨ udyaꞌagyɨ. Kaꞌap ja jadiꞌiñɨ tyañ.

1Yø tumbɨtøjk øy tudaꞌ̱aḵy yjaa̱ꞌ̱yꞌaṯtɨt jøts twɨndsøꞌøgɨdɨt yikxon ja wyɨndsøndɨ, jøts kaꞌ nugo ja Dios
yikpagaj̱pxt, jøts nayɨdeꞌen kaꞌ nugo nyiktabagaj̱pxɨnt ja nꞌɨxpøjkɨn. 2Nayɨdeꞌents ja tumbɨtøjk pønɨ jam ja
wyɨndsøn midi nayɨdeꞌen tpadump ja Dios yjaꞌ, neꞌegɨ møjts ja twɨndsøꞌøgɨdɨt, pø pyadumpxɨ nayɨdeꞌen.
Jadeꞌents ja neꞌegɨ tpudøkɨdɨt sam̱ ja tsojkɨn tjagyaptɨ. Me Timoteo, tukmadow kaj̱pxwaꞌ̱kx yøꞌøbɨ anaꞌamɨn
midi nnɨgajpxpy.

Sa̱ ja Dios yjaꞌ nbaduujnaꞌant jøts agujk jotkujk nꞌejtɨnt
3Pønɨ jam pøn tkaj̱pxwaꞌkxy ja wenk ɨxpøjkɨn midi kaꞌ tmɨnabyaa̱ḏyɨ ja nwɨndsønꞌaj̱tɨm Jesucristo yjaꞌ,

midi tkawɨndsøꞌjkɨp ja Dios, 4 nugo ja ñamyɨkexyɨ, kaꞌap ja tnɨjaw̱ɨ pønɨ ti kyajpxpy. Nugo tyikjøꞌøpy ja
wɨnmaa̱ꞌ̱ñ ja ɨxpøjkɨn; jøts jadeꞌen nugo ja tsep tyiknax̱kɨdaꞌ̱aḵy ku nɨxemnɨyam̱ ja ñaṉkyꞌamutskɨwyaꞌ̱aṉ̃ɨdɨ.
5Nugo ja yꞌawaꞌ̱aṉꞌaj̱tk tyiktunɨdɨ ku tkaꞌuknɨjaꞌ̱wɨñɨdɨ ja tyɨɨbyɨ. Nugo wɨnꞌøøꞌnɨngøjxp nadyijyɨ ja Dios yjaꞌ
ttuujnɨdɨ. Jadeꞌen jawyɨnmaydɨ jøts jadeꞌen tijy ja kumeeñꞌaj̱tɨn yikpaa̱ṯt. Mets Timoteo,majtstuꞌut yøꞌ pønɨ
pøn jadeꞌen jaa̱ꞌ̱yꞌaj̱ttɨp, kidi xmɨnamyayɨ. 6 Jadeꞌenꞌampy adøm ja jotkujkꞌaj̱tɨn nmøøtꞌaj̱tyɨm ku ja Dios yjaꞌ
nbaduujñaꞌam øymeeñ o ti ngamøøtꞌaj̱tyɨm. 7Kaꞌ ti pøn tmɨmiñ ku ngaxɨꞌjkyɨmp ya̱ nax̱wiiñ, nayɨdeꞌents ku
nwɨndɨgøøꞌñaꞌant, kaꞌats ti nꞌukꞌejxnaꞌant; 8pønɨ nbaa̱j̱tyɨmp ja ngaa̱j̱yɨk ja nꞌuujkɨk jøts ja nwet ja nnaa̱m̱y,
ndajotkujkꞌaj̱tɨmpts ɨdøꞌøn jaꞌ. 9 Jamts pøn ja kumeeñꞌaj̱tɨn ttsojkp. Tyumpy, o ti ttuꞌunt, jøts ja jadeꞌen
o sa̱ nugo tpaa̱ṯt ja meeñ, køꞌømts ja jadeꞌen ñaṉktyuuꞌtɨgøyɨdɨ, kaꞌ tjaꞌ̱gyukɨdɨ pønɨ ti tyundɨp. Køꞌøm
ayoꞌon ja jadeꞌen ñaṉktyukpaa̱ḏyɨdɨ, jadeꞌents ja nugo ñaṉkwyɨndɨgøyɨdɨ. 10Neꞌegɨ nugo xyiktundɨgøøꞌyɨnt
xyikaj̱pxɨgøøꞌyɨnt ku ja kumeeñꞌaj̱tɨn ndsojkɨnt; jamts pøn wɨnaa̱g̱ɨn nugo tsojkꞌanaxy jøts ja pabøjkɨn ja
janchjaꞌ̱wɨn tkaꞌukpadunɨ, jøts ja jadeꞌen ja ayoꞌon ñadyukpaa̱ḏɨyɨt.

Sa̱ ja Timoteo yikxon tnɨgubaj̱kꞌaṯt ja janchjaꞌ̱wɨn
11Mets Timoteo, kidi me nayɨdeꞌen mꞌadøtsmɨ, pø Diosxɨ mets ja yjaꞌ mbaduujnɨp. Yikyøꞌøy mets ja

mdsɨnaa̱ꞌ̱yɨn øy tsuj, ja mꞌajotꞌaj̱tɨn jøts ja mjanchjaꞌ̱wɨn. Jøts xmɨnamyayɨt øy pøn ja mmɨguꞌuktøjk, jøts
ja tudaꞌ̱aḵyꞌaj̱tɨn yujyꞌaj̱tɨn xyiktuꞌunt. 12 Nɨtanɨ møk yø janchjaꞌ̱wɨn; kidi xmajtstuꞌuty midi ja Dios tø
mdamɨdsøkyɨyɨ midi xemɨkøjxp ejtp, jabɨ øy tsujxɨ tø xukmadøy ja mayjaa̱ꞌ̱y sa̱ ja janchjaꞌ̱wɨn xjagyepy.
13 Ja Dios Teety midi xyikjujkyꞌaj̱tɨndɨp, ñɨjaꞌ̱wɨpts jaꞌ, sam̱ ɨxyam̱ nꞌaneꞌemy, nayɨdeꞌents ja nwɨndsønꞌaj̱tɨm
Jesucristo ttukmadøøy ja tɨyꞌaj̱tɨn ja Poncio Pilato. 14Paty yikxon xpaduꞌunt jadeꞌen, midi tø myiktanɨpiky,
kaꞌ xyiktɨgaṯst, jøts kaꞌ pønmbøkyꞌejxɨyɨt. Jadeꞌen xuꞌunt kunɨm ja nwɨndsønꞌaj̱tɨm Jesucristomyeꞌent. 15Ku
tpaa̱ṯt ja xøøw ja jumøjt, jøts ja Dios Teety ja tkaxt ja nwɨndsønꞌaj̱tɨm ya̱ nax̱wiiñ. Tuꞌugyɨ Dios Teety myøjɨ
midi ja øyꞌaj̱tɨn ja xondaa̱j̱kɨn tmøøtꞌaj̱tp. Møk ja kutujk tjagyepy, kaꞌ pøn wɨndsøndøjk jadeꞌen. 16Yøꞌ tuꞌuk
møj, kaꞌ yꞌøøky, xemɨkøjxp ja yꞌity. Jaj̱ agujkpy chøønɨ ma̱ kaꞌ pøn mɨbaa̱ṯ pyaa̱ḏyɨ yꞌijxyɨ. ¡Yikwɨndsøꞌjkɨp
yikwɨnjaꞌ̱wɨp ku ja myøkꞌaj̱tɨn tmøøtꞌaty xemɨkøjxp! Jadeꞌen ɨdøꞌøn ja yꞌejxɨ.

17Anaꞌam pøn kumeeñꞌaj̱tp ya̱ nax̱wiiñ jøts kaꞌap nugo ñadyamɨkaxɨyɨt. Kaꞌap yø kumeeñꞌaj̱tɨn nugo
ñadyaꞌagaj̱pxɨyɨt, kaꞌap yø yꞌity. Neꞌegɨ øy ku Dios tꞌajotꞌaṯtɨt amumjoojt, pø jaꞌaxɨ ejtp xemɨkøjxp
jøts tukɨꞌɨyɨ xmøꞌøyɨm ja øyꞌaj̱tɨn ja jotkujkꞌaj̱tɨn. 18Nøjmɨ ja kumeeñ jaa̱ꞌ̱y jøts yikxon yjaa̱ꞌ̱yꞌaṯtɨt, jøts
tpaꞌayoꞌodɨt ja myɨguꞌuktøjk pøn ti kaꞌejtxɨp. 19Ku jadeꞌen tpaduꞌundɨt jøts ja øyꞌaj̱tɨn jadeꞌen tpaa̱ṯtɨt, jøts
tmøøtꞌettɨt ja Dios xemɨkøjxp.

Midi ja Timoteo ja̱a̱kyiktanɨpøjkp
20 Mets Timoteo, møjpɨktaꞌ̱aḵ midi tø myiktanɨpiky. Kidi xmøjpɨktaꞌ̱aḵy ja kaꞌøy ayuujk midi ja Dios

yjaꞌ tkamɨnabyaa̱j̱tɨp, midi ñadyijyɨ yiktejp ku ja tyɨyꞌaj̱tɨn. 21Tø wɨnaa̱g̱ɨn tyuuꞌtɨgøydɨ pøn yø jadeꞌembɨ
wɨnmaa̱ꞌ̱ñ tpadump. Jadeꞌen ja yjanchjaꞌ̱wɨn tkaꞌukpadunɨdɨ.

Dios mgunuuꞌkxɨp, mets Timoteo. Jaṯp ɨdøꞌøn jadeꞌen.

JA MYƗMAJTSKPƗ NØKY MIDI JA PABLO TYANƗGAJX JA TIMOTEO
Ku ja Pablo ojts tnɨjayɨ ja Timoteo

1 Pablo øts, jøts øts ja nwɨndsønꞌaj̱tɨm Jesucristo ngudanaapy, øts xkajxp ja Dios Teety sam̱ øts ja tø
xamɨdsøky jøts øts ja yjaꞌ ndukmadoꞌot ja nax̱wiiꞌñɨt jaa̱ꞌ̱y sa̱ nbaa̱j̱tɨnt ja øyꞌaj̱tɨn xemɨkøjxp ku ja Jesucristo
møøt nꞌejtɨnt. 2Mets Timoteo yaꞌ̱aṯ nøky ndanɨjaꞌ̱ay̱ɨp. Mjagyajpnɨpxɨ mets ja janchjaꞌ̱wɨn, jadeꞌenꞌampyts
myikꞌuꞌnktijy myikꞌuꞌnkjaw̱ɨ. Ja Dios Teety mgunuuꞌkxɨp møøt ja nwɨndsønꞌaj̱tɨm Jesucristo. Jaꞌ mmoꞌojɨp
ja pyaꞌayoꞌowɨn, jaꞌ mmoꞌojɨp ja yjotkujkꞌaj̱tɨn.

Sa̱ ja Timoteo tyiknɨgaxøꞌøkt ja Cristo ja yjaꞌ
3Ndamøjaꞌ̱wɨp øts ja Dios ku me nnɨꞌamɨdooꞌwɨ yꞌity jøpy ux. Jaꞌ øts ɨdøꞌøn ja yjaꞌ nbadumpy sam̱dam ja

tꞌøyjaw̱ɨ sam̱ nayɨdeꞌen ja møjaa̱ꞌ̱dyøjk yꞌijty ttundɨ. 4Njaꞌ̱myejchp øts sa̱ myaa̱j̱xy ku nnawyaꞌkxyɨm. Wam̱p
øts o me ma̱ njanchꞌejxpaa̱ṯt jøts njotkujkꞌaṯt. 5Njaꞌ̱myejchp øts nayɨdeꞌen sam̱ ja Dios Teety xjanchjaw̱ɨ.
Jabɨ jawyeenxɨ ja mdɨgamøj jøts ja mdaa̱ḵ nayɨdeꞌen tyiktundøø ja yjanchjaꞌ̱wɨn.

6 Paty mets ɨxyam̱ ndukjaꞌ̱myech jøts øy tsuj xyikmɨwenɨt ja mdunkjøøjp midi ja Dios tø mdanɨpikyɨ
ku mets ojts ngønɨxaj̱y. 7 Kaꞌap ja Dios Espíritu Santo tø tpɨktaꞌ̱aḵy jøts øy ti ngudsøꞌjkaꞌant. Nayɨ
Espíritu Santo ja myøkꞌaj̱tɨn xmøꞌøyɨmp jøts amumjoojt nduꞌunɨnt jøts ja tsojkɨn jøts ja øyjaꞌ̱gyukɨn
nmøøtꞌaj̱tɨnt. 8Kaꞌ ti xtsøꞌødyunjaw̱ɨt sam̱ ja Dios yjaꞌ xkaj̱pxwaꞌ̱kxɨ, jøts nɨ øts xkatsøꞌødyunjaw̱ɨt ku øts nay
jaꞌ nyiktagudsumɨ. Kupøk o myikjemduñ myikteduñ myikjemnøjmɨ myiktenøjmɨ ku tkaꞌøyjaw̱ɨdɨ ja Dios
kyajpxy midi xyiknɨtsoꞌokꞌaj̱tɨmp. Jadeꞌen xmɨdanɨt sam̱ ja Dios ja myøkꞌaj̱tɨn tyaky. 9 Jadeꞌen ja Dios ttsøky
jøts ja xyiknɨtsoꞌokꞌaj̱tɨnt jøts nayɨdeꞌen amumjoojt nnadyamɨyojxɨnt. Kidi jaꞌagøjxpɨp adøm ja xtsøjkyɨm
ku adøm nꞌøyjaa̱ꞌ̱yꞌaj̱tyɨm ngaꞌøyjaa̱ꞌ̱yꞌaj̱tyɨm. Ma̱ wɨndiixyɨp adøm ja Dios jadeꞌen xamɨdsøjkyɨm, kaꞌanɨm
wyɨnaty ja nax̱wiiꞌñɨt choꞌondaꞌ̱aḵy. Ja nwɨndsønꞌaj̱tɨm Jesús køjxp adøm ja nɨtsoꞌokꞌaj̱tɨn nbaa̱j̱tɨnt ku
møøt nꞌejtɨnt. 10Tø ja Dios Teety tnaṉkyjaꞌijxyɨ sa̱ ja paꞌayoꞌowɨn tjagyepy adømgøjxp ku ja nwɨndsønꞌaj̱tɨm
Jesucristo xanɨguejxyɨm. Sa̱ ja yꞌøꞌjky jøts yjujkpyɨjky, nayɨdeꞌents adøm nbaa̱j̱tɨnt sam̱ ja tø tnajtstunɨ.
Jadeꞌents Cristo køjxp ja oꞌjkɨn xkaꞌukmɨmajadaa̱j̱knaꞌant jøts xemɨkøjxp ja jujkyꞌaj̱tɨn nbaa̱j̱tɨnt ku ja
yꞌayuujk tnɨtanaa̱y̱ sam̱ ja wyɨnaty tø ttanɨbɨktaa̱g̱ɨ.

11Dios ø tø xpɨktaꞌ̱aḵy jøts øts yaꞌ̱aṯ ja kyajpxy ja yꞌayuujk ngaj̱pxwaꞌ̱kxɨt jøts øts yø ngudanɨt, jøts ø
ndukꞌɨxpøkt pøn kaꞌisraelɨt jaa̱ꞌ̱dyɨ. 12Paty øts ɨxyam̱ øy ti nguꞌayoꞌombaa̱ḏɨ. Kaꞌap ø ti ndsøꞌødyunjaw̱ɨ, pø
Diosxɨ øts ja yjaꞌ nbaduujnɨp. Wam̱pts øts jøts øts ja Dios xpøkjøꞌknɨt kunɨm ja tɨɨdyuꞌunɨn xøøw myeꞌent.

13Mets Timoteo, sam̱ ø tø nnajtstunɨ, tuꞌugyɨ ja øy ɨxpøjkɨn jadeꞌen xyikyøꞌøty, ja Dios yjaꞌ. Jadeꞌents ja
Dios xjanchjaw̱ɨt jøts ja mmɨguꞌuktøjk xpaꞌayoꞌot xmɨnamyayɨt nayɨdeꞌen sam̱ ja nwɨndsønꞌaj̱tɨm Jesucristo
xamɨdsøjkyɨm ku møøt nꞌijtyɨm. 14 Ja Espíritu Santo midi adøm nmøøtꞌaj̱tyɨndɨp, jaꞌ pyudøjkɨngøjxp
xpadunꞌett ja Dios yjaꞌ midi tø mdanɨpikyɨyɨ.

15Tøxɨ me xnɨjaw̱ɨ sam̱ øts ja Asiɨt jaa̱ꞌ̱y xmajtstuttøø, ja Figelo møøt ja Hermógenes paa̱ṯ. 16Diosts ja
kunuuꞌkxɨyɨp ja Onesíforo møøt ja myɨguꞌuktøjktɨ ku øts ja kawɨnaa̱ḵ ojk xnɨmiñ jøts ø xpudøkɨ. Kaꞌap ja
tsøꞌødyuꞌunɨn tjagyepy øy ø njatsumyꞌity. 17Neꞌegɨ øts ja xꞌɨxaa̱y̱ ya̱ Roma ku øts ja ma̱ xkaꞌijxy kunɨm øts
ja xpaa̱j̱ty. 18Wan ja Dios ja pyaꞌayoꞌaj̱tɨn tmøꞌøy ku ja tɨɨdyuꞌunɨn xøøw tpaa̱ṯt. Waꞌ̱aṯsxɨ me xnɨjaw̱ɨ sa̱ ojts
xpudøjkaꞌam jam Efeso kaj̱pjotp.

2
Sa̱ Timoteo møk tmɨdanɨt ja ayoꞌon Jesucristo køjxp

1Mets uꞌnk Timoteo, jotmøkpøk, yiktun ja møkꞌaj̱tɨn midi ja nwɨndsønꞌaj̱tɨm Jesús yajkpy. 2 Ja ɨxpøjkɨn
midi mꞌijxpy midi mnɨjaꞌ̱wɨp sam̱ øts ja mayjaa̱ꞌ̱y nyikꞌɨxpiky, jaꞌats nayɨdeꞌen mdanɨpøkp pøn øy tsuj
jaa̱ꞌ̱yꞌaj̱tp, midi øy tsuj yikꞌɨxpøjkp nayɨdeꞌen.

3Møk xmɨdanɨt ja ayoꞌon midi mbatpy ku ja nwɨndsønꞌaj̱tɨm Jesucristo yjaꞌ xpaduujnɨ. Møk nabyɨktaꞌ̱ag̱ɨ
jadeꞌen sam̱ pøn yikexy tseptumbɨ. 4Kaꞌaxɨ mɨbaa̱ṯ ja tseptumbɨ pyaa̱ṯꞌatyɨ jøts nugo ajaw̱ɨ o ti ttatøkɨt.
Tuꞌugyɨ ja yjaꞌ tyikyøꞌødyɨt sa̱ ja wyɨndsøn ja yꞌaneꞌemyɨdɨ. 5Nayɨdeꞌen ja kuyaj̱tpɨ, tuꞌugyɨ ja yjaꞌ ja ttuꞌundɨt
sa̱ ja tø yikꞌanaꞌamdɨ, wɨnets ja tpøktɨt ja ñɨguyaty. 6Nayɨdeꞌents ja kam̱dumbɨ nayjaꞌ paa̱ṯꞌaj̱tɨyɨp køꞌøm
tpøkjøꞌøkt ja pyɨktaꞌ̱aḵy. 7Pawɨnmaa̱j̱yɨk øts yø nꞌayuujk, nayɨ nwɨndsønꞌaj̱tɨmts mbudøkɨyɨp jøts xjaꞌ̱gyukɨt.

8 Jaꞌ̱myats ja nwɨndsønꞌaj̱tɨm Jesucristo sa̱ ojts yjujkpyiky jap ooꞌkpɨ jutjøtpy midi ja rey David yꞌap̱ꞌajtpy.
Yøꞌ øts ja yjaꞌ ngaj̱pxwaꞌ̱kxɨyɨp sa̱ ja øyꞌaj̱tɨn xukpaa̱j̱tɨnt. 9Yøꞌ kaj̱pxwaꞌ̱kxɨngøjxp øts øy nyikmɨꞌekyɨ, møkts
øts yø nwɨndanɨ, jadeꞌents ø nyikꞌixy ejxɨm tuꞌuk ja møj tundɨgøøbyaꞌan; øy øts njayiktsumy kaꞌap ja Dios
kyajpxy jaayɨ tyañ. 10 Jaꞌagøjxp øts yø ayoꞌon møk nwɨndanɨ jøts ñɨtsoꞌokꞌaṯtɨt pøn ja Dios tø wyɨꞌijxyɨ jøts
tpaa̱ṯtɨt ja øyꞌaj̱tɨn midi xemɨkøjxp xmøꞌøyɨmp ja nwɨndsønꞌaj̱tɨm Jesús.

11 Janch tɨyꞌaj̱tɨn yøꞌ:
Ku ja Cristo møøt nayɨdeꞌen nꞌøꞌjkyɨm, nayɨdeꞌents ja møøt njujkyꞌaj̱tɨnt;
12pønɨ nguꞌayoꞌombaa̱j̱taꞌam ja yjaꞌ, xmøꞌøyɨmpts jaꞌ ja yꞌøyꞌaj̱tɨn ma̱ ttanɨtanɨ ja yjaa̱ꞌ̱y.
Pønɨ kaꞌ ja ngupɨjkyɨm, nayɨdeꞌents ja xkagupøjkɨnt.
13Pønɨ ngamøkꞌaj̱tɨngøjxp adøm ja njanchjaꞌ̱wɨn kyamajadaa̱j̱kyɨm, jadeꞌeñɨm ja Dios tyikyøꞌøy ja yujyꞌaj̱tɨn

jøts ja pudøjkɨn ja xmøꞌøyɨm,
kaꞌap ja Dios mɨbaa̱ṯ ñayꞌɨxmaj̱tsɨyɨt køꞌøm, paty ja xkajaꞌ̱dyɨgøꞌøyɨm.

Yikyøꞌøpy jadeꞌen ja Timoteo sa̱ tø yiktanɨpiky

14 Mets Timoteo, tukjaꞌ̱myats pøn jaty ja Dios yjaꞌ tjanchjaꞌ̱wɨdɨp jøts kidi nugo kyaj̱pxjɨmbettɨ
kyaj̱pxꞌadøjtɨ, kidi nugo tkaj̱pxyøndɨ midi kaꞌ tyuñ; ñaṉktyuuꞌtɨgøjyɨdɨp yø jadeꞌen. 15 Amumjoojt
nabyɨktaꞌ̱ag̱ɨ sa̱ ja Dios yjaꞌ xpaduujnɨt jøts øy tsuj yø mdunk pyɨdsøꞌømt Dios wyɨngujkp. Kaꞌ ti nugo
xtsøꞌødyunjaw̱ɨt ku ja tɨy janch xkaj̱pxwaꞌ̱kxɨ ja Dios tyɨyꞌaj̱tɨn. 16 Kidi xpabiky yøꞌøbɨ ayuujk pøn jam
nugo o sa̱ kaj̱pxtɨp. Pøn jadeꞌen ttundɨp, ja kyaꞌøyjaa̱ꞌ̱yꞌaj̱tɨn ɨdøꞌøn ja yikmɨwenɨdɨp. 17Pøn jadeꞌen nugo
kaj̱pxtɨp, jadeꞌents ja kyaꞌøyꞌɨxpøjkɨn jamyøjɨdɨmyayɨdɨ jøts ja wɨndɨgøꞌøyɨn nugo tyiknax̱kɨdaꞌ̱aḵtɨ. Jadeꞌen
yꞌadøꞌøtstɨ ja Himeneo jøts ja Fileto, 18 ku køꞌøm tø ñaṉktyuuꞌtɨgøyɨdɨ jøts ja wyaꞌ̱aṉdɨ ku kaꞌ yꞌukꞌejtnɨt
ja jujkpyøjkɨn ku ja oꞌjkɨn nbaa̱j̱tɨnt ya̱ nax̱wiiñ. Jadeꞌents ja myɨguꞌuk wɨnaa̱g̱ɨn tø ttukmajtstuꞌuttɨ ja
yjanchjaꞌ̱wɨn. 19Kaꞌap mɨbaa̱ṯ pøn tyiktɨgaṯst ja Dios wyɨnmaa̱ꞌ̱ñ, jabɨ yɨdeꞌenxɨ jaabyety yꞌity: “Waꞌ̱aṯs ja
Dios Teety ja tꞌixy tnɨjaw̱ɨ pøn paduꞌunxɨp ja yjaꞌ”; jøts nayɨdeꞌen wyaꞌ̱aṉ̃: “Wan tmajtstutnɨdɨ ja kaꞌøybɨ,
pøn ja Cristo yjaꞌajtpy.”

20 Jadeꞌen nꞌukpɨktaa̱j̱kɨnt ku jaa̱ꞌ̱y xnɨmeꞌenɨnt xnɨjaꞌ̱jtɨnt njønjotp ndøjkjotp, jøts nduktajøøꞌkxaꞌant jaꞌ
midi øy midi tsuj midi tsobaṯp; jøts jaꞌ midi kaꞌ chobaa̱ṯy, jaꞌats o pøn tyiktuꞌump. 21Nayɨdeꞌents ɨdøꞌøn
adømdɨ, ku øy tsuj nnayꞌejxꞌejtɨndɨt jøts njaꞌ nayɨdeꞌen chobaa̱j̱tɨnt Dios wyɨngujkp; jadeꞌenꞌampyts ɨdøꞌøn
ja xyiktuꞌunɨnt jøts nmɨguꞌuktøjk nbudøjkaꞌant.

22Majtstuꞌut yø unaꞌ̱jk wɨnmaa̱ꞌ̱ñ midi kaꞌ tyuñ. Tuꞌugyɨ xyikyøꞌøty ja tɨyꞌaj̱tɨn jøts ja mjanchjaꞌ̱wɨn, jøts
xmɨnamyayɨt ja mmɨguꞌuktøjk øy tsuj pøn tuꞌugyɨ tꞌajotꞌaj̱tp ja Dios. 23Nnɨmaapyts mets jøts kaꞌ xpadøkɨt
yøꞌøbɨ ayuujk midi katump. Mnɨjaꞌ̱wɨp ku jadeꞌen ja tsep nugo yikpaa̱ṯy. 24Pøn tpaduujnɨp ja Dios yjaꞌ kaꞌap
ja nugo ajaw̱ɨ o ti ttatøkɨt ma̱ ja tsep, ma̱ jaa̱ꞌ̱y o ti ttundɨ. Jaꞌ ja tyuꞌump øyꞌaj̱tɨn tudaꞌ̱aḵyꞌaj̱tɨn øy pøn
møøt. Ja yꞌɨxpøjkɨn ja tyukꞌexp tyuknɨjaw̱ɨp sam̱ ja tudaꞌ̱aḵyꞌaj̱tɨn nayɨdeꞌen tmøøtꞌaṯt. 25 Jadeꞌents ja øy
tsuj tkaj̱pxudaꞌ̱aḵt pøn ja wenk wɨnmaa̱ꞌ̱ñ tmøøtꞌaj̱ttɨp midi kaꞌ tyɨyɨ, wan ja Dios pyudøkɨyɨ jøts tyɨgaṯstɨt ja
wyɨnmaa̱ꞌ̱ñ jøts tpaduꞌundɨt ja tyɨɨbyɨ yjanchpɨ. 26Wan tmajtstuꞌuttɨ ja mɨkuꞌ yjaꞌ ku ja nugo tø wyɨnꞌɨɨñɨdɨ
jøts ja nugo tø tyuktuñɨ pønɨ sa̱ ja ttsøky.

3
Sa̱ ja̱a̱ꞌy wyɨnatyɨ ku ja tɨɨdyuꞌunɨn xøøw tpaa̱ṯwaṉɨ

1Me Timoteo, nayɨdeꞌen xnɨjaw̱ɨt ku wyɨngonɨ ja xøøw ja jumøjt jøts nwɨndsønꞌaj̱tɨm myeꞌent, janch tsep
ja xøøw ja jumøjt ñax̱t. 2Øy sa̱ pøn yꞌadøꞌøtstɨt. Kyøꞌøm wɨnmaa̱ꞌ̱ñ ja nugo yikmøjtøkɨwyaꞌ̱aṉdɨp, meeñ ja
nugomay choktɨp, namyɨkaxɨ wɨnmaa̱ꞌ̱ñ ja nugo yiktuꞌundɨp. Tpattɨt tnax̱tɨt ja Dios, kaꞌap ja tyeety ja tyaa̱ḵ
twɨndsøꞌøgɨdɨt, nɨti ja tkamøjꞌejxtɨt tkamøjaw̱ɨdɨt jøts nɨ tkawɨndsøꞌøgɨdɨt ja Dios yjaꞌ. 3Kaꞌap ja ti tsojkɨn,
kaꞌap ja ti øyꞌaj̱tɨn tmøøtꞌaṯtɨt. Pagaj̱pxk jaꞌ yø tyunkꞌaṯtɨp, kaꞌap ja maaꞌkxujkɨn tjagyaptɨt, tyunwaṉdɨp
o ti ttunwaꞌ̱aṉdɨt, nugo øy pøn tmɨdsepꞌaṯwaꞌ̱aṉdɨ øy wyɨnaty pøn tudaꞌ̱aḵyjaa̱ꞌ̱yꞌaty. 4Kyøyaḵp ja kyøꞌøm
mɨguꞌuk, adøꞌøtsp o sa̱ yꞌadøꞌøtst. Kyøꞌøm jaꞌ yꞌɨxaꞌ̱ap̱, kaꞌap jaDios yjaꞌ neꞌegɨ tꞌɨxaa̱j̱yɨt. 5Ejxɨngøjxpnadyijyɨ
ja Dios yjaꞌ tpaduujnɨdɨt pø sa̱ ja yꞌam̱ yjotp, kaꞌap ja tmøjpɨktaa̱j̱kɨt ja ñɨtsoꞌokꞌaj̱tɨn.

Me Timoteo, kaꞌap yø jadeꞌembɨ jaa̱ꞌ̱y xunkꞌaṯt. 6Adøtstɨp o sa̱ yꞌadøꞌøtstɨ, tøjk tøjkɨdɨp jøts ja tøꞌøxyøjk
twɨnꞌøøndɨt pøn ñadyuꞌukꞌejxtɨp pøn yꞌamutskꞌejxtɨp. Nayɨdeꞌents ja tøꞌøxyøjk, jaa̱ꞌ̱yꞌaj̱tp jaꞌ o sa̱ yjaa̱ꞌ̱yꞌaty.
Kyupijkpy ja nugo, 7 ɨxpøjkɨn ja jadeꞌen tijy yikmøøpy, nɨsudsoꞌampyts ja jadeꞌen tkajaꞌ̱gyukɨ ja Dios
tyɨyꞌaj̱tɨn. 8Nayɨdeꞌen sam̱ ja Moisés yꞌijty kyayikpaduñ ja yjaꞌ sa̱ ja yjawaꞌ̱aṉ̃ ku ja kyamɨbøjkøø ja xɨmaabyɨ
Janes møøt ja Jambres, nayɨdeꞌents yø jadeꞌembɨ jaa̱ꞌ̱y tkamɨbøjkmɨdɨ ja Dios yjaꞌ. Tum wenk ja wyɨnmaa̱ꞌ̱ñ
yikyøꞌødyɨ, kaꞌap ja Dios jadeꞌen kyupikyɨdɨ. 9Kaꞌ nugo ajaw̱ɨ myajadaꞌ̱aḵtɨt ja yjaꞌ, kuwaṉɨ yiknɨjaw̱ɨ ku
ja myoꞌtpɨ wɨnmaa̱ꞌ̱ñ nugo tyikmøjtøkɨwyaꞌ̱aṉdɨ. Nayɨdeꞌents yjaj̱tmɨdøø ja namajtskpɨ midi twɨndsoow ja
møjaa̱ꞌ̱y Moisés.

Midi ja Pablo yja̱a̱kꞌuktanɨpøknɨp ja Timoteo
10Mets Timoteo, øy tsuj mets ja nꞌɨxpøjkɨn xyikyøꞌøyɨ. Nayɨdeꞌen mjaa̱ꞌ̱yꞌaty sam̱ ø njaa̱ꞌ̱yꞌatyɨn, tuꞌugyɨ

ja mwɨnmaa̱ꞌ̱ñ xyikyøꞌøy, ja øyꞌaj̱tɨn tudaꞌ̱aḵyꞌaj̱tɨn jøts ja janchjaꞌ̱wɨn. Nayɨdeꞌen mjaty 11 sam̱ njaj̱ty sam̱
ngubejtyɨn. Mnɨjaꞌ̱wɨp pønɨ sa̱ njaj̱ty jam kaj̱pjotp midi yiktejp Antioquía jøts nayɨdeꞌen jam Iconio møøt
ja Listra ku øts ja Dios yjaꞌ ngaj̱pxwaꞌ̱kxɨ. Jamts øts ja jaa̱ꞌ̱y xjemduñ xeduñ, jøts øts nwɨndsønꞌaj̱tɨm
njaꞌ̱myejch xjats ø møj xpudøjkɨyɨɨꞌñ. 12 Janch tɨyꞌaj̱tɨn yøꞌ, yikjemduꞌundɨp yikteduꞌundɨp pøn ja Cristo
yjaꞌ nadyamɨyoxwaj̱nɨyɨp; 13 jøts jaꞌ pøn ja myɨguꞌuk nugo twɨnꞌøøꞌndɨp køꞌøm ja ñaṉktyuuꞌtɨgøyɨdɨ,
nɨsudsoꞌampy ja kyaꞌøyɨdɨ ja yjaꞌadɨ ku nugo jadeꞌen ñawyɨnꞌɨɨñɨdɨ ja xem ja yam̱.

14Mets Timoteo, tuꞌugyɨ mets yø mjaꞌ jadeꞌen xyikyøꞌøty sam̱ tø xꞌɨxpiky sa̱ tø xnɨjaw̱ɨ. Mnɨjaꞌ̱wɨpxɨ pøn
mdukꞌejxɨ pøn mdukꞌɨxpøjkɨ, 15 ku yø mutskyɨ xnɨjaꞌ̱wɨyɨɨꞌñ yø Dios kyajpxy, midi xyikujaj̱taa̱j̱kɨmp, midi
xyiknɨtsoꞌokꞌaj̱tɨmp ku njanchjaꞌ̱waꞌant ja nwɨndsønꞌaj̱tɨm Jesucristo. 16Tuꞌugyɨ ja Dios kyajpxy ja yꞌayuujk
jadeꞌen yꞌity, sa̱ ja tø yikwɨnmaa̱ꞌ̱nmyøꞌøy pøn tø tjaadyañ. Nay yøꞌ xuknɨjaꞌ̱wamp ja tyɨɨbyɨ ja yjanchpɨ.
Ku ndundɨgøꞌøyɨnt ngaj̱pxɨgøꞌøyɨnt nay yøꞌøts xuknɨjaꞌ̱wɨmp ku yø pyøkyɨ. Xmøꞌøyɨmpts yøꞌ ja ɨxpøjkɨn
sa̱ ja øyꞌaj̱tɨn ja tudaꞌ̱aḵyꞌaj̱tɨn njagyajpɨnt, 17 jadeꞌenꞌampyts ja Dios yjaꞌ kaꞌpxy nnɨjaꞌ̱waꞌant jøts jadeꞌen
nduꞌunɨnt tum ja øybɨ tum ja tsujpɨ.

4
1 Mets ɨxyam̱ ndanɨpijkpy Dios Teety wyɨngujkp jøts nayɨdeꞌen nwɨndsønꞌaj̱tɨm Jesucristo wyɨngujkp

midi naṉkyꞌejxɨyɨp ja møj wɨndsønꞌaj̱tɨn pøn tɨɨdyuꞌump ja jujkpyɨ jøts ja øøkpyɨ, 2 jøts xkaj̱pxwaꞌ̱kxɨyɨt
ja yjaꞌ; tuꞌugyɨ jadeꞌen pojyɨꞌɨky xpaduꞌunt wan pøn mgupikyɨ mgagupikyɨ. Anaꞌam pøn tundɨgøøpy pøn
kaj̱pxɨgøøpy jøts xukjaꞌ̱gyukɨt. Jadeꞌents tudaꞌ̱aḵy xukꞌext xuknɨjaw̱ɨt ja ɨxpøjkɨn. 3Pyaa̱ṯp ja xøøw ja jumøjt

ku ja jaa̱ꞌ̱y tkawaꞌ̱aṉdɨt yøꞌøbɨ ɨxpøjkɨn; pyɨktaꞌ̱aḵtɨp jaꞌ kyøꞌøm yikꞌɨxpøjkpɨdɨ pønɨ sa̱ ja ttsoktɨt pønɨ sa̱ ja
tmadowaꞌ̱aṉdɨt. 4Yø tyɨɨbyɨ yjanchpɨ kaꞌap yø ttsoktɨt, jaꞌ yø neꞌegɨ choktɨp ja kwentɨ ja madyaꞌ̱aḵy midi
kayikjaꞌ̱gyukɨp. 5Me Timoteo, tuꞌugyɨ møk xyikꞌett yø mwɨnmaa̱ꞌ̱ñ, møk nabyɨktaꞌ̱ag̱ɨ øy ja ayoꞌon yjaꞌity,
nadyamɨyoxɨ amumjoojt ja kaj̱pxwaꞌ̱kxɨn sa̱ ja nɨtsoꞌokꞌaj̱tɨn nbaa̱j̱tɨnt, tuꞌugyɨ jadeꞌen xyikyøꞌøty yømdunk.

6Jøts øts, tøts øts jadeꞌennadyamɨyøxyɨ ja Dios yjaꞌ, jøts øts yjaw̱ɨ tsojk ja oꞌjkɨnnbaa̱ṯt. 7Møkø tønwɨndanɨ
ja Dios yjaꞌ jøts øts jadeꞌen nyikjøpkøjxnɨ ja ndunk ja nwɨnmaa̱ꞌ̱ñ. Tø øts ja njanchjaꞌ̱wɨn jadeꞌen nmɨꞌity. 8 Ja
øyꞌaj̱tɨn øts xjøpꞌejxp jøts øts ja nbaa̱ṯt, jaꞌagøjxp ku øts ja Dios tø xkupiky. Jaanɨmts øts ja nyikmoꞌot ku ja
tɨɨdyuꞌunɨn kaꞌpxy xukpaa̱j̱tɨnt. Nɨ kidi øtsɨp ja nadyuꞌuk yikmoꞌop, nɨdukɨꞌɨyɨ ja tpaa̱ṯtɨt pøn tjøpꞌejxꞌaj̱ttɨp
jøts ja nwɨndsønꞌaj̱tɨm myeꞌent.

Ku ja Pablo ttukmadøy ja Timoteo sa̱ tyuꞌunt
9Tunwan jamayꞌaj̱t jøts tsojkmmeꞌent jøts ø xꞌext; 10pø tøxɨ øts ja Demas xmajtstuꞌuty, kyøꞌømwɨnmaa̱ꞌ̱ñ

ja yiktunwampy, jøts tø ñijkxy jam Tesalónikɨt kaj̱pjotp. Jam øts ja Cresente tø nguexy Galaciɨt yꞌetjotp,
jøts ja Tito tø ñijkxy jam Dalmacia yꞌetjotp. 11 Ja Lucas øts ɨxyam̱ møøt njaa̱ḵꞌity. Ɨxaꞌ̱ jam ja Marcos jøts
møøt mmeꞌent, jøts øts ja xpudøkɨt. 12Nayɨdeꞌents ja Tíquico tø nguexy jam Efeso kaj̱pjotp. 13Ku mmeꞌent,
xyikmejnɨp øts ja nnɨxox midi jam nyiktaa̱ṉ Carpo tyøjkjotp jam Troas; xjaꞌ̱myajtsɨp øts ja nlibrɨ jøts øts ja
nnøky xjadyimyikmejnɨt midi nyiktumpy.

14Tø øts xmɨdundɨgøy møj ja Alejandro midi kaꞌ̱tsp; Dios wyɨngujkpts ja tkubatt pønɨ ti tø ttuñ. 15Øyɨm
mnayꞌejxꞌetɨt møøt jaꞌ, jotꞌam̱bøjkp jaꞌ ku ja Dios ja yjaꞌ yikaj̱pxwaꞌ̱kxɨ.

16Ku øts myɨjawyeen nwɨnguwaꞌ̱jkɨyɨɨꞌñ ja wɨndsøndøjk ja kudunktøjk, nɨpøn ø xkabudøjkɨyɨɨꞌñ; xma-
jtstutkøjxnɨdɨ øts jaꞌ nɨdukɨꞌɨyɨ. Øts wam̱p jøts ja Dios ja kyadabayøꞌøyɨdɨt. 17 Ja nwɨndsønꞌaj̱tɨm øts
xpudøjkɨyɨɨꞌñ jøts øts ja møkꞌaj̱tɨn xmøøy, jøts øts nyikyøꞌøy ja kaj̱pxwaꞌ̱kxɨn sa̱ ja nɨtsoꞌokꞌaj̱tɨn nbaa̱j̱tɨnt,
jøts øts ndukmadøøy nɨdukɨꞌɨyɨ pøn kaꞌisraelɨt jaa̱ꞌ̱dyɨ. Jadeꞌents øts ojts ja nwɨndsønꞌaj̱tɨm xuuꞌmøꞌøy ma̱
jaty øts nꞌayoꞌombaa̱ṯy. 18Xyiknɨtsoꞌokꞌaj̱tɨp øts ja nayɨdeꞌen ja nꞌanmɨjaꞌ̱wɨn jøts øts ngapaa̱ṯt ja kaꞌøybɨ jøts
ø xpøkjøꞌøkt jap tsaj̱pjøtpy ma̱ ja yꞌity. ¡Kunuuꞌkxyꞌejtpɨm ja Dios xemɨkøjxp! Jadeꞌen ɨdøꞌøn ja yꞌejxɨ tyɨyɨ.

Ku ja Pablo kya̱jpxpøøꞌkxy jøts ja kunuuꞌkxɨn tꞌukyaj̱knɨ
19 Kaj̱pxpooꞌkx jam ja Prisca møøt ja Aquila, jøts nayɨdeꞌen ja Onesíforo ja myɨguꞌuktøjk. 20 Tø øts ja

Erasto nyiktañ jam Corinto, tø ja Trófimo pyaꞌ̱am̱bety jam Mileto kaj̱pjotp, paty øts jam tø nyiktañ.
21 Tsojk mmeꞌent kaꞌanɨm ja xuxpyoj tpaa̱ṯy. Møj ja kaj̱pxpooꞌkxɨn mdanɨguexyɨ ja Eubulo møøt ja
Pudente. Nayɨdeꞌents ja kaj̱pxpooꞌkxɨnmdanɨguexyɨ ja Lino, jøts ja Claudia, møøt nɨdukɨꞌɨyɨ adømnmɨguꞌuk
janchjaꞌ̱wɨbɨdɨ.

22Møøt ja nwɨndsønꞌaj̱tɨm Jesucristo mꞌett, jøts nɨdukɨꞌɨyɨ ja Dios mgunuuꞌkxɨdɨt. Jadeꞌen ɨdøꞌøn ja yjaṯt.

JA NØKY MIDI JA PABLO TYANƗGAJX JA TITO
Yɨdeꞌen yiknɨjayɨ ja Tito

1 Pabloꞌaj̱tp øts, Dios Teety ø nmɨdumpy, jøts øts nwɨndsønꞌaj̱tɨm Jesucristo ngudanaapy, ku øts ja
xamɨgaxɨ jøts øts ja yjaꞌ ja ndukjanchjaꞌ̱wɨyɨt pøn ja Dios Teety tø twɨꞌixy, jøts nayɨdeꞌen tnɨjaw̱ɨdɨt ja
tyɨyꞌaj̱tɨn sa̱ ja Dios øy tsuj yikpaduñ, 2 jøts jadeꞌen tꞌawejxtɨt ja jujkyꞌaj̱tɨn midi xemɨkøjxp etp. Yaꞌ̱aṯpɨ
tsɨnaa̱ꞌ̱yɨn ja Dios køꞌøm tø tnɨꞌadsowɨ nam̱gaꞌanɨm wyɨnaty ja nax̱wiiꞌñɨt choꞌondaꞌ̱aḵy. Nɨwɨndem xøøw
ja Dios Teety kyawɨndaa̱y̱ꞌaty, midi tø ttanɨbɨktaa̱g̱ɨ, pyadumpy jaꞌ. 3 Ku ja xøøw ja jumøjt tø tpaṯnɨ
sam̱ ja køꞌøm tø ttanɨbɨktaa̱g̱ɨ xjats ja kyajpxy tnaṉkyꞌejxɨt jøts øts ɨdøꞌøn ngaj̱pxwaꞌ̱kxt midi øts ja Dios
Teety yiknɨtsokpɨ tø xanɨpiky. 4 Ɨxyam̱ts me Tito nnɨjayɨ. Ndyimyꞌuꞌnkjaꞌ̱wɨp mets, jaꞌagøjxp ku tuꞌugyɨ
janchjaꞌ̱wɨn ndamujkyɨm, jadeꞌen øts ja tsojkɨn nmøøtꞌaty jøts xpaa̱ṯt ja kunuuꞌkxyꞌaj̱tɨn ja pudøjkɨn jøts ja
øyꞌaj̱tɨn midi ja Dios Teety yajkpy møøt ja nwɨndsønꞌaj̱tɨm Jesucristo pøn adøm nyiknɨtsokpɨꞌaj̱tyɨndɨp.

Ja tunkjøøjp midi ja Tito pyatwa̱ꞌjkɨyɨɨꞌñ jam Creta
5 Ku mets jam nyiktaa̱ṉ̃ Creta, jaꞌagøjxp øts ja jadeꞌen nduuñ jøts mets xyikaꞌ̱pxt xyikꞌabaa̱ḏɨt ja

tunkjøøjp midi øts jam wyɨnaty tø nyiktsoꞌondaꞌ̱aḵy. Jadeꞌen ø nwaꞌ̱aṉ̃ ku mets tuꞌuk tuꞌuk xpɨktaꞌ̱aḵt
pøn tnɨmøjaa̱ꞌ̱yꞌaṯp ma̱ jaty ñamyukyɨdɨ kaj̱p kaj̱p ja jaa̱ꞌ̱y pøn ja nwɨndsønꞌaj̱tɨm tjanchjaꞌ̱wɨdɨp. 6 Jaꞌabɨ
møjaa̱ꞌ̱yꞌaj̱tpɨ mbɨktaꞌ̱aḵp pøn øy tsuj tsɨnaapy, pøn nɨti wɨndsøꞌyɨn, pøn tuꞌugyɨ tmøøtꞌaj̱tp ja ñɨdøꞌøxy, jøts
ja yꞌunaꞌ̱jk nay jaꞌabɨ janchjaꞌ̱wɨn pyadundɨp, jøts øy tsuj ja chɨnaa̱ꞌ̱yɨn tyiknax̱mɨdɨ. Myɨmadoodɨp ja tyeety,
nɨti wɨndsøꞌøyɨn ja jadeꞌen tkapaa̱ṯtɨt. 7Pøn ɨdøꞌøn jadeꞌen tnɨgubaj̱kꞌaj̱ttɨp, pø ja Diosxɨ yjaꞌ ja yꞌejxꞌejtɨdɨp,
paty ɨdøꞌøn pyaa̱ṯꞌatyɨ kuwaṉɨ øy ja chɨnaa̱ꞌ̱yɨn tyiknax̱tɨt. Kaꞌap ɨdøꞌøn ja kyujuunꞌaj̱tɨn ja tyikmajadaꞌ̱aḵtɨt.
Kaꞌap wɨnjaa wɨndsojk yꞌakɨdɨt; nɨ ja amuꞌukyꞌaj̱tɨn nɨ ja tsepꞌɨxaaky ja tkatunkꞌaṯtɨt, jøts kaꞌap ja meeñ
nugo tjaa̱ꞌ̱xmukwaꞌ̱aṉdɨt. 8 Jabɨ yɨdeꞌenxɨ døꞌøn neꞌegɨ ja chɨnaa̱ꞌ̱yɨn tyiknax̱tɨt, yikjaꞌ̱aḏaꞌ̱aḵtɨp o pøn jaa̱ꞌ̱y
jam tyøjkjotp øy tsuj, tum ja øyꞌaj̱tɨn ja myɨguꞌuk ja tyamɨdsoktɨp, jaꞌ̱gyukɨn ɨdøꞌøn ja myøøtꞌaṯtɨp jøts tum
jaꞌ tyuꞌundɨp midi øy paa̱ṯꞌaj̱tɨyɨp. Pyadungøxtɨp ɨdøꞌøn jaꞌ, midi ja Dios yꞌøyjaꞌ̱wɨp jøts kaꞌap ja kyøꞌøm jaꞌ
tyikmajadaꞌ̱aḵtɨt. 9 Jaꞌayɨ døꞌøn ja tuꞌugyɨ tyimyjanchjaw̱ɨdɨp ja tɨyꞌaj̱tɨn midi tø ndukꞌɨxpøktɨ, jøts jadeꞌen
ja myɨguꞌuk ttakaj̱pxjotꞌamøkɨdɨt jaꞌabɨ tɨɨbyɨ ɨxpøjkɨn, nayɨdeꞌen ttukjaꞌ̱gyukɨdɨt pøn wyɨnaty tꞌagaj̱pxukp
jaꞌabɨ ɨxpøjkɨn.

10 Jabɨ mayxɨ ja jaa̱ꞌ̱y jaadɨ pøn tkamɨmadoodɨp ja Dios yjaꞌ, sam̱ wɨnaa̱g̱ɨn ja israelɨt jaa̱ꞌ̱dyɨ pøn nugo
jemgaj̱pxtɨp tegaj̱pxtɨp jøts jamyɨguꞌuk twɨnꞌøøndɨ. 11Jaꞌabɨ jaa̱ꞌ̱dyɨ, amøñɨ pyaa̱ṯꞌatyɨ nyiktaꞌ̱aṉɨnt, jøts kaꞌap
ja kaꞌøybɨ ɨxpøjkɨn ttuktawɨnmaa̱ꞌ̱ndyɨgøꞌødyɨt tuꞌukpɨ jøøn tuꞌukpɨ tøjk, ja meeñts ja nugo yꞌɨxaadyɨp ku ja
yꞌɨxpøjkɨn tyaḵtɨ.

12 Nay yø køꞌøm yɨdeꞌen ojts ja myɨgugaj̱p ñɨmadyaꞌ̱ag̱yɨdɨ pøn waꞌ̱aṯs najtsjaꞌ̱wɨgyøjxp ti jaty tunɨp
jaṯɨp, jaꞌ yɨdeꞌen waa̱ṉ: “Yɨdeꞌen ja Creta jaa̱ꞌ̱y yjujkyꞌaṯtɨ: o tyimdyaa̱y̱ɨdɨ, janch awaꞌ̱aṉdɨ, nuuxꞌaj̱tɨn ja
yikmajadaꞌ̱aḵtɨp jøts ja yjɨɨꞌkxy nugo ja ttaꞌaa̱w̱ɨwyaꞌ̱aṉdɨ.” 13 Janch ɨdøꞌøn ja wyaa̱ṉ̃; paty meets ɨdøꞌøn
møk xamɨgaj̱pxtɨt ja chɨnaa̱ꞌ̱yɨn jøts jadeꞌen tyikmøkɨdɨt ja yjanchjaꞌ̱wɨn pøn ja nwɨndsønꞌaj̱tɨm yjaꞌ tø
tpadøjkɨñɨdɨ. 14Jøts kaꞌap jadeꞌennugo tmɨbøktɨt jamadyaꞌ̱aḵymidi yikꞌøꞌyɨdɨp yikpaa̱j̱tɨdɨp ja israelɨt jaa̱ꞌ̱dyɨ,
nɨ tkamøjpɨktaa̱j̱kɨdɨt ja yꞌanaꞌamɨndɨ pøn jagam jɨxkøꞌøm tyiktaṉdɨp ja Dios tyɨyꞌaj̱tɨn.

15Pønts ja Dios yjaꞌ jaꞌayɨ tpaduujnɨp, tyumꞌøyꞌejxtɨp jaꞌ midi ja Dios køꞌøm tø tyikꞌøyɨ, jamts jaꞌamɨdɨ pøn
wam̱ɨdɨp ku ja yikpøkpyety; paty ja jadeꞌen ttejtɨ ku ja pøky ja jaꞌayɨ twɨnmaa̱ꞌ̱ñꞌaṯtɨ jøts tum yikpøkpyajtpɨ
tꞌejxtɨ; jabɨ agootstujpxyɨ ja wyɨnmaa̱ꞌ̱ñ ja yꞌettɨ jøts jadeꞌen tkaꞌejxkap̱tɨ midi øy uk midiꞌits kaꞌøy. 16 Jadeꞌen
ɨdøꞌøn ja chaachwaꞌ̱aṉdɨ kuk ɨdøꞌøn ja Dios ja tꞌijxyɨdɨ, pø sudso døꞌøn ja Dios ja tꞌijxyɨdɨ; jabɨ wenkts ja
chɨnaa̱ꞌ̱yɨn ja tyiknax̱tɨ, ja kyawɨndɨyꞌaj̱tɨn ja yikmajadaḵtɨp, kaꞌap ja madoogukɨn ja wɨneꞌenɨn tmøødɨdɨ,
nɨsudsoꞌampy ja ødyuꞌunɨn ja tkayikwɨngaxøꞌøktɨ.

2
Ja tɨɨbyɨ ɨxpøjkɨn

1Pønɨ midi mets Tito mnɨgajpxpy, ja tɨɨbyɨ ɨxpøjkɨn ɨdøꞌøn ja møøt ñabyaa̱ḏɨt. 2Tuknɨjaw̱ɨ ja møjaa̱ꞌ̱dyøjktɨ
jøts ejxkujk yjaa̱ꞌ̱yꞌaṯtɨt, tudaꞌ̱aḵy yikxon ñabyɨktaꞌ̱ag̱ɨdɨt, jøts jaꞌ̱gyukɨdɨp ɨdøꞌøn yiktuꞌundɨp ɨdøꞌøn ja
wyijyꞌaj̱tɨn; møk tyikꞌettɨt ja Diosꞌajotꞌaj̱tɨn møøt ja tsojkɨn, møøt ja paꞌayoꞌowɨn jøts møøt ja tudaꞌ̱aḵyꞌaj̱tɨn.
3 Jøts ja møjaa̱ꞌ̱dyøꞌøxy nayɨdeꞌenɨ yjaa̱ꞌ̱yꞌaj̱tmɨdɨt sam̱ pyaa̱ṯꞌatyɨ pøn ja Dios tpadundɨp. Kaꞌap ja jɨgaj̱pxk
pagaj̱pxk ja ttunkꞌaṯtɨt, nɨ ja muꞌugyɨ ja kuꞌuxyɨ tkayikmajadaꞌ̱aḵtɨt. Øybɨ tsɨnaa̱ꞌ̱yɨn ɨdøꞌøn ja neꞌegɨ
ñaṉkyꞌejxɨdɨp, 4 jøts jadeꞌen ttukꞌejxtɨt ttuknɨjaw̱ɨdɨt ja tøꞌøxyøjk pøn nam̱ amajtskɨdɨpnɨm sa̱ ja ñɨyaa̱ꞌ̱y sa̱ ja
yꞌuꞌnk yꞌunaꞌ̱jk jamøøt øy yikxon chøønɨdɨt tyanɨdɨt. 5Myøøtꞌaṯtɨp ɨdøꞌøn ja jaꞌ̱gyukɨn jaꞌadɨ. Tum jawaꞌ̱aṯspɨ
tum ja øybɨ tsɨnaa̱ꞌ̱yɨn ɨdøꞌøn ja pyaduꞌundɨp. Ja yjøøn ja tyøjk ɨdøꞌøn jaꞌ kyamɨjotkukɨdɨp, pøn jam tsoꞌondɨp
jaꞌ̱ttɨp myɨdudaꞌ̱aḵyꞌaṯtɨp ɨdøꞌøn jaꞌ. Pønɨ ti yꞌaneꞌempy ja ñɨyaa̱ꞌ̱dyɨ, pyaduꞌundɨp ɨdøꞌøn jaꞌ. Jadeꞌen ɨdøꞌøn
yaꞌ̱aṯ tpadungøxtɨt jøts ja Dios yꞌøgyajpxy ja yꞌømyadyaꞌ̱aḵy kyayikjɨgaj̱pxt kyayikpagaj̱pxt.

6Taguwaṉɨ mets Tito ku ja waj̱tyøjktɨ ja jaꞌ̱gyukɨn tmøøtꞌaṯtɨt, 7 jøts ɨdøꞌøn ja køꞌøm jawyeen mjøptunɨp
pønɨ sa̱ døꞌøn ja øchɨnaa̱ꞌ̱yɨn tpaduꞌundɨt. Ku døꞌøn ja wyɨnaty xkaj̱pxwejwaꞌ̱aṉ̃, yikxon ɨdøꞌøn ja xnɨgaj̱pxt,
nɨti nɨxɨꞌɨky nɨti taxɨꞌɨky xkajaw̱ɨt. 8 Tɨy kaꞌpxy ɨdøꞌøn ja ɨxpøjkɨn xnaṉkyꞌejxɨt jøts kaꞌ nɨpøn jadeꞌen
mꞌagaj̱pxukɨyɨt. Jøts køꞌøm ttatsøꞌødyuꞌunt ja jaa̱ꞌ̱y pøn wyɨnaty nugo mjɨgaj̱pxɨyɨp mbagaj̱pxɨyɨp jabɨ
jaꞌ̱gyukɨdɨpxɨ ja køꞌøm ku meets ja tɨyꞌaj̱tɨn xnɨgajpxy.

9Kaj̱pxwej ja tumbɨtøjktɨ jøts tpadungøxtɨt ja wyɨndsøndɨ; yikxon ɨdøꞌøn ja yjaa̱ꞌ̱yꞌaṯtɨt jøts kaꞌ twɨnd-

soꞌodɨt ja wyɨndsøn. 10Kaꞌap ɨdøꞌøn ja tmaꞌjtsɨt ja pyɨktaꞌ̱aḵy pøn ja yiktuujnɨp. Yiknɨgaxøꞌøkp ɨdøꞌøn ja
yꞌøyjaa̱ꞌ̱yꞌaj̱tɨn jøts o pøn jaa̱ꞌ̱y jadeꞌen ttsujaw̱ɨt ja tsɨnaa̱ꞌ̱yɨn midi ja Dios yiknɨtsokpɨ yajkpy.

11 Jabɨ tøxɨ ja Dios ja øyꞌaj̱tɨn tnaṉkyꞌijxyɨ midi tyiknɨtsoꞌokwam̱p tukɨꞌɨyɨ ja nax̱wiiꞌñɨt jaa̱ꞌ̱y; 12 jaꞌagøjxpts
ja Dios ja yꞌøyꞌaj̱tɨn tnaṉkyꞌijxyɨ jøts xuknɨjaꞌ̱wɨnt jøts nꞌɨxmaj̱tsɨnt midi ja Dios tkamɨnamyaa̱j̱yɨp sam̱
nayɨdeꞌenmidi nꞌam̱ njotp xmɨmajadaꞌ̱aḵwaꞌ̱aṉdɨp, jøts ja tsɨnaa̱ꞌ̱yɨn ya̱ nyiknaj̱xɨnt jaꞌ̱gyukɨ køjxp, sam̱dam
nayɨdeꞌen øy tɨy ja Dios ttsøkyꞌaty jøts ja tuꞌugyɨ nwɨndsøꞌjkant nwɨnjaꞌ̱want. 13 Nayɨdeꞌen ɨdøꞌøn ja
xuknɨjaꞌ̱wɨm sa̱ døꞌøn nꞌawejxɨnt jotkujk ja øyꞌaj̱tɨn, midi ja Dios køꞌøm tø tnɨꞌadsowɨ, ku jamyeꞌent kyɨdaꞌ̱aḵt
ajuꞌukjotp, ja Jesucristo yiknɨtsokpɨ pøn ndiosꞌaj̱tyɨndɨp. 14Nagyøyaj̱kɨyɨ jaꞌ, jøts adømgøjxp ja xkuꞌoꞌjkɨndɨ
jøts jadeꞌen axøøꞌkpɨ yigaappɨ agujkpy ngaꞌejtɨndɨt, jøts jadeꞌen nbaa̱j̱tɨnt tuꞌugyɨ ja waꞌ̱aṯsꞌaj̱tɨn jøts jaꞌayɨ
nnadyamɨyojxandɨt, jøts tum ja øybɨ nꞌam̱ɨndɨp njotpɨndɨp.

15Yaꞌ̱aṯ mets Tito ɨdøꞌøn mnaṉkyꞌɨxpøkɨyɨp, mgaj̱pxjotꞌamøkɨp ɨdøꞌøn, jøts nayɨdeꞌen møk ja mgutujk
xamɨgaj̱pxt pøn tkamɨmadowaṉdɨp jaꞌabɨ ɨxpøjkɨn. Kidi mets ja jaa̱ꞌ̱y køꞌøm myikꞌamutskɨnɨyɨ.

3
Sa̱ døꞌøn ja chɨnaa̱ꞌ̱yɨn tyiknax̱tɨt pøn ja nwɨndsønꞌaj̱tɨm tjanchjaꞌ̱wɨdɨp

1Tukjaꞌ̱myatstɨ ku tkajpxkyupøktɨt ja wɨndsøndøjktɨ sam̱dam nayɨdeꞌen ja kudunktøjk tmɨmadoꞌodɨt, jøts
tpaduꞌundɨt tukɨꞌɨyɨ ja ødyunk midi wyɨnaty tø yiktaguwaṉɨdɨ. 2Nɨpøn ɨdøꞌøn ja wenk tkanɨmadyaꞌ̱aḵtɨt,
nɨkaꞌ ɨdøꞌøn ja tsep ja tꞌɨxaꞌ̱aḏɨt. Ja øyꞌaj̱tɨn ɨdøꞌøn ja jaꞌayɨ yikmajadaꞌ̱aḵtɨp, ja tudaꞌ̱aḵyꞌaj̱tɨn ɨdøꞌøn nɨxem
nɨyam̱ ja myɨguꞌuk tyamayꞌaṯtɨp.

3 Jabɨ nayɨdeꞌenxɨ adøm yꞌijty ngakajpxkyupɨjkyɨm jøts ja Dios yjaꞌ ngamɨmadoojaꞌam jøts jadeꞌen nwɨdij-
tyɨm kubeꞌets kugoots. Tum ja axøøꞌkpɨ yigaappɨ yꞌijty nyikmajadaa̱j̱kyɨndɨp midi nꞌam̱ɨndɨp njotpaꞌandɨp;
jap adøm yꞌijty ja nxøøw ja njumøjt nyiknaj̱xyɨndɨ ma̱ wyɨndsønꞌaty ja kaꞌøyꞌaj̱tk møøt ja wɨndiꞌiñꞌaj̱tk,
øy yꞌijty pøngapøn møøt ndyimñamyɨꞌam̱bɨjkyɨndɨ, sam̱ adøm ɨdøꞌøn køꞌøm yꞌijty ndyimyjotkɨdaa̱j̱kyɨm.
4Kuts adøm ja Dios ja yiknɨtsokpɨ tnaṉkyꞌejxøø ja yꞌøyꞌaj̱tɨn, sa̱ ttsøkyꞌaty ja nax̱wiiꞌñɨt jaa̱ꞌ̱y, 5 jadeꞌen adøm
ɨdøꞌøn ja xyiknɨtsøjkyɨm, kajaꞌagøjxpɨp ja ttuuñ ku adøm ja øchɨnaa̱ꞌ̱yɨn wyɨnaty tø nmøøtꞌaj̱tyɨm, jabɨ
paꞌayoꞌonɨngøjxpxɨ døꞌøn ja ojts xyiknɨtsøøjkyɨm, xukyiknɨwaa̱j̱chɨm ja nbøky jadeꞌen jøts ja jemchɨnaa̱ꞌ̱yɨn
ja Espíritu Santo xukpaa̱j̱tyɨm. 6 Ja yiknɨtsokpɨ køjxp ja nwɨndsønꞌaj̱tɨm Jesucristo køjxp ja Dios Teety tø
xmøꞌøyɨm kawɨneꞌen ja Espíritu Santo jøts ja xpudøjkaꞌam, 7 jøts ja Dios Teety yꞌøyꞌaj̱tɨngøjxp xkupøjkɨndɨt
jøts nyikmøꞌøyɨndɨt ja jujkyꞌaj̱tɨn midi xemɨkøjxp etp midi adøm nꞌawejxꞌaj̱tyɨndɨp.

8Tyimdyɨy ɨdøꞌøn yaꞌ̱aṯ, paty øts ɨdøꞌøn ndsøkꞌaty jøts mets wɨnjaa wɨndsojk xkaj̱pxt yaꞌ̱aṯpɨ ɨxpøjkɨn
jøts jadeꞌen pøn ja Dios tjanchjaꞌ̱wɨdɨp tunkjøøjpꞌaṯtɨt tum ja yꞌøybɨ tyɨɨbyɨ. Tyumꞌødyunguixpy yaꞌ̱aṯpɨ
ɨxpøjkɨn, øy yø pøngapøn tꞌødyuñ. 9 Kidi xyikmøjtøkɨ nugo ja kugoots madyaꞌ̱aḵy midi nɨti kyawaꞌ̱aṉ̃,
jøts kaꞌap ja ap̱madyaꞌ̱aḵy ja møjaa̱ꞌ̱y ayuujk nugo xunkꞌaṯt, nɨ xkadatøkɨt pøn ja Moisés kyutujk nugo
ttamadyaꞌ̱aḵpyaṯtɨp. Nɨma̱ ja tɨyꞌaj̱tɨn jaꞌ tkamøøtꞌaṯtɨ.

10 Pønɨ jam pøn tnaṉkñawyaꞌ̱kxwaꞌ̱aṉ̃ɨdɨ ja Jesucristo yjanchjaꞌ̱wɨbɨtøjktɨ, tawɨndsøꞌøy tukꞌojkɨn uk
majtskꞌojkɨn, kuts wyɨnaty mgamɨmadøyɨ, jagam ja xꞌɨxwejtsnɨt; 11 jabɨ jadeꞌenxɨ mets xnɨjaw̱ɨt ku jaꞌabɨ
jaa̱ꞌ̱y tø ja chɨnaa̱ꞌ̱yɨn ja kaꞌøybɨ myɨmajadaj̱knɨyɨ jøts køꞌøm ja pyøky ja ñɨꞌøønɨyɨ.

Ku ja Pablo ttanɨpiky ja kyøꞌøm jotmay ja Tito
12Kumewyɨnaty ndanɨgaxɨ ja Artemas uk ja Tíquico, tun ja mayꞌaj̱tɨn jøts øts waanɨ wyɨnaty xꞌatsꞌixy jam

Nicópolis, jabɨ jamxɨ øts tø ndanɨbɨktaa̱g̱ɨ nyiknax̱waꞌ̱aṉ̃ ja et ja xøøw kunɨm ja møk xux ñax̱t. 13Tabudøkɨ
øy tigati ja nɨtanaabyɨ midi yiktejp Zenas jøts nayɨdeꞌen ja Apolos, moꞌ ja pudøjkɨn jøts yjaa̱ḵwɨdettɨt
kunɨm ja tyunk tyikꞌabaa̱ḏɨdɨt nugo ku ti kyaꞌijtxyɨdɨ. 14Nøjmɨ ja nmɨguꞌuktøjktɨ pøn jamdɨ mets møøt
jøts mbudøkɨyɨdɨt, jøts jadeꞌen tnɨjaw̱ɨdɨt sa̱ ja øchɨnaa̱ꞌ̱yɨn wyɨngaxøꞌøkt ku tpudøkɨdɨt ja myɨguꞌuk pøn
ti kaꞌejtxɨp.

Ku ja Pablo kya̱jpxpøøꞌkxy jøts ja kunuuꞌkxɨn tꞌukyaj̱knɨ
15Pøn jaty øts ɨxyam̱ møøt, mdanɨgajxɨdɨp ja kaj̱pxpooꞌkxɨn jaꞌ. Tukjaꞌ̱myats nɨdukɨꞌɨyɨ ja nmɨguꞌuktøjktɨ

pøn jaty tuꞌugyɨ ja janchjaꞌ̱wɨn tmøøtꞌaj̱tmɨdɨp ku øøts ɨxyam̱ ja kaj̱pxpooꞌkxɨn nguexy. Paa̱ṯ meets ja Dios
kyunuuꞌkxɨn nɨdukɨꞌɨyɨ. Jadeꞌen ɨdøꞌøn ja yjaṯt.

JA NØKY MIDI JA PABLO TYANƗGAJX JA FILEMÓN
Yɨdeꞌen ja Pablo tnɨjayɨ ja Filemón

1-2Øts ɨdøꞌøn Pabloꞌaj̱tp. Øts yam̱ tsumy ku nwɨndsønꞌaj̱tɨm yjaꞌ nbaduujnɨ. Ɨxyam̱ mee nnɨjayɨ møøt
yø Timoteo pøn jaty namyukɨdɨp jam mdøjkjotp, jøts nayɨdeꞌen øø njaꞌ̱myech ja ndsøꞌ Apia jøts Arquipo
midi nayɨdeꞌen tump sam̱ øts nduñ. 3Paa̱ṯtɨ meets nɨdukɨꞌɨyɨ ja Dios Teety jøts ja nwɨndsønꞌaj̱tɨm Jesucristo
kyunuuꞌkxɨn møøt ja yꞌøyꞌaj̱tɨn.

Sa̱ ja Filemón tjagyepy ja tsojkɨn ja paꞌayoꞌowɨn møøt ja Diosꞌajotꞌaj̱tɨn
4Ku øts ja Dios nꞌajotꞌaty nxumɨkajxajkpy øts ja Dios ku me njaꞌ̱myech, 5 jaꞌagøjxp ku tø nnɨjaw̱ɨ ku mets

nayɨdeꞌen xtsojkɨ ja nwɨndsønꞌaj̱tɨm Jesús yjaꞌ, jøts pøn jaty ja janchjaꞌ̱wɨyɨp. 6Nꞌamɨdøøpy øts ja Dios jøts
tjaꞌ̱gyukɨyɨdɨt yikxon ja yꞌøyꞌaj̱tɨn midi nbaa̱j̱tyɨndɨp ku njanchjaꞌ̱waꞌandɨ ja nwɨndsønꞌaj̱tɨm. Waꞌnts tum
jadeꞌen ttundɨ, pønɨ sa̱ tø xukmadøy pøn jaty tø tpabøktɨ. 7 Janch jotkujk øts ɨxyam̱ ku nmadøy ku xpaꞌayøy
ja mmɨguꞌuk jøts xkaj̱pxjotꞌamøkɨ, jøts jadeꞌen xyikjotkujkꞌaty.

Ku Pablo tꞌamɨdøy ja mayꞌaj̱tɨn jøts yikupøkt jadɨgojk ja Onésimo
8Øy øts ja Cristo kyutujk nayɨdeꞌen njamøøtꞌaty jøts me nꞌanaꞌamt pønɨ ti jaty mduꞌump, kaꞌats mets

ɨxyam̱ nꞌanaꞌamwaꞌ̱aṉ̃ 9 jaꞌagøjxp øts ɨxyam̱ mɨguꞌukꞌaj̱tɨngøjxp tuꞌuk ja mayꞌaj̱t nꞌamɨdoowaꞌ̱aṉ̃. Møjaa̱ꞌ̱ñɨp
øts ɨxyam̱ jøts tsumyɨm nꞌity nwɨndsønꞌaj̱tɨmgøjxp, 10paty mets nꞌamɨdøy ja mayꞌaj̱tɨn jøts xkupøkt jadɨgojk
ja Onésimo midi øts yam̱ tø ndukjaꞌ̱gyukɨ ja Dios yjaꞌ.

11Ku ojts jawyeen nmøøtsɨnaa̱y̱ yø Onésimo, kaꞌap øy yꞌijty ti tꞌødyuñ. Nꞌajotꞌaj̱tnaꞌamp ɨxyam̱ 12paty
ndanɨguexy jadɨgojk jøts xkupøkt, ¿kidits øts jeexyɨp xkupiky? 13 Jadeꞌen ø njatsøkyꞌaty jøts ja yam̱ jeexyɨp
tyañ, jøts øts ja jeexyɨp xpudøkɨ sam̱ mets jeexyɨp køꞌøm xpudøkɨ. 14 Ɨxyam̱ts mets ja ndanɨguexy jaꞌagøjxp
ku kaꞌap mɨbaa̱ṯ ja mgutujk njɨnaj̱xɨt, jabɨ yɨdeꞌenxɨ njawaꞌ̱aṉ̃ pønɨ xunwaj̱nɨp meets ja mayꞌaj̱tɨn, kaꞌap
ja xuꞌunt anaꞌamɨngøjxp, mgøꞌømdsojkɨngøjxp ɨdøꞌøn ja xuꞌunt. 15 Pø jaꞌagøjxp ɨdøꞌøn ja ojts chøøñ jøts
ja mnɨwɨmbetɨyɨt jadɨgojk xemɨkøjxp, 16 jɨts kaꞌap jadeꞌen xꞌukyiktunɨt ejxɨm jɨyujkɨn, jadeꞌen xjaw̱ɨt ejxɨm
nꞌuchɨn ejxɨm nmɨguꞌukɨn. Njanchpaꞌayøøpy øts yøꞌ, jawaanɨ møk mets yø xpaꞌayoꞌot, kaꞌ nugo jaa̱ꞌ̱y xꞌext,
jadeꞌen xꞌext sam̱ adømɨn, tøxɨ tpabiky ja nwɨndsønꞌaj̱tɨm yjaꞌ.

17Paty ø nwaꞌ̱aṉ̃, pønɨ xmɨguꞌukjaꞌ̱wɨp øts, kupøk ejxɨm øts jeexyɨp xkupiky. 18Pønɨ tø mmɨdundɨgøyɨ,
uk japts mmɨyojɨyɨ, øts ja ngubajtkøjxp. 19Køꞌøm øts ɨxyam̱ nwaꞌ̱aṉ̃ jøts ngubajtkøxt ja yoj, paty ø køꞌøm
ndyimyjaꞌ̱ay̱; kaꞌ yjaw̱ɨ njadukjaꞌ̱myajtswaꞌ̱aṉ̃ ku me tø mnañɨtoꞌjknɨyɨ. Kidim xjanchjaꞌ̱wɨñɨ, taxiꞌiky
yøꞌ. 20 Sam̱ ø nwaꞌ̱aṉ̃, tun waanɨ ja mayꞌaj̱t jøts ø xyikjotkujkꞌaṯt jaꞌagøjxp ku tuꞌugyɨ njanchjaꞌ̱wɨndɨ ja
nwɨndsønꞌaj̱tɨm.

21Nnajtsjaꞌ̱wɨp øts ku xpadungøxt sa̱ jaty øts ɨxyam̱ nwaꞌ̱aṉ̃. 22 Jøts nayɨdeꞌen xꞌawejxtɨp øts; jotmøñ mee
nnɨnijkxy sa̱ jam ja Dios xꞌamɨdowdɨ.

Ku ja Pablo tꞌukya̱jknɨ ja kaj̱pxpooꞌkxɨn jøts ja kunuuꞌkxɨn
23 Nayɨdeꞌen mdanɨguexyɨdɨ ja kaj̱pxpooꞌkxɨn ja Epafras, pøn øts ɨxyam̱ møøt ndsumchøønɨ nwɨnd-

sønꞌaj̱tɨmgøjxp. 24Nayɨ kyajxtɨp ja kaj̱pxpooꞌkxɨn ja Marcos, møøt ja Aristarco, møøt ja Demas jøts ja Lucas,
midi øts xpudøjkɨdɨp.

25Mbaa̱j̱tɨdɨp ja nwɨndsønꞌaj̱tɨm Jesucristo kyunuuꞌkxɨn ja yꞌøyꞌaj̱tɨn. Jadeꞌen ɨdøꞌøn ja yjaṯt.

JA NØKY MIDI YIKTANƗJA̱ꞌA̱YƗDØØ JA HEBREOS JA̱A̱ꞌDYƗ
Dios Uꞌnk køjxp adøm ja Dios Teety xmɨgajpxyɨm

1Janch tɨgach ɨdøꞌøn ja Dios Teety yꞌijty ñaṉkyꞌijxyɨyɨ, ku døꞌøn ja kyugajpxy ttuknɨjaw̱ɨwyaꞌ̱aṉ̃ pønɨ ti jaty
ɨdøꞌøn ja tyukmadowampy ja møjaa̱ꞌ̱dyøjktɨ. 2 Ɨxyam̱nɨm ɨdøꞌøn ja kyøꞌøm Uꞌnk kugajpxy tø tkexy. YꞌUꞌnk
køjxp ɨdøꞌøn ja Dios Teety ojts tukɨꞌɨyɨ tyikꞌøyɨ ja naa̱j̱x jøts ja tsaj̱p, jøts nay ja yꞌUꞌnk tø ttagɨdøjkɨguixy køx
kɨdaꞌ̱aḵ midi ja wyɨnaty tø tyikꞌøyɨ. 3 Ja Dios Uꞌnk ɨdøꞌøn tnaṉkyꞌejxɨp ja Dios Teety ja myøjꞌaj̱tɨn, jøts nayɨ
jaꞌ ja tnaṉkyꞌejxɨp sa̱ døꞌøn ja Dios Teety tꞌixy; nay jaꞌats ja myøkwɨnmaa̱ꞌ̱ñ ja myøkꞌayuujk tpatanaagyøjxp
tuktsaj̱pꞌagɨdaꞌ̱aḵy ja pɨktaꞌ̱aḵymidi ja Dios Teety tø tyikøjy. Ja Dios Teety jamøøt yikutuky yꞌagaꞌ̱ngyøjøꞌøm
jam tsaj̱pjotp, ku adøm ja ya̱ jawyeen tø xꞌukyikpojkpɨwaa̱j̱chɨm.

Jawaanɨ møj ja Dios Uꞌnk, kaꞌap ja aṉkɨlɨs jadeꞌendɨ
4Tø ja Dios Uꞌnk jawaanɨ møj wyɨmbɨdsimy jøts ja Dios Teety yꞌaṉkɨlɨs neꞌegɨ kaꞌ, jaꞌagøjxp ku ja Dios Uꞌnk

tø tmɨdañ jawaanɨ møj ja kutujk. 5 Jabɨ nɨjuunɨxɨ ja Dios Teety tkanɨmaa̱y̱ tuꞌuk ja yꞌaṉkɨlɨs yɨdeꞌen:
Mets ɨdøꞌøn nꞌUꞌnkꞌajtpy;
øts mets ja jujkyꞌaj̱tɨn tɨ nmøꞌøy,
nɨ ja Dios Teety tkanɨmaamyɨ tuꞌuk ja yꞌaṉkɨlɨs:
Øts me nꞌuꞌnkꞌaṯp,
jøts øts me xeetyꞌaṯp.
6Yɨdeꞌents tø wyam̱ɨ ku ja myøjtuꞌumts Uꞌnk tø xanɨguejxyɨm ya̱ nax̱wiiñ:
Wan nɨdukɨꞌɨyɨ øts ja nꞌaṉkɨlɨs mwɨndsøꞌøgɨyɨ.
7Ku ja yꞌaṉkɨlɨs tnɨmadyaj̱kmɨ, yɨdeꞌen ja Dios Teety wyaꞌ̱aṉ̃:
Øy øts ja nꞌaṉkɨlɨs o sa̱ nnaṉkyꞌejxɨyɨt,
nayɨdeꞌen sam̱ ja pojɨn, uk sam̱ ja jøøn yowɨn.
8Kuts ja yꞌUꞌnk tnɨmadyaꞌ̱aḵy yɨdeꞌents ja tnɨmaamyɨ:
Xemɨkøjxp me Dios Uꞌnk mgutujk yꞌity;
tɨy mets mgutujk ja mdɨɨdyuꞌunɨn yꞌity.
9Mdsøkyꞌajtpy mets ja tyɨɨbyɨ jøts kaꞌ xꞌejxwaꞌ̱aṉ̃ ja kaꞌøybɨ;
paty ja mDios Teety jawaanɨ øy ja jotkujkꞌaj̱tɨn tø mmøꞌøyɨ,
jøts nɨ kaꞌap jadeꞌen o pøn tø yiktuñ.
10 jøts nayɨdeꞌen wyam̱ɨ:
Mets Dios Uꞌnk, tø xanɨbɨktaa̱j̱kɨguixy tukɨꞌɨyɨ ku yø nax̱wiiꞌñɨt tø xyikøjy,
jøts mgøꞌjotp ja tsaj̱p tø pyɨdsimy.
11Køxtɨp nax̱tɨp yøꞌ, jøts mets xemɨkøjxp me mdañ.
Nayɨdeꞌen yø yjaṯtɨt sam̱ wet pyachɨ;
12 jøts mets ja xpøkjøꞌøkt aneꞌeky adeꞌkxy, jøts jadɨgojk xyikjemyɨt xyikꞌøyɨt.
Mets ɨdøꞌøn xemɨkøjxp jadeꞌeñɨm mꞌejtp, nɨjuunɨ xøøw mets mdsɨnaa̱ꞌ̱yɨn kyakixy.
13 Jøts nɨjuunɨ ja Dios Teety tuꞌuk ja yꞌaṉkɨlɨs tkanɨmaa̱y̱:
Ya̱ yikutuk nꞌagaꞌ̱ngyøjɨꞌjy,
kunɨmts mets mmɨdsep nduktekpyaꞌanꞌaṯt.
14Dios Teety ɨdøꞌøn myɨdundɨp nɨdukɨꞌɨyɨ ja aṉkɨlɨs, nayɨ Dios Teetyts kajxɨdɨp jøts tpudøkɨdɨt pøn jaty ja
nɨtsoꞌokꞌaj̱tɨn tkupøkwaṉdɨp.

2
Kaꞌap ja nɨtsoꞌokꞌaj̱tɨn ngamøjpɨktaa̱j̱kɨn

1 Jaꞌagøjxp ɨdøꞌøn nyikmøjaꞌam nyikøjxpaꞌam pønɨ sa̱ tø nmadøꞌøyɨm jøts kidi ja nwɨnmaa̱ꞌ̱ñ nyiktɨ-
gaj̱chɨm, tuꞌugyɨ ja nyikyøꞌøyɨm. 2Tø døꞌøn ja ayuujk yjanchwɨndɨy midi ja aṉkɨlɨs ja israelɨt jaa̱ꞌ̱y tyuk-
madowdɨ, pøn jatyts ja tkabadundøø, yiktɨɨdyundɨ jaꞌ, jøts ja ayoꞌon yikmøødyøø sam̱ ɨdøꞌøn pyaa̱ṯꞌatyɨyɨ.
3 Pønɨ jadeꞌendam ja yjaj̱ttøø, ¿sudsots adøm ɨdøꞌøn ndejɨnt ngaꞌayoꞌombaa̱j̱tɨndɨt pønɨ kaꞌap adøm ja
møj nɨtsoꞌokꞌaj̱tɨn nmøjpɨktaa̱j̱kyɨm? Jabɨ jawyeenxɨ ja nwɨndsønꞌaj̱tɨm køꞌøm tø tnɨgajpxy, pønts ja
tpatmadoojɨdøø, tøts ja ayuujk ja jawyeen tɨɨbyøktɨ jøts ja tø ttsøønɨdɨ, jɨtsnɨm øøts ja tø xukmadøy. 4Tøts
ja Dios Teety nayɨdeꞌen køꞌøm tyaky ja ejxpajt ku døꞌøn ja yꞌayuujk ja wyɨndɨy, ku ijxyɨmbɨ kaꞌijxyɨmbɨ
tyiknax̱kɨdaꞌ̱aḵy, nayɨdeꞌen ja Dios Espíritu Santo tø xmøꞌøyɨm ja møkꞌaj̱tɨn sam̱ ja kɨjaꞌ tø xamɨdsøjkyɨm.

Nayɨdeꞌen ja Jesucristo yjaa̱ꞌ̱yjaj̱ty sam̱ ja myɨguꞌuk nax̱wiiꞌñɨt jaa̱ꞌ̱y
5 Ja tsɨnaa̱ꞌ̱yɨn ja jujkyꞌaj̱tɨn midi memp jaꞌ̱tp Cristo køjxp, midi øts ɨxyam̱ nnɨgajpxpy, kaꞌap ja aṉkɨlɨstøjk

ja mɨbaa̱ṯ tnɨwɨndsønꞌaṯtɨt. 6 Jabɨ yɨdeꞌenxɨ ja David ja Dios Teety tꞌajotꞌaty jøts ja tø tjaadyañ:
¿Tyimbyøn ɨdøꞌøn yø jaa̱ꞌ̱yꞌaj̱tp ku yø nɨwɨneꞌen xkajaꞌ̱dyɨgøy?
¿Ti tyimbyøn ɨdøꞌøn yø nax̱wiiꞌñɨt jaa̱ꞌ̱y midi ooꞌkp tɨgøøpy ku yø xmɨjotɨgøy?
7Tø yø waanɨ xꞌatsyikꞌamutskɨ jøts tø xꞌatsmøjpɨktaꞌ̱aḵy ja mꞌaṉkɨlɨs,
ɨxyam̱ts neꞌegɨ jawaanɨ møj tø xmøꞌøy ja møjꞌaj̱tɨn jøts ja øyꞌaj̱tɨn,
8 jøts tuktsaj̱pꞌagɨdaꞌ̱aḵy tyikutujkøxt.

Ku døꞌøn ja Dios tukɨꞌɨyɨ tø ttagɨdøjkɨguixy ja jaa̱ꞌ̱y, nɨti døꞌøn ja tø tkayiktañ midi ja jaa̱ꞌ̱y kyaꞌanaꞌamp. Ots
ja yjadeꞌenɨ, kaꞌanɨmts adøm nꞌijxyɨm ku tukɨꞌɨyɨ myɨmadooguixyɨ. 9Nꞌijxyɨndɨpts adøm ja Jesús pøn ja Dios
Teety waanɨ tø tꞌatsyikꞌamutskɨ, nɨ ja aṉkɨlɨs tø tkaꞌatsmɨbaa̱ṯꞌaty. Tøts ɨxyam̱ tmøøgyojmɨ ja møjꞌaj̱tɨn jøts
ja wɨndsøꞌjkɨn jawaanɨ møj, jaꞌagøjxp ku ja oꞌjkɨn ja tø tkupiky, ku ja Dios Teety ja jadeꞌen tø tyamɨdsøkyɨyɨ
jøts adøm ja xkuꞌoꞌjkaꞌant.

10Dios Teety køjxp tukɨꞌɨyɨ yꞌijty, jøts tum jaꞌ ɨdøꞌøn paa̱ṯꞌaj̱tɨyɨp; jaꞌats ja Dios Teety chøjkpy jøts nayɨdeꞌen
ja yꞌuꞌnk ja myaa̱y̱ tpaa̱ṯtɨt ja øyꞌaj̱tɨn. Paty ɨdøꞌøn ja Dios Teety tø ttamɨdsøky ja nwɨndsønꞌaj̱tɨm Jesucristo
jøts ja yꞌayoꞌowɨn jøts ja yꞌoꞌjkɨn jadeꞌen ttuktabajaꞌ̱ñaxy, sa̱ døꞌøn ja nax̱wiiꞌñɨt jaa̱ꞌ̱y yꞌejxɨdɨ tyɨyɨdɨ, jɨts
jadeꞌen jawaanɨ øy xukjaꞌ̱gyukant sudso ja nɨtsoojkɨn nbaa̱j̱tɨnt. 11 Jabɨ nay jaꞌaxɨ ja tyeetyꞌaj̱ttɨp pøn jaty tø
pyojkpɨwaꞌ̱aṯstɨ, jøts nay jaꞌats ja tyeetyꞌaj̱tmɨp pøn yikpojkpɨwaṯsp. Paty ja Dios Uꞌnk tkadatsøꞌødyuñ ku
adøm ja xmɨgaꞌaxaꞌam, 12sam̱ jap wyaꞌ̱aṉ̃ nøkyjøtpy:
Mets Dios Teety ɨdøꞌøn nnɨmadyaꞌ̱aḵp ku øts ja nmɨgaꞌax nmɨgaj̱pxt,
jøts tuꞌugyɨ øø wyɨnaty nꞌɨy mets køjxp.
13 Jøts nayɨdeꞌen jap jaabyety wyam̱ɨ:
Nꞌawejxꞌetp øts ja Dios Teety.
Jøts abiky ñømgojmɨ:
Ɨxyam̱ ø møøt nꞌuꞌnk nꞌunaꞌ̱jk, midi øts ja Dios Teety tø xmøꞌøy.

14 Jadeꞌen sam̱ ja nax̱wiiꞌñɨt jaa̱ꞌ̱y ja jujkyꞌaj̱tɨn tmøøtꞌaj̱ttøø, jaꞌagøjxp ɨdøꞌøn ja nwɨndsønꞌaj̱tɨm Jesucristo
yjaa̱ꞌ̱yjaj̱ty jøts jadeꞌen ja oꞌjkɨn tkupøkt, jøts jadeꞌen tmɨmajadaꞌ̱aḵy ja mɨkuꞌ midi ja oꞌjkɨn tnɨwɨndsønꞌaj̱tp.
15 Jadeꞌen ja nɨtsoꞌokꞌaj̱tɨn xuktajotkujkꞌaj̱tɨnt jøts jadeꞌeñɨ døꞌøn ja oꞌjkɨn ngaꞌuktsøꞌjkɨñant. 16 Waꞌ̱aṯs
yikjaꞌ̱gyukɨ ku ja nwɨndsønꞌaj̱tɨm jaꞌ tkanɨmiñ jøts ja aṉkɨlɨs tpudøkɨt, jabɨ tum nax̱wiiꞌñɨt jaa̱ꞌ̱yxɨ ja jaꞌayɨ
ñɨmimpy, pøn teetyꞌamøjkojpkꞌaj̱ttɨp ja Abraham. 17 Jaꞌagøjxpts ja nayɨdeꞌen yjaa̱ꞌ̱yjaj̱ty sam̱ ja myɨguꞌuk
nax̱wiiꞌñɨt jaa̱ꞌ̱y, jøts jadeꞌen tꞌayoꞌext sam̱ nayɨdeꞌen ja Dios Teety tpadunꞌett, ku ja kyøꞌøm oꞌjkɨn ja
ttayikpojkpɨwaꞌ̱ac̱h ja nax̱wiiꞌñɨt jaa̱ꞌ̱y. Jaꞌagøjxp ɨdøꞌøn ja amuum ndeetyꞌaj̱tyɨndɨ. 18Tø døꞌøn ja jawyeen
ttanaxy ja ayoꞌon, ja wɨnmaa̱ꞌ̱ñ, jøts nayɨdeꞌen yikxon tø yikwɨnmaa̱ꞌ̱ñꞌixy, paty ɨdøꞌøn myayɨ ja pudøjkɨn
pøn jaty nayɨdeꞌen ya̱ jaj̱tɨp kubajtɨp.

3
Jawaanɨ møj ja Jesús, kaꞌap ja Moisés

1Kunuuꞌkxy mee mɨguꞌuktøjktɨ, meetspɨ døꞌøn mbaa̱ṯꞌaj̱tɨyɨp jøts yikxon xꞌejxtɨt ja Cristo Jesús, pøn tø
nyiktanɨguexyɨndɨ jøts pøn ndeetyꞌaj̱tyɨndɨp, jaꞌagøjxp ku meets ɨdøꞌøn ja Dios Teety tø mwɨꞌijxyɨdɨ jøts ja
mjaꞌaṯɨyɨdɨt. 2Ejtp ja Jesús tɨy ja Dios Teety tmɨmadøy pønɨ ti ja tø tyaguwaṉɨyɨ, sam̱ ja Moisés nayɨdeꞌen
tuꞌugyɨ tmɨduuñ ja Dios Teety ma̱ ja janchjaꞌ̱wɨbɨ jamdɨ. 3 Jawaanɨ møjts ja Jesús ja wyɨndsøꞌjkɨn pyaa̱ḏyɨ
jøts nɨkaꞌ jadeꞌen ja Moisés, nayɨdeꞌen ɨdøꞌøn ja tpaa̱ṯy, sa̱ jawaanɨ møj yikwɨndsøꞌøgɨ ja tøjkojpɨ jøts nɨkaꞌap
ja tøjk jadeꞌen. 4Ots ɨdøꞌøn ja jaa̱ꞌ̱y may yjadøjkojtɨ, tum ja Dios Teety tukɨꞌɨyɨ tø ttanɨbɨktaa̱g̱ɨ wɨneꞌen ijty
tuktsaj̱pꞌagɨdaꞌ̱aḵy. 5 Janch øy ɨdøꞌøn ja Moisés yjatuuñ, ku ja janchjaꞌ̱wɨbɨtøjk ttukmadøøy ja Dios kyajpxy
yꞌayuujk, pønɨ ti døꞌøn ja wyɨnaty tyunwampy ja Dios. 6Tuꞌugyɨts adɨm ja Cristo xpawɨnmaa̱ꞌ̱yɨm wɨneꞌen
adøm njanchjaꞌ̱waꞌam, jaꞌagøjxp ku ja tkøjøꞌømɨtꞌaj̱tkixy, pø Diosxɨ jaꞌ ja yꞌuꞌnk. Jaꞌ tsojkɨp jøts møk ja
wɨnmaa̱ꞌ̱ñ nbɨktaa̱j̱kɨnt, jɨts jotkujk nꞌawejxɨnt ja øyꞌaj̱tɨn midi memp midi jaꞌ̱tp.

Ja janchja̱ꞌwɨbɨ pyooꞌkxɨnxøøwdɨ Dios wyɨngujkp
7Paty yɨdeꞌen ja Dios Espíritu Santo wyaꞌ̱aṉ̃, sam̱ jap jaabyety yꞌity nøkyɨjxpy:

Pønɨ mmadøøpy meets ja Dios Teety kyajpxy ɨxyam̱,
8kidi jadeꞌen mgujuunꞌaṯtɨ sam̱ ja jaa̱ꞌ̱y ttundɨ jam abaḵ etjotp, ku tkagupøjktɨ ja Dios,
jøts ja yujyꞌaj̱tɨn nugo ttaguyaj̱tɨdɨ.
9 Jam øts ɨdøꞌøn ja mꞌap̱teety mꞌap̱taa̱ḵ xwɨnmaa̱ꞌ̱nmyøkꞌejxtɨ,
øyɨ ja tjaꞌejxtɨ tjanɨjaꞌ̱wɨdɨ ja ijxyɨmbɨ kaꞌijxyɨmbɨ wɨxijkxy jumøjt midi jaty øts jam njatungunajxpy.
10Paty øts ɨdøꞌøn nꞌatsmɨꞌam̱bøjktɨ,
wɨnets ø nwaa̱ṉ̃: “Ejtp mee mjadɨgøy mꞌanmɨjaꞌ̱wɨngøjxp,
jøts kaꞌ xtsojktɨ jøts øts ja nduuꞌ xpaduujnɨdɨt.”
11 Jaꞌ øts ɨdøꞌøn ja ndamɨꞌam̱bøjktɨ, jøts ø nwaṉdaa̱j̱ky ku kyatøkɨdɨt ma̱ øts ja nꞌuktamɨdsojktɨ.

12Mɨguꞌuktøjktɨ, nayꞌejxꞌetɨdɨm tuꞌuk jaduꞌuk, jøts xkamajtstuꞌuttɨt ja Dios ja yikjujkyꞌaj̱tpɨ, jøts jaꞌ ejtp
xjanchjaw̱ɨdɨt. 13Nay jaa̱ḵjamnɨm ja xøøw ja jumøjt, nagyaj̱pxjotꞌamøjkɨyɨdɨ xem yam̱ jabom jabom, jøts ja
pøky mgawɨnꞌøønɨdɨt, jøts ja Dios ejtp xmɨmadoꞌodɨt. 14Pønɨ tuꞌugyɨ nyikyøꞌøyɨm ja janchjaꞌ̱wɨn pønɨ sa̱ ja
tø nyiktsoꞌondaa̱j̱kyɨm, kuwaṉɨ ja Cristo møøt nbaa̱j̱tɨn ja øyꞌaj̱tɨn.

15Paty xjaꞌ̱myatstɨt ku ja ayuujk wyaꞌ̱aṉ̃:
Pønɨ mmadøøpy meets ja Dios Teety kyajpxy ɨxyam̱,
kaꞌap nayɨdeꞌen mgujuunꞌaṯtɨt sam̱ ja
ttundøø pøn ja Dios Teety tkamɨmadoodøø.
16 ¿Pønts ɨdøꞌøn ja Dios kyajpxy tjamadoodøø jøts ja tkaꞌukpadunɨdøø? Jaꞌ døꞌøn jadeꞌen adøtstɨ pøn ja
Moisés yikꞌawaꞌ̱aṯspɨdsøøm jam Egipto etjotp. 17 ¿Pønts ɨdøꞌøn ja Dios myɨjotmaꞌ̱jt wɨxijkxy jumøjt? Jaꞌats
ɨdøꞌøn jadeꞌen jaj̱ttøø pøn jaty pøktyundɨ, jøts ja jamyɨ abaḵ etjotp yꞌooꞌktøø. 18 ¿Pønts ɨdøꞌøn ja Dios
tyamɨwaṉdaa̱j̱kɨ ku ja kyatøkɨdɨt ma̱ døꞌøn ja Dios wyɨnaty tø yꞌuktamɨdsøkyɨdɨ? Jaꞌ døꞌøn jaꞌadɨ pøn
tkamɨmadowdɨ ja Dios. 19 Ɨxyaṯs adøm nꞌijxyɨm, jaꞌagøjxp ja øyꞌaj̱tɨn ja tkapaa̱ṯtøø ku ja Dios ja tkamɨbøjktøø.

1Kaꞌanɨm ja tpaa̱ṯy jøts adøm ja Dios Teety nmøøtnøjkxnaꞌant pooꞌkxpɨ, paty ɨdøꞌøn tsøꞌøgɨ jaw̱i ndsɨ-
naa̱ꞌ̱yɨndɨtnɨm ja ku wyɨnaty pøn nɨduꞌugɨn kyanaxy. 2Nayɨdeꞌen adøm tø nyiktukmadøꞌøyɨm ja nɨtsoojkɨn
ayuujk, sam̱ ja møjaa̱ꞌ̱dyøjk yjayiktukmadowdɨ; kaꞌapts ja ti øyꞌaj̱tɨn tpaa̱ṯtɨ ja kuxɨ ja tkamɨbøjktøø øy ja
tjamadoodøø. 3Adømts ɨdøꞌøn ja Dios Teety møøt nbaa̱j̱tɨnt ja pooꞌkxɨn ku adøm ja tø nmɨbɨjkyɨm, jabɨ
yɨdeꞌenxɨ ja Dios køꞌøm tø wyaꞌ̱aṉ̃:
Jaꞌagøjxp øts ɨdøꞌøn ja nmɨꞌam̱bøjktɨ ku øts ja xkamɨbøjktøø,
jøts øts ndyimñimy ku nɨjuunɨ xøøw xkamøøtpooꞌkxtɨt.
Jadeꞌen ɨdøꞌøn ja Dios wyaꞌ̱aṉ̃, øy ja wyɨnaty ja tyunk tø tjayikꞌabaj̱tyɨnɨ ku ja wyɨnaty tukɨꞌɨyɨ tø tyikojkixy,
jøts tꞌagaj̱pxujky jøts ja tpaa̱ṯtɨt ja pooꞌkxɨn pøn mɨmadoojɨp; 4pø japxɨ nayɨdeꞌen jaabyety yꞌity ti døꞌøn ja
Dios Teety tyuun kyɨwɨxujk xøøw:
Pooꞌkx ja Dios kyɨwɨxujk xøøw ku ja tyunk tyikꞌabaj̱tɨyɨɨꞌñ.
5 Jøts nayɨdeꞌen jap jaabyetymɨ:
Kaꞌap øts ja xmøøtpooꞌkxtɨt pøn xkamɨbøjktɨp.
6Kaꞌanɨm ja jaa̱ꞌ̱y ñɨgaꞌ̱pxɨdɨ jøts tpaa̱ṯtɨt ja pooꞌkxaa̱j̱k, øy ja tø tjamadowdɨ ja nɨtsoojkɨn ayuujk, kaꞌap ja
pooꞌkxaa̱j̱k ja tø tpaa̱ṯtɨ ku ja tø kyamadowdɨ; 7paty ja Dios Teety jaduꞌuk ja xøøw ja et tø tnɨgajpxy midi
adøm ɨxyam̱ nꞌijxyɨndɨp ndsɨnaa̱ꞌ̱yɨndɨp, jabɨ Davidxɨ døꞌøn ja Dios kyajpxy yiktumpy ku ja wyaꞌ̱aṉ̃ sa̱ jap
jaabyety yꞌity nøkyijxpy:
Pønɨ mmadøøpy meets ja Dios kyajpxy ja yꞌayuujk,
kidi xkamɨbøktɨ.
8Ku ja Josué jeexyɨp ja israelɨt jaa̱ꞌ̱y ja pooꞌkxɨn tɨ tmøøñɨ, kaꞌap ja Dios Teety jeexyɨp jaduꞌuk ja xøøw ja
et tnɨgajpxy ma̱ ja pooꞌkxɨn yikyaḵt. 9Patyts ɨdøꞌøn yꞌawejxꞌityɨyɨ ja kunuuꞌkxy pooꞌkxɨn, nɨdukɨꞌɨyɨ pøn ja
Dios tjanchjaꞌ̱wɨdɨp. 10Pøn ja Dios Teetymøøt pyøøꞌkxy, nayɨ tø ja wyɨnaty ya̱ nax̱wiiñ tyikixy ja yꞌødyuꞌunɨn.
Jotkujk ɨdøꞌøn ja pyooꞌkxnɨt sam̱ ja Dios pyøøꞌkxy ku tyikꞌabaj̱tɨyɨɨꞌñ ja tyunk tuktsaj̱pꞌagɨdaꞌ̱aḵy. 11Kuwaṉɨts
nmɨjotɨgøꞌøyɨndɨt jøts jaꞌabɨ pooꞌkxɨn nɨjum nbaa̱j̱tɨndɨt, jøts nɨpøn tkabaduꞌunt ja jaa̱ꞌ̱y pøn tkamɨbøjktɨ ja
Dios.

12 Jabɨ xemɨkøjxpxɨ ja Dios Teety yꞌayuujk yꞌity, jøts jawaanɨ wenk yiktsaachɨ myøkꞌaj̱tɨngøjxp, nɨti tsujx
adsow jøpɨ jadeꞌen kyayiktsaachɨ, ja kuxɨ tyimyjaꞌ̱aṯy anmɨjaꞌ̱wɨnjotp jøts jadeꞌen tnaṉkyꞌijxyɨyɨ pønɨ ti
yiktunwam̱p uk yikwɨnmaa̱ꞌ̱ñꞌaj̱tp. 13Nɨti døꞌøn ja Dios tkayuꞌuchjaw̱ɨ, tyumnɨjaꞌ̱wɨgyijxpy jaꞌ tukɨꞌɨyɨ jøts
jaꞌ ɨdøꞌøn wyɨnaty nwɨnguwaꞌ̱jkaꞌamp jøts ndsɨnaa̱ꞌ̱yɨn ndagɨdøjkant.

Ja Jesucristo ɨdøꞌøn tuꞌuk møjteetywɨndsøn
14 Ja Jesús midi døꞌøn Dios Uꞌnkꞌaj̱tɨp, jaꞌ adøm ɨdøꞌøn njawanɨmøjteetyꞌaj̱tyɨndɨp, jaꞌats ɨdøꞌøn ja Dios

Teety tø twɨnguwaꞌ̱ag̱ɨ, paty adøm ɨdøꞌøn ja nDiosjaꞌ̱myajtsɨn møk nyikꞌejtɨnt. 15Xjaꞌ̱gyukaꞌamp adøm ja
Jesús midi døꞌøn møjteetyꞌaj̱tp, jaꞌagøjxp ku ja tnɨjaw̱ɨ sa̱ adøm ndsɨnaa̱ꞌ̱yɨm ya.̱ Pø tøxɨ ja nayɨdeꞌen ja
kaꞌøwyɨnmaa̱ꞌ̱ñ yjayikmøꞌøy jøts ja tø tkagupiky, jøts jadeꞌen ja pøky tø tkatuñ. 16Tjaꞌ̱myejchɨmts ja Dios,
jøts wan tnɨnijkxyɨm jotkujk jøts nꞌamɨdoꞌowɨnt pyaꞌayoꞌowɨngøjxp ja pudøjkɨn ma̱ ngamajadaa̱j̱kyɨm.

5
1 Wɨꞌijxy ɨdøꞌøn jam israel kaj̱pkøjxp, tuꞌuk jaduꞌuk ja teety, jøts tø yikpɨktaꞌ̱aḵy jaa̱ꞌ̱gyudanaabyɨ,

jøts ja jɨyujkꞌøøky ja Dios ttawɨndsøꞌøgɨdɨt ttawɨnjaw̱ɨdɨt jøts ɨdøꞌøn ja jaa̱ꞌ̱y pyøky ñɨwaꞌ̱aḏsɨyɨt jøts
ja Dios tmaaꞌkxt. 2 Kumɨ nayɨdeꞌen yø teetytɨ pyojkpɨtumbɨjaa̱ꞌ̱yɨdɨ, paty yø tjaꞌ̱gyukɨdɨ pøn jaty tsuj
kadsɨnaadyɨp jøts pøn jaty tundɨgøødyɨp; 3 jaꞌagøjxpts ɨdøꞌøn ja wyɨndsøꞌjkɨn tpɨktaꞌ̱aḵtɨ ku ja nayɨdeꞌen
pyojkpɨtumbɨjaa̱ꞌ̱yꞌaj̱ttɨ, jøts ku ja jaa̱ꞌ̱y tkudanɨdɨ.

4Nɨpøn ja køꞌøm kyanaṉktyeetypɨdsimyɨ; ja Dios Teety ɨdøꞌøn ja møøjyɨp, jøts nay jaꞌ ɨdøꞌøn tkunuuꞌkxp
tkuwam̱p sam̱ yiktuñ ja Aarón pøn myɨduꞌukpɨ møjteetyꞌaj̱tɨ ja israelɨt jaa̱ꞌ̱y. 5Nayɨdeꞌen yjaj̱ty ja Cristo;
kaꞌap ja køꞌøm ñaṉkmyøjteetypɨdsøjmɨ, ja Dios Teety ja møøjyɨ ku døꞌøn ja ñɨmaa̱j̱yɨ:
Mets ɨdøꞌøn nꞌUꞌnkꞌajtpy;
øts mets ja jujkyꞌaj̱tɨn ya̱ tø nmøꞌøy.
6 Jøts ku nayɨdeꞌen ja Dios Teety wyaa̱m̱aa̱:̱
Mets ɨdøꞌøn xemɨkøjxp møjteetyꞌaṯp,
jøts jadeꞌen mduꞌunt sam̱ ja Melquisedec ttuñ.
7Møk ja Cristo ja Dios Teety twɨngaj̱pxaj̱ky tmɨnuuꞌkxaj̱ky ku ya̱ chɨnaa̱y̱ nax̱wiiñ, jøts twɨnjɨɨy twɨnyaa̱j̱xy
ja Dios Teety, midi tmøøtꞌaj̱tp ja kutujk jøts ja oꞌjkɨn tkapaa̱ṯt tkaꞌext, jøts ja Dios Teety myadoojɨ ku ja
tuꞌugyɨ yikxon tꞌajotꞌaty. 8Kuwaṉɨ døꞌøn ja Cristo ja ayoꞌon tkupøjkɨ sam̱ adøm, øy ja yjaDios Uꞌngɨ, kuwaṉɨ
ja tø tnaṉkyꞌijxyɨ ja madoꞌowɨn; 9kuts ja jadeꞌen tjaꞌ̱gyukɨyɨɨꞌñ ja nax̱wiiꞌñɨt ayoꞌon, jadeꞌents tmɨbaa̱ṯꞌaj̱ty
sudso ja yiknɨtsoojkɨn kaꞌpxy tmoꞌot pøn jaty ja mɨmadojɨyɨp, 10 jaꞌagøjxp ku møjteetywɨndsøn ja Dios Teety
wyɨnaty tø pyɨktaa̱j̱knɨyɨ sam̱ ja Melquisedec yꞌijty tyeetyꞌaty.

Yikꞌejxtɨp ja janchjaꞌ̱wɨn ku ja jotmøñ yikmajtstutnɨt
11Kajaanɨm ja kyayiknɨgajpxy yaꞌ̱aṯpɨ ayuujk jaꞌagøjxp kumeets yjaw̱ɨ xkajaꞌ̱gyukɨwyaꞌ̱aṉ̃, jadeꞌenꞌampyts

ɨnet ɨdøꞌøn ja yjaw̱ɨ ngajaṯt sudso ndukmadoꞌodɨt. 12 Meetspɨk ɨdøꞌøn jeexyɨp mdukyikyuujnɨdɨp ja
mmɨguꞌuktøjktɨ, kawɨnaa̱ḵ xøøw ja mꞌɨxpøjkɨn xjayikyøꞌøñɨdɨ jøts nɨ jadeꞌenbaa̱ṯ xkajaꞌ̱gyukɨdɨnɨm ja
ɨxpøjkɨn midi kaꞌ maḇaa̱ṯ chepɨ. Neꞌegɨ jadeꞌen meets yjaw̱ɨ mwɨmbejtnɨ sam̱ ja mutskuꞌnk jaꞌayɨ ja
cheꞌtsknøø tkupiky, jøts kaꞌap ja kaaky ja tojkx ja ttsøky. 13 Maxuꞌngɨn ɨdøꞌøn ndejɨnt wyɨnmay pøn

tkajaꞌ̱gyukɨpnɨm sudso nꞌøchɨnaa̱ꞌ̱yɨnt, kuts ja ndukꞌɨxpøkwaꞌ̱aṉɨn midi nɨwyaanɨ tsep kaꞌap ja tkupiky,
nayɨdeꞌen ɨdøꞌøn jaꞌ sam̱ ja maxuꞌnk jaꞌayɨ tkupiky ja cheꞌtsknøø jøts kaꞌap ja wenkpɨ jɨɨꞌkxy. 14 Pønts
tjaj̱tnɨp tꞌɨxaꞌ̱aṯ ja øybɨ uk ja kyaꞌøybɨ, jaꞌats ja Dios yꞌɨxpøjkɨn tnɨjaw̱ɨwyaṉgøjxp øy ja wɨneꞌen yjatsepɨ jøts
yikjaꞌ̱gyukɨt.

6
1 Jadeꞌen nyiktaa̱ꞌ̱nɨnt pønɨ ti jaty jawyeen tø nyiktukmadøꞌøyɨm, ku ja Cristo tø njanchjaꞌ̱waꞌam, jøts ja

Dios yjaꞌ njaa̱ḵnɨjaꞌ̱wɨgyojɨnt jøts ja jaꞌ̱gyukɨn nmøøtꞌaj̱tɨnt. Kaꞌap ja nugo ngaj̱pxjɨmbejtɨnt ngaj̱pxꞌadøjɨnt
sudso nmajtstuujtɨnt ja kaꞌøy chɨnaa̱ꞌ̱yɨn, midi ja oꞌjkɨn tukpaṯp, jøts sudso ja Dios njanchjaꞌ̱wɨndɨt, 2 jøts pønɨ
ti døꞌøn nøbajtɨnꞌaj̱tp, pønɨ sudso jaa̱ꞌ̱y tkunuuꞌkxy jamyɨguꞌuk, jøts sudso ja jaa̱ꞌ̱y yjujkpyøktɨt jadɨgojk, jøts
sudso ja tɨɨdyuꞌunɨn yꞌett. 3Paty adøm njaꞌuknɨjaw̱ɨgyojɨnt pønɨ ti jaty yiktukmadoꞌowɨmp, pønɨ jadeꞌen ja
Dios xamɨdsøjkyɨm.

4Ku pøn jaa̱ꞌ̱y tukꞌojkyɨ tø ttajotkujktøkɨ ja Dios yꞌɨxpøjkɨn, ku ja Espíritu Santo tø yikwijyɨdɨ yikejyɨdɨ 5 jøts
ja Dios kyajpxy nekɨm tø tꞌukupøktɨ, jøts nayɨdeꞌen tø tyatøkɨyɨdɨ ja Dios chojkɨn ja myøkꞌaj̱tɨn midi ɨxyam̱
jøts midi xemɨkøjxp ejtp. 6Pønɨ tø ja tjaꞌ̱dyɨgøydɨ ja Dios jøts ja kyøꞌøm kaꞌøchɨnaa̱ꞌ̱yɨn ja tø tꞌawɨmbetɨdɨ
jadɨgojk, nɨsudso ja kyaꞌukjotɨmbejtnɨdɨt ku ja Dios Uꞌnk ja kyɨruspajtɨn jadeꞌen nugo ttaguyaj̱tɨdɨ, jɨts ja
nugo o mag̱ama̱ ttaxeꞌektɨ. 7 Jadeꞌents ja yjaṯtɨ sam̱ ja naa̱j̱x ku tyuꞌuy, yꞌuktɨchp nøø, kuts ja pɨktaꞌ̱aḵy jam
yikxon yꞌity jøts ja tyikjotkujkꞌaty pøn jaty tø ñeꞌeptɨ. Dios ɨdøꞌøn ja kunuuꞌkxɨp ja naa̱j̱x. 8Kuts ja pɨktaꞌ̱aḵy
ja tkayikꞌity, ku nugo ujts jøts kujp tyikꞌity, tits ja wyaꞌ̱aṉt, kaꞌap ja yꞌøyɨ. Mɨꞌam̱bøjkɨpts ja Dios jaꞌ jøtsnɨm
ja yiknɨtsaꞌ̱aṯt.

Jadeꞌen ɨdøꞌøn ndejɨnt ja nax̱wiiꞌñɨt jaa̱ꞌ̱dyɨ.
Ja awejxꞌa̱jtɨn midi jotkujk xyikꞌejtɨmp

9 Ots ø mɨguꞌuktøjk jadeꞌen njakajpxy, njanchjaꞌ̱wɨpts øts, ku meets ja Dios tø mgunuuꞌkxyɨyɨ, ku tø
myikmoꞌodɨ ja nɨtsoꞌokꞌaj̱tɨn. 10Pø janch tɨyxɨ ja Dios jɨts kaꞌap ja mdajaa̱ꞌ̱dyɨgøyɨdɨt pønɨ ti jaty meets ja
tø xuujnɨ, jøts ku ja tø xukꞌejxtɨ wɨneꞌenɨn ja xtsojktɨ, ku ja mmɨguꞌukmidi nayɨdeꞌen tjanchjaꞌ̱wɨdɨp ja Jesús
tø xpudøkɨdɨ, midi meets ɨxyam̱ mjaa̱ḵtunꞌadichpñɨm. 11 Jaꞌats øø ndsøjkpy, jøts meets jadeꞌen mdsɨnaa̱ꞌ̱yɨn
xyikyøꞌødyɨt jotkujk jøts tsuj, kunɨm ja øyꞌaj̱tɨn xpaa̱ṯtɨt midi mꞌawejxtɨp. 12 Kaꞌap øø ndsøky jøts mee
mnuuxꞌookt, jaꞌ øø ndsøjkpy jøts ja jaa̱ꞌ̱y xpaꞌejxtɨt pøn jaty ja øyꞌaj̱tɨn tpaa̱ṯtɨp yꞌawejxꞌaj̱tɨngøjxp ku ja
Dios tjanchjaw̱ɨdɨ.

13 Jadeꞌen ja møjaa̱ꞌ̱y Abraham yjaj̱ty ku ja Dios tyamɨnɨꞌadsoꞌowɨyɨ ja øyꞌaj̱tɨn. Kyøꞌøm jujkyꞌaj̱tɨn ja
Dios tyakaj̱px, jaꞌagøjxp ku wyɨnaty nɨpøn jawaanɨ møj kyaꞌity; 14 xjats yɨdeꞌen ja Abraham yiknɨmaa̱y̱:
“Ngunuuꞌkxp mets, jøts ja mꞌuꞌnk mꞌap̱ nyiknamayɨt.” 15Tudaꞌ̱aḵy ja Abraham ja tꞌawejxꞌijty midi ɨdøꞌøn
ja Dios ñɨgaj̱px, jøts ja Dios ja myøøjyɨ midi wyɨnaty tø tyamɨdsøkyɨ. 16Ku jaa̱ꞌ̱y tigati ttamøjtøkɨwyaꞌ̱aṉdɨ
ttajanchtøkɨwyaꞌ̱aṉdɨ, jaꞌ ja yꞌagaj̱pxtɨp pøn jawaanɨ møj, jøts ja nɨsa̱ kyaꞌukyiknɨmaañɨdɨt. 17Paty ɨdøꞌøn
ja Dios ojts ja kyajpxy tyimyiktañ, jøts ja yikjanchjaw̱ɨt ja yꞌayuujk, jøts ku ja tukɨꞌɨyɨ tpaduꞌunt pønɨ ti
jaty ja wyɨnaty tø ttamɨdsoky ja jaa̱ꞌ̱y. 18Majtsk ɨdøꞌøn ja wɨnmaa̱ꞌ̱ñ midi ja Dios myøøtꞌajtpy jøts kaꞌap ja
taa̱y̱ꞌaj̱tɨngøjxp ttuñ; tuꞌuk ja wyaṉdaa̱j̱kɨn midi adøm ɨdøꞌøn xamɨdsojkɨmp, jøts tuꞌuk ja kyajpxy yꞌayuujk
midi ja awejxꞌaj̱tɨn xmøꞌøyɨmp ku ja wyaṉdaa̱j̱kɨn ja tpaduꞌunt. Jadeꞌents adøm ja Dios xyikjotkujkꞌaj̱tyɨm,
jøts nꞌawijxyɨmpts adøm pønɨ ti døꞌøn xmøꞌøyɨmp. 19Yaꞌ̱aṯ awejxɨn adøm ɨdøꞌøn ja nꞌamɨjaꞌ̱wɨn tuꞌugyɨ
xyikꞌejtɨndɨp, sam̱ ja kudɨɨbyajt tuꞌugyɨ tyikꞌity ja pɨktaꞌ̱aḵy, midiꞌits adøm ɨdøꞌøn nadyagumaj̱tsaꞌamp jøts
adøm ja Dios nbaa̱j̱tɨnt. 20 Jam ɨdøꞌøn ja møk yꞌity tsaj̱pjotp ma̱ ja Cristo jawyeen tø tyøkɨ jøts ja tuuꞌ
tyikꞌawaꞌ̱aṯst, jøts ɨdøꞌøn ja jadeꞌen xemɨkøjxp tø tyañ møjteetywɨndsøn sam̱ ja Melquisedec.

7
Nayɨdeꞌen ja Jesús tyeetyꞌaty sam̱ ja Melquisedec

1Salemɨtwɨndsøn ɨdøꞌøn yꞌijty jaMelquisedec jøts ja tsaj̱pjotpDios tnɨdeetyꞌaj̱tmɨ. Kuts ɨdøꞌøn jaAbraham
wyɨnaty ja myɨdsep tø tmɨmajadaꞌ̱aḵy ɨxats ɨdøꞌøn ja Melquisedec ojts yꞌatspaa̱ṯsøyɨ jøts kyunuuꞌkxɨ. 2 Jøts
ja Abraham tmøøy tukpiky ja maj̱kpikpyɨ pɨktaꞌ̱aḵy pønɨ ti jaty ɨdøꞌøn ja wyɨnaty tø tꞌatspiky. “Kaꞌpxy
tɨɨdyumbɨ wɨndsøn” ɨdøꞌøn ja Melquisedec yꞌayuujkpɨdsimy; kuts ja tnɨwɨndsønꞌaty ja Salem kaj̱p midi
tyijpy “jotkujkꞌaj̱tɨn”, ɨxyaṯs ja Melquisedec wyɨmbɨdsømnɨ “ja wɨndsøn pøn kyaj̱p ttamɨdsojkp ja øyꞌaj̱tɨn
jøts ja jotkujkꞌaj̱tɨn.” 3 Kaꞌats ɨdøꞌøn ja tyeety tyaa̱ḵ ja pøn, nɨ myɨguꞌuk; ku døꞌøn ja ñaṉkyꞌejxpaa̱j̱tɨ,
nɨ kyayiknɨgaj̱pxmɨ ja kyaꞌaxɨn jøts ja yꞌoꞌjkɨn; paty ɨdøꞌøn ja Dios Uꞌngɨn tꞌixy, ja teety midi xemɨkøjxp
teetyꞌaj̱tp.

4 Janch møjts ɨdøꞌøn ja Melquisedec wyɨmbɨdsimy, ku døꞌøn ja Abraham, midi adøm ndeetyꞌamøjkojp-
kꞌaj̱tyɨndɨp, ja tmøøy tukpiky ja myaj̱kpikpyɨ pɨktaꞌ̱aḵy midi ja wyɨnaty tø tꞌatspøjkxɨ ja myɨdsep. 5 Jadeꞌen
ja Moisés kyutujk yjawaꞌ̱aṉ̃ jøts ja teety pøn yiktsoꞌondaa̱j̱kɨdɨ ja Leví jøts tꞌamɨdoꞌodɨt ja jaa̱ꞌ̱y tukpiky ja
myaj̱kpikpyɨ pɨktaꞌ̱aḵy, øy ja tjamɨguꞌugɨdɨ, uk tuꞌugyɨ tjakojpkꞌaṯtɨ ja Abraham. 6Øts ja Melquisedec jadeꞌen
yjagateetyꞌaty sam̱ jaꞌadɨ pøn yiktsoꞌondaa̱j̱kɨdɨ ja Leví, yꞌamɨdoow ja nayɨdeꞌen tukpiky ja myaj̱kpikpyɨ
pɨktaꞌ̱aḵy ja Abraham pøn wyɨnaty ja Dios tø tyamɨwaṉdaꞌ̱ag̱ɨyɨ ja øyꞌaj̱tɨn. Jøts ja Melquisedec tkunuuꞌkxy
ja Abraham; 7nɨpønts sa̱ kyawaꞌ̱aṉ̃, ku ja yjawanɨmøjɨ pøn kunuuꞌkxp, jøts kaꞌap jaꞌ pøn yikunuuꞌkxp. 8Tum
ooꞌktɨpts ja jaa̱ꞌ̱y pøn ya̱ nax̱wiiñ tukpiky ja myaj̱kpikpyɨ pɨktaꞌ̱aḵy yikmøødyɨp, kaꞌapts ja Dios kyajpxy
jadeꞌen tnɨgajpxy ku ja Melquisedec tø yꞌooꞌknɨ, nømp ja wyaꞌ̱aṉ̃ ku ja yjujkyꞌatynɨm. 9Nayɨdeꞌen ɨdøꞌøn
nꞌukwaꞌ̱aṉɨnt, øy ɨdøꞌøn ja teetytøjk pøn ja Leví ñɨgubaj̱kꞌajtpy ɨxyam̱ tjayikmuktɨ tukpiky ja myaj̱kpikpyɨ
pɨktaꞌ̱aḵy, kuwaṉɨ døꞌøn ndejɨnt køꞌøm tjagubajtmɨdɨ ja yjadeꞌembɨ nay wɨnet ku ja Abraham tmøøy ja yjaꞌ

ja Melquisedec. 10 Jaꞌagøjxp ɨdøꞌøn ja ndejɨnt ja ttuuñ ku ja tmøjnɨgojpkꞌaty ja Leví pøn wyɨnaty kakaꞌxpnɨm
nax̱wiiñ, ku ja Abraham ja Melquisedec pyaa̱ṯsojɨ.

11 Ja Levíɨt teety ɨdøꞌøn midi ja Aarón yiktsoꞌondaa̱j̱kɨdɨ, jaꞌ ɨdøꞌøn tmøødyɨ ja kutujk ja Israel kaj̱p. Kudsɨk
ɨdøꞌøn jeexyɨp yaꞌ̱aṯpɨ teety ttukpaa̱ṯtøø ja Dios pøn jaty ja kyutujk paduujnɨdɨp, kaꞌats jeexyɨp chøjkyɨ jøts
ja teety jaduꞌuk kyaxøꞌøkt midi tkawɨndsønꞌaj̱ttɨp ja Aarón, jøts nayɨdeꞌen tyeetyꞌaṯtɨt sam̱ ja Melquisedec.
12Kuwaṉɨ døꞌøn tyɨgach ja kutujk ku ja teety tyɨgaṯstɨ; 13nɨ tuꞌuknɨmts ja teety kyabɨdsimy abikyaj̱pkøjxp,
sam̱ɨ ja nwɨndsønꞌaj̱tɨm Jesucristo midi døꞌøn jadeꞌen yiknɨgaj̱pxp jap nøkyijxpy. 14Yiknɨjaꞌ̱wɨpxɨ jaꞌ ku ja
nwɨndsønꞌaj̱tɨm Jesucristo taṯskojpkꞌaty ja Judá, jøts kaꞌap ja Moisés tyikutujky ku teety jam Judá etjotp
pyɨdsøꞌømdɨt.

15 Jawaanɨ øyts ja neꞌegɨ wyɨngaxɨꞌɨky, ku yiknɨjaw̱ɨ jøts ku ja Jesús ja jemdyeetyꞌaj̱tɨn ñaṉkyꞌejxɨyɨ,
nayɨdeꞌen sam̱ ja Melquisedec. 16Kyøꞌøm møkꞌaj̱tɨngøjxp ja Jesucristo tpaa̱j̱ty ja teetyꞌaj̱tɨn, ja ku tmøøtꞌaty
ja jujkyꞌaj̱tɨn xemɨkøjxp; jøts kaꞌap ja pyɨdsɨɨmy jam jaa̱ꞌ̱y agujkp, pøn jaty ɨdøꞌøn paa̱ṯꞌaj̱tɨyɨp ja teetyꞌaj̱tɨn,
sam̱ ja kutujk jaꞌayɨ ttanɨbɨktaa̱g̱ɨ. 17Pø yɨdeꞌenxɨ ja Dios Teety ja ñɨgajpxyɨ:
Mets ɨdøꞌøn xemɨkøjxp mdeetyꞌaṯp,
jøts jadeꞌen mduꞌunt sam̱ ja Melquisedec ttuñ.
18 Paty ja Moisés yjawyeenꞌanaꞌamɨn tø kyudɨgøy, ku ja møkꞌaj̱tɨn tkayaky sudso yikpaduꞌunt; 19 jøts
nɨwɨneꞌenɨn ja kaꞌøchɨnaa̱ꞌ̱yɨn tø tyiktɨgach. Ɨxyam̱ts nmøøtꞌaj̱tyɨndɨ tuꞌuk ja jøpꞌijxyꞌaj̱tɨn midi øy midi møj
jøts midi ja Dios xukpaa̱j̱tɨmp.

20 Diosts ɨdøꞌøn køꞌøm ja yꞌaa̱w̱ yꞌayuujk tø tyaky jøts ɨdøꞌøn ja nwɨndsønꞌaj̱tɨm Jesucristo xemɨkøjxp
tyeetyꞌaṯt. 21 Ja abikpyɨ teety, kaꞌap ja jadeꞌen tø yiktamɨdsoktɨ sam̱ ɨdøꞌøn ja nwɨndsønꞌaj̱tɨm Jesucristo
tø yiktamɨdsøky, sam̱ jap jaabyety nøkyijxpy wyaꞌ̱aṉ̃:
Pønɨ tø ja Dios wyaꞌ̱aṉ̃ kaꞌap ja yꞌaa̱w̱ yꞌayuujk
ja tyiktɨgaṯst, ku ñɨɨmy:
“Mets ɨdøꞌøn xemɨkøjxp mdeetyꞌaj̱tp,
jøts jadeꞌen mduꞌunt sam̱ ja Melquisedec ttuñ.”
22Paty ɨdøꞌøn ja Jesús jawaanɨ tø myøjtøkɨ, ku ja jawaanɨ øy ja tyeetyꞌaj̱tɨn midi tyaj̱kp ja nɨtsoojkɨn. 23Yam̱
janch namay ja jaduꞌukpɨ teety, jøts tum jøpwetstɨ yꞌettɨ ku yꞌooktɨ, wenkpɨts ja tyunk tmɨdaṉdɨp; 24kaꞌats
ja Jesús jadeꞌen, nɨjuunɨ xøøw ja kyaꞌøøky, paty ja tyeetyꞌaj̱tɨn ja nɨpøn tkadukmɨdañ. 25 Jaꞌagøjxpts ɨdøꞌøn ja
jadeꞌen xemɨkøjxp tyikꞌawaꞌ̱aṯspɨdsimy pøn jaty ja Dios tꞌɨxaadyɨp, ku ja xemɨkøjxp yjujkyꞌaty jøts ku adøm
ejtp xnɨꞌamɨdoꞌowaꞌam.

26Yaꞌ̱aṯpɨ teetyꞌaj̱tpɨ adøm ɨdøꞌøn jeky tø nꞌawijxyɨm; ja nwɨndsønꞌaj̱tɨm Jesucristo jaꞌ ɨdøꞌøn øyjaa̱ꞌ̱y pøn
tkamøøtꞌaj̱tp ja kaꞌøwyɨnmáa̱ꞌ̱ñ, nɨ ja pøky, pøn ja pojkpɨtumbɨ jaa̱ꞌ̱y tø kyadapaa̱ḏyɨ ja kaꞌøchɨnaa̱ꞌ̱yɨn øy
ja tø tjamøøtsøønɨ, jøts pøn ja Dios Teety møøt yikutuky. 27Tø døꞌøn ja tuꞌugyɨ ja Dios wyɨndsøꞌøkꞌaj̱tɨn
tyikaꞌ̱pxɨ, ku ja ayoꞌon køꞌøm tø tkupiky. Kaꞌap ja jadeꞌen tø ttuñ sam̱ ja jaduꞌukpɨ teetytɨ, pøn jabom ja
Dios twɨndsøꞌjkɨdɨp jøts ja kyøꞌømbøky yikmaaꞌkxtɨt, jøtsnɨm ɨxꞌoojk ja jaa̱ꞌ̱y nayɨdeꞌen tkugaj̱pxtɨ jøts ja
pyøky ja wyaꞌ̱aṯstɨt. 28Tum nax̱wiiꞌñɨt jaa̱ꞌ̱y ja Moisés yꞌanaꞌamɨn yikteetyꞌajtpy, pøn nayɨdeꞌen ja pøky øy
myɨmajadaꞌ̱ag̱ɨyɨdɨt; tøts yøꞌøbɨ anaꞌamɨn kyugøxɨ jøts ja Dios Teety ja yꞌaa̱w̱ yꞌayuujk tø tyaky jøts ja yꞌUꞌnk,
ja nwɨndsønꞌaj̱tɨm Jesucristo, tø tpɨktaꞌ̱aḵy øy tyeetyꞌaj̱tpɨ pøn xemɨkøjxp ja wyaꞌ̱aṯsꞌaj̱tɨn møøt yꞌity.

8
Ja Jesús xkuga̱jpxɨndɨp Dios Teety wyɨngujkp

1¿Midiꞌibɨts ɨdøꞌøn tsojkɨp yikxon jaꞌ̱gyukɨ? Jaꞌ ɨdøꞌøn ku adøm ja møjteetywɨndsøn nmøøtꞌaj̱tyɨm jøts ja
jam tø yꞌɨxaꞌ̱aḵy Dios Teety yꞌagaꞌ̱ngyøjøꞌøm yikutujkpɨ, 2 jøts ja jam tyeetyꞌaty tsap̱tøjkjotp midi ja Dios
Teety køꞌøm tø tkøjy, kaꞌap ja jaa̱ꞌ̱y ja tø ttukyikøjy. 3 Wɨndsøꞌøkꞌaj̱tɨn, tamayꞌaj̱tɨn, jaꞌ ɨdøꞌøn ja teety
tyundɨp, paty ɨdøꞌønnayɨdeꞌen ja nwɨndsønꞌaj̱tɨm Jesucristo kuwaṉɨ pyaa̱ṯꞌatyɨ jøts jawɨndsøꞌøkꞌaj̱tɨn tmoꞌot
ja Dios Teety. 4Ku ja nay ya̱ jeexyɨp chøønɨ nax̱wiiñ, kaꞌap ja yjeexyɨp tyeetyꞌaty, pø jaaxɨ teety ya̱ pøn
jadeꞌen ttundɨp sam̱ɨ ja Moisés wyaꞌ̱aṉ̃. 5Nugo agojnax̱ts ja abikpyɨ teetytɨ myɨdundɨp, tum jaꞌ yꞌagojnax̱
midi jam tsaj̱pjotp. Jaꞌagøjxp ja jadeꞌen yiknɨjaw̱ɨ ku Moisés ja Dios ñɨmaa̱j̱yɨ, ku døꞌøn ja wyɨnaty tuꞌuk ja
tsap̱tøjk tyikꞌøyɨwyaꞌ̱aṉ̃, ku yɨdeꞌen yiknɨmaa̱y̱: “Yikxonɨm xꞌext, jøts nayɨdeꞌen pyɨdsøꞌømt sam̱ tø ndukꞌixy
kojpkøjxp.” 6 Ja øyꞌaj̱tɨn, ja tɨyꞌaj̱tɨnts adøm ja nmøjteetywɨndsøn myɨdumpy, jaꞌagøjxp ku ja tkugajpxy
tkudanɨ ja øyꞌaj̱tɨn, midi adøm ja Dios Teety køꞌøm tø xamɨdsøjkyɨm.

7Kuk ɨdøꞌøn jeexyɨp nɨsa̱ kyaꞌejxɨ ja jawyeen kutujk midi ja Moisés ja Dios tukaj̱pxnaj̱xøø, kaꞌats jeexyɨp
jaduꞌuk chøkyɨ sam̱ ja Cristo yjaꞌ tø tnaṉkyꞌijxyɨ. 8 Ja kuxɨ ja Dios tkakaꞌpxyjaw̱ɨ ja jawyeen kutujk sam̱ ja
køꞌøm wyaꞌ̱aṉ̃ jap nøkyijxpy:
Yɨdeꞌen ja Dios Teety wyaꞌ̱aṉ̃: Meꞌemp ja xøøw ja jumøjt
ku øts ja Israelɨt jaa̱ꞌ̱y jøts ja Judajɨt jaa̱ꞌ̱y nmoꞌodɨt jaduꞌuk ja kutujk pønɨ kyupøjktɨp.
9Kaꞌap ja jadeꞌen tꞌext sam̱ jaꞌ midi tø njatumɨ møøt ja myɨgugaj̱p, midi jekyɨp tsɨnaadyøø,
ku øts ja nwaa̱p̱ɨdsømdɨ Egipto yꞌetjotp;
kumɨ kaꞌap ja tpadundɨ, paty øts ja nmajtstuttøø.
10Yɨdeꞌen yjaa̱ḵwaꞌ̱aṉ̃ ja Dios Teety, yɨdeꞌents ɨdøꞌøn ja yꞌett, midi øts ɨdøꞌøn ndunwaj̱nɨp ja Israelɨt kaj̱p:
Ndukjaꞌ̱gyukɨp øts ja øgyutujk jaꞌadɨ,
jøts øts ja yꞌanmɨjaꞌ̱wɨngøjxp nbɨktaa̱j̱kɨdɨt.
Jaꞌats øts ɨdøꞌøn nɨDiosꞌaṯtɨp,
jøts øts ja ngaj̱pꞌaṯtɨt.

11Kaꞌ døꞌøn pøn wyɨnaty ja myɨguꞌuk nɨti tkadukyikyujtɨ pønɨ ti døꞌøn ja tyuꞌump;
jaꞌagøjxp ku øts ja wyɨnaty ja møj ja mutsk tø nduknɨjaw̱ɨdɨ jøts øts ja nɨdukɨꞌɨyɨ xꞌejxkap̱tɨt.
12Nmaaꞌkxɨdɨp øts jaꞌ ja kyaꞌøchɨnaa̱ꞌ̱yɨn, jøts nɨjuunɨ øts ja pyøky ja ngaꞌukjaꞌ̱myajtsnɨyɨdɨt.
13Ku døꞌøn ja Dios Teety ja jemy ayuujk ja jemy wɨnmaa̱ꞌ̱ñ tnɨgajpxy, mɨjaa̱ꞌ̱yɨnɨp ɨdøꞌøn ja myɨjawyeembɨ
kutujk; kuts ja tø myɨjaa̱ꞌ̱yɨnɨ, pojɨn ja kyudɨgøøñɨt.

9
Ja na̱xwiiꞌñɨt tsap̱tøjk jøts ja tsaj̱pjotpɨt tsap̱tøjk

1 Jamts ɨdøꞌøn yꞌijty tmøøtꞌaty ja jawyeen kutujk sudso yikwɨndsøꞌøgɨt ja Dios jam tsap̱tøjkjotp midi ya̱
nax̱wiiñ. 2Yɨdeꞌen ɨdøꞌøn yꞌøyɨyɨɨꞌñ ja tsap̱tøjk ya̱ nax̱wiiñ, midi døꞌøn jawyeen yikpaṯp ku ndøjkaꞌant,
jaꞌ ɨdøꞌøn xyøøwꞌajtpy Kunuuꞌkxy Et, japts ɨdøꞌøn yꞌettɨ ja serɨ adøøꞌyɨn, jøts ja pøjkpajt ma̱ ja kunuuꞌkxy
chap̱kaaky yꞌettɨ. 3 Japts myɨmajtsk adiidyuky jɨxkiꞌpy tyañ, ja amaa̱g̱yunuuꞌkxy et; 4ma̱ jap tuꞌuk ja altaj̱r
midi tum amuum oorɨ ma̱ kyøxøøy ja poom, jøts tuꞌuk ja mutskaa̱x̱ɨ midi oorɨ nɨmøch ma̱ ja kutujk jap
yꞌity. Japts mutskaa̱x̱ɨjøtpy tuꞌuk ja tuꞌjtsuꞌnk midi tmøøtꞌaj̱tp ja maná midi døꞌøn yjøøꞌkxtøø ja israelɨt
jaa̱ꞌ̱y jam abaḵ etjotp. Nayɨ jap ɨdøꞌøn kaa̱x̱ɨjøtpy yꞌijty ja Aarón ja tyaj̱k midi ojts jadɨgojk xyɨmumy, jøts
ja tsaa̱̱ ma̱ jap kyøxjaꞌ̱ay̱ø ja kutujk ja ñɨꞌayuujk. 5 Jamts kaa̱x̱ɨ ñɨkøjxp yꞌettɨ ja aṉkɨlɨstøjk ja yꞌagojnax̱, midi
tyiknɨgaxøꞌktɨp jøts ku ja Dios jam, jøts ja kyaj̱nk ja ttanɨmuꞌuxtɨ ma̱ ja pøky yꞌijty yikmeeꞌkxy. Wants yaꞌ̱aṯ
jaꞌayɨ tꞌuknɨjaꞌ̱wam.

6Kuts ɨdøꞌøn ja jadeꞌen tø ttanɨbɨktaa̱g̱ɨdɨ, wɨnets ɨdøꞌøn yꞌijty ja teety tyøkɨdɨ jap mɨjawyeen tøjkjøtpy
midi Kunuuꞌkxy Et yiktejp, jøts ɨdøꞌøn ja wɨndsøꞌjkɨn ja yikjujkyꞌaj̱tpɨ tꞌatsmoꞌodɨ pønɨ juunɨ ja køꞌøm
tsojkɨnꞌaj̱ttøø. 7 Jøts ɨdøꞌøn jap myɨmajtsk tøjkjøtpy midi yiktejp Amaa̱g̱yunuuꞌkxy Et, tukꞌojkyɨts ja
wɨnjumøjt ja møjteetywɨndsøn jap tyøkɨ; ja jɨyujk nɨꞌjpy ɨdøꞌøn ja myɨdøjkɨp midi yꞌatswaꞌxpy ma̱ ja pyøky
jawyeen yikmaaꞌkxt jøtsnɨm ja jaa̱ꞌ̱y yjaꞌ nayɨdeꞌen. 8Yɨdeꞌents ɨdøꞌøn ja Dios Espíritu Santo xukjaꞌ̱gyukam
ku døꞌøn jap nɨpøn nugo kyatøkɨ myɨmajtsk tøjkjøtpy ma̱ txøøwꞌaty Amaa̱g̱yunuuꞌkxy Et. Japyɨ ja mɨduꞌuk
tøjkjøtpy jaꞌayɨ xyumɨtøkɨdɨ. 9 Yøꞌ adøm ɨdøꞌøn nꞌejxpajtɨnꞌaj̱tɨmp wɨneꞌenɨn nax̱wiiꞌñɨt jaa̱ꞌ̱yꞌaj̱tyɨndɨ,
jøts nnɨjaꞌ̱waꞌant ku ja wɨnmaa̱ꞌ̱ñ kyawaꞌ̱ac̱h øy ja wɨneꞌen ja wyɨndsøꞌjkɨn tjayikaꞌ̱pxtøø. 10 Jaꞌ ɨdøꞌøn ja
wyɨndsøꞌjkɨnꞌaj̱ttɨp sudso kyaꞌadyɨt sudso yꞌuuktɨt, jøts sudso ñaṉkyꞌøyɨyɨdɨt ñaṉkchujɨyɨdɨt, sam̱ ja møjaa̱ꞌ̱y
chɨnaa̱ꞌ̱yɨn tyikutuky. Nɨwɨneꞌenɨn ja anmɨjaꞌ̱wɨn ja tkayikwaꞌ̱aṯsꞌaty. Jaꞌats ja jadeꞌen tyungunaj̱xtɨp kunɨm
ja Dios køꞌøm tø tyiktɨgach.

11Tøts ɨdøꞌøn ja nwɨndsønꞌaj̱tɨm Jesucristo myiñ, jaꞌats ɨdøꞌøn ɨxyam̱ tnɨmøjteetywɨndsønꞌaj̱tp ja jemchɨ-
naa̱ꞌ̱yɨn midi ya̱ tø tyañ. Jawaanɨ øy ɨdøꞌøn jøts jawaanɨ tsuj ɨdøꞌøn ja tsap̱tøjk ma̱ døꞌøn ja tyuñ, kaꞌap
ja jaa̱ꞌ̱y ja tkøjy, paty ɨdøꞌøn ja kyanax̱wiiꞌñɨt tsap̱tøjkɨ. 12Tø døꞌøn ja nwɨndsønꞌaj̱tɨm Jesucristo ñaxy jap
myɨmajtsk tøjkjøtpy midi xyøøw Amaa̱g̱yunuuꞌkxy Et, kaꞌats ja tꞌukmɨdøjkɨñɨ ja mutsk chiibɨ nɨꞌjpy jøts ja
løjchñɨꞌjpy; kyøꞌømnɨꞌjpy jamyɨdøjkɨp tukꞌojkøjxp jaꞌayɨ,midi adøm ɨdøꞌønxemɨkøjxp tø xuktanɨtsøøjkyɨm.
13Yikwachptsɨk ɨdøꞌøn yꞌijty ja pøky ja tsɨgɨduurɨ nɨꞌjpy, jøts ja tsapax̱unaꞌ̱jk nɨꞌjpy, jøts nayɨdeꞌen ja tsɨgɨvaḵɨ
jaa̱m̱ midi yiknɨtøødyɨp jam altaj̱rkøjxp, ku døꞌøn ja yꞌijty ñadyanɨnuugyɨdɨ nɨkɨjxy jøts ja pøky jadeꞌen
tyikwaꞌ̱aṯswaꞌ̱aṉdɨ xjats ja kunuuꞌkxɨn ja jadeꞌen tpaṯtøø. 14 Pønɨ jadeꞌents jaꞌ, jawaanɨ kajaats ɨdøꞌøn ja
nwɨndsønꞌaj̱tɨm Jesucristo ja ñɨꞌjpy yikpøkwyaꞌ̱ac̱h jøts kyunuuꞌkxy, pø patyxɨ ja Dios Espíritu Santo køjxp
ñagyøyaj̱kɨyɨ paḵwyaꞌ̱ac̱h, midi ja Dios Teety kyupijkpy, jøts ɨdøꞌøn ja ñɨꞌjpy ja tyikwaꞌ̱aṯst ja kaꞌøchɨnaa̱ꞌ̱yɨn
midi ja kudɨgøꞌøyɨn xukpaa̱j̱tɨmp, jøts ja Dios jøts ja yikjujkyꞌaj̱tpɨ jadeꞌen nmɨmadoꞌowɨn.

15 Paty ɨdøꞌøn ja Jesucristo møj yikꞌajotꞌaty ku yjemgyutujk tø tyiktsoꞌondaꞌ̱aḵy, pø jaꞌaxɨ ja kyuꞌoꞌjkɨp
jøts yikpøkmyaaꞌkxtɨt pøn jaty tø pyøktyundɨ ku ja møjaa̱ꞌ̱gyutujk yꞌijty tyuñɨm, jøts ja jaa̱ꞌ̱y tpaa̱ṯtɨt ja
xemɨkøjxpɨt øyꞌaj̱tɨn, midi ja Dios Teety ttamɨdsøjkɨyɨdɨp wɨndiꞌixɨp. 16 Jabɨ jadeꞌenxɨ yiktuñ ku ja maa̱y̱
wyaꞌkxy, jaanɨm ja wyaꞌkxy ku ja jaa̱ꞌ̱y yꞌøøkñɨm. 17 Jøts kaꞌap ja ayuujk mɨbaa̱ṯ nugo myøjtøkɨt pønɨ nay
jujkyꞌaj̱tpnɨm ja kumaa̱y̱. 18Kuwaṉɨxɨ ja nɨꞌjpy ojts chuñ xyeꞌkxy ku ja møjaa̱ꞌ̱gyutujk choꞌondaa̱j̱ky. 19Ku
døꞌøn jaMoisés wyɨnaty ja kaj̱p tø ttukmadøy ja Dios kyutujk yꞌanaꞌamɨn, wɨnets tnɨxaj̱ɨyɨɨꞌñ tukmutsk øøxy
ja ujts aa̱y̱ møøt ja tsaj̱pts wet, jøts ttuktaxøꞌøky ja tsɨgɨnɨꞌjpy ja chiibɨ nɨꞌjpy, midi nøø wyɨnaty møøt tø
yikꞌadaamuky, xjats ttanɨxejtwɨdity ja kutujk nøky jøts nɨdukɨꞌɨyɨ ja jaa̱ꞌ̱y nayɨdeꞌen. 20Wɨnets wyaa̱ṉ̃: “Yaꞌ̱aṯ
nɨꞌjpy ɨdøꞌøn tyikmøjtøjkɨp ja Dios kyutujk midi mee tø myiktamɨdsøky.” 21Tyanɨwaꞌ̱jx ɨdøꞌøn ja Moisés ja
nɨꞌjpy nayɨdeꞌen ja tsap̱tøjk, jøts tukɨꞌɨyɨ pønɨ ti jaty yiktundɨp, ku døꞌøn jaDios ja tꞌatswɨndsøꞌøgɨdɨ. 22Jadeꞌen
ɨdøꞌøn kyutukyɨ jøts ku ja nɨꞌjpy tukɨꞌɨyɨ tyikwaꞌ̱aṯst, kuts ja nɨꞌjpy kyaꞌett kaꞌats ja pøky yikmeeꞌkxy.

Cristo yꞌayoꞌongøjxp ja pøky wya̱ꞌa̱ch
23 Paty ɨdøꞌøn chojkɨ ja nɨꞌjpy jøts wyaꞌ̱aṯstɨt ja pɨktaꞌ̱aḵy jap tsap̱tøjkjøtpy, midi yꞌagojnax̱ꞌaj̱ttɨp ja

tsaj̱pjøtpyɨt tsɨnaa̱ꞌ̱yɨn. Jawaanɨ øy pyaa̱ṯꞌatyɨyɨ ja tsaj̱pjotpɨtꞌaj̱tɨn jawɨndsøꞌøgɨ, midi ja Cristo køꞌøm tø ttuñ.
24 Jøts kaꞌap ja Cristo jam tyeetyꞌaj̱ty tsap̱tøjkjotp midi ya̱ nax̱wiiñ ja jaa̱ꞌ̱y tø tkojtɨ, jøts tsaj̱pjotpɨt tsap̱tøjk
jaꞌ nugo yꞌawaṉax̱. Jamxɨ døꞌøn ja tyimchaj̱pjotp tø tyøkɨ, ma̱ adøm ja ɨxyam̱ xꞌagøꞌdujkyɨm xꞌaxaj̱tujkyɨm
Dios Teety wyɨngujkp. 25Tukꞌojkyɨ døꞌøn ja Jesucristo ja oꞌjkɨn tø tkupiky, kaꞌap ja jadeꞌen tø ttuñ sam̱ ja
jaduꞌukpɨ teetywɨndsøndɨ midi døꞌøn yꞌijty wɨnjumøjt jaꞌayɨ tmɨdøjkɨp ja nɨꞌjpy jam tsap̱tøjkjotp jøts nɨ
tkakøꞌømnɨꞌjpyɨ jaꞌadɨ. 26Kaꞌats ɨdøꞌøn ja Jesucristo jeexyɨp nayɨdeꞌen ttumɨ, tøts idøꞌøn ja jeexyɨp mayꞌojk
yꞌooꞌknɨ kuyɨp choꞌondaa̱j̱ky ja nax̱wiiꞌñɨt, kaꞌats ja jadeꞌen tø ttuñ. Ɨxja tø kyaꞌpxy, ɨxja tø tyɨy ja et ja
nax̱wiiꞌñɨt, tukꞌojk ja oꞌjkɨn ja jaꞌayɨ tø tkupiky jøts ja pøky tukɨꞌɨyɨ xemɨkøjxp tyikwaꞌ̱aṯst. 27Nayɨdeꞌen
sam̱ɨ jaa̱ꞌ̱y nɨdukɨꞌɨyɨ tukꞌojk yꞌooꞌktɨ, jøts yiktɨɨdyuꞌundɨtnɨm, 28nayɨdeꞌents ja Cristo tukꞌojkyɨ tø yꞌøøky, jøts

may ja jaa̱ꞌ̱y tyikwaa̱j̱tsɨt ja pyøky. Kuts ɨdøꞌøn wyɨnaty jadɨgojk ñaṉkyꞌejxpaa̱ḏyɨyɨ, kaꞌap ja yikpøkwyaṯspɨ
wyɨnaty yꞌukmenɨ, jaꞌ ja wyɨnaty ñɨmimpy pøn jaty ja awejxꞌaj̱tɨyɨp.

10
1 Ja jemgyutujk ɨdøꞌøn jaꞌ yꞌagaꞌax ja nugo kutujk midi ja Moisés yiktaa̱ṉ, paty ɨdøꞌøn ja kyamajadaꞌ̱aḵy

nɨjuunɨ. Øy ja jɨyujk ja namay tjayikꞌooktɨ wɨnjumøjt, kaꞌats ja pøky ja tyikwaꞌ̱ac̱h. 2Ku døꞌøn ja jeexyɨp
ja pøky tyikwaꞌ̱ac̱h, jøts ja øchɨnaa̱ꞌ̱yɨn jeexyɨp tyaky, tukꞌojkyɨts ɨdøꞌøn ja jeexyɨp jadeꞌen yjaty. Kaꞌaxɨ
ja jeexyɨp yꞌuknabyøkyjaꞌ̱wɨnɨyɨdɨ. 3 Kumɨ kaꞌats ja yjadeꞌenɨ pø xɨmɨjaꞌ̱myatstɨpxɨ ja pyøky jaꞌadɨ ku ja
wɨnjumøjt tjatundɨ ja wɨndsøꞌjkɨn, 4 jaꞌagøjxpts ja jadeꞌen yjaṯtɨ ku ja pøky nɨ ja tsɨgɨnɨꞌjpy nɨ ja chiibɨ nɨꞌjpy
tkayikwaꞌ̱ac̱h nɨjuunɨ.

5Paty ɨdøꞌøn ja Jesucristo ja Dios Teety tnɨmaa̱y̱ ku ya̱ myiiñ nax̱wiiñ:
Kaꞌats xtsøkyꞌaty jøts myiktawɨndsøꞌøgɨt ja jɨyujk,
patyxɨ øts tø xyikjaa̱ꞌ̱yjaty jøt øts ja neꞌkx jøts øts ja nɨꞌjpy tø xmøꞌøy.
6Kaꞌ myikjotkujkꞌatyɨ ku ja jɨyujk yjanɨtøøy, nɨ ja wɨndsøꞌjkɨn midi jayiktump jøts ja pøky xmaaꞌkxt.
7Wɨnets ø nwaa̱ṉ̃: “Ɨxyam̱ ø Dios Teety, jøts ø nbaduꞌunt pønɨ ti me nmɨꞌanaꞌamwampy sa̱ jap jaabyety

nøkyijxpy yꞌity.”
8Ku døꞌøn ja jawyeen tø tnɨgajpxy ku ja Dios Teety tkadajotkujkꞌaty ja wɨndsøꞌjkɨn ku døꞌøn ja jaa̱ꞌ̱y ja jɨyujk
tjayikꞌooktɨ, jøts ku tigati tjayiktøømyɨdɨ jøts ja pyøky wyaꞌ̱aṯstɨt sam̱ ɨdøꞌøn ja yjagutujkyɨ. 9Wɨnets ja
nwɨndsønꞌaj̱tɨm Jesucristo wyaa̱ṉ̃: “Ɨxyam̱ ø Dios Teety, jøts ø nbaduꞌunt pønɨ ti mdsøjkpy.” Yikudɨgøøpyts
ɨdøꞌøn ja nwɨndsønꞌaj̱tɨm Jesucristo ja jawyeengutujk jøts ka kyøꞌøm wɨndsøꞌjkɨn ttawɨnguwijch. 10 Tøts
adøm ɨdøꞌøn ja Dios xkunuuꞌkxyɨm, pø tøxɨ ja nwɨndsønꞌaj̱tɨm Jesucristo xemɨkøjxp tukꞌojkyɨ ja ñɨneꞌkx
tkøyaky midi ɨdøꞌøn ja Dios Teety tø tmøꞌøy adømgøjxp.

11Tum jadeꞌents ja israelɨt teety tundɨnɨm, nay ja jɨyujk ja tyawɨndsøꞌjkɨdɨp ja Dios, øy ja pøky ja nɨjuunɨ
tjagayikwaꞌ̱ac̱h. 12 Tukꞌojkyɨts ja Jesucristo jaꞌayɨ tø yꞌøøky jøts adøm ja nbøkwyaa̱j̱tsɨndɨt, jøts ja jam
tø yꞌɨxaꞌ̱aḵy yikutujkpɨ, Dios Teety yꞌagaꞌ̱ngyøjøꞌøm. 13 Jamts ja yꞌawixy kunɨm ja myɨdsep yikpɨktaꞌ̱aḵt
tyekyjiꞌpy jøts ja ttekpyaꞌanꞌaṯt, 14 pø tøxɨ ja tuꞌugyɨ ja wyɨndsøꞌøkꞌaj̱tɨn ttamajadaꞌ̱aḵy ku ja køꞌøm tø
ñadyagɨdøkɨyɨ ja Dios Teety, jøts jadeꞌen xemɨkøjxp tø tyikꞌawaꞌ̱aṯspɨdsimy pøn jaty ja kunuuꞌkxɨn tø tmøꞌøy.
15 Jøts ja Dios Espíritu Santots ja kajpxy nayɨdeꞌen tyiktuuꞌyøꞌøpy tyiktuuꞌwejtsp ku wyaꞌ̱aṉ̃ yɨdeꞌen:
16Midi øts ɨdøꞌøn yø jaa̱ꞌ̱y ndamɨdsojkɨp, ku døꞌøn ja xøøw ja jumøjt tpaa̱ṯt, yɨdeꞌen øts ɨdøꞌøn ja wyɨnaty

nduñ.
Ndukjaꞌ̱gyukɨp øts ja ngutujk jøts øts ja nbɨktaa̱j̱kɨt yꞌanmɨjaꞌ̱wɨngøjxp.
17 Jøts yjaa̱ḵwaꞌ̱aṉ̃:
Kaꞌap øts ja pyøky ja wyɨnaty nꞌukjaꞌ̱myajtsnɨyɨ, nɨ ja kyaꞌøyꞌaj̱tɨn.
18Paty ɨdøꞌøn njaꞌ̱gyukaꞌant yikxon pønɨ tø ja pøky xemɨkøjxp yikmeeꞌkxy, kaꞌats yꞌuktsojknɨyɨ jøts ja Dios
Teety njaa̱ḵtawɨndsøꞌjkaꞌant o ti jøts ja xpojkpɨmaaꞌkxɨnt.

Møk ja Dios janchja̱ꞌwɨn nbɨktaa̱j̱kɨnt
19 Paty mɨguꞌuktøjk ɨdøꞌøn kaꞌ tsøꞌøgɨjaw̱ɨ nwɨngunøjkxɨndɨt ja Dios Teety jap tsaj̱pjøtpy, pø tøxɨ ja

nwɨndsønꞌaj̱tɨm Jesucristo xkudsuꞌunaꞌam xkudaj̱xaꞌam. 20 Jaꞌayɨ tsojkɨp jøts adøm ja nwɨndsønꞌaj̱tɨm
Jesucristo ja yjemdyuuꞌ nguyøꞌøyɨnt midi ttukpaṯp ja xemɨkøjxpɨt jujkyꞌaj̱tɨn, jøts midi ja nwɨndsønꞌaj̱tɨm
Jesucristo tø awaꞌ̱aṯs tyiktañ kyøꞌøm yꞌoꞌjkɨngøjxp. 21 Ja nwɨndsønꞌaj̱tɨm Jesucristots adøm ɨdøꞌøn nmøj-
teetywɨndsønꞌaj̱tyɨmp jam tsaj̱pjotp; 22 paty ɨdøꞌøn tuꞌugyɨ ja nꞌanmɨjaꞌ̱wɨn nbɨktaa̱j̱kɨnt ku ja Dios Teety
nꞌajotꞌaj̱tɨnt, jøts tuꞌugyɨ døꞌøn ja janchjaꞌ̱wɨn amumjoojt nmøøtꞌaj̱tɨnt; pø tøxɨ ja xyikpøkwyaa̱j̱chɨm jøts
adøm ngaꞌuknabyøkyjaꞌ̱wɨñaꞌant, tøts nayɨdeꞌen ja nøbajtɨn nøø xyikwaa̱j̱chɨndɨ. 23Yikxonɨmts ɨdøꞌøn ja
nꞌawejxɨnt midi ja Dios tø tꞌagaj̱pxuky ku adøm ja kyutujk ja tø ngupɨjkyɨm. Pyaduꞌump jaꞌ ja yꞌayuujk.
24 Jaꞌ adøm ɨdøꞌøn nꞌɨxaꞌ̱ay̱ɨmp sudso xem yam̱ nnabyudøjkaꞌant jøts nnachojkaꞌant. 25Kaꞌap adøm ja jaa̱ꞌ̱y
chɨnaa̱ꞌ̱yɨn nyikmøjtøjkaꞌant pøn jaty kamendɨp ku nnamyujkyandɨ Dios ajotꞌaj̱tpɨ, nagyaj̱pxjotꞌamøjkamp
adøm ɨdøꞌøn neꞌegɨ, ɨxa ja nwɨndsønꞌaj̱tɨm Jesucristo wyɨngonɨ.

26 Ku adøm køꞌømdsojkɨngøjxp ja Dios yjaꞌ nꞌɨxmaj̱tsɨnt, kaꞌats ja maaꞌkxujkɨn yikpaa̱ṯt, jabɨ kaꞌaxɨ ja
abiky yiknɨtsokpɨ yꞌukmenɨt. 27 Jaꞌayɨts adøm njøpꞌejxɨndɨp pønɨ jadeꞌen adøm ndsɨnaa̱ꞌ̱yɨn, jøts ja Dios
Teety ja myøktɨɨdyuꞌunɨn nbaa̱j̱tɨnt, jøts xemɨkøjxp ja tøꞌøyɨn xmøꞌøyɨndɨt midi døꞌøn pyaa̱ṯtɨp pøn ja Dios
tmɨdsepꞌaj̱ttɨp. 28Pø nayɨdeꞌenxɨ yꞌijty yiktundɨ pøn tkamɨmadoodɨp ja Moisés yꞌanaꞌamɨn, ku namajtsk uk
nɨdɨgøøk ja aꞌejxnax̱pɨ kyaj̱pxtɨ, kuwaṉɨts ja yꞌijty yꞌøøky, nɨwɨneꞌen ja kyayikꞌayoꞌejxtɨ. 29 Jawaanɨ kajaats
ja pyaa̱ṯꞌatyɨdɨ ja ayoꞌon pøn jaty ja Dios Uꞌnk nugo tꞌuktaaꞌnwɨdejtnɨdɨp, jøts ja yꞌoꞌjkɨn tkaꞌukmøjpɨk-
taa̱j̱knɨyɨdɨ midi tø yikpojkpɨwaꞌ̱ac̱hɨdɨ, jøts nayɨdeꞌen ja Dios Espíritu Santo tø tꞌukmɨgaj̱pxɨgøøñɨdɨ yam̱
ja yjabaꞌayøyɨdɨ. Pø ja yꞌoꞌjkɨnxɨ ja Cristo yꞌejxaꞌ̱aṉɨnꞌajtpy ku døꞌøn ja Dios Teety chojkɨn tø tnɨgajpxy, midi
tø yjayikpøkwyaꞌ̱ac̱hɨdɨ pøn ja kaꞌukmøjpɨktaa̱j̱knɨyɨdɨp. 30Pø nnɨjaꞌ̱wampxɨ ku ja Dios Teety tø wyaꞌ̱aṉ̃: “Øts
xpaa̱ṯꞌaj̱tp jøts øts ndagubattɨt ja pyøky; øts yø nmoꞌodɨp kɨjaꞌ ja yꞌayoꞌon pønɨ wɨneꞌen yø pyaa̱ṯꞌatyɨdɨ.”
Jøts nayɨdeꞌen wyam̱ɨ: “Ndɨɨdyuꞌump øts ja ngaj̱p.” 31 ¡Janch kawɨnmaañɨ døꞌøn ja yꞌayoꞌonꞌixy pøn ja Dios,
pøn ja yikjujkyꞌaj̱tpɨ tyukpatpy myøkꞌaj̱tɨngøjxp ja yꞌakɨ!

32Kidi mee xjaꞌ̱dyɨgøy ku ja nwɨndsønꞌaj̱tɨm yjaꞌ xꞌejxɨdɨ jøts ja chɨnaa̱ꞌ̱yɨn xpadøjkɨdyøø, wɨnets o sag̱asa̱
xkujaj̱tɨdøø ja mjanchjaꞌ̱wɨn. 33 Jam mee nɨwɨnaa̱g̱ɨn pøn ja mayjaa̱ꞌ̱y mꞌejxɨdɨ ku myiktaꞌojtɨ jøts myiktat-
seeꞌktɨ ja mdsɨnaa̱ꞌ̱yɨn, jøts nayɨdeꞌen xajotmayꞌooktɨ ja mmɨguꞌuktɨ pøn o sag̱asa̱ yiktundɨp. 34Mꞌayoꞌejx
meets ja tsumyjaa̱ꞌ̱y, jøts mɨmadaa̱j̱k meets ja jotkujk ku ja mbɨktaꞌ̱aḵy tukɨꞌɨyɨ myikpøjkɨgyøxtøø, pø
mnɨjaꞌ̱wɨpxɨ meets ku jam tsaj̱pjotp jawaanɨ yꞌøybɨ xpaa̱ṯtɨt midi xemɨkøjxp etp. 35Wan ttuñɨ pønɨ ti tuujnɨp,

awejxꞌet meets ja ejtp pønɨ ti ja nwɨndsønꞌaj̱tɨm tø tꞌagaj̱pxuky, myikmoꞌop meets ja kajaa. 36Tudaꞌ̱aḵy ja
Dios Teety yꞌanaꞌamɨn paduñ ttsøky, jøts ja tyaḵt pønɨ ti ja tø tꞌagaj̱pxuky. 37Pø yɨdeꞌenxɨ ja nøky wyaꞌ̱aṉ̃:
Jawaanɨ jaa̱ḵꞌawejxꞌettɨ,
tsojk ja myeꞌent ja nwɨndsønꞌaj̱tɨm pøn ja øyꞌaj̱tɨn xmøꞌøyɨmp.
38Midiꞌits øts ɨdøꞌøn ngupijkpy, janchjaꞌ̱wɨngøjxp ɨdøꞌøn tꞌawixyꞌaty ja øyꞌaj̱tɨn,
pøni wɨndsɨꞌjkyts jaꞌ, kaꞌats øts ja ndajotkujkꞌaṯt.
39 Kaꞌats adøm nwɨndsɨꞌjkyjaa̱ꞌ̱yandɨ midi pojɨn yikmɨmajadaḵtɨp, tum jaꞌabɨxɨ adøm pøn ja janchjaꞌ̱wɨn
ttajujkyꞌaj̱ttɨp, jøts jadeꞌen ja nꞌanmɨjaꞌ̱wɨn xemɨkøjxp nyiknɨtsoojkɨndɨt.

11
Ti døꞌøn janchja̱ꞌwɨnꞌaj̱tp

1Jaꞌ døꞌøn janchjaꞌ̱wɨnꞌaj̱tp ku amumjoojt tuꞌugyɨ nꞌawejxɨnt pønɨ ti døꞌøn yikmøꞌøyɨmp jøts ku amumjoojt
nmɨbøjkɨnt midi ngaꞌijxyɨndɨp. 2 Ja yjanchjaꞌ̱wɨn ɨdøꞌøn ja ndeetyꞌamøjtøjk yiktakajxaj̱ktɨ.

3Ja janchjaꞌ̱wɨn adøm xukmɨbøjkɨmp ku ja Dios ja tsaj̱p ja naa̱j̱x jøts tukɨꞌɨyɨ tø tyikꞌøyɨ yꞌayuujkøjxp jaꞌayɨ,
jøts jaꞌ midi ɨxyam̱ nꞌijxyɨndɨp kaꞌap ja yꞌity te.

4 Janchjaꞌ̱wɨngøjxp ja Abel øy ja Dios twɨndsøꞌjkøø, yam̱ ja Caín kajadeꞌen, paty ja Dios ja Abel tkupɨjky
jøts jaꞌagøjxp ja wyɨndsøꞌjkɨn tkupøjkɨ. Ots ja Abel tø yjaꞌooꞌknɨ, tø ja ejxpajtɨn ja xemɨkøjxp tyiktañ ku ja
janchjaꞌ̱wɨn ja tmøøtꞌaj̱ty.

5 Janchjaꞌ̱wɨngøjxp ja Enoc yiktanɨwaw̱ɨ ja xemɨkøjxpɨt tsɨnaa̱ꞌ̱yɨn øy ja oꞌjkɨn ja tjagapaa̱j̱ty, jøts ja
tkaꞌukpaṯnɨdɨ ku tjaꞌɨxaadyøø pø tøxɨ ja Dios ja wyɨnaty pyawaꞌ̱aṉɨyɨ. Yɨdeꞌents jap nøkyijxpy wyaꞌ̱aṉ̃ ku
ja Dios ya̱ nax̱wiiñ tyikjotkujkꞌaj̱ty. 6 Janch tsepts jøts ja Dios nyikjotkujkꞌaj̱tɨnt, pønɨ kaꞌap ja janchjaꞌ̱wɨn
yikmøøtꞌaty, ja kuxɨ ja Dios yikpaa̱ṯwaꞌ̱aṉ̃, jawyeen ɨdøꞌøn ja njanchjaꞌ̱want ku døꞌøn ja jaa, jøts ku ja
nayɨdeꞌen tkunuuꞌkxy pøn jaty ja ɨxaa̱j̱yɨyɨp.

7 Janchjaꞌ̱wɨngøjxp ɨdøꞌøn ja Noé ja Dios tmɨbɨjky, jøts tmɨmadøøy ku ja tyukmadoojɨ pønɨ ti jaty ɨdøꞌøn
tunwaj̱nɨp wyɨnaty, o døꞌøn nɨti kyagaxɨꞌɨkñɨm, jøts ja baṟkɨ tyikꞌøꞌyɨyɨɨꞌñ midi yiknɨtsoꞌogɨp wɨneꞌenɨn jam
tyøjkjotp yjaa̱ꞌ̱yꞌaṯtɨ. Ja yjanchjaꞌ̱wɨn ja tyamøjꞌaj̱t jøts ja ttukꞌijxy pøn jaty ja pøky ttunkꞌaj̱ttɨp, jøts nay
jaꞌagøjxp ja Dios tyaxondaꞌ̱ag̱yɨ.

8Yjanchjaꞌ̱wɨn ja Abraham yikmadoojɨ, ku ja Dios ojts myɨgajpxyɨ jøts ja kyaj̱p tmajtstuujty, jøts tnɨdsøꞌøñ
ja naa̱j̱x ja et midi ja Dios ttamɨdsojkɨ, øy ja tjaganɨjaw̱ɨ pønɨ ma̱ døꞌøn ñijkxy. 9 Jaꞌagøjxp ɨdøꞌøn ja Abraham
chɨnaa̱y̱ jam etjotp midi døꞌøn ja Dios ttanɨwaa̱ḏsojɨyɨ ku janchjaꞌ̱wɨn ja tmøøtꞌaty, jøts jabyøøꞌkxyɨn ja jam
chɨnaa̱y̱. O mag̱ama̱ ja tyøjk tkojwɨdettøø sam̱ ja tuuꞌyøꞌøbyɨdɨ. Jøts nayɨdeꞌen ja yꞌuꞌnk Isaac møøt ja Jacob
ttundøø, jabɨ nayɨdeꞌenxɨ ja Dios ja tyamɨguyꞌejxɨdøø ja naa̱j̱x ja et. 10 Jaꞌagøjxp ja jadeꞌen ttuuñ ja Abraham,
ku tjøpꞌijxyꞌaty ku tyukpaa̱ṯtɨt ja kaj̱p midi ja Dios køꞌøm yikꞌøyɨp yikpaa̱ḏɨp, ja tsaj̱pjotpɨt kaj̱p midi tuꞌugyɨ
etp.

11 Nay ja janchjaꞌ̱wɨn ojts ja Sara tyukmɨbikyɨ ku ja tuꞌuk ja yꞌuꞌnk tpaa̱ṯt øy ja wyɨnaty tø yjaꞌamøjɨ
kyɨdaḵnɨ. Pyaa̱j̱t ɨdøꞌøn ja yꞌuꞌnk ja jaꞌagøjxp ku tjanchjaa̱ꞌ̱wɨyɨɨꞌñ jadeꞌen sa̱ ja Dios ñɨmaa̱j̱yøø. 12Ots ɨdøꞌøn
ja ñɨyaa̱ꞌ̱y Abraham yjadyimyøjaa̱ꞌ̱yɨnɨ, ojts ɨdøꞌøn tnɨgojpkteetyꞌaty janch namay ja nax̱wiiꞌñɨt jaa̱ꞌ̱y, ejxɨm
maa̱ḏsaꞌ̱, uk ejxɨm puꞌ mejyꞌagøꞌøm kyamachoonɨ.

13 Tum ooꞌkøjxtɨts yø jaa̱ꞌ̱y, ɨxa̱ jadeꞌen tø yikjaꞌ̱myatstɨ, jøts nɨkaꞌ ja ya̱ nax̱wiiñ yikmøøgyijxy pønɨ ti
jaty ja Dios wyɨnaty tø tnɨꞌadsowɨ; ttukꞌejxɨdɨts ja jagamyɨ ja yjanchjaꞌ̱wɨn midi ja Dios yaḵwaṉguijxpy jøts
jadeꞌen ttaxondaḵtøø, jøts ja jadeꞌen tnaṉkñɨjaꞌ̱wɨdøø ku ja ya̱ nax̱wiiñ nugo ñax̱tɨ. 14Pønts jadeꞌen ttundɨp,
yꞌɨxaadyɨpnɨm ɨdøꞌøn jaꞌ tuꞌuk ja kaj̱p ma̱ tuꞌugyɨ chɨnaañɨdɨt. 15Kuk ja ttajotmayꞌooꞌknɨdɨ ja kyaj̱p midi
yiktaṉdɨ, wɨmbejtɨtsɨk ja jadɨgojk nay jam. 16Kumɨ øgyaj̱pts ja jawaanɨ ja chojktɨp midi døꞌøn jam tsaj̱pjotp,
paty ja Dios jam aꞌejxɨ abaa̱ḏɨ tyikꞌity tuꞌuk ja kaj̱p jøts kaꞌap ja tyatsøꞌødyuñɨdɨ, kaj̱pjaꞌ̱wɨyɨdɨp jaꞌ.

17Nay ja janchjaꞌ̱wɨn ja Abraham ja Dios ttukmɨmadoojɨ ku myøkwɨnmaa̱ꞌ̱ñꞌejxɨyɨ jøts ja tyuꞌumts maj̱nk
yꞌamɨdoojɨyɨ jøts ja Dios ja ttuktawɨnꞌoogɨt. Tø ja Abraham wyɨnaty tkupiky jøts ja tyuꞌumts maj̱nk
twɨndsøꞌjkɨnꞌaṯt, o døꞌøn ja Dios køꞌøm wyɨnaty tø ñɨɨꞌmxyɨ: 18 “Yø Isaac mets ɨdøꞌøn myikmayɨyɨp.”
19 Jaꞌagøjxp ɨdøꞌøn ja Abraham jadeꞌen ttuuñ ku ja twɨnmay ku ja Dios myøkꞌaj̱tɨn myøjɨ jøts tyikjujkpyøkt ja
ooꞌkpɨ jaa̱ꞌ̱y. Ooꞌkpɨ agujkpy ɨdøꞌøn ja Abraham ndejɨnt ja yꞌuꞌnk wyɨmbijty jadɨgojk øy ɨdøꞌøn ja yjagaꞌøøky.

20 Janchjaꞌ̱wɨngøjxp ja Isaac tꞌagaj̱pxuujky ja kunuuꞌkxɨn midi ja yꞌuꞌnk Jacob jøts ja Esaú paa̱ḏɨdɨp. 21 Jøts
ku ja Jacob wyɨnaty yꞌookwaṉɨ, janchjaꞌ̱wɨngøjxp ɨdøꞌøn ja ttamɨꞌawaꞌ̱aṉɨyɨɨꞌñ jøts ja José yꞌuꞌnk yꞌunaꞌ̱jk
tpaa̱ṯtɨt ja kunuuꞌkxɨn. Xjats ojts wɨndaꞌ̱aḵy tꞌajotꞌaty ja Dios jøts ja tyaj̱k ojts ñadyagudijyɨyɨ. 22 Janchjaꞌ̱wɨn
ja José yikwaj̱nɨ, kuk ja israelɨt jaa̱ꞌ̱y pyɨdsøꞌømdɨt Egipto yꞌetjotp, jøts tnɨꞌanaꞌamɨ sudso ja pyaj̱k yiktuꞌunt.

23 Janchjaꞌ̱wɨngøjxpts ja Moisés ja tyeety tyaa̱ḵ yuꞌuch yikꞌejttøø tɨgøøk poꞌ; jaꞌagøjxp ku tꞌejxtɨ ku ja
janch tsuj jøts kaꞌap tsøꞌjkɨdyøø ja wɨndsøn kyutujk pøn wyɨnaty tø ñimy jøts ku tukɨꞌɨyɨ ja mutskunaꞌ̱jk
yꞌooktɨt. 24 Jøts nay ja janchjaꞌ̱wɨn ja Moisés kaduktsojkɨ jøts ja Egipto wɨndsøn ñøøx ja taa̱ḵ tejt ku wyɨnaty
tø yaa̱ꞌ̱dyøjkjaṯnɨ. 25Nugo ku ja nayɨdeꞌen tkupɨjky pønɨ sa̱ jaty ja myɨguꞌuk israelɨt jaa̱ꞌ̱y yiktundɨ, jøts kaꞌap
neꞌegɨ nugo ttaxøøñ ja nax̱wiiñꞌaj̱tɨn midi nax̱p midi tɨgøøpy. 26 Jadeꞌen ja wyɨnmaa̱y̱ ku neꞌegɨ jawaanɨ øy
jøts ja Cristo o sag̱asa̱ tmɨjaṯt, midi døꞌøn yiknɨgaj̱px meꞌemp, kaꞌap ja tmøjpɨktaa̱j̱ky pønɨ wɨneꞌenɨn jam
ja meeñ jøts ja pɨktaꞌ̱aḵy Egipto; jaꞌ yꞌawijxpy midi ja Dios moꞌojɨp. 27 Ja janchjaꞌ̱wɨn ja Moisés yiktsooꞌnøø
jam Egipto etjotp, kaꞌap ttsøꞌjkɨyɨɨꞌñ ja wɨndsøn yꞌakɨ, nugo ku ja tpadunguixy ja yꞌøwyɨnmaa̱ꞌ̱ñ ejxɨmdam
ja Dios ja jeexyɨp tyimyꞌixy.

28 Janchjaꞌ̱wɨngøjxp ja Moisés tyiktsoꞌondaꞌ̱aḵy ja pas̱kɨ xøøw ku tyikutujky jøts ja israelɨt jaa̱ꞌ̱y ja nɨꞌjpy
ttawɨnjaꞌ̱aḏɨt ja tyøjkꞌagaj̱, jøts ja yjagyoobɨmaj̱nk kaꞌap ja Dios Teety yꞌaṉkɨlɨs yikꞌoogɨdɨt sam̱ ja Egipto jaa̱ꞌ̱y

yjaj̱ttøø. 29Janchjaꞌ̱wɨngøjxpts ja israelɨt jaa̱ꞌ̱y ttanax̱tɨ ja Tsaj̱ptsMejy ejxɨm jaa̱ꞌ̱y yøꞌøy tøꞌøts nax̱køjxp; kuts
ja egiptɨt jaa̱ꞌ̱y nayɨdeꞌen tjatunwaṉdøø wɨnets ja ñøjøøꞌkxtɨ nɨdukɨꞌɨyɨ.

30 Janchjaꞌ̱wɨngøjxpts ojts ja Jericó kaj̱p ja ñawaa̱p̱ kyɨdaa̱g̱ɨjxy, ku ja israelɨt jaa̱ꞌ̱y wɨxujk xøøw ja
kaj̱p tnɨꞌawɨdejttøø. 31 Jøts nayɨ janchjaꞌ̱wɨngøjxp ja Rahab, ja kaꞌødyøꞌøxyøjk, ojts møøt kyaꞌøøky pøn
tkamɨmadoodɨp ja myɨgugaj̱p, ku ja wyɨnaty øy tsuj tø twɨndsøꞌøgɨ ja israelɨt jaa̱ꞌ̱y pøn kaj̱ptøjkɨdɨ ejxpɨ
koobɨ.

32 ¿Ti jaty ø njaa̱ḵmadyaꞌ̱aḵp? Kaꞌap ja et ja xøøw ñɨbaa̱ḏɨ ku ø nnɨmadyaḵtøkɨt ja Gedeón, ja Barac, ja
Sansón, ja Jefté, ja David, ja Samuel jøts ja jaa̱ꞌ̱dyɨmidi yꞌijty ja Dios yꞌaa̱w̱ yꞌayuujkꞌajtpy ku ti tnɨgaj̱pxwaꞌ̱aṉ̃.
33 Janchjaꞌ̱wɨngøjxp ɨdøꞌøn yø tø tmɨmajadaꞌ̱aḵtɨ ja wenk kaj̱p, jøts tɨy øy tø kyudunkꞌaṯtɨ jøts ja Dios ja
pyudøjkɨn tø tpaa̱ṯtɨ sa̱ ja wyɨnaty tø tnɨꞌadsowɨ. Ja møj kaa̱̱ jadiꞌiñɨ tø tꞌapanmujkɨdɨ ja yꞌapaj̱k, 34 jøts ja
møj jøøn nayɨdeꞌen tø tmɨmajadaꞌ̱aḵtɨ, jøts tsujx kumy tø kyaꞌooktɨ. Jøts tø yjotmøkpøktɨ pøn kajotmøktɨ,
jøts ja yꞌawaꞌ̱am̱bɨ mɨdsep tø tmɨmajadaꞌ̱aḵtɨ. 35 Jam ɨdøꞌøn ja tøꞌøxyøjk pøn janchjaꞌ̱wɨngøjxp ja ñɨyaa̱ꞌ̱y tø
tꞌejxpaa̱ṯtɨ jadɨgojk jujky.

Mayts yꞌooꞌkmɨdɨ ayoꞌon agujkp, jadeꞌen ɨdøꞌøn ja neꞌegɨ ttsoktøø jøts kaꞌap ja Dios yjaꞌ tꞌɨxmaj̱tsɨdøø
jaꞌagøjxp ku ja tꞌawejxꞌaṯtɨ ja jujkyꞌaj̱tɨn xemɨkøjxp. 36 Jøts may nayɨdeꞌen yikxon tø yiktaxeꞌektɨ jøts tø
yikwoptɨ, jøts ja pujxkuwøøñ tø yikpɨtaa̱j̱kɨdɨ jøts tø yiktsumdɨ. 37 Jøts nayɨdeꞌen tø tsaa̱g̱aꞌach yꞌooꞌkmɨdɨ,
uk tapoodɨts, jøts tø yikmøjwɨnmaa̱ꞌ̱ñꞌejxtɨ, jøts tsujxkøjxp tø yꞌooꞌkmɨdɨ; jøts ja borreegɨꞌaḵ jøts ja chiibɨꞌaḵ
yikꞌayowɨm tmɨwɨdejttøø, o sag̱asa̱ ja ayoꞌon tpaa̱ṯtøø. 38 Jaꞌabɨ jaa̱ꞌ̱y ɨdøꞌøn tø wyɨdettɨ abaḵ etjotp,
kojpkøjxp, jøts tsaa̱̱ aṉkjøtpy, tsaa̱̱ jutjøtpy. Nɨwɨneꞌen ja nax̱wiiꞌñɨt jaa̱ꞌ̱y jaꞌabɨ jaa̱ꞌ̱y kyapaa̱ṯꞌatyɨyɨ. 39Ots
ɨdøꞌøn yø øy tsuj tø yikꞌejxtɨ yikpaa̱ṯtɨ ku janch møj ja yjanchjaꞌ̱wɨn, kaꞌap yø ti tø yikmoꞌodɨ pønɨ ti døꞌøn
ja Dios tø tꞌuknɨgajpxy; 40pø tøxɨ ja ttanɨbɨktaa̱g̱ɨ køꞌøm jawaanɨ øy jøts ja yꞌøbyɨdsøꞌømdɨt adøm møøt.

12
Ja Jesús adøm nꞌejxpajtꞌa̱jtɨmp

1Janchmayts adøm ja jaa̱ꞌ̱y nnɨjaꞌ̱waꞌandɨ pøn jaty ja janchjaꞌ̱wɨn tø tmøøtꞌaṯtɨ jøts ja tø tnaṉkñɨgaxiꞌigyɨdɨ.
Wants adøm tmajtstuujtnaꞌam tukɨꞌɨyɨ pønɨ ti jaty xyikjotkøjxɨmp, jøts ja pøky nayɨdeꞌen nmajtstuujtɨnt
midi yjaw̱ɨ xyikpakꞌamujknaꞌamp, jøts yikxon njaa̱ḵpadungojɨndɨt tudaꞌ̱aḵy ja øchɨnaa̱ꞌ̱yɨn. 2 Ja Jesús adøm
nꞌejxpajtꞌaj̱tɨmp pøn ja janchjaꞌ̱wɨn tyaj̱kp jøts pøn nayɨdeꞌen tjaa̱ḵyikꞌøyɨp jøts tjaa̱ḵyiktsujɨp. Tø ja Jesús
jamkruskøjxp yꞌøøky, ots ja yjatsøꞌødyuñ, jaꞌabɨ oꞌjkɨn kaꞌap ja tø tmøjpɨktaꞌ̱aḵy, pø ñɨjaꞌ̱wɨpxɨ jaꞌ ku ja ayoꞌon
ja ttanax̱t jøts ja tpaa̱ṯt ja jotkujkꞌaj̱tɨn ja xondaa̱j̱kɨn; jøts ja tø yꞌɨxaꞌ̱aḵy yikutujkpɨ møøt ja Dios Teety jam
yꞌagaꞌ̱ngyøjøꞌøm.

3Paty mee kidi mjotkixy nɨ mgaꞌamutskɨdɨt, ja Jesús meets jaꞌ̱myats jøts ja xnɨꞌejxuꞌuttɨt ku pojkpɨtumbɨ
kyøjøꞌøm kawɨnøꞌøn tø yꞌayoꞌombaa̱ṯy. 4Kaꞌanɨm meets ja pøky xmøøtseptuñ jøts xkudax̱ɨt. 5¿Uk tø meets
ɨdøꞌøn ja xjaꞌ̱dyɨgøøñɨ sa̱ adøm Dios Teety yꞌuꞌngɨn xjaꞌaneꞌemyɨndɨ? Pø yɨdeꞌenxɨ jap jaabyety nøkyijxpy:
Uꞌnk, kupøk ja ayoꞌon midi ndanɨguejxpy jøts mdsɨnaa̱ꞌ̱yɨn xyiktɨgaṯst,
jøts kidi xꞌayoojɨ ku me nꞌojt.
6Pø tum jaꞌaxɨ øts ja chɨnaa̱ꞌ̱yɨn tɨgach ndamɨdsøjkpy pøn jaty ø ndsøjkpy,
jøts ja ayoꞌon nmøꞌøy pøn jaty nꞌuꞌnkꞌajtpy.
7Mɨdanɨmeets ɨdøꞌøn ja ayoꞌon, pø jaꞌagøjxpxɨmeets ja Dios jammøꞌøyɨ ku yꞌuꞌnk yꞌunaꞌ̱jkɨnmdsøkyɨdɨ. ¿Uk
jaa døꞌøn ja jaa̱ꞌ̱y pøn nɨjuunɨ ja tyeety tø kyakaj̱pxwijyɨ? 8Pønɨ kaꞌats meets ja Dios mgaj̱pxwijyɨ sam̱ɨ døꞌøn
ja yꞌunk yꞌunaꞌ̱jk ja ttamɨdsøjky, mgaꞌuꞌnktejɨptsmeets ɨdøꞌøn jaꞌ, wenk uꞌnkmeets jamdijyɨyɨ. 9Nayɨdeꞌenxɨ
mutskyɨ ja ndeety ndaa̱ḵ tø xkaj̱pxwijyɨndɨ, jøts adøm ja yꞌijty øy tsuj nmɨgajpxyɨndɨ, yay̱ɨts ja yꞌanaꞌamɨn
ja yjatundɨ nax̱wiiñ. ¿Sudsots adøm ɨdøꞌøn ja Dios Teety midi jam tsaj̱pjotp ngagupøjkɨnt ja kyaj̱pxwejɨn?
Pø ja jujkyꞌaj̱tɨnxɨ adøm ja xukpaa̱ṯwaꞌ̱aṉɨmp. 10 Jaꞌayɨ adøm ja ndeety ndaa̱ḵ xakaj̱pxwejɨndɨp pønɨ sudso
døꞌøn ja tjaꞌ̱gyukɨdɨ ku ja tsɨnaa̱ꞌ̱yɨn tyɨyɨ ya̱ nax̱wiiñ; kuts ja Dios xꞌaneꞌemyɨndɨ, tɨyts ja yꞌaneꞌemy, jøts jaꞌ
ja xanɨꞌanaꞌamɨndɨp sudso ja waꞌ̱aṯsꞌaj̱tɨn nbaa̱j̱tɨnt nayɨdeꞌen sam̱ jaꞌ. 11Nɨpøn ja ayoꞌon tjanchjagatsøky ku
ja yikpaa̱ṯy, janch møk ja yikjaw̱ɨ; pønts ja ayoꞌon pønts ja kastigɨ tpaṯtɨp, ku wyejtɨ kyajtɨ, jaꞌats ɨdøꞌøn ja
chɨnaa̱ꞌ̱yɨn tɨy tsuj tyikyøꞌødyɨp, kaꞌ ti, kaꞌ sa,̱ kaꞌap ja tsep.

Ja ayoꞌon ku ja Dios kyajpxy kyayikmɨmadøy
12Yikmøkpøktɨ mgøꞌ mdeky pønɨ tø ja yꞌanuuꞌkxyɨnɨdɨ. 13 Ɨxaꞌ̱aḏɨ ja tɨyꞌaj̱tɨndɨ jøts ja mmɨguꞌuk pøn ja

yjanchjaꞌ̱wɨn kamøktɨnɨm mbaꞌejxɨyɨdɨt jøts ja kyatuuꞌtɨgøꞌødyɨt, jøts ja jadeꞌen neꞌegɨ yjotmøkpøktɨt.
14 Øy tsujɨm ja mdsɨnaa̱ꞌ̱yɨn xyikyøꞌødyɨt, tudaꞌ̱aḵy ja jaa̱ꞌ̱y nɨdukɨꞌɨyɨ møøt mdsøønɨdɨt; ku wyɨnaty

jadeꞌen mgajaa̱ꞌ̱yꞌaṯtɨ sudsots ja Dios xꞌejxtɨt, pø kaꞌaxɨ jadiꞌiñɨ nugo ñɨyikꞌixy ñɨyikpaa̱ṯy. 15 Yikxonɨm
wanɨdɨ, ejxɨm xkaꞌukpaṯnɨdɨ ja kyunuuꞌkxɨnmidi ja Dios pyaꞌayoꞌaj̱tɨngøjxpmmoꞌowaj̱nɨdɨp, øy ja jadeꞌen tø
yjaꞌukwaꞌ̱aṉ̃ ku jambudøkɨyɨdɨt; kidim taꞌ̱am̱ ujtsɨnmnabyɨktaꞌ̱ag̱yɨdɨ midi paꞌ̱am̱dump jøts nɨ xkayiktsokmɨ
ja mmɨguꞌuk. 16Kidi nugomnamyøøtꞌatyɨdɨ pønɨ kaꞌadam ja xnɨyaa̱ꞌ̱yɨdɨ xnɨdøꞌøxyɨdɨ, tum ja Dios yjaꞌ neꞌegɨ
mjotmayꞌaṯtɨp; kidi Esaújɨn xundɨ pøn nugo yꞌuꞌnk ttaguyaj̱t ja yjagyoobɨ, tuktexy ja tokx jaꞌayɨ ttagugøøy.
17Mnɨjaw̱ɨdɨpxɨ ja nayɨdeꞌen ku ja Esaú ja tyeety kyaꞌukmøøꞌñɨyɨ ja kunuuꞌkxɨn ku ja tjaꞌukꞌamɨdoonaa̱;̱ øy ja
wyɨnmaa̱ꞌ̱ñ ja tjaꞌuktayaa̱x̱naa̱̱ nɨ sudso ja kyaꞌukyikmøøñaa̱̱ ja kunuuꞌkxɨn.

18Kaꞌanɨm meets ɨdøꞌøn ja Dios myøkꞌaj̱tɨn nayɨdeꞌen xpaa̱j̱tɨ sam̱ adøm ndeetyꞌamøj tꞌejxtɨ ku ja kojpk
Sinaí ñɨtøøwyɨdity. Nɨ ja xaachkoots meets xkaꞌijxñɨm ma̱ ja anaaw ja wɨdsuk adsøꞌjkɨbɨm wyɨdity,
19 jøts nayɨdeꞌen kaꞌ xmadowdɨnɨm ja pujxujx midi yjaw̱ɨ xyiknaj̱tɨmp ku ja nmadoꞌowɨnt, jøts nɨkaꞌ ja
ayuujk tø xmadowdɨnɨm janch møk midi døꞌøn kyamɨdanaadyɨ ja jaa̱ꞌ̱y jøts yjanuuꞌkxaḵnɨdɨ, jøts jadeꞌen

jyaꞌukyikmɨgaj̱pxnɨdɨt. 20Jaꞌagøjxp ɨdøꞌøn ja jadeꞌen ku ja adsøꞌjkɨbɨm ja kutujk yikmøødyɨmidi wam̱p: “Pønɨ
pøn yø kojpk tyømpy pyatpy yikaꞌ̱tspaꞌookp ɨnet jaꞌ, uk yikumbaꞌookp øyɨ yjajɨyujkɨ.” 21 Janch adsøꞌjkɨbɨm
ɨdøꞌøn ja tꞌejxtɨ tukɨꞌɨyɨ, ja sa̱ Moisés paa̱ṯ køꞌøm wyaa̱ṉ̃: “Xjanchyikmɨbejpnɨp øts yaꞌ̱aṯ et.”

22Kaꞌats meets, ja Dios kyunuuꞌkxyꞌet jadeꞌen tø xpaa̱ṯtɨ, jabɨ jotkujkxɨ meets ja Dios ja yikjujkyꞌaj̱tpɨ
yꞌøyꞌaj̱tɨn tø xꞌejxɨ møøt ja yꞌaṉkɨlɨs kamachoonɨ 23pøn ja Dios twɨnꞌøøgunaj̱xtɨp. Tøts nayɨdeꞌen xpaa̱ṯtɨ pøn
ja Cristo tø tjanchjaꞌ̱wɨmyɨdɨ pøn ja ñɨtsoꞌokꞌaj̱tɨn abaa̱ḏɨ awejxnɨdɨp. Ja Diosmeets ɨdøꞌøn tø xwɨngunøjkxɨdɨ
midi døꞌøn nɨdukɨꞌɨyɨ ttɨɨdyungøxp, jøts ja øyjaa̱ꞌ̱yꞌooꞌkpɨ yꞌanmɨjaꞌ̱wɨn midi ja Dios jam møøt chɨnaañɨdɨ,
nayɨdeꞌenmeets jamøøt ja wɨnmaa̱ꞌ̱ñ xyikyøꞌøñɨdɨ. 24Jøts ja Jesús tø xpaṯmɨdɨ pøn jamDios Teetywyɨngujkp
xkugaj̱pxɨndɨp pøn ja ñɨꞌjpy xnɨtanaa̱ꞌ̱yɨndɨp. Kaꞌ xukpøkyꞌaj̱tyɨm ja yꞌoꞌjkɨn, ja maaꞌkxujkɨn ja neꞌegɨ yajkpy
jøts kaꞌap ja Abel yꞌoꞌjkɨn jadeꞌen.

25 Paty ɨdøꞌøn yikxon xꞌejxtɨt jøts ja kyajpxy yꞌayuujk xkuꞌoojkɨdɨt, pø kuwaṉɨxɨ ja yꞌayoꞌombaa̱ṯtɨ pøn
jaty ja Dios kyugajpxy tkamɨmadoodøø. Jawaanɨ kajaats adøm xpaa̱ṯꞌaj̱tɨnt ja ayoꞌon, pønɨ kaꞌap adøm ja
Dios kyajpxy nmadoojaꞌam ku adøm ja tsaj̱pjotp køꞌøm xjamɨgajpxyɨm. 26Ojts ɨdøꞌøn ja møk ujx ñaj̱xy ku
ja Dios kyaj̱pxy jam Sinaí kojpkøjxp. Yɨdeꞌen ɨxyam̱ ja yꞌayuujk wyaꞌ̱aṉ̃ jadɨgojk: “Ku øts wyɨnaty jadɨgojk
ja ujx nyikmiñ kaꞌap ja naa̱j̱x jaꞌayɨ yꞌadøꞌøtst, nayɨdeꞌenxɨ ja tsaj̱p yꞌadøtsmɨt.” 27Ku døꞌøn ja Dios wyaꞌ̱aṉ̃
ku tyikꞌadøꞌøtst jaꞌayɨ jadɨgojk tukɨꞌɨyɨ, jaꞌ ɨdøꞌøn ja tyijpy ku ja tukɨꞌɨyɨ tyikudɨgøꞌøty midi jaty jawyeen
tø tyikꞌøyɨ. Kaꞌats ja sa̱ yjaṯttɨt midi xemɨkøjxp ja chɨnaa̱ꞌ̱yɨn tø yiktanɨbɨktaa̱g̱ɨ. 28 Jaꞌabɨ øyꞌaj̱tɨnts adøm
ɨdøꞌøn ja Dios tø xamɨdsøjkyɨm, kaꞌats ɨdøꞌøn ja nɨjuunɨ sa̱ yjaṯt, xemɨkøjxp ɨdøꞌøn ja yꞌett. Paty adøm ja
Dios ngajxaj̱kɨnt, jøts øy tsuj nwɨndsøꞌjkaꞌant pønɨ sa̱ døꞌøn ja pyaa̱ṯꞌatyɨ jøts pønɨ sa̱ døꞌøn ja ttsøky; 29pø jaꞌ
kuxɨ adøm ja nDios jadeꞌen yikwɨndɨgøy sam̱ɨ jøøn.

13
Sudso tsɨnaa̱ꞌ̱yɨngøjxp ja Dios nwɨndsøꞌjkaꞌant

1 Kidim xjaꞌ̱dyɨgøydɨ, ejtpɨm mnachokɨdɨt xem yam̱ Cristo køjxp. 2 Kidim xjaꞌ̱dyɨgøydɨ, jøts ejtp
xtøjkmoꞌodɨt pøn jaty mdøjkjotp jaꞌ̱ttɨp, pø mayxɨ jadeꞌen tø yjaṯtɨ ku ja jabyøøꞌkxy ja tyikpooꞌkxtɨ, ja
Diostam ɨdøꞌøn ja yꞌaṉkɨlɨs ja yikpooꞌkxtɨp øy ja tjaganɨjaw̱ɨdɨ.

3Nayɨdeꞌen ja tsumyjaa̱ꞌ̱y xjaꞌ̱myatstɨt ejxɨmdammeets jeexyɨpmdsumyɨ. Jaꞌ̱myatstɨ pøn jaty ja chɨnaa̱ꞌ̱yɨn
tø tkuwaṉjaṯɨdɨ jabɨ mnɨjaꞌ̱wɨdɨpxɨ pønɨ sa̱ døꞌøn jaꞌabɨ ayoꞌon.

4Yikxonɨm xꞌejxꞌettɨt mꞌamajstkꞌaj̱tɨn jøts øy tsuj mnamyøøtꞌaṯɨdɨt, tyɨɨdyumpy ja Dios ja wyɨnaty pøn
jaty namyøøtꞌaṯɨdɨp jadiꞌiñɨ yam̱ ja tkanɨyaa̱ꞌ̱yɨ uk tkanɨdøꞌøxyɨ.

5Kidi jameeñ nɨ ja pɨktaꞌ̱aḵy nugomganadyapikmyoꞌojɨdɨt; tajotkujkꞌaṯtɨ pønɨ ti jammmøøtꞌaj̱ttɨp pø tøxɨ
ja Dios wyaꞌ̱aṉ̃: “Nɨjuunɨ me ngajaꞌ̱dyɨgøꞌøty, nɨ ngaꞌɨxmaṯst.” 6Paty adøm nwaꞌ̱aṉɨnt jotkujk:
“Ja ndeetyꞌaj̱tɨm øts ɨdøꞌøn xpudøjkɨp,
kaꞌap øts ja ndsøꞌøgɨt pønɨ sa̱ xunwaꞌ̱aṉ̃ tuꞌuk ja jaa̱ꞌ̱y.”

7Kidi xjaꞌ̱dyɨgøydɨ pøn jaty tø mgaj̱pxwijyɨdɨ jøts ja Dios yꞌayuujk tø mdukmadøyɨdɨ; pawɨnmaydɨ sa̱ ja
chɨnaa̱ꞌ̱yɨn tø tyikøxtɨ tyikubattɨ, jøts tundɨ jadeꞌen sa̱ ja yjanchjaꞌ̱wɨn jaꞌadɨ.

8Tuꞌugyɨ døꞌøn ja Jesucristo yꞌity, nay jaꞌ jekyɨp, nay jaꞌats ɨxyam̱, nay jaꞌats wyɨnaty xemɨkøjxp ejtp.
9 Paty ɨdøꞌøn xkamɨbøktɨt pønɨ ti jaty abiky jøts tɨgach mjayiktukmadoodɨp. Dios yꞌøyꞌaj̱tɨngøjxpxɨ ja
anmɨjaꞌ̱wɨn yꞌøyꞌaty jøts kaꞌap ja jaꞌagøjxp ku yikpaduñ sudso kyaꞌpxy ja kaꞌ̱ay̱ɨn ja uujkɨn, jabɨ nɨjuunɨxɨ
yaꞌ̱aṯpɨ tsɨnaa̱ꞌ̱yɨn ja øyꞌaj̱tɨn tø tyukpaa̱ḏyɨdɨ pøn jaty ja øy tjanchjabadundɨp.

10 Jawaanɨ øy adøm nwɨndsøꞌjkɨn jøts kaꞌ mɨbaa̱ṯ twɨndsøꞌjkɨnꞌaṯtɨt ja møjteetywɨndsøndɨ pøn ja mø-
jaa̱ꞌ̱gyutujk tyiktundɨpnɨm. 11 Ku ja møjteetywɨndsøn tyoxtɨ ja jɨyujk nɨꞌjpy Amaa̱g̱yunuuꞌkxy Tøjkjotp
jøts ja pøky wyaꞌ̱aṯst, kaj̱p paꞌam̱ ja jɨyujk nɨneꞌkx ja tyiknøjkxtɨ jøts ja jam tyiknɨtøødyɨ. 12Nayɨdeꞌents
ɨdøꞌøn ja Cristo køꞌøm yꞌøꞌjky kaj̱p paꞌam̱ jøts ja nax̱wiiꞌñɨt jaa̱ꞌ̱y ttagunuuꞌkxy ja kyøꞌøm nɨꞌjpy. 13Wants
tꞌɨxmaj̱tsnandɨ ja møjaa̱ꞌ̱gyutujk jøts ja Cristo nꞌanøjkxandɨt, øy ja sa̱ njaguwaṉjaj̱tandɨ sam̱ ja yjaj̱ty.
14 Pø kaꞌaxɨ adøm ya̱ nax̱wiiñ ja tsɨnaa̱ꞌ̱yɨn xemɨkøjxp nmøøtꞌaj̱tyɨndɨ, nꞌɨxaꞌ̱ay̱ɨndɨpnɨmxɨ adøm jaꞌ midi
døꞌøn meꞌempnɨm jaꞌ̱aṯpnɨm. 15 Ja Jesucristo adøm ja yꞌoꞌjkɨn xpudøjkaꞌamp jøts ja Dios Teety ejtp
nyikjotkujkꞌaj̱tɨnt ku ja kyøꞌøm Uꞌnk ja ndawɨndsøꞌjkaꞌant; jøts nayɨdeꞌen ja Dios ja nꞌaa̱w̱ ja nꞌayuujk
ndadaxondaa̱j̱kɨnt. 16 Jøts kidi xjaꞌ̱dyɨgøydɨ ku ja Dios nayɨdeꞌen twɨndsøꞌjkɨnjaw̱ɨ ku ja mbɨktaꞌ̱aḵy xem yam̱
mnadyabudøkɨyɨdɨ.

17Mɨmadowdɨ pøn jaty mgaj̱pxwejɨdɨp; pø jaꞌaxɨ døꞌøn mꞌanmɨjaꞌ̱wɨn tꞌejxꞌejttɨp jøts ñɨjaꞌ̱wɨdɨp jaꞌ ku ja
Dios ja wyɨnaty nay jaꞌ tyamachɨdɨ. Pudøkɨdɨ jøts jotkujk mmøøtunɨdɨt, kidi ayowɨm xundɨ, pø nɨ meetsxɨ
wyɨnaty jotkujk mgatsøønɨ.

18Nɨꞌamɨdoꞌojɨk øøts, nɨbøktsoꞌowɨk øøts, nɨtiixɨ ngapøkyjaw̱ɨ jøts jadeꞌen øøts ja ndsojkɨn wyaꞌ̱aṉ̃ ku ja
nꞌanmɨjaꞌ̱wɨn waꞌ̱aṯs jadeꞌeñɨm yꞌett. 19Tundɨ mayꞌaj̱t jøts øts jawaanɨ møk xnɨꞌamɨdoowɨdɨt jøts wyɨnaty
nnabyaa̱ṯkojmaꞌandɨ tsojk.

Yikya̱jkp ja kunuuꞌkxɨn jøts ja kaj̱pxpooꞌkxɨn
20-21 Ja Dios Teety, pøn ja øyꞌaj̱tɨn tyaj̱kp, jaꞌ mgunuuꞌkxɨdɨp mguwaꞌ̱aṉɨdɨp, jøts nwɨndsønꞌaj̱tɨm ja yꞌoꞌjkɨn

mdabudøkɨyɨdɨt jøts øy tsuj mdsøønɨdɨt mdanɨdɨt jøts ndungøjxɨndɨt pønɨ ti tø xamɨdsøjkyɨm. Mutsk
borreegɨ uꞌngɨn adøm ɨdøꞌøn ja nwɨndsønꞌaj̱tɨm Jesucristo xꞌejxꞌijtyɨndɨ pøn ja ñɨꞌjpy tø tyaky jøts ja
Dios Teety kyajpxy tø tyikꞌadujkɨ, pøn adøm ɨdøꞌøn xkøjøꞌømɨtꞌaj̱tɨmp, øy ja ti xmøꞌøyɨnt pønɨ ti jaty ja
xamɨdsojkɨmp. Øyꞌaj̱tɨn agujkp ja Cristo xemɨkøjxp yꞌett. Jadeꞌen ɨdøꞌøn ja yꞌejxɨ.

22Mɨguꞌuktøjktɨ, tudaꞌ̱aḵy waanɨ yaꞌ̱aṯ nøky xpaꞌejxtɨt jøts xjaꞌ̱gyukɨdɨt ti døꞌøn ndaꞌanaꞌamdɨp. Wɨnmad-

owdɨ waanɨ yaꞌ̱aṯ ayuujk, øy ɨdøꞌøn yø wɨneꞌen kyɨdyimgyajaajɨ. 23Nɨjaw̱ɨdɨ ku adøm nmɨguꞌuk Timoteo tø
pyuxøjktøjkpɨdsimy; pønɨ nabyaa̱j̱tɨp øø pojɨn, nmøøtnøjkxp øts ja wyɨnaty.

24 Kaj̱pxpooꞌkxtɨ pøn jaty mꞌanaꞌamɨdɨp jøts nɨdukɨꞌɨyɨ ja janchjaꞌ̱wɨbɨtøjktɨ. Nayɨdeꞌen mguejxyɨdɨ ja
kaj̱pxpooꞌkxɨn ja Italiɨt jaa̱ꞌ̱y.

25Mbaa̱ṯtɨp ja Dios kyunuuꞌkxɨn nɨwɨneꞌenɨn jam mdsøønɨdɨ. Jadeꞌen ɨdøꞌøn ja yjaṯt.

JA NØKY MIDI JA SANTIAGO YJA̱A̱Y
Ku ja Santiago tnɨjayɨ ja israelɨt jaa̱ꞌ̱y pøn tø ñawyaꞌ̱kxnɨyɨdɨ

1Santiagoꞌaj̱tp øts. Øts ja Dios Teety, øts ja nwɨndsønꞌaj̱tɨm Jesucristo nmɨdumpy. Ɨxyam̱ mee nnɨjayɨ jøts
øts ngaj̱pxpøøꞌkxy nɨdukɨꞌɨyɨ ja israelɨt jaa̱ꞌ̱y pøn jaty tø choondɨ ya̱ jøts tø ñøjkxtɨ tsɨnaabyɨ abiky tsoo.

Ja wijyꞌa̱jtɨn ja nɨjaꞌ̱wɨn midi ja Dios yajkpy
2Meetsmɨguꞌuktøjk,mbaa̱ṯꞌaj̱tɨpmeets kaꞌ ti xkumayjaw̱ɨdɨt øy yjadyimyiñ omidi ayoꞌon. 3Nnɨjaꞌ̱wɨndɨpts

ku ja ayoꞌon ja myiñ, jadeꞌents ja Dios xꞌejxɨnt xnɨjaꞌ̱wɨnt ku tuꞌugyɨ ja nwɨnmaa̱ꞌ̱ñ nyikꞌijtyɨndɨ, kuts ja
Dios amumjoojt njanchjaꞌ̱wɨndɨt jøts jadeꞌenꞌampy ja øyꞌaj̱tɨn ja tudaꞌ̱aḵyꞌaj̱tɨn njagyajpɨndɨt. 4Øy kaꞌpxy
yikxon mwɨnmaꞌadyɨt, wɨnets nayɨdeꞌen yikxon mwɨmbɨdsøꞌømxɨyɨdɨt ja mꞌøwyɨnmaa̱ꞌ̱ñ jøts xjagyaptɨt ja
jaꞌ̱gyukɨn, kidi mwaꞌ̱aṉdɨ jøts ku ti mgaꞌijtxyɨdɨ.

5 Jøts pønɨ jats meets wɨnaa̱g̱ɨn pøn kaꞌejtxɨdɨp ja wijyꞌaj̱tɨn, ja jaꞌ̱gyukɨn, amɨdowdɨts ja Dios jøts ja
mmoꞌojɨdɨt, pø jaꞌaxɨ tukɨꞌɨyɨ tyaj̱køjxp, kaꞌap ja ti tꞌamaꞌ̱aṯꞌaty jøts kaꞌap ja ti tyamɨgajpxy. 6 Jaꞌats ɨdøꞌøn
tsojkɨp jøts tuꞌuk amumjoojt nꞌamɨdoꞌowɨnt, kaꞌ nwɨnmaa̱ꞌ̱yɨnt majtsk aa̱w̱ majtsk joojt. 7Pønɨ pøn jadeꞌen
wɨnmaapy, kaꞌap ja Dios ja ti yꞌukmøꞌøñɨyɨt, 8 jaꞌagøjxp ku ɨxyam̱ ti tꞌuktsøky jøts jabom ja wyɨnmaa̱ꞌ̱ñ
tyiktɨgaṯskojmɨ, kaꞌ tuꞌugyɨ ja wyɨnmaa̱ꞌ̱ñ tyikꞌity.

9 Jøts pønɨ pønts ayoop wɨnmaapy, pøn tpaduujnɨdɨp ja Dios yjaꞌ, jotkujk ɨdøꞌøn tꞌejxnɨdɨt, tyaxondaꞌ̱aḵtɨp
ɨdøꞌøn ku Dios nøjkx wyaa̱ḏsoꞌonɨyɨdɨ jøts ja yiknɨtsoꞌokꞌaṯɨdɨt. 10 Jøts nayɨdeꞌen pønɨ jam pøn kumeeñꞌaj̱tp
jøts pønɨ pyaduujnɨdɨp ja Dios yjaꞌ, jotkujk ɨdøꞌøn ja ñayjaw̱ɨyɨdɨt øy myeeñ ja yjagayiktamøjꞌejxtɨ. Jabɨ
yiknɨtsoꞌogɨdɨpts ja Dios jaꞌ ku wyɨnaty twɨngunøjkxɨñɨdɨ. 11Tɨgøøpy ja kumeeñ jaa̱ꞌ̱y ja myeeñ ku ayoꞌon
myiñ. Nayɨdeꞌen ñamyayɨ yjaty sam̱ ja ujts pɨjy uꞌngɨn yjaty ku ja xøøw chaꞌ̱ay̱ɨyɨ jøts ja tyøtskøjxnɨ ja pyɨjy.

Ku ja kaꞌøybɨ xꞌamutskꞌejxwaꞌ̱aṉ̃ɨndɨ
12 Janch jotkujk meets ku tudaꞌ̱aḵy mjaa̱ꞌ̱yꞌaṯtɨ øy ja ayoꞌon xjapaa̱ṯtɨ; ku jadeꞌen mmajadaꞌ̱aḵtɨ, wɨnets

ja mmøꞌøyɨdɨ ja Dios ja jujkyꞌaj̱tɨn midi xemɨkøjxp, midi ja Dios mdamɨdsojkɨyɨdɨp, jadeꞌenꞌampy ku ja Dios
xtsojktɨ. 13Ku pøn ñayjaw̱ɨyɨ kaꞌøybɨ ttunwaꞌ̱aṉ̃, kyøꞌømwɨnmaa̱ꞌ̱ñ ja yiktump, kaꞌap ja Dios yøꞌøbɨ wɨnmaa̱ꞌ̱ñ
tyaky; kaꞌaxɨ ja Dios twɨnmaa̱ꞌ̱ñꞌaty jøts ja axøøkpɨ yiktuꞌunt, jøts nɨpøn ja jadeꞌen tkawɨnmaa̱ꞌ̱nmyøꞌøy
jøts ja jadeꞌen ttuꞌunt. 14Ku pøn jadeꞌen ttunwaꞌ̱aṉ̃ ja kaꞌøybɨ, kyøꞌøm wɨnmaa̱ꞌ̱ñ, kyøꞌøm tsojkɨn ja jadeꞌen
pyadundɨp. 15Yøꞌøbɨ kaꞌøwyɨnmaa̱ꞌ̱ñ, pøky yøꞌ; jøts ku ja pøky yikmøøtꞌaty, ja oꞌjkɨn tɨgøꞌøyɨn ja yajkpy.

16Mɨguꞌuktøjk, kidi mnawyɨnꞌɨɨñɨdɨ; 17 tukɨꞌɨyɨ ja øybɨ tsujpɨ midi nmøøtꞌaj̱tyɨndɨp, Dios yø tyaj̱kp, tøxɨ ja
tpɨktaꞌ̱aḵy ja jaj̱ ja tøøꞌkx jam tsaj̱pwemp. Tuꞌugyɨ jaꞌ, kaꞌap ja tyɨgach. 18Tø ja Dios xmøꞌøyɨm ja øyꞌaj̱tɨnmidi
xemɨkøjxp ku njanchjaꞌ̱waꞌam ja kyajpxy ja yꞌayuujk, ja tɨɨbyɨ ja janchpɨ, jaꞌagøjxp ja jadeꞌen ttuñ jøts adøm
nyiktsoꞌondaḵꞌokwaꞌ̱aṉɨnt pøn ja pyabøjkpɨꞌaj̱ttɨp, sam̱ ja ttamɨdsøkyɨn.

Sa̱ yikpaduñ ja Dios yjanchja̱ꞌwɨn
19 Paty, mɨguꞌuktøjk, njaa̱ḵnɨgajpxy jøts tudaꞌ̱aḵy mjaa̱ꞌ̱yꞌaṯtɨt. Yikxon xmadowꞌettɨt ja mmɨguꞌuk sa̱

wyaꞌ̱aṉ̃, kidi mnayꞌøøjyɨdɨ, jøts kidi mmɨguꞌuk xmɨꞌam̱bøktɨ. 20Nɨsudsoꞌampy ɨdøꞌøn ja Dios xkadajotku-
jkꞌaj̱tyɨndɨ ku ja nmɨguꞌuk nmɨjotꞌam̱bɨjkyɨndɨ. 21Paty mastuꞌuttɨ tukɨꞌɨyɨ midi kaꞌøy, ja kaꞌøwyɨnmaa̱ꞌ̱ñ jøts
ja kaꞌødyunk. Møj pɨktaꞌ̱aḵtɨ yikxon ja Dios kyajpxy midi tø myiktukmadøwdɨ; pø yøꞌøxɨ tyanɨtsoꞌokꞌaṯtɨp ja
nꞌanmɨjaꞌ̱wɨndɨ.

22 Padundɨ døꞌøn pønɨ sa̱ jaty ja Dios kyajpxy wyaꞌ̱aṉ̃, kidi jaꞌayɨ nugo xmadøwdɨ. Nawyɨnꞌøøꞌnɨndɨp
nugo ku kaꞌ nbaduꞌunɨnt. 23Pønɨ pøn jadeꞌen adøtsp, jadeꞌen ja ñamyayɨ nꞌukpɨktaa̱j̱kɨnt ejxɨm ja jaa̱ꞌ̱y pøn
tkuꞌejxɨp ja wyeen ja yꞌaa̱w̱ jap ejxjøtpy 24 jøts ku kaꞌ wyaꞌ̱aḏsɨ. Ku ñijkxy, kaꞌ tjaꞌ̱myech jøts wyɨmbujt.
25 Jotkujk ɨdøꞌøn ja ñayjaw̱ɨyɨdɨt pøn ja Dios kyutujk tpaduujnɨdɨp midi xyikꞌawaꞌ̱aṯspɨdsøꞌømɨmp, kaꞌap ja
jaꞌayɨ nugo tpatmadøy.

26Pønɨ mwaṉdɨp jøts ja Dios yjaꞌ xpaduujnɨdɨt, jøts nay jatyɨ ja mdoojts nugo xyikꞌawɨdettɨ yam̱ nadyijyɨ
ja Dios yjaꞌ xpaduujnɨdɨ, jadeꞌents nugo mnawyɨnꞌɨɨñɨdɨ jøts kaꞌ xꞌukpadunɨdɨ jadeꞌen. 27 Jaꞌ ja Dios Teety
kyupijkpy ku nbudøjkaꞌant ja kuꞌøkyꞌuꞌnk jøts ja kuꞌøktyøꞌøxy pøn ayoodɨp, jøts nayɨdeꞌen kaꞌ nugo
nbøktyuꞌunɨnt ya̱ nax̱wiiñ.

2
Kaꞌap pøn ñayꞌøyꞌejxɨdɨt kyanayꞌøyꞌejxɨdɨt wan tjapønɨ

1Meets mɨguꞌuktøjktɨ, pøn jaty tjanchjaꞌ̱wɨdɨp ja nwɨndsønꞌaj̱tɨm Jesucristo ku ja waꞌ̱aḏsɨ ku ja myøjɨ,
kidi meets pøn xꞌøyꞌejxtɨ xkaꞌøyꞌejxtɨ wan tjapønɨ. 2Nꞌukpɨktaa̱j̱kɨmp tuꞌuk ja madyaꞌ̱aḵy, pønɨ tøjkɨdɨp ja
jaa̱ꞌ̱y jap ma̱ meets mnamyukyɨdɨ, tuꞌuk kumeeñ jaa̱ꞌ̱y janch xyøxy janch wyetɨ janch ñaa̱m̱yɨ, jøts jaduꞌuk
ayoobɨ jaa̱ꞌ̱y nɨpach ɨxpach, 3 jøts ku jaꞌayɨ øy tsuj xkaj̱pxpooꞌkxtɨ, jaꞌ pøn janch kumeeñ pøn janch xyøxy,
jøts ja øybɨ tsɨnaabyajt xmoꞌodɨ, jøts ja ayoobɨ xkamøjpɨktaꞌ̱aḵtɨ jadeꞌen xnøjmɨdɨ jøts wan ttanɨ uk naj̱xkɨjxy
chøønɨt, 4pø yɨdeꞌenꞌampxyɨ yikꞌixy yiknɨjaw̱ɨ ku tuꞌuk xꞌøyjaw̱ɨ jøts jaduꞌuk xkaꞌøyjaw̱ɨ. Kaꞌap jadeꞌen yꞌøyɨ,
mbøktyundɨp jadeꞌen.

5Ukmadøwdɨ, mɨguꞌuktøjk, jøts jaꞌ̱gyukɨdɨ yaꞌ̱aṯ: Ja ayoobɨ jaa̱ꞌ̱y pøn ejttɨp ya̱ nax̱wiiñ, jaꞌ ɨdøꞌøn ja Dios
Teety tø wyɨꞌijxyɨdɨ jøts ja tjanchjaw̱ɨdɨt ja Dios yjaꞌ jøts yikmoꞌodɨt ja yꞌøyꞌaj̱tɨn midi ja Dios ja yjaa̱ꞌ̱y
tyanɨtanaapy, pø tøxɨ ja ttamɨdsøky jøts ja tmoꞌot pøn tsojkɨyɨp. 6 Jøts meets, jadeꞌen meets ja ayoobɨ
jaa̱ꞌ̱y nugo xtsøꞌødyundɨ ku xkamøjꞌejxtɨ. Nayɨdeꞌenmeets ja kumeeñ jaa̱ꞌ̱ymjatuꞌumɨyɨdɨ kumyiknɨꞌøøꞌnɨdɨ

jam kudunk wyɨndump. 7Yøꞌ nayɨdeꞌen tkaꞌødyejtɨp tkaꞌøñɨmadyaḵtɨp ja nwɨndsønꞌaj̱tɨm Jesus pøn adøm
xyiknɨtsoꞌokꞌaj̱tɨndɨp.

8Mꞌøyꞌadøtsp meets wyɨnaty pønɨ mbadundɨp ja Dios Teety yꞌanaꞌamɨn midi yɨdeꞌen wam̱p: “Tsok ja
mmɨguꞌuktøjk, wɨndsøꞌøgɨ ja mmɨguꞌuktøjk, jadeꞌen xtsokt jøts jadeꞌen xwɨndsøꞌøgɨt sa̱ køꞌøm mnachøkyɨ
jøts sa̱ køꞌøm mnawyɨndsøꞌøgɨyɨ.” 9Pønɨ jamts meets ja mmɨguꞌuktøjk xꞌøyꞌejxtɨ xkaꞌøyꞌejxtɨ wan tjapønɨ,
mbøktyundɨpts ɨdøꞌøn jadeꞌen, kaꞌap ja Dios yꞌanaꞌamɨn jadeꞌen xpaduujnɨdɨ. 10Øy ja Dios kyutujk kaꞌpxy
njabadunwaꞌ̱aṉ̃ɨndɨ jøts jam tuꞌuk yꞌanaꞌamɨn kyayikpaduñ, pøktyuꞌunɨndɨpts adøm ɨdøꞌøn ku kaꞌ kaꞌpxy
yikpaduñ. 11Nay jaꞌ midi tyikutujk, jøts yɨdeꞌen ñɨɨmy: “Kidi mmɨguꞌuk ñɨyaa̱ꞌ̱y ñɨdøꞌøxy xpøjkxɨ”, nay
yaꞌ̱aṯ tyikutujkmaa̱̱ jøts: “Kidi myikjaa̱ꞌ̱yꞌøøky.” Øy pøn ja myɨguꞌuk ñɨdøꞌøxy ja tjagapøjkxɨ jøts ja neꞌegɨ
yikjaa̱ꞌ̱yꞌøøky, pøktyumpts ja jadeꞌen ku ja Dios yjaꞌ kaꞌpxy tø tkabaduujnɨ. 12Øy yikxon ngaj̱pxɨnt nduꞌunɨnt
sam̱ ja Dios ttsøky, jabɨ nay jaꞌabɨ kutujkxɨ xɨɨdyuꞌunɨmp midi ja nɨtsoꞌokꞌaj̱tɨn nayɨdeꞌen tyaj̱kp. 13 Pønɨ
pønts ja myɨguꞌuk tø tkaꞌayoꞌixy, nayɨdeꞌents ja Dios ja nøjkx kaꞌayoꞌijxyɨm tyɨɨdyuñɨyɨ; pønts ja myɨguꞌuk
tꞌayoꞌejxp, pyaa̱ṯpts jaꞌ ja øyꞌaj̱tɨn ku ja tɨɨdyuꞌunɨn ñax̱t.

Ja janchja̱ꞌwɨn jøts ja ødyuꞌunɨn
14 Mɨguꞌuktøjktɨ, ¿ti ja ñɨwyaꞌ̱aṉt ku jaꞌayɨ nwaꞌ̱aṉ̃ɨm ku ja Dios njanchjaꞌ̱waꞌam jøts nɨkaꞌap ja øybɨ

nꞌukpaduꞌunaꞌam? Kaꞌap jadeꞌen ja nɨtsoꞌokꞌaj̱tɨn nbaa̱j̱tɨnt. 15 Ku nꞌukpɨktaa̱j̱kɨnt ku tuꞌuk nmɨguꞌuk ti
kyaꞌijtxyɨ ejxɨm ja kyaaky ja wyet, 16 jøts nnɨmaa̱ꞌ̱yɨnt: “Mbaa̱ṯp ja mwet ja mnaa̱m̱y ja mjɨɨꞌkxy”, jøts kaꞌ ti
nmøꞌøyɨnt pøni ti yjatsøjkpy. ¿Ti ja ñɨwyaꞌ̱aṉt jadeꞌen? 17Ku ja Dios njanchjaꞌ̱waꞌam jøts nɨkaꞌap ja nmɨguꞌuk
nꞌukpudøjkɨñaꞌam, kaꞌap ja janchjaꞌ̱wɨn jadeꞌen tyuñ.

18 Jamts pøn jawam̱p: “Mets ja Dios mjanchjaꞌ̱wɨp, jøts kaꞌap ja mmɨguꞌuk xpudøkɨ; jøts øts, øy øts ja
Dios ngajanchjaw̱ɨ, nbudøjkɨp øts ja nmɨguꞌuk.” Jadeꞌenꞌampyts ɨdøꞌøn ja janchjaꞌ̱wɨn yikꞌixy yiknɨjaw̱ɨ
ku nbudøjkaꞌam ja nmɨguꞌuk, kuts ja nmɨguꞌuk ngabudøjkaꞌant nɨsudsoꞌampyts ja Dios jadeꞌen ngajanch-
jaꞌ̱waꞌandɨ. 19Mjanchjaꞌ̱wɨdɨp meets ku jaa tuꞌuk ja Dios, øyɨ jadeꞌen; nayɨdeꞌenxɨ ja mɨkuꞌ tjanchjaw̱ɨ ku jaa
ja Dios, kyudsøꞌjkɨpts jaꞌ. 20Kidi nugo mgujuunꞌaty, ¿kaꞌ xnɨjaw̱ɨ ku ja njanchjaꞌ̱wɨn jadeꞌen wyɨngaxɨꞌɨky
ku ja nmɨguꞌuk nbudøjkaꞌant? 21 Jadeꞌenꞌampy ja nꞌap̱teetyꞌamøj Abraham ja Dios kyupøjkɨ ku ja tpaduuñ
sam̱ ja Dios ttsøkyɨn jøts ja yꞌuꞌnk Isaac ttamɨyoxt. 22 Jaꞌ̱gyukɨdɨ meets jadeꞌen jøts ku ja Abraham jadeꞌen
tnaṉkyꞌijxyɨ ja yjanchjaꞌ̱wɨn ku jadeꞌen tpaduuñ, jøts jadeꞌen ttukꞌabaa̱ṯy kaꞌpxy ja yjanchjaꞌ̱wɨn. 23Yꞌabaa̱j̱t
ɨdøꞌøn jadeꞌen ja Dios kyajpxy ku wyaꞌ̱aṉ̃: “Ojts ja Abraham tjanchjaw̱ɨ ja Dios, jaꞌats ja Dios yꞌøyjaꞌ̱wɨyɨɨꞌñ
jøts ja ojts tkupiky.” Paty ja Dios myɨguꞌukjaw̱ɨyɨ ja Abraham.

24 Mꞌejxtɨp mnɨjaꞌ̱wɨdɨp ɨxja sa̱ ja Dios tkupiky ja jaa̱ꞌ̱y ku ja tpaduñ, jøts nɨ kidi jaꞌayɨp tuꞌugyɨ sam̱
ja yjanchjaw̱ɨ. 25Nayɨdeꞌen ja kaꞌødyøꞌøxy Rahab ja Dios kyupøjkøø jadeꞌengøjxp ku ja tꞌødyuuñ ja Dios
kyugajpxy; ku tjønmøøy ttøjkmøøy jøts abiky tyuuꞌ ttajøpkajxɨyɨɨꞌñ ku ja myɨdsep wyɨnaty pyayøꞌøyɨ.
26Kaꞌap jadeꞌen tyuñ ku ja Dios njanchjaꞌ̱wɨnt ku ngabaduꞌunɨnt sam̱ ja ttsøkyɨn. Jadeꞌen ja tpaa̱ṯy sam̱ ja
jaa̱ꞌ̱yꞌøøgyɨn, kaꞌap ja ñɨneꞌkx tyuñ ku yꞌanmɨjaꞌ̱wɨn kyaꞌukꞌejtnɨ.

3
Sa̱m nugo yø toojts yiktakajpxy

1 Meets mɨguꞌuktøjk, kaꞌ pyaa̱ṯꞌatyɨ jøts mee nɨdukɨꞌɨyɨ myikꞌɨxpøkt. Pøn tꞌejxtɨp pøn tnɨjaꞌ̱wɨdɨp, jaꞌ
kaꞌpxy tpadundɨp. Nay jadeꞌents ja møk yiktabayøꞌødyɨt ku ja kaꞌpxy tkabaduꞌundɨt. 2 Tum jadeꞌen ja
tundɨgøꞌøyɨn yikjagyepy; wɨnaa̱g̱ɨn jaꞌ pøn katundɨgøødyɨp kakaj̱pxɨgøødyɨp, jaꞌ ɨdøꞌøn janchꞌøy jaa̱ꞌ̱y ku
ja tpaduñ ku ja ñayꞌejxꞌityɨyɨ. 3 Jadeꞌenꞌampyts ja kawaa̱y̱ kyajpxy kyupiky ku ja axots tmøøtꞌaty yꞌaa̱w̱jøtpy
midi yikwaꞌ̱kꞌøyɨp, øy midiꞌampy nduknøjkxɨnt. 4Ku nꞌukwɨnmaꞌ̱ay̱ɨnt nayɨdeꞌen sam̱ tuꞌuk ja baṟkɨ yøꞌøy;
øy janch jamøj jaꞌ jøts ja poj ja wyetsmiñɨ wyetsxøpyɨ, mutskts ja pujxuꞌnk midi ja jaa̱ꞌ̱y yikyøꞌøpy, jøts
ja tyikyøꞌøy pønɨ ma̱ ja ttsøky. 5Nayɨdeꞌen yø toojts; wɨnꞌiiꞌnxyɨp jaꞌ midi xyikaj̱pxɨgøꞌøyɨmp. Jadeꞌen yøꞌ
kidim ja jøøn tyøøbyikyɨn jøts ja tyøømyøjɨ, jøts ja et tyøøyɨ. 6 Jadeꞌen yø toojts ejxɨm ja jøøn tyøøyɨn. Yøꞌ
amuum xyikmaꞌ̱jtɨmp ku xyikaj̱pxɨgøꞌøyɨnt xyiktundɨgøꞌøyɨnt. Mɨkuꞌ yø jadeꞌen xuktuꞌunɨmp. 7Yikyujpy
ja jaa̱ꞌ̱y o midi jɨyujk, wan tjoonɨ wan tsaa̱ꞌ̱ñɨ jøts jaꞌ midi tsɨnaadyɨp mejyjotp. 8Kaꞌ pøn mɨbaa̱ṯ jadeꞌen ja
toojts tmɨmadaꞌ̱aḵy, tundɨgøøpy yø nugo. 9Nayɨ toojts xyikaj̱pxɨmp ku ja Dios njaꞌ̱myejchɨm nꞌajotꞌaj̱tyɨm,
nayøꞌøts ja nmɨguꞌuktøjk xukmɨgaj̱pxɨgøꞌøyɨmp, Diosts jadeꞌen ñamyayɨ nmɨgaj̱pxɨgøꞌøyɨmp ja yꞌagojnaj̱xy
midi køꞌøm tø tpɨktaꞌ̱aḵy. 10 Nayɨ aa̱w̱jøtpy pyɨdsimy ja øgyajpxy tsujkajpxy, jøts nay jaayɨ pyɨdsimy ja
axøøkajpxy. Mɨguꞌuktøjk, kaꞌats ɨdøꞌøn jadeꞌen yjapaa̱ṯꞌatyɨ. 11Ku nꞌukꞌejxɨnt ma̱ ja waꞌ̱aṯs nøø pyɨdsimy,
tuꞌugyɨxɨ jawyaꞌ̱aṯsnøøꞌaty, kaꞌap jam ja tyaꞌ̱mtspɨ, kaꞌap jam ja pyaꞌ̱aḵpɨ. 12Mɨguꞌuktøjk, ¿mꞌukꞌaꞌejxɨpmeets
tyøømɨt jam iigɨ kipkyøjxp ja wenk tsaꞌ̱am̱? Kaꞌaxɨ mɨbaa̱ṯ nayɨdeꞌen ja nøø pyɨdsimy jam nøømuꞌutjotp ja
tyaꞌ̱mtspɨ ja pyaꞌ̱aḵpɨ.

Ja ja̱ꞌgyukɨn midi ja Dios yajkpy
13 Pønɨ jap pøn tnɨmadøy tnɨjaw̱ɨ, wan tnaṉkyꞌijxyɨ sa̱ ja yꞌøyꞌaj̱tɨn ja yꞌøyjaa̱ꞌ̱yꞌaj̱tɨn, wan jadeꞌen ja

jaꞌ̱gyukɨn tyiktuñ jøts kaꞌ ñamyɨkaxɨt. 14Pønɨ ja meets ti mnadyamɨꞌamaꞌ̱aṯꞌatyɨdɨ ku nugo køꞌøm jadeꞌen
xwɨnmaa̱ꞌ̱ñꞌaṯtɨ, kaꞌ ja jaꞌ̱gyukɨn jadeꞌen xnaṉkyꞌijxyɨdɨ, taa̱y̱ yø jadeꞌen pyɨdsimy. 15Kaꞌap ja Dios jadeꞌen
xuknɨjaꞌ̱wɨm jøts jadeꞌen nꞌadøøjtsɨnt, jaꞌ jadeꞌen adøøtstɨp pøn kaꞌøyjaa̱ꞌ̱dyɨ ku ja mɨkuꞌ jadeꞌen tyuktuñɨdɨ.
16Ma̱ yꞌity ja wɨndiꞌiñꞌaj̱tɨn jøts ja nadyamɨꞌamaꞌ̱aṯꞌaṯɨ, nay jam yꞌity ja tsep jøts o ti axøøkꞌaj̱tɨn. 17Pøn ja
jaꞌ̱gyukɨn ja Dios møøjyɨp, jaꞌats øyjaa̱ꞌ̱yꞌaj̱ttɨp, waꞌ̱aṯs chɨnaa̱ꞌ̱yɨn ja tyiknax̱tɨ; kaꞌap cheptundɨ chepkaj̱pxtɨ,
myøøtꞌaj̱ttɨp ja tudaꞌ̱aḵyꞌaj̱tɨn jøts ja jaꞌ̱gyukɨn. Tsaachꞌejxtɨp jøts ja øyꞌaj̱tɨn ttundɨ; ja myøkwɨnmaa̱ꞌ̱ñ

pyadundɨp, kaꞌ twɨndaa̱y̱ꞌaṯtɨ ja wyɨnmaa̱ꞌ̱ñ. 18 Pøn tjaꞌ̱gyukɨp tkaj̱pxkukɨp, jaꞌats ja øyꞌaj̱tɨn ttukpaṯp ja
myɨguꞌuk.

4
Kaꞌ nmɨnamyaa̱ꞌ̱yɨnt ja kaꞌøyꞌaj̱tɨn midi ya̱ nax̱wiiñ

1 ¿Ma̱ chøøñ ja tsep ja aka midi mdundɨp? Køꞌømyɨ xyiktsoꞌondaꞌ̱aḵtɨ ku ti mnadyamɨꞌamaꞌ̱aṯꞌatyɨdɨ.
2 Mꞌanimpy mꞌadsøjkpy pønɨ ti mmɨguꞌuk myøøtꞌajtpy, kuts ja xkapaa̱ṯtɨ wɨnets ja tsep xyiktøkɨdɨ, jøts
jadeꞌents ja mmɨguꞌuk xyikꞌooktɨ. Kaꞌap agujk jotkujk mꞌettɨ jaꞌagøjxp ku ja Dios xkaꞌamɨdowdɨ xkabøk-
tsowdɨ midi mdsojktɨp. 3Pønɨ mꞌamɨdoodɨp mbøktsoodɨp jøts kaꞌ myikmoꞌodɨ, jadeꞌengøjxp ku øy kaꞌøy
xꞌamɨdøwdɨ jøts xyiktunwaꞌ̱aṉdɨ nugoma̱ kaꞌ pyaa̱ṯꞌatyɨ. 4¡Meetsmgaꞌøwyɨnmaadyɨp! ¿Ti kidimeets xnɨjaw̱ɨ
ku øy møøt nnayjaꞌ̱wɨn jaꞌ midi ja Dios kyatsøjkpy, jadeꞌenꞌampyts ɨdøꞌøn adøm ja Dios nmɨdsepøjknaꞌam
jøts ngaꞌukjaꞌ̱myajtsnaꞌam? 5Yɨdeꞌen jap nøkyɨjxpy wyaꞌ̱aṉ̃: “Øy xtsojkꞌanaj̱xyɨm ja Espíritu Santo midi ja
Dios xukmɨꞌejtɨmp jøts kaꞌ tꞌøyjaw̱ɨ ku wenkpɨ nbaduꞌunɨnt.” 6Dios neꞌegɨ xmayꞌaj̱tɨmp xpudøjkɨmp sam̱ ja
kyajpxy ja yꞌayuujk yɨdeꞌen wyaꞌ̱aṉ: “Myɨꞌam̱bijkpy ja Dios pøn namyøjpɨktaa̱j̱kɨyɨp; pønts tudaꞌ̱aḵyꞌaj̱tp
øyꞌaj̱tp, pudøjkɨyɨpts ja Dios jaꞌ.” 7 Amumjoojt mnadyamɨyoxɨdɨt ja Dios. Møk wɨndanɨdɨ ja mɨkuꞌ jøts
mnɨwaꞌ̱aḏsɨyɨdɨt. 8Wɨngunøjkxɨdɨ ja Dios jøts ja neꞌegɨ mnɨmenɨyɨdɨt. Yikwaꞌ̱aṯstɨ ja mbøky, meets, ku
nugo ja Dios majtskꞌaa̱w̱ majtskjoojt xtsoktɨ, ku xpadundɨ nayɨdeꞌen ja kaꞌøybɨ. 9 Jotmayꞌooktɨ, tayaꞌ̱ax̱tɨ
ja mbøky. Kidi jotkujk mnayjaw̱ɨyɨdɨ ku tø mbøktyundɨ. Yikmendɨ ja mwɨnmaa̱ꞌ̱ñ jøts xjagyaptɨt ja jotmay.
10Nabyɨktaꞌ̱ag̱ɨdɨ yikꞌayowɨm nwɨndsønꞌaj̱tɨm wyɨngujkp, jadeꞌents ja ñɨtsoꞌokꞌaj̱tɨn ja møj mmoꞌojɨdɨt.

Kaꞌ nugo nbayøꞌøyɨnt ja nmøøtjanchjaꞌ̱wɨbɨ
11 Meets mɨguꞌuktøjk, kidim mnabyagajpxyɨdɨ nɨduꞌuk ja nɨduꞌuk. Pønts jadeꞌen pagaj̱pxp, pønts ja

myɨguꞌuk jadeꞌen tpøkyꞌejxp, ja Dios ja kyutujk ja jadeꞌen wyɨndsojɨp ma̱ wyaꞌ̱aṉ̃ jøts ku ja nmɨguꞌuk
ndsojkɨnt, tɨɨdyumbɨts ja neꞌegɨ nugo ñabyɨktaꞌ̱ag̱yɨ jøts nɨ tkabaduñ køꞌøm ja kutujk. 12Tuꞌugyɨ jaꞌ pøn ja
kutujk tmøøtꞌaj̱tp, nay jaꞌats xpayøꞌøyɨmp, jaꞌats nayɨdeꞌen xyiknɨtsoꞌokꞌaj̱tɨmp, nay jaꞌ xyikwɨndɨgøꞌøyɨmp.
¿Mbøn mets ku xpøkpyayøꞌøwyaꞌ̱aṉ̃ ja mmɨguꞌuk?

Kaꞌ yiknɨjaw̱ɨ pønɨ ti memp jabom wɨxøjkp
13Ukmadowdɨ meets sa̱ xꞌukwɨnmaydɨ: “Jabom wɨxøjkp njaa̱ꞌ̱mɨnt abikyaj̱p jøts jam tukjumøjt nꞌejtɨnt.

Naj̱xɨnt ndøjkaꞌant, jamts jameeñ jadeꞌen nbaa̱j̱tɨnt”, 14nɨpøn tkanɨjaw̱ɨ pønɨ timemp kɨdaḵp jabomwɨxøjkp.
Jadeꞌen adøm nꞌijtyɨndɨ ejxɨm ja yoots nꞌejxɨnt, jøts nay jaayɨ nꞌejxɨnt, tø tyɨgøøgyojmɨ. 15Yɨdeꞌen neꞌegɨ
mwaꞌ̱aṉdɨt: “Pønɨ xpudøjkɨmp ja Dios, wɨnets jadeꞌen nduꞌunɨnt pønɨ ti jaty ndunwaꞌ̱aṉ̃ɨmp.” 16Meets ja
mgøꞌøm wɨnmaa̱ꞌ̱ñ mee myiktunwampy jøts ja namyɨkaxɨ; kaꞌøyts ɨdøꞌøn yø jadeꞌen pyɨdsimy. 17Pøn waꞌ̱aṯs
tjanɨjaꞌ̱wɨp jøts ja kaꞌpxy tkabaduñ, pøktyundɨpts ja jadeꞌen neꞌegɨ.

5
Sa̱ ja kumeeñ ja̱a̱ꞌy yika̱jpxwejtɨ

1 ¡Madowdɨ meets kumeeñ jaa̱ꞌ̱y! Mdayaꞌ̱ax̱tɨp ja mwɨnmaa̱ꞌ̱ñ ku ja ayoꞌon xpaa̱ṯtɨt xꞌejxtɨt. 2Tukɨꞌɨyɨ ja
mjujkyꞌaj̱tɨn jadiꞌiñɨ pyutskøjxnɨt jøts jamꞌøybɨ wet jamꞌøybɨ naa̱m̱y ja kipkyaaꞌtspɨ jadiꞌiñɨ tyikwɨndɨgøꞌøty.
3Towɨgyøjxp ja oorɨ ja plaṯɨ midi mmøøtꞌaj̱ttɨp, jadeꞌents ɨdøꞌøn mꞌukyikꞌejxtɨt mꞌukyiknɨjaw̱ɨdɨt ku møøt
mwɨndɨgøꞌødyɨt ja mbɨktaꞌ̱aḵy. Tøxɨ ja mgumeeñꞌaj̱tɨn øy xpaa̱ṯtɨ, wɨngompxɨ ku ja tɨɨdyuꞌunɨn myeꞌent.
4 Ja kam̱dumbɨ pøn tø xkamɨjuudyɨ, jaꞌ myiktabayøꞌødyɨp. Waꞌ̱aṯs ja nwɨndsønꞌaj̱tɨm ja tꞌixy tnɨjaw̱ɨ ku ja
mdumbɨ jadeꞌen xkamɨjuudyɨ. 5O meets ya̱ nax̱wiiñ jotkujk xyiknax̱tɨ, o ti køꞌøm tø mnadyamayꞌatyɨdɨ,
wɨngompts ja xøøw ku ja tɨɨdyuꞌunɨn myeꞌent. 6Tø ja xmɨdundɨgøydɨ pøn ti tkatump pøn ti tkanɨjaꞌ̱wɨp,
jadeꞌen ɨdøꞌøn ku nugo tø xpayøꞌødyɨ jøts xyikꞌooktɨ ku kaꞌap ja møkꞌaj̱tɨn tjagyaptɨ.

Ja tuda̱ꞌa̱kyꞌa̱jtɨn jøts ja diosꞌajotꞌaj̱tɨn
7Meets mɨguꞌuktøjk awejxtɨ tudaꞌ̱aḵy, kunɨm ø nwɨndsønꞌaj̱tɨm myeꞌent, nayɨdeꞌen sam̱ ja kam̱dumbɨ

tudaꞌ̱aḵy tꞌawixy ja tuu jøts ja pyɨktaꞌ̱aḵy tpøkmukt. 8 Nayɨdeꞌents meets xꞌawejxtɨ tudaꞌ̱aḵy, kidi
nugo mjotɨgøydɨ, wɨngomp jøts myeꞌent ja nwɨndsønꞌaj̱tɨm Jesucristo. 9Meets mɨguꞌuktøjktɨ, kidi nugo
mnagyajpxyɨdɨ mnayꞌøjyɨdɨ jøts kaꞌ myikpayøꞌødyɨt; wɨngompxɨ ja Dios pøn ja nax̱wiiꞌñɨt jaa̱ꞌ̱y tɨɨdyunɨdɨp.
10Mɨguꞌuktøjktɨ, wɨndanɨdɨ ja mꞌayoꞌon nayɨdeꞌen sam̱ ja Dios Teety kyugajpxy twɨndanaa̱y̱ ja yjaꞌ. 11 Jotkujk
jaꞌadɨ pøn tø tyiknax̱tɨ amumjoojt ja yꞌayoꞌon. Pø tøxɨ xnɨjaw̱ɨdɨ sam̱ ja Dios kyugajpxy Job ja ayoꞌon tꞌijxy,
jadeꞌents ja øyꞌaj̱tɨn ja Dios myøøjyɨ; xꞌayoꞌejxɨmpts xpudøjkɨmpts ja Dios jadeꞌen.

12Meetsmɨguꞌuktøjk, yøꞌ mduꞌundɨp ku ti xkaj̱pxtɨt ku ti xuꞌundɨt, tɨyꞌaj̱tɨnmgaj̱pxtɨp. Kidi nugo xukꞌejxtɨ
ja Dios ku nwaꞌ̱aṉɨnt “Tɨy jaꞌ”, tɨyꞌaj̱tɨnts jaꞌ; kuts nwaꞌ̱aṉɨnt “Kaꞌap ja tyɨyꞌaj̱tɨn”, tyimwyaꞌ̱aṉɨmpts jadeꞌen
ku kaꞌap tyɨyꞌaj̱tɨn, kaꞌats ja Dios jadeꞌen xpayøꞌøyɨnt.

13Pønɨ jam pøn yꞌayøywyɨnmay, wan ja Dios tꞌajotꞌaty. Pønɨ pønts agujk jotkujk tyiknaj̱xp, wants ja tꞌøwdɨ
ja kunuuꞌkxy ayuujk. 14Pønɨ pøn pøjkɨp, wants ja twaa̱ḏsøy ja møjaa̱ꞌ̱dyøjk pøn tundɨp tsap̱tøjkjotp, jøts ja
kyugaj̱pxɨdɨt jøts aceite tpɨktaꞌ̱aḵtɨt nwɨndsønꞌaj̱tɨm køjxp. 15Ku amumduꞌuk tꞌajotꞌaṯtɨt ja nwɨndsønꞌaj̱tɨm,
tsoꞌokpts ja pamaa̱ꞌ̱y. Pønɨ tø tyundɨgøy, yikpojkpɨmaaꞌkxpts jaꞌ. 16 Paty nayɨdeꞌen mnadyamɨmayaṯsɨdɨt
ja mbojkpɨ nɨduꞌuk ja nɨduꞌuk, jøts ajotꞌaṯtɨ ja Dios pønɨ pøn pøjkɨp jøts choꞌokt. Pøn øyjaa̱ꞌ̱yꞌaj̱tp jøts
amumjoojt ja Dios tꞌamɨdoꞌot tpøktsoꞌot, jadeꞌents ja Dios myøkꞌaj̱tɨn myajadaꞌ̱aḵt. 17 Ja Dios kyugajpxy
pøn txøøwꞌaj̱t Elias nayɨdeꞌen ja yꞌijty sam adømɨn; ku ja Dios ja tꞌamɨdøøy jøts kyatuꞌut, wɨnets ja tuu

kyaꞌukmenaa̱̱ tɨgøøk jumøjt jagujkp. 18Jøts ku jadɨgojk tꞌajotꞌaj̱ty ja Dios jøts tyuꞌut, xjatsmyiiñ ja tuu jadɨgojk
xjats ja pɨktaꞌ̱aḵy yꞌøyɨyɨɨꞌñ.

19 Mɨguꞌuktøjktɨ, pønɨ jaa pøn tkaꞌukpadunɨ sam̱ jawyeen tø tꞌukpaduñ, jats jaꞌ pøn ja nayɨdeꞌen
tukpadunɨyɨp, 20mnɨjaw̱ɨdɨpts nayɨdeꞌen ku tø tyiknɨtsoꞌokꞌaty ja mmɨguꞌuk yꞌanmɨjaꞌ̱wɨn jøts yikmaaꞌkxtɨt
ja pyøky.

JA MYƗDUꞌUKPƗ NØKY MIDI JA PEDRO YJA̱A̱Y
Ku ja Pedro tnɨjayɨ ja janchjaꞌ̱wɨbɨtøjk pøn tø ñawyaꞌ̱kxnɨyɨdɨ

1Øts ɨdøꞌøn Pedro nxøøwꞌajtpy, øts ja Jesucristo ngudanaapy. Jaꞌ ø tø xkexy xjats øts yaꞌ̱aṯ nøky yam̱
njaꞌ̱ay̱, jøts meets ndanɨjayɨ wɨneꞌenɨn jam muum abikyaj̱pkøjxp mdsɨnaañɨdɨ, ku jam tø mgakwaꞌ̱kxnɨdɨ
mgaj̱pkøjxp jøts jam tømnøjkxtɨ jam Ponto, jam Galacia, jam Capadocia, jam Asia jøts Bitinia. 2Tøyɨp meets
ja Dios Teetymwɨꞌejxnɨyɨ jøts kumeets ja mꞌuꞌnkꞌaṯɨyɨt say̱ɨm ja tnɨwɨnmaꞌ̱ay̱ɨyɨɨꞌñ. Yø Espíritu Santomeets
ja mdabudøjkɨyɨp, jadeꞌenꞌampyts meets ja Jesucristo yjaꞌ xpaduujnɨyɨ jaꞌagøjxp ku ja tø myikwaa̱j̱tsɨyɨdɨ
ja mbøky, pø adømxɨ nbøky ja xkubajtaꞌam ku ja chuuñ tyaj̱xy. Dios mjanchkunuuꞌkxɨdɨp jøts øy tsuj
xyiknax̱tɨt.

Ja tsɨnaa̱ꞌ̱yɨn midi awejxɨngøjxp nyiknaj̱xyɨmp
3Tkajxaj̱kyɨm ja Dios Teety pøn ja nwɨndsønꞌaj̱tɨm Jesucristo tyeetyꞌajtpy, ku ja xjanchpaꞌayøꞌøyɨndɨ jøts

ja jadɨgojk xukpaa̱j̱tyɨn ja jujkyꞌaj̱tɨn xemɨkøjxp. Xjats ja jadeꞌen tø xjaꞌbɨjkyɨndɨ jøts ja xukjøpꞌijxyɨndɨ
amumjoojt jaꞌabɨ jujkyꞌaj̱tɨn, kumɨ tø ja Jesucristo ttunjøpɨ ku ja yꞌøꞌjky ku ja jadɨgojk pyɨdsimy jujkyꞌaj̱tpɨ
xemɨkøjxp. 4Paty tuꞌugyɨ njøpꞌejxɨn jøts ku ja Dios ja myaa̱y̱ xmøꞌøyɨm, pø tøxɨ ja tꞌaꞌejxɨ jap tsaj̱pjøtpy
pønɨ ti ja xmøøwyaꞌ̱aṉɨmp midi tum øy, midi nɨsa̱ kajaj̱tp. 5 Jøts kumɨ mꞌajotꞌajtpy meets Dios amumjoojt,
jadeꞌents meets ja myøkꞌaj̱tɨn ja mdabudøkɨyɨ kunɨm meets ja jujkyꞌaj̱tɨn xtyimbyaa̱ṯt midi xemɨkøjxp, jøts
jaanɨm ja tnaṉkyꞌejxɨt wiingyubety ti jaty ja jap tø tꞌaꞌejxɨ.

6 Paty meets ɨdøꞌøn ejtnɨ xonɨ mꞌett øy ɨdøꞌøn ɨxyam̱ xjanchjaguꞌayoꞌombaa̱ḏɨdɨ yøꞌøbɨ wɨnmaa̱ꞌ̱ñ.
7Nayɨdeꞌenxɨ døꞌøn ndamɨjaꞌ̱gyukɨn ja mꞌajotꞌaj̱tɨndɨ sam̱ ja oorɨ: kuwaṉɨmxɨ net ja jawyeen yꞌatswɨdøꞌøty
wɨnets ja yikꞌijxñɨm pønɨ janchtyimyꞌøbyujx ɨdøꞌøn jaꞌ. Nayɨdeꞌents ku ja janchjaꞌ̱wɨn møk nmøøtꞌaj̱tɨn ku
ja tmɨmajadaḵixy ja ayoꞌon pønɨ sa̱ ndyimyjagujaj̱taꞌam ja øwyɨnmaa̱ꞌ̱ñ, jaꞌats ɨdøꞌøn jawaanɨ tyimyꞌøy pø
kaꞌaxɨ ja jadeꞌen wyɨndɨgøøy sam̱ oorɨ. Jadeꞌen meets ja mjanchjaꞌ̱wɨn yikmøkꞌixy ku xmɨdanaagyøxtɨt ja
ayoꞌon, jaꞌats mee myiktagupøkp, nay jaꞌats mee myiktawɨndsøꞌøgɨp myiktamøjaꞌ̱wɨp jam nwɨndsønꞌaj̱tɨm
wyɨngujkp ku ja jadɨgojk ñaṉkñɨgaxøꞌøgɨyɨt.

8Mwampymdsøjkpymeets ja nwɨndsønꞌaj̱tɨm Jesucristo, mꞌajotꞌaj̱tpxɨ meets jaꞌ øymeets ja xjagaꞌijxñɨm,
patyts meets xmøøtꞌaty ja kunuuꞌkxɨn, 9 jøts ku xnɨjaw̱ɨdɨ ku ñɨtsoꞌokꞌaṯtɨ ja mꞌanmɨjaꞌ̱wɨndɨ xemɨkøjxp; jats
ɨdøꞌøn mꞌajotꞌaj̱tɨn tyundɨ, jadeꞌen ɨdøꞌøn ja wyɨngaxɨꞌɨky.

10Tøyɨp Dios Teety kyugajpxy tpamaydɨ tpadaj̱tɨ yøꞌøbɨ nɨtsoojkɨn ayuujk, jøts tnɨgaj̱pxtɨ jøts ku meets
Dios yꞌøyꞌaj̱tɨngøjxp mmoꞌowaꞌ̱aṉ̃ɨyɨm yø yjadeꞌembɨ. 11 Ja Espíritu Santo midi ja Cristo tkajxp, jaꞌ ja
kugajpxy ttukmadoojɨdøø sa̱ jaty ja Cristo yiknɨtsokpɨ wyɨnaty yjaṯwaꞌ̱aṉ̃ ku ja yꞌayoꞌombaa̱ṯt, jøts sa̱
nayɨdeꞌen yikwɨndsøꞌøgɨt yikwɨnjaw̱ɨt. Jaꞌats ja nugo pyamaadyɨp pyadaj̱tɨp ja tyimyꞌukpøn ɨdøꞌøn jaꞌ jøts
juunɨm ɨdøꞌøn ja yjatyimyꞌukmeꞌent ku ja Espíritu Santo ja jadeꞌen tyukmadøyɨdɨ. 12Ku ja Espíritu Santo
ja jadeꞌen tyukmadøyɨdɨ jøts ku ja kaꞌ tpaa̱ṯtɨt tꞌejxtɨt midi wyɨnaty ttunwaj̱nɨp, adømnɨmts ɨnet ja ɨxyam̱
nbaa̱j̱tyɨm nꞌijxyɨm jøts ja myiktukmadowdɨ ja nɨtsoojkɨn ayuujk nayɨdeꞌen sa̱ jaty ja Espíritu Santo ja tø
tyuknɨjaw̱ɨyɨdɨ pøn jaty kaj̱pxwaꞌ̱kxtɨp jøts ku døꞌøn ja jadeꞌen tø yjaty. A̱nkɨlɨs paa̱ṯ ja tjantyimyꞌejxwaꞌ̱aṉdɨ
tjantyimñɨjaw̱ɨwyaꞌ̱aṉdɨ sudsoꞌampy adøm nnɨtsoꞌokꞌaj̱tyɨndɨ.

Xwa̱a̱dsoꞌojɨmp ja Dios jøts ja ndsɨnaa̱ꞌ̱yɨn waꞌ̱aṯs tsuj nyiknaj̱xɨnt
13Paty øy jawyeen xwɨnmaꞌadyɨt ku ti xunwaꞌ̱aṉdɨt, kidi møj kamøj o ti xjaw̱ɨdɨ, jadeꞌents mdsɨnaa̱ꞌ̱yɨn

øy xyikyøꞌødyɨt. Amumjoojt meets ja Dios yꞌøyꞌaj̱tɨn ja kyunuuꞌkxɨn xjøpꞌejxɨdɨt midi ja yaḵwampy ku
nwɨndsønꞌaj̱tɨm Jesucristomyeꞌent jadɨgojk. 14Madowdɨ, jadeꞌenmmadoꞌodɨt sam̱ jaa̱ꞌ̱y yꞌuꞌnkmyɨmadøyɨn.
Kidi jadeꞌen mꞌuktsɨnaañɨdɨ sa̱ yꞌijty mgaꞌøchøønɨdɨ ku Dios wyɨnaty kaꞌanɨm xpabøjkɨdɨ ja yjaꞌ. 15Øy tsuj
mjaa̱ꞌ̱yꞌaṯtɨt jøts jadeꞌen xꞌaduunax̱tɨt ja Dios Teety wyaꞌ̱aṯsꞌaj̱tɨn yꞌøyꞌaj̱tɨn, pøn ɨdøꞌøn tø mwɨꞌijxyɨdɨ; 16pø
yɨdeꞌenxɨ jap nøkyijxpy wyaꞌ̱aṉ̃: “Øy tsuj mjaa̱ꞌ̱yꞌaṯtɨt sam̱ øtsɨn, kumɨ kaꞌ ø nbøkmyøødɨ.”

17Pønɨ mdeetyjaꞌ̱wɨp meets ja Dios Teety, wɨndsøꞌøgɨp meets ɨdøꞌøn ja ejtp, pø jaꞌaxɨ kaꞌpxy tɨɨdyuꞌump sa̱
pønjabøn ja chɨnaa̱ꞌ̱yɨn tyikyøꞌøy, kaꞌ pøn ja tɨɨdyuꞌunɨn tkapaa̱ṯt. 18 Jabɨ ja Dios Teetxyɨ meets tø mduknɨt-
soꞌokꞌatyɨdɨ ja kaꞌøchɨnaa̱ꞌ̱yɨn midi adøm ja nꞌap̱teetyꞌamøj tø tpamendɨ tpabattɨ; mnɨjaꞌ̱wɨdɨpts waꞌ̱aṯs
jøts kidi oorɨp plaṯɨp ja yiktaguyaj̱kɨp, wɨndɨgøyꞌejtpxɨ yøꞌ. 19 Jaꞌ ja yiktaguyaḵɨyɨɨꞌñ ku ja nwɨndsønꞌaj̱tɨm
jadeꞌen wyɨdsuuñ wyɨdaj̱xy, øy ja nɨti pøky tjagamøødɨ sam̱ ja borreegꞌuꞌnk yꞌijty yiktamɨyøxy ja Dios Teety.
20Wɨndiꞌixyɨp ja tanɨbɨktaa̱g̱ɨ yꞌejtnɨ, nam̱gaꞌanɨm ja nax̱wiiꞌñɨt choꞌondaꞌ̱aḵy, xjats ja yam̱nɨm tø myiñ ku
kyøjxwaꞌ̱aṉ̃ ja nax̱wiiꞌñɨt jøts ja xaꞌødyøkɨdɨt ma̱ ja Dios Teety. 21 Ja nwɨndsønꞌaj̱tɨmgøjxpmeets ja Dios Teety
xpabiky midi tø tyikjujkpyiky jadɨgojk xemɨkøjxp; jadeꞌenꞌampy ja tø tmøꞌøy ja myøkꞌaj̱tɨn, ja kyutujk, jøts
ja njanchjaꞌ̱wɨn amumjoojt, jøts tuꞌugyɨ njøpꞌejxꞌejtɨn ja Dios.

22 Jadeꞌents ja mꞌanmɨjaꞌ̱wɨn waꞌ̱aṯs yꞌettɨ ku ja Dios tyɨyꞌaj̱tɨn xmɨmadojɨdɨ midi ja Espíritu Santo
xuknɨjaꞌ̱wɨndɨp. Jadeꞌenꞌampyts mnabyaꞌayowɨdɨt, tsoktɨ, waꞌ̱aṉdɨ ja mmɨguꞌuk sa̱ Dios ttsøkyɨn. 23 Jadeꞌen
ɨdøꞌøn tpaa̱ṯy, tø meets jadɨgojk mgaꞌaxɨgach, kaꞌ meets ja ñamyayɨ xꞌukteetyꞌaj̱tnɨ ja jaa̱ꞌ̱y midi ooꞌktɨp
tɨgøødyɨp, ja Dios meets ja kyajpxy tø myikjujkyꞌaṯɨgachɨdɨ midi nɨjuunɨ sa̱ kajaj̱tp. 24Kumɨ nømp jaꞌ:
Jadeꞌen ɨdøꞌøn nax̱wiiꞌñɨt jaa̱ꞌ̱dyɨ sam̱ o ti ujtsɨn,
jøts ja tyunk jadeꞌen sam̱ ujtspɨjy midi ja tyiknɨgaxøꞌkp.
Paty tukɨꞌɨyɨ wyɨndɨgøy, ti ti uktam̱p ku ujts tyɨꞌɨch, pø nayɨdeꞌenxɨ ja pyɨjy wyɨndɨgøy;
25 jøts kuts ja Dios ja kyajpxy, ejtp ja xemɨkøjxp, kaꞌap ja kyudɨgøy.

Yø øgyajpxy yø ømyadyaꞌ̱aḵy mee myiktukmadoop.
2

1Paty xꞌɨxmaṯstɨt tukɨꞌɨyɨ ja mgaꞌødyuꞌunɨndɨ, ja mgaꞌøwyɨnmaꞌ̱aṉdyɨ, wɨneꞌen mwɨnꞌøøꞌndɨ, wɨneꞌen o
ti mnadyawɨndaa̱y̱ꞌatyɨdɨ, wɨneꞌen xꞌamaꞌ̱aṯꞌaṯtɨ, xkaꞌødyejtɨ, xkaꞌøbyɨktaꞌ̱aḵtɨ pøngapøn. 2Nayɨdeꞌen sam̱
tuꞌuk ja max̱uꞌnk ñam̱gaxɨꞌɨky jøts ja chetsk tsojk maḇaa̱ḏyɨm tpaa̱ṯwaꞌ̱aṉ̃, jadeꞌents meets ɨdøꞌøn xtsoktɨt
ja Dios kyajpxy yꞌayuujk, midi øy midi waꞌ̱aṯs, jøts jadeꞌen ja mjanchjaꞌ̱wɨn myɨwenɨꞌadøꞌøtstɨt, jøts ja
nɨtsoꞌokꞌaj̱tɨn xpaa̱ṯtɨt, 3pønɨ tødam ɨdøꞌøn xjanchnɨjaw̱ɨdɨ ku ja nwɨndsønꞌaj̱tɨm yjaꞌ yꞌøyɨ.

Ja Cristo døꞌøn ja xemɨkøjxpɨt jujkyꞌaj̱tɨn tyaj̱kp
4 Mbaa̱ṯtɨp mꞌejxtɨp ja nwɨndsønꞌaj̱tɨm Jesús, yøꞌ xyikjujkyꞌaj̱tɨmp xemɨkøjxp, jadeꞌen ja myøkꞌaj̱tɨn

tjagyepy ejxɨm tuꞌuk ja jønts tsaa̱j̱ɨn. Jats may pøn tkatsojkɨp pøn tkajaꞌ̱gyukɨp, tøts ja Dios Teety yø twɨꞌixy
jadeꞌen ejxɨm ja pojtspɨ ja øybɨ tsaa̱̱ twɨꞌixy midi yiktunwampy. 5Nayɨdeꞌen meets sam̱ ja pojtspɨ ja øybɨ tsaa̱̱
twɨꞌixymidi yiktumpy ku tsap̱tøjk tyikꞌøyɨ. Jadeꞌentsmeets ja Dios Teetymyiktunwaꞌ̱aṉ̃ɨyɨ jøts xpaduujnɨdɨt
ja yjaꞌ ku ja amuum mnadyamɨyoxɨdɨt jøts ku nayɨdeꞌen ja mbɨktaꞌ̱aḵy xamɨyoxtɨt, jaꞌ ɨdøꞌøn ja jadeꞌen
mdawɨndsøꞌøgɨdɨp, jøts ja Dios Teety xkupøjkɨndɨt ku jadeꞌen nduꞌunɨndɨt Jesucristo køjxp. 6Paty ja Dios
kyajpxy wyaꞌ̱aṉ̃:
Nbɨktakpy øts jam Sion jadeꞌen tuꞌuk ja ejxpajt ejxɨm ja tsaa̱̱ ma̱ pøch choꞌondaꞌ̱aḵy, tuꞌugyɨts ja yikpaꞌext

jadeꞌen;
pøn ja tpadump jadeꞌen, kaꞌap ja wyɨnguwopɨ yjøpkuwopɨ, pyaa̱ṯp ja øyꞌaj̱tɨn jaꞌ.
7Pøn yø tmøjaꞌ̱wɨp tjanchjaꞌ̱wɨp, møj yøꞌ, yøꞌ xyiknɨtsoꞌokꞌaj̱tɨmp; pønts tkamøjpɨktaḵp, pøn tkajanchjaꞌ̱wɨp
jatyɨ, jaṯpts ɨdøꞌøn ja yɨdeꞌen sam̱ ja Dios kyajpxy wyaꞌ̱aṉ̃:
Ja tsaa̱̱ midi ja pojtspɨ kyaꞌaꞌejxɨp tyiktunwaꞌ̱aṉ̃,
jaꞌats neꞌegɨ ja Dios tø tꞌaꞌejxɨ jøts ja neꞌegɨ yikxon tyiktuñ.
8Xjats nayɨdeꞌen ja Dios kyajpxy wyaꞌ̱aṉ̃:
Jadeꞌen yøꞌ, ejxɨm tuꞌuk ja tsaa̱̱ midi ja jaa̱ꞌ̱y tyagɨdaa̱p̱y.
Jadeꞌen yø yjaṯtɨ wyɨnguwopɨdɨ yjøpkuwopɨdɨ ku tkabadundɨ ja øy ayuujkmidi ñɨgajpxpy ja nwɨndsønꞌaj̱tɨm
yjaꞌ; jadeꞌen ja Dios tø ttanɨbɨktaa̱g̱ɨ jøts jadeꞌen yjaṯtɨt.

Pøn ja Dios jaꞌa̱jtɨyɨdɨp
9Tum jaꞌ meets pøn ja Dios tø wyɨꞌijxyɨdɨ, meets mmɨdumpy ja nwɨndsønꞌaj̱tɨm Jesucristo yjaꞌ, jadeꞌents

meets waꞌ̱aṯs mjaa̱ꞌ̱yꞌaṯtɨ jøts tuꞌugyɨ ja Dios mjaꞌatyɨdɨ pøn ñɨwɨndsønꞌajtpy ja tsaj̱pjotpɨt jøts nax̱wiiꞌñɨt,
jaꞌagøjxp jadeꞌen tø myikwɨꞌejxtɨ jøts xkaj̱pxwaꞌ̱kxtɨt xkaj̱pxyøꞌødyɨt sa̱ ja Dios janch øy janch møj. Nay
jaꞌats ojts øy tsuj myikujaj̱taa̱j̱kɨdɨ myikudøꞌkxaa̱j̱kɨdɨ ku yꞌijty mꞌettɨ agootstujpy. 10Kaꞌap meets ja Dios
yꞌijty mꞌuꞌnkꞌatyɨdɨ, ɨxyam̱ts meets ja mjaꞌaj̱tnɨyɨdɨ. Kaꞌap yꞌijty pøn mbaꞌayøyɨdɨ, mbaꞌayojɨdɨpts ja Dios
ɨxyam̱.

Yikxon xpaduꞌundɨt ja Dios
11Meets mɨguꞌuktøjk, tøgꞌayøꞌøbyɨ adøm nꞌijtyɨndɨ ya,̱ tsaj̱pjøtpy adøm ngugaj̱pꞌaj̱tyɨndɨ xemɨkøjxp paty

mee møk nmɨnuuꞌkxaꞌ̱aḵy, kidi xyikmajadaꞌ̱aḵtɨ ja kaꞌøyjaa̱ꞌ̱yꞌaj̱tɨn midi tmɨmadaꞌ̱aḵwam̱p wɨnjaa wɨndsojk
ja anmɨjaꞌ̱wɨn. 12 Jagyaptɨ ja tudaꞌ̱aḵyꞌaj̱tɨn ja øyjaa̱ꞌ̱yꞌaj̱tɨn ma̱ pøn ja Dios tkanɨjaw̱ɨnɨm. O meets ja wɨneꞌen
mjabagajpxyɨdɨ jøts mee myiktijy kaꞌøyjaa̱ꞌ̱dyɨ, kuts tꞌejxtɨ ku tnɨjaw̱ɨdɨ ku tsuj mjaa̱ꞌ̱yꞌaṯtɨ wɨnets ja Dios ja
twɨndsøꞌøgɨdɨ twɨnjaw̱ɨdɨ jøts jadeꞌen ja nɨtsoꞌokꞌaj̱tɨn tpaa̱ṯtɨt ku wyɨnaty ja tɨɨdyuꞌunɨn xøøw yjaꞌ̱aṯy.

13 Ja nwɨndsønꞌaj̱tɨm Jesús køjxp xkupøktɨt xmɨmadoꞌodɨt ja kudunktøjk jøts ja møj wɨndsøn, 14 jøts
ja tyumbɨ nayɨdeꞌen midi tpayøꞌøpy ja tundɨgøøbyɨdɨ ja kaj̱pxɨgøøbyɨdɨ, midiꞌits øyjaa̱ꞌ̱yꞌaj̱ttɨp tudaꞌ̱aḵy-
jaa̱ꞌ̱yꞌaj̱ttɨp, jaꞌats yꞌøyjaꞌ̱wɨp. 15 Jadeꞌents ttsøky ja Dios jøts øy tsuj mjaa̱ꞌ̱yꞌaṯtɨt jøts jadeꞌen xyikꞌamoꞌondɨt
pøn nugo agubojɨdɨp, pøn tkanɨjaꞌ̱wɨdɨp.

16Tømeets ja øyꞌaj̱tɨnmyikmøøñɨdɨ, jøts kaꞌ ti nugo ajaw̱ɨmmɨmajadaꞌ̱ag̱ɨdɨt. Kaꞌmwaꞌ̱aṉdɨt jøts øy sag̱asa̱
mꞌadøøtsnɨdɨt ku ja øyꞌaj̱tɨn tø xpaa̱ṯtɨ. Jaꞌ tuꞌugyɨ mbaduꞌundɨp midi ja Dios ñɨꞌaneꞌempy. 17Wɨndsøꞌøgɨdɨ
wɨnjaw̱ɨdɨ nɨdukɨꞌɨyɨ sam̱ pyaa̱ṯꞌatyɨn. Tsoktɨ ja mmɨguꞌuktøjktɨ pøn nay jaꞌabɨ janchjaꞌ̱wɨn pyadundɨp midi
meets, wɨndsøꞌøgɨdɨ wɨnjaw̱ɨdɨ ja Dios, jøts nayɨdeꞌen ja wɨndsøndøjk kudunktøjk.

Ja ejxpajt midi ja Cristo tø xmøꞌøyɨm ku yꞌayoꞌombaa̱ṯy
18Tumbɨtøjktɨ, kajpxkyupøjkkøjxtɨ nɨti jotꞌaka ja mwɨndsøndɨ, wan tjaꞌawaꞌ̱aṉɨdɨ tkaꞌawaꞌ̱aṉɨdɨ, wan ja

tjaꞌ̱gyukɨdɨ tkajaꞌ̱gyukɨdɨ. 19 Jabɨ øyxɨ jaꞌ ku ja Dios tukɨꞌɨyɨ xamɨjaw̱ɨdɨt ja mꞌayoꞌon ku myikjemdundɨ
myiktedundɨ nɨti pøkyøjxp, paty ja am̱gujk jotkujk xmɨdanɨdɨt. 20Ku meets xkuꞌayoꞌombaa̱ṯtɨt o ti o ma̱
øy tsuj tø xkayikꞌøyɨdɨ, ¿ti øyꞌaj̱tɨn meets ɨdøꞌøn mdsaachpaa̱ṯp? Kuts meets øy tø mjatuñ jøts kuwaṉ̃ɨm
myikꞌayoꞌombaa̱ḏyɨdɨ pøn mꞌanaꞌamɨdɨp, yaꞌ̱aṯ ɨdøꞌøn ja Dios yꞌøyjaꞌ̱wɨp ku meets tudaꞌ̱ag̱yɨ xkupikyꞌaty ja
ayoꞌon. 21Patymeets ja Dios tømwaa̱ḏsøyɨdɨ, jabɨ tøxɨ Cristo yꞌejxpajt tyiktañ ku yꞌayoꞌombaa̱ṯy nɨti akɨkøjxp
jøts meets ja xpaduꞌundɨt jadeꞌen. 22Nɨti pøky ja tkatuñ, nɨwɨndem xøøw ja jaa̱ꞌ̱y ja tkawɨndaa̱y̱ꞌaj̱ty; 23ku ja
yꞌijty yikmɨꞌakɨkajpxy, kaꞌap ja nayɨdeꞌen yꞌadsøy; ku ja yꞌijty tyikꞌayoꞌombaa̱ṯtɨ, kaꞌap ja tmɨdsepiky pøn
jadeꞌen tuujnɨdɨp. Dios Teety ja neꞌegɨ tyanɨpijkpy ja kaꞌpxy tɨɨdyunk. 24Køꞌøm ɨdøꞌøn ja Cristo adøm ja
nbøky tukɨꞌɨyɨ tkuꞌoꞌjkɨgyɨjxy jam kruskøjxp, jøts kaꞌap adøm nyikmøjꞌaj̱tɨnt ja nbøky jøts jadeꞌen øy tɨy ja
ndsɨnaa̱ꞌ̱yɨn nyiknaj̱xɨnt. Pyaa̱j̱t ja tsaachɨꞌaj̱tɨn jaꞌ, jøts adøm jadeꞌen nnɨtsoojkɨndɨt. 25 Jabɨ jadeꞌenxɨ yꞌijty
sam̱ ja borreegɨ tyɨgøyɨn, tøtsmeets jadɨgojk xnɨwɨmbity ja nwɨndsønꞌaj̱tɨm Jesucristo pønmꞌejxꞌejtɨdɨp jøts
pøn ttunkꞌaj̱tp ja mꞌanmɨjaꞌ̱wɨndɨ.

Sa̱ døꞌøn pya̱a̱tꞌatyɨ chøønɨdɨt ja amajtsk jaa̱ꞌ̱y
1-2 Jadeꞌen meets tøꞌøxyøjktɨ, kajpxkyupøktɨ ja mgøꞌømnɨyaa̱ꞌ̱dyɨ jøts xukꞌejxtɨt xuknɨjaw̱ɨdɨt ja tɨyꞌaj̱tɨn

ku meets ja mjaa̱ꞌ̱yꞌaj̱tɨn tudaꞌ̱aḵy xyiknaxy. Jats ɨdøꞌøn wɨnaa̱g̱ɨn ja yaa̱ꞌ̱dyøjktɨ pøn tkagupøjktɨpnɨm ja
øgyajpxy ja ømyadyaꞌ̱aḵy, jaꞌayɨ meets ja jadeꞌen xukupøktɨt mjaa̱ꞌ̱yꞌaj̱tɨngøjxp, nɨti kajpxy nɨti madyaꞌ̱aḵy.
3 Jøts kaꞌap meets ja mdsujꞌaj̱tɨn xmɨjaṯt xmɨꞌookt midi jaꞌayɨ nɨkɨjxy kaxøꞌkp ku tum ja oorɨ, tum ja
wɨmbatjaa̱x̱y wɨmbatwøøky, jøts tum ja tsowɨbɨ wet xjotmayꞌaṯtɨt. 4 Jabɨ waꞌ tsujꞌaj̱tɨnxɨ meets ɨdøꞌøn
neꞌegɨ myiktuꞌump midi mꞌam̱ mjoojtp yikꞌøyjaa̱ꞌ̱yꞌaj̱tp, jaꞌabɨ midi kawɨndɨgøøpy. Janch øy ñaxy ɨdøꞌøn
ja jam Dios wyɨngujkp. 5 Jadeꞌents ɨdøꞌøn yꞌijtyɨp ñaj̱xmɨ ja tøꞌøxyøjktɨ pøn ja Dios yjaꞌ tpadundɨp ku ja
nayɨdeꞌen tmøøtꞌaj̱ttɨ ja tudaꞌ̱aḵy chɨnaa̱ꞌ̱yɨn. Yjanchjaꞌ̱wɨdɨp ɨdøꞌøn ja Dios ja yꞌijty jøts ja ñɨyaa̱ꞌ̱y tukɨꞌɨyɨ
tkajpxkyupøjkɨdɨ nayɨdeꞌen. 6 Jadeꞌents ɨdøꞌøn ja Sara yjaa̱ꞌ̱yꞌaj̱ty, tukɨꞌɨyɨ tkajpxkyupøjkɨjxy ja ñɨyaa̱ꞌ̱y
Abraham, jadeꞌen ja tpɨktaꞌ̱aḵy sam̱ tuꞌuk møj øy wɨndsøn. Pønɨ øy meets mjaa̱ꞌ̱yꞌaty, nayɨdeꞌents meets
ɨdøꞌøn xuꞌunt sam̱ ja Sara tø tjøptunɨ jøts jadeꞌen ja mnɨyaa̱ꞌ̱y xkatsøꞌøgɨdɨt.

7Nayɨdeꞌen meets yaa̱ꞌ̱dyøjkmɨ, jaꞌ̱gyukɨdɨ ja mnɨdøꞌøxtyɨ, wɨndsøꞌøgɨdɨ sam̱ ja pyaa̱ṯꞌatyɨdɨ. Kidi meets
ja xamøjꞌaty ku ja nayɨdeꞌen kyamøkɨdɨ sa̱ meets, jabɨ nay jaꞌabɨ øchɨnaa̱ꞌ̱yɨnxɨ døꞌøn ja Dios tø myøꞌøyɨdɨ
midi meets tø xpaa̱ṯy yꞌøyꞌaj̱tɨngøjxp. Tundɨ jadeꞌen, jøts kaꞌap ja Dios mgamoꞌojɨdɨt midi jaty mꞌamɨdoodɨp
mbøktsoodɨp.

Ku ja øyꞌa̱jtɨn yikuꞌayoꞌombaa̱ḏɨ
8 Jadeꞌents ɨdøꞌøn xyiknax̱tɨt ja mdsɨnaa̱ꞌ̱yɨn: øy tsuj mnachokɨdɨt sam̱ tuꞌuk jaa̱ꞌ̱yɨn, nabyaꞌayowɨdɨ nɨxem

nɨyam̱ jøts xyiknɨgaxøꞌøktɨt jadeꞌen ja mdudaꞌ̱aḵyꞌaj̱tɨn. 9Kidi meets ja kyaꞌøybɨ nayɨdeꞌen xyikwɨmbity
jøts ja mmɨguꞌuk xukꞌayojɨwyaꞌ̱aṉdɨ ja kaꞌøgyajpxy ja kaꞌøyꞌayuujk. Nɨꞌamɨdowɨp meets ɨdøꞌøn ja neꞌegɨ ja
kyunuuꞌkxɨn, pø jaꞌaxɨ adøm tø nyiktanɨwaa̱ḏsøøꞌyɨm jøts ja Dios kyunuuꞌkxɨn nbaa̱j̱tɨndɨt. 10 Jabɨ yɨdeꞌenxɨ
døꞌøn ja Salmos wyaꞌ̱aṉ̃:
Pønɨ pøn ɨdøꞌøn øy tsuj ja xøøw ja tsɨnaa̱ꞌ̱yɨn yiknax̱wampy,
yꞌejxꞌetp ɨdøꞌøn ja tyoojts jaꞌ, jøts ja yigaappɨ yꞌaxøøkpɨ ja tkakaj̱pxt
jøts ja yꞌaa̱w̱ tkadataa̱y̱ꞌaṯt.
11Paa̱ṯꞌaj̱tp ɨdøꞌøn ja tꞌɨxmaṯst ja yigaappɨ jøts ja yꞌøybɨ chujpɨ tpaduꞌunt neꞌegɨ,
yꞌɨxaꞌ̱ap̱ ɨdøꞌøn ja øyꞌaj̱tɨn jøts tukɨꞌɨyɨ tpanøjkxt.
12 Jabɨ Dios Teetxyɨ ɨdøꞌøn tꞌejxꞌejtp pøn øy jaa̱ꞌ̱yꞌaj̱ttɨp
jøts nay jaꞌ tmadoꞌop ja tsap̱kajpxy,
kaꞌats ɨdøꞌøn ja møøt ñamyayɨ pøn ja yꞌaxøøkpɨ yigaappɨ yikmajadaḵtɨp.

13 ¿Pønts meets ɨdøꞌøn ndejɨnt mdamɨdsepwaꞌ̱aṉɨyɨdɨp ku ja yꞌøybɨ chujpɨ xunwaṉꞌettɨt? 14Pønɨ jats pøn
wyɨnaty mjanchtukuꞌayoꞌombaa̱ḏɨyɨdɨ ku ja yꞌøybɨ xjatuꞌundɨt, øyjaw̱ɨdɨ kunuuꞌkxyjaw̱ɨdɨ meets ɨdøꞌøn
ja neꞌegɨ, jabɨ møjxɨ ja Dios yꞌøyꞌaj̱tɨn tyikwɨmbejtnɨt. Patxyɨ meets ɨdøꞌøn nɨti nɨpøn xkatsøꞌøgɨdɨt,
15nadyamɨyoxɨyɨdɨ ja Cristo pøn adøm nwɨndsønꞌaj̱tyɨmp. Awejxꞌet meets ɨdøꞌøn jaꞌ, ku pøn tyiknɨdøøwɨt
tiku xpaduñ ja mjanchjaꞌ̱wɨn jadeꞌen, ku xꞌadsojɨmbettɨt, tsuj tudaꞌ̱aḵy meets ɨdøꞌøn ja xuꞌunt. 16Yikxon
meets ɨdøꞌøn mꞌøyꞌaṯt jøts xmøøtꞌaṯtɨt jadeꞌen ja mꞌaa̱w̱ ja mjoojt jotkujk, jøts ku wyɨnaty pøn mdamɨga-
jpxyɨdɨ ja Cristo yjanchjaꞌ̱wɨn, køꞌøm ja kyajpxy ja myadyaꞌ̱aḵy ja ttatsøꞌødyuꞌundɨt ku meets ja jadeꞌen
nugomnɨtaa̱y̱ɨbyetyɨyɨdɨ. 17Øyts ja neꞌegɨ ku ja øyꞌaj̱tɨn nguꞌayoꞌombaa̱j̱taꞌant pønɨ jadeꞌendam ja Dios køꞌøm
ttsøky jøts ɨdøꞌøn jadeꞌen neꞌegɨ ngatuꞌunɨnt ja axøøkpɨ ja yigaappɨ.

18 Jabɨ nayɨdeꞌenxɨ Cristo køꞌøm tø yꞌayoꞌombaa̱ṯmɨ adøm nbøkyøjxp, tukꞌojkyɨ ja tø ttanaxy ja ayoꞌon.
Øy ja yꞌijty yjaꞌøyjaa̱ꞌ̱yɨ, ayoꞌombaa̱j̱t jaꞌ adømgøjxp wɨneꞌen ngaꞌøyjaa̱ꞌ̱yꞌaj̱tyɨndɨ, jøts jadeꞌen ja Dios Teety
xukwɨngunøjkxaꞌandɨ. O døꞌøn ja ñɨneꞌkx wyɨndɨgøøy, jujkyꞌaj̱tpts ja ɨxyam̱ jadɨgojk. 19 Ja Espíritu Santo
myøkꞌaj̱tɨn ja yiknøjkxøø ma̱ døꞌøn jap namay anmɨjaꞌ̱wɨn tꞌawejxtɨ ja yꞌayoꞌondɨ, jøts ttukmadøøy ja
nɨtsoꞌokꞌaj̱tɨn. 20Yaꞌ̱aṯpɨ jaa̱ꞌ̱dyɨ ku yjujkyꞌaj̱ttøø kaꞌ ɨdøꞌøn ja tmøjpɨktaj̱ktøø ja Dios sa̱ ja Noé tjanɨgajpxy yam̱
ja Dios ja yjanchjaꞌawijxyɨdɨ. Ɨxyam̱ ɨdøꞌønwyɨnaty ja Noé tyikꞌøyɨ tyikꞌabaa̱ḏɨ jamøj baṟkɨma̱ døꞌøn nɨwaanɨ
ñɨtsoktɨ, nɨduktujk ɨdøꞌøn jaꞌadɨ kaꞌpxy pøn jap baṟkɨjøtptyɨ yikanaanwɨdejtɨdɨ ja møj nøø, jøts jadeꞌen sa̱
kyajaj̱ttøø. 21Yøꞌøbɨ nøøjts ndamɨguyꞌejxaꞌamp ja nøø midi tump ku nnøbajtɨnt midi tø xukpaa̱j̱tyɨm ja
nɨtsoꞌokꞌaj̱tɨn. Kaꞌap ja nøbajtɨn jaꞌ wyaꞌ̱aṉ̃ jøts ja neꞌkx jaꞌayɨ wyaꞌ̱aṯsꞌejtɨndɨt. Ku døꞌøn nnøbajtɨnt, ja
Dios ɨdøꞌøn nꞌamɨdoꞌowɨmp jøts ja nbøky xyikwaa̱j̱tsaꞌant. Jadeꞌenꞌampyts ɨdøꞌøn ja nøbajtɨn tyuñ jøts ja
nwɨndsønꞌaj̱tɨm xuknɨwaa̱j̱tsɨm ja kaꞌøybɨ pø jaꞌaxɨ ja kyujujkpyøjkɨyɨɨꞌñ jadɨgojk xemɨkøjxp. 22 Jøts ja ojts
chaj̱pety, ojts tpuꞌɨxaa̱g̱ɨ ja Dios Teety yꞌagaꞌ̱ngyøjøꞌøm, jaꞌ tnɨwɨndsønꞌaj̱tp ja aṉkɨlɨstøjk jøts wɨneꞌen yꞌettɨ
nɨdukɨꞌɨyɨ ja yikutujkpɨtøjktɨ, tum jaꞌ amuum paa̱j̱tɨp.

4
Jadeꞌen nbaduꞌundɨt sam̱ ja Dios ja ndunkjøøjp tø xmøꞌøyɨndɨ

1Tøxɨ ja Cristo yꞌayøy, nayɨdeꞌen meets ɨdøꞌøn xkupikyꞌaṯt ja ayoꞌon. Ku jadeꞌen xuꞌundɨt tø wyɨnaty
ja pøky xkayikmøjꞌaṯtɨ, 2 jøts jadeꞌen mjaa̱ḵtsøønɨdɨt ya̱ nax̱wiiñ sam̱ ja Dios køꞌøm ttsøkyꞌaty, jøts kaꞌap
ja mgøꞌøm jaꞌ xuꞌundɨt, ja kyaꞌøybɨ. 3 Tø meets xyikjotkɨdaḵøjy jekyɨp ku xpadundɨ yꞌijtyɨp pøn ja Dios
tkaꞌejxɨdɨp. Jaꞌ yꞌagujkpy meets yꞌijty mdsøønɨ ma̱ ja axøøkpɨ yigaappɨ, ma̱ ja awaṉax̱ agojnax̱ nayɨdeꞌen
xwɨndsøꞌøgɨdɨ xwɨnjaw̱ɨdɨ, midi ɨdøꞌøn kapaa̱ṯꞌaj̱tɨyɨp nbaduꞌunɨnt. 4 Jaꞌabɨ jaa̱ꞌ̱dyɨ, kumaa̱p̱ ja tjaw̱ɨdɨ ku
meets ja xkaꞌukpaduꞌunxɨnɨyɨdɨ ja yꞌaxøøkpɨ yigaappɨ tsɨnaa̱ꞌ̱yɨn, paty meets myikjɨgajpxy myikpagajpxy.
5Kaꞌapmeets ja xmøjpɨktaꞌ̱aḵt, kyøyaḵtɨp ja køꞌøm ja tɨyꞌaj̱tɨn jøts ja yiktɨɨdyuꞌundɨt, jaꞌ ja nøjkx tɨɨdyuujnɨdɨp

pøn ttɨɨdyump ja ooꞌkpɨ jøts ja jujkpyɨ. 6 Jaꞌ pøn tø yꞌooꞌknɨ, tø yiktukꞌixy yiktuknɨjaw̱ɨ sudso døꞌøn ja
yꞌanmɨjaꞌ̱wɨn xemɨkøjxp ndejɨnt yꞌuktsøønɨt møøt ja Dios. Jaayɨp ɨdøꞌøn ja ñamyayɨ tpadsoꞌondaḵnɨ ja
xemɨkøjxpɨt jujkyꞌaj̱tɨn ku ja Dios yjaꞌ tkupøjkɨyɨdɨ, øy ja kawɨneꞌen yjayiktɨɨdyundɨ ya̱ nax̱wiiñ, tjapaa̱ṯtɨ
tjaꞌejxtɨ ja kajkɨn ja oꞌjkɨn jaꞌadɨ.

7Wɨngonɨpxɨ jɨts kyudɨgøøgyøjxɨnt tukɨꞌɨyɨ ja pɨktaꞌ̱aḵy, paty meets ja yꞌøybɨ wɨnmaa̱ꞌ̱ñ xyiktuꞌundɨt jøts
xamɨjaꞌ̱myatsɨdɨt ja Dios. 8 Ja tsojkɨn meets ɨdøꞌøn neꞌegɨ mmøøtꞌaj̱tp, jabɨ yajkpxyɨ ja maaꞌkxujkɨn jaꞌ, jøts
kaꞌap ja tsep nɨ ja akɨ ja tkayikmajadaꞌ̱aḵy. 9Nagyupøkɨdɨ mjønjotp mdøjkjotp, pønɨ pøn jam memp jaꞌ̱tp,
kidi ti xꞌamaꞌ̱aṯꞌaṯtɨ. 10 Kɨjaꞌ meets ɨdøꞌøn xuꞌunt ja mdunkjøøjp sam̱ ja Dios tø mmøꞌøyɨdɨ jøts jadeꞌen
mnadyabudøkɨyɨdɨt nɨxem nɨyam̱ pønɨ sa̱ Dios ja kunuuꞌkxɨn køx kɨdaꞌ̱aḵ tø mmøꞌøyɨdɨ. 11 Pønɨ jaa pøn
tnɨgaj̱pxwaꞌ̱aṉ̃ ja Dios yjaꞌ, ja Dios ɨdøꞌøn ja yꞌayuujk ja wyɨnmaa̱ꞌ̱ñ ja yiktuujnɨp. Pønɨ jaa pøn myɨguꞌuk
tpudøkɨwyaꞌ̱aṉ̃ tukɨꞌɨyɨ døꞌøn ja tyiktungøxt ja møkꞌaj̱tɨn midi ja Dios yajkpy. Jøts jadeꞌen ja Dios Teety
ndamøjaꞌ̱waꞌant ndagunuuꞌkxyjaꞌ̱waꞌant ja ndunkjøøjp nwɨndsønꞌaj̱tɨm Jesucristo køjxp, pøn tuꞌugyɨ ja
øyꞌaj̱tɨn ja møkꞌaj̱tɨn tmøøtꞌaj̱tp xemɨkøjxp. Jadeꞌen ɨdøꞌøn yjaṯt.

Ku ja Cristo nbaduꞌunɨnt, ayoꞌombaa̱j̱tɨmp
12 Meets mɨguꞌuktøjk, kidi kumaꞌ̱ay̱ɨn xjaw̱ɨdɨ ku møk mꞌayoꞌombaa̱ṯtɨ, kidi mnømdɨ ku jadeꞌen kya-

paa̱ṯꞌatyɨ. 13Mꞌøyjaw̱ɨp meets ɨdøꞌøn neꞌegɨ ku meets ɨdøꞌøn Cristo møøt mꞌayoꞌombaa̱ṯy, jøts nayɨdeꞌen
wyɨnaty xaxondaḵnɨdɨt ku tnaṉkyꞌejxɨt ja myøjꞌaj̱tɨn ja yꞌøyꞌaj̱tɨn ku wyɨnaty myenɨ jadɨgojk. 14 Jotkujk
meets ɨdøꞌøn mnayjaw̱ɨyɨdɨt ku myikwɨngaj̱pxtɨt myikpagaj̱pxtɨt Cristo køjxp; jabɨ ja Diosxɨ meets ja
yꞌEspíritu Santo mmøøtꞌaj̱tɨp. Axøøk yigaap ja nwɨndsønꞌaj̱tɨm ja tnɨmadyaꞌ̱aḵtɨ, kaꞌap meets nayɨdeꞌen,
jaꞌaxɨmeetsmwɨndsøꞌjkɨpmwɨnjaꞌ̱wɨp. 15Møk tsøꞌødyuꞌunɨnmøk payøꞌøyɨn neꞌegɨ ñaxy ku nyikjaa̱ꞌ̱yꞌoꞌjkɨnt
ku nmaꞌjtsɨnt, ku tigati ndatøjkaꞌant ndakaj̱pxaꞌant midiꞌibɨ adøm xkapaa̱ṯꞌaj̱tɨmp. 16 Kaꞌats ja neꞌegɨ
chøꞌødyuꞌunɨ ku ja Cristo yjaꞌ nguꞌayoꞌombaa̱j̱taꞌant. Ndamøjaꞌ̱waꞌamp ndagunuuꞌkxyjaꞌ̱waꞌamp adøm
ɨdøꞌøn Dios ja neꞌegɨ.

17 Ɨxyam̱ adøm ɨdøꞌøn ndɨɨdyunk tyuuꞌnaꞌamp pøn jaty ja Dios jaꞌaj̱tɨdɨp. Møkts adøm ja ndɨɨdyunk
ñaj̱xɨndɨt, ¿saṯs ɨdøꞌøn ja yjaꞌ myeꞌendɨt kyɨdaꞌ̱aḵtɨt pøn ja Dios tkabadundɨp? 18 Jabɨ ja øyjaa̱ꞌ̱yts ja ñɨtsoojkɨn
ñɨyjøjxk tkapaṯtɨp, ¿saṯs ɨdøꞌønndejɨnt tyimyjaṯtɨt pøn ja Dios tkamɨmadoodɨp, pøn ja chɨnaa̱ꞌ̱yɨn tyiknaj̱xtɨp
pøkyꞌagujkpy? 19 Patyts pøn ja Dios yjaꞌ tmɨꞌayoꞌombaa̱j̱tɨdɨp sam̱ ja køꞌøm tø tyamɨdsøkyɨdɨ, kaꞌap ja
mɨbaa̱ṯ tꞌɨxmaṯstɨt ja yꞌøybɨ, tyunꞌetɨbyɨm jaꞌadɨ, amuum ja yꞌanmɨjaꞌ̱wɨn ttamɨyoxtɨt ja Dios pøn yikojɨdɨp
yiktsoojkɨdɨp, nɨjuunɨ ja kyamajtstuꞌudyɨdɨ.

5
Ku ja Cristo yjanchja̱ꞌwɨbɨ yikaj̱pxwejtɨ

1Ɨxyam̱ ngaj̱pxwejwaꞌ̱aṉ̃ pøn jammnɨgubaj̱kꞌaj̱tɨyɨdɨp, jamøjaa̱ꞌ̱dyøjktɨ, jabɨ nayjaꞌabɨ tunkxɨ nmøøtꞌajtpy,
ja ku øts ɨdøꞌøn køꞌømyɨ ndyimyꞌijxy sa̱ døꞌøn ja Cristo yꞌayoꞌombaa̱j̱ty. Nbaa̱ṯp øts nayɨdeꞌen ja øyꞌaj̱tɨn
sam̱ nayɨdeꞌen ja møjaa̱ꞌ̱dyøjktɨ, ku wyɨnaty ja nwɨndsønꞌaj̱tɨm tø ttukmɨbaa̱ṯꞌaty. 2 Paty øts ɨxyam̱ mee
møjaa̱ꞌ̱dyøjk nnøjmɨdɨ jøts yikxon xꞌejxꞌettɨt pøn ja Dios yjaꞌ tpaduujnɨdɨp midi meets tø myiktagɨdøkɨ;
køꞌømdsøky ɨdøꞌøn meets ja xuꞌunt sam̱ ɨdøꞌøn ja Dios køꞌøm ttsøkyꞌaty, kaꞌap akɨkøjxp jøts nɨ meengyøjxp
ja xkatuꞌundɨt. 3 Kidi meets ja mgutujk nugo xamajadaꞌ̱aḵy, tudaꞌ̱aḵy ɨdøꞌøn ja xuuꞌmoꞌodɨt jøts ja
mꞌøchɨnaa̱ꞌ̱yɨn xukꞌejxpajtɨnꞌaṯtɨt. 4Kuts jadeꞌen wyɨnaty myenɨ ja møj ejxꞌetpɨ jøts meets xpøkt ja møj
øyꞌaj̱tɨn midi nɨwɨndem xøøw ja kyudɨgøꞌøyɨn kajaꞌ̱tp.

5Ɨxyam̱meets unaꞌ̱jktøjktɨ ngaj̱pxwejwam̱ɨdɨ, mɨmadoowmeets ɨdøꞌøn tukɨꞌɨyɨ ja kyutujk jamøjaa̱ꞌ̱dyøjktɨ,
sam̱ meets nɨduknax̱ nɨxem nɨyam̱ mnagyupøkɨdɨt. Jabɨ jadeꞌents ja wijkyajpxy wyaꞌ̱aṉ̃ ku ja Dios kaꞌ
ttsøky pøn køꞌøm namyøjpɨktaj̱kɨdɨp, jøts jaꞌ tpudøkɨ yꞌøyꞌaj̱tɨngøjxp pøn tmøøtꞌaj̱tp ja tudaꞌ̱aḵyꞌaj̱tɨn. 6Ku
xmɨdudaꞌ̱aḵyꞌaṯtɨt ja Dios myøkꞌaj̱tɨn, nay jaꞌayɨ døꞌøn køꞌøm mgunuuꞌkxɨyɨdɨp ku ja xøøw jumøjt wyɨnaty
tpaa̱ṯy. 7 Tagɨdøkɨdɨ ja Dios tukɨꞌɨyɨ midi mbamaadyɨp mbadaj̱tɨp jabɨ jaꞌaxɨ ja tyunkꞌajtpy jøts adøm ja
xtsojkɨnt.

8Nayꞌejxꞌetɨdɨm, wijy kejy nabyɨktaꞌ̱ag̱ɨdɨ; jabɨ oxɨ ma̱ yꞌixy kyøy ja mɨkuꞌ, ja mmɨdsep pøn mdukꞌɨx-
maṯswaj̱nɨyɨdɨp ja mjanchjaꞌ̱wɨn. 9 Mɨmøkꞌaṯtɨ, tamøkꞌaṯtɨ ja mjanchjaꞌ̱wɨn, jaꞌ̱myatstɨ ku nayɨdeꞌen ja
mmɨguꞌuktøjk yꞌayoꞌombaṯmɨdɨ o maḏsoo sam̱ meets. 10Ku adøm wyɨnaty tø nꞌukꞌayoꞌombaa̱j̱tyɨndɨ waanɨ,
xjats adøm ɨdøꞌøn ja Dios xyikꞌøøꞌyandɨt jøts xmøøgyøjxɨndɨt ja møkꞌaj̱tɨn jøts jadeꞌen nɨsa̱ ngaꞌukjaj̱tnɨndɨt.
Xpaꞌayoꞌondɨp ɨdøꞌøn ja Dios ku kawɨnmaañɨ xkunuuꞌkxɨndɨ, jøts ku køꞌøm tø xwaa̱ḏsøøꞌyɨm jøts adøm
nꞌejxɨndɨt nbaa̱j̱tɨndɨt ja yꞌøyꞌaj̱tɨn ja myøjꞌaj̱tɨn xemɨkøjxp møøt ja Jesucristo. 11Tuꞌugyɨ døꞌøn ja Dios Teety
myøkꞌaj̱tɨn møj midi nɨwɨndem xøøw ja kyugøjxꞌaj̱tɨn kamemp. Jadeꞌents ɨdøꞌøn ja yjaṯt.

Ja ka̱jpxpooꞌkxɨn midi tyagugøjxɨñɨp
12Yjanchpadumpy tudaꞌ̱aḵyꞌampy ja janchjaꞌ̱wɨn yø Silvano adøm nmɨguꞌuk. Ɨxyam̱ts øts ja ndamɨgaxɨ

tuꞌuk ja nøky midi tø njaꞌ̱ay̱ jøts meets ngaj̱pxwejwaꞌ̱aṉ̃ jøts ku Dios kyunuuꞌkxɨn tø mmøꞌøyɨdɨ jøts
jadeꞌenꞌampy tnaṉkyꞌijxyɨ pønɨ ti jaty tø xpaa̱ṯtɨ xꞌejxtɨ. Mdsojkɨdɨpmeets ja Dios jøts kidimɨbaa̱ṯ xꞌɨxmaṯstɨ,
tuꞌugyɨ yikxon xpanøjkxtɨt.

13Mdanɨgajxɨdɨp øts ja kaj̱pxpooꞌkxɨn ja Babilonia janchjaꞌ̱wɨbɨdɨ pøn ja Dios tø tꞌawaa̱w̱mujkmɨ nayɨdeꞌen
sam̱ meets. Nayɨdeꞌen ja mgaj̱pxpooꞌkxmɨyɨdɨ ja mixy Marcos midi nꞌuꞌnkjaꞌ̱wɨp pøn øts xpudøjkɨp.
14Nagyaj̱pxpooꞌkxɨdɨ nɨxem nɨyam̱ sam̱ tuꞌugyɨ ja jaa̱ꞌ̱y ñamyayɨdɨ Cristo chojkɨngøjxp.

Jadeꞌen ø nwaꞌ̱aṉ̃ jøts ja øyꞌaj̱tɨn xmøøtꞌaṯtɨt pøn ja nwɨndsønꞌaj̱tɨm Jesucristo yjaꞌajtpy. Jadeꞌents ɨdøꞌøn
yjaṯt.

JA MYƗMAJTSKPƗ NØKY MIDI JA PEDRO YJA̱A̱Y
Ku ja Pedro tnɨjayɨ pøn tjanchjaꞌ̱wɨdɨp ja nwɨndsønꞌaj̱tɨm Jesucristo

1Øts ɨdøꞌøn Simón Pedro nxøøwꞌajtpy. Øts ja nwɨndsønꞌaj̱tɨm Jesucristo nmɨdump jøts øts ja nayɨdeꞌen
ngudanaapy. Ɨxyam̱ meets ja nøky ndanɨgaxɨ pøn nayɨdeꞌen tø xpaa̱ṯtɨ ja janchjaꞌ̱wɨn sam̱ øøts ja njaꞌ,
jaꞌagøjxp ku ja nwɨndsønꞌaj̱tɨm Jesucristo tyɨyɨ kyaꞌpxyɨ. 2 Jadeꞌen sam̱ xꞌejxtɨt xnɨjaw̱ɨdɨt ja Dios Teety jøts
ja nwɨndsønꞌaj̱tɨm Jesús, nayɨdeꞌen ɨdøꞌøn mdajaꞌ̱aḏɨyɨdɨt ja yꞌøyꞌaj̱tɨn kyunuuꞌkxꞌaj̱tɨn.

Jaꞌ midi yiknɨgajxøꞌøgɨyɨp pøn tjanchjaꞌ̱wɨdɨp ja Cristo
3Myøkꞌaj̱tɨngøjxp adøm ja Dios Teety xmøꞌøyɨm køx kɨdaꞌ̱aḵ midi xkaꞌejtxaꞌamp jøts jadeꞌen øy tsuj ja

ndsɨnaa̱ꞌ̱yɨn nyiknaj̱xɨnt, sam̱ ja ajotꞌaj̱tɨn nayɨdeꞌen yikmoꞌot, jabɨ tøxɨ Cristo xukꞌijxyɨm pøn tø xwɨꞌijxyɨm
xwɨgøꞌøñɨm yꞌøyꞌaj̱tɨngøjxp myøkꞌaj̱tɨngøjxp. 4Nay yøꞌøbɨ køjxp adøm nayɨdeꞌen tø xmøꞌøyɨm ja yꞌøybɨ,
ja awejxꞌaj̱tɨn sam̱ ɨdøꞌøn ku tijy xyiknɨtsoꞌokwaꞌ̱aṉ̃ɨm ya̱ nax̱wiiñ, ma̱ ja tɨgøꞌøyɨn kadyeꞌeyɨn yꞌity, jøts
jadeꞌen ja kyunuuꞌkxy yꞌøyꞌaj̱tɨn xukpaa̱j̱tɨnt. 5 Pønɨ nbaa̱ṯwaꞌ̱aṉ̃ɨmp ɨdøꞌøn yaꞌ̱aṯ, ja janchjaꞌ̱wɨn ɨdøꞌøn
nmøøtꞌaj̱tɨmp; ku jawyɨnaty nmøøtꞌaj̱tyɨmp, wɨnets ja tɨɨchɨnaa̱ꞌ̱yɨn ja øchɨnaa̱ꞌ̱yɨn nꞌɨxaꞌ̱ay̱ɨnt; ku jawyɨnaty
tø nbaa̱j̱tyɨm xjats ɨdøꞌøn nbadøjkaꞌant sudso ja Dios yjaꞌ nnɨjaꞌ̱waꞌantmidi tø ttanɨbɨktaa̱g̱ɨ; 6kuts ja wyɨnaty
nmøøtꞌaj̱tnaꞌam, jøts ja yjaꞌ jadeꞌen nbaduujnaꞌant jøts adøm ja ngøꞌøm jaꞌ nꞌɨxwejtsɨnt; kuts ja wyɨnaty
jadeꞌen tø nduꞌuñɨm xjats ɨdøꞌøn ja maaꞌkxujkɨn nbadøjkaꞌant jøts nyiktuꞌunɨnt nɨxem nɨyam̱, jøts ja Dios
yjaꞌ køx kɨdaꞌ̱aḵ jadeꞌen nnadyamɨyojxaꞌant; 7kuts ɨdøꞌøn nmøøtꞌaj̱tnaꞌant xjats ɨdøꞌøn ja nmɨguꞌuk adøm
nɨxem nɨyam̱ møøt nnamyaa̱j̱yaꞌant; jøts jadeꞌen ja tsojkɨn nmøøtꞌaj̱tɨnt midi kamastuꞌudyɨm yikjaꞌ̱wɨp.

8Kuts yaꞌ̱aṯ xyikmøjɨdɨt xyikyajkɨdɨt midi mmøøtꞌaj̱ttɨp, ¿ja ti nugo meets ndejɨnt tø xꞌejxnɨ xnɨjaꞌ̱wɨñɨ
ja nwɨndsønꞌaj̱tɨm Jesucristo? Jabɨ kaꞌaxɨ ja mdsɨnaa̱ꞌ̱yɨn nugo xyiknax̱tɨt ya.̱ 9 Pønts yaꞌ̱aṯpɨ wɨnmaa̱ꞌ̱ñ
tkabaꞌayoodɨp, jadeꞌen ɨdøꞌøn tyimyjaty sam̱ tuꞌuk ja jaa̱ꞌ̱y kubeꞌets kugoots yꞌetwaꞌ̱aṉ̃ køꞌømdsojkɨngøjxp;
kaꞌap ja tꞌukjaꞌ̱myajtsnɨ ku ja nwɨndsønꞌaj̱tɨm Jesucristo ja pyojkpɨ tø tkuꞌoogɨ jøts ku yam̱ yjapaa̱ṯꞌaj̱tnɨyɨ
jøts ja chɨnaa̱ꞌ̱yɨn tyiktɨgaj̱tsnɨt. 10 Jadeꞌents mee mɨguꞌuktøjktɨ, naṉkyꞌejxɨdɨ døꞌøn ku meets ja Dios tø
mwɨꞌijxyɨdɨ tø mwɨgøñɨdɨ, jøts jadeꞌen nɨti nɨma̱ ja mjanchjaꞌ̱wɨn kyawɨnguwopɨdɨt. 11 Jøts jadeꞌen wyɨnaty
agujk jotkujk mdøjkɨñɨdɨ ma̱ ja nwɨndsønꞌaj̱tɨm Jesucristo ja kyutujk ja yjaa̱ꞌ̱y ttanɨtanɨ, ma̱ ja yiknɨtsokpɨ
xemɨkøjxp xyikꞌejtɨnt.

12 Paty meets yaꞌ̱aṯ ejtp ndukjaꞌ̱myatsꞌett, øy yø xanɨjaꞌ̱wɨñɨdɨ øy yø xjadamøkꞌaj̱tnɨdɨ Dios tyɨyꞌaj̱tɨn
midi mmøøtꞌaj̱ttɨp. 13Øy øts ɨdøꞌøn ja njaw̱ɨ ku meets njaa̱ḵaj̱pxwejt, ku njaa̱ḵjujkyꞌaṯt, 14 jabɨ tøxɨ øts ja
nwɨndsønꞌaj̱tɨm Jesucristo xuknɨjaw̱ɨ ku øts tsojk yaꞌ̱aṯ nax̱wiiꞌñɨt nmajtstutnɨt. 15 Tukɨꞌɨyɨ øts yø nꞌaa̱w̱
njoojt nbɨktaꞌ̱aḵt, jøts xjaꞌ̱dyaṉgøxtɨt yøꞌ kaj̱pxwejɨn, jøts jadeꞌen ku wyɨnaty tø njaꞌooꞌknɨ njadɨgøøñɨ, ejtp
yø xjaꞌ̱myatsꞌettɨt.

Pøn tꞌejxtøø wyemp yꞌa̱mp sa̱ Cristo tna̱nkyꞌejxøø ja myøjꞌa̱jtɨn
16 Øy meets mwaꞌ̱aṉt ku myikwɨndaa̱y̱ꞌaṯtɨ ku meets tø ndukmadøy ja ɨxpøjkɨn midi ñɨgajpxpy ja

nwɨndsønꞌaj̱tɨm Jesucristo myøkꞌaj̱tɨn jøts ku ja myeꞌent jadɨgojk. Kaꞌap øøts yø køꞌøm tø nyikꞌøyɨ yøꞌ
madyaꞌ̱aḵy, jabɨ tøxɨ øøts ɨdøꞌøn køꞌøm ndyimyꞌixy ja nwɨndsønꞌaj̱tɨm yꞌøyꞌaj̱tɨn ja myøjꞌaj̱tɨn. 17Nꞌejx øøts
ku ja Dios Teety tyikjaj̱ty jøts ja Cristo ja wɨndsøꞌjkɨn wɨnjaꞌ̱wɨn tpaa̱ṯt, ku ja ñɨneꞌkx tyɨgaj̱ch jøts ku amuum
chamaa̱m̱bɨjky ajuꞌuk agujkp. Nmadoow øøts nayɨdeꞌen ja Dios Teety yꞌaa̱w̱ yꞌayuujk ku yɨdeꞌenwyaa̱ṉ̃: “Øts
yaꞌ̱aṯ nꞌUꞌnk midi kawɨnmaañɨ ndsojknajxpy, midi øts ɨxyam̱ øy yikxon ndajotkujkꞌajtpy.” 18Køꞌømxɨ øøts
ɨdøꞌøn ndyimyadøøy ja Dios Teety yꞌayuujk midi tsaj̱pjøtpy kɨdaa̱j̱k, jabɨ jamxɨ øøts wyɨnaty kojpkøjxp midi
kunuuꞌkxy, møøt øøts ja nwɨndsønꞌajtɨm jam wyɨnaty.

19Kidi yøꞌøyɨpxɨ døꞌøn jaꞌayɨ nugo ejxpajtꞌaj̱tp, pø tøxɨ ja Dios Teety ja kyajpxy tpaduñ midi ja kyugajpxy
wɨndiꞌixyɨp yjaadyaṉdøø. Øyꞌaj̱tp ɨdøꞌøn jadeꞌen ku jadeꞌen xuꞌunt ku xunkꞌaṯtɨt yøꞌøbɨ kajpxy, yøꞌøbɨ
ayuujk, midi ja wejɨn ja kajɨn xmøꞌøyɨmp jøts ja kugootsꞌaj̱tɨn jadeꞌen xmajtstuujtɨnt. Jadeꞌents Cristo ja yjaꞌ
xagujaj̱amp xagudøøꞌkxamp kunɨm ja myeꞌent jadɨgojk jøts køꞌøm ñaṉkyꞌejxɨyɨtnɨm. 20 Ja ku døꞌøn jawyeen
kuwaṉɨ xnɨjaw̱ɨdɨt jøts ku ja Dios kyajpxy kaꞌ nugo øy pøngapøn nugo ajaw̱ɨ tjaꞌ̱gyukɨ, 21 jabɨ kaꞌaxɨ ja Dios
kyugajpxy kyøꞌømwɨnmaa̱ꞌ̱ñ ttakaj̱pxtøø. Dios Teetymɨyøxy jaꞌadɨ, jøts tnɨgaj̱pxɨdɨ ja yjaꞌ sa̱ jaty ja Espíritu
Santo wyɨnmaa̱ꞌ̱nmyøøjyɨdøø.

2
Pøn ña̱nkyꞌɨxpøjkɨdɨp ja taa̱y̱ꞌaj̱tɨn

1Nayɨdeꞌen ɨdøꞌøn Israelɨt jaa̱ꞌ̱y yꞌejtmɨdɨ pøn ñadyijyɨ nañɨkaj̱pxɨdɨp ja Dios kyugajpxy; nayɨdeꞌen meets
ɨdøꞌøn wɨnaa̱g̱ɨn xnɨtaa̱y̱ɨbyajtmɨdɨt ja Dios yjaꞌ, pøn ɨdøꞌøn køꞌøm tꞌejxmaꞌ̱tnɨdɨp ja nwɨndsønꞌaj̱tɨm midi
tø yiknɨtsøꞌøgyɨdɨ; køꞌøm ɨdøꞌøn ja myøjꞌayoꞌon wyɨnaty tsojk tꞌɨxaꞌ̱aḏɨ. 2Namay ɨdøꞌøn jaa̱ꞌ̱y ja tpabøktɨt ja
yꞌaxøøkpɨ tsɨnaa̱ꞌ̱yɨn, jøts jaꞌagøjxptɨ wenk yiknɨmadyaꞌ̱aḵt ja Dios kyajpxymidi yiknɨtsoojkp. 3Kuts ja meeñ
ja tꞌam̱ɨdɨt tjotpɨdɨt, jadeꞌen meets ɨdøꞌøn mwɨgaadsɨdɨt mwɨbøkɨdɨt, ku o tigati kajpxy mdawɨndaa̱y̱ꞌaṯɨdɨt
meengyøjxp; jaꞌ̱aṯp ɨdøꞌøn ja myøjꞌayoꞌon jaꞌadɨ, nɨti nɨtsoojkɨn, jabɨ jekyɨpxɨ døꞌøn tø yiktanɨbɨktaj̱kɨñɨdɨ ku
jadeꞌen yjaṯtɨt.

4 Kaꞌap ja Dios tmaaꞌkxuujky ja yꞌaṉkɨlɨstøjktɨ pøn kamɨmadoojɨyɨdɨ, jagam ɨdøꞌøn ja tnajtswojpɨyɨɨꞌñ
ma̱ ayodaa̱j̱k jap, jøts jap kubeꞌets kugoots tsumy tꞌawejxtɨ ja tɨɨdyuꞌunɨn. 5 Nɨkaꞌap nayɨdeꞌen ja Dios
tmaakxuujkmɨ ja jaa̱ꞌ̱y pøn jekyɨp tsɨnaamyɨdøø ku ja Noé yjujkyꞌaj̱ty. Ja kom tuujxɨ døꞌøn tyanɨgajx, jøts

jadeꞌen tukɨꞌɨyɨ ja nax̱wiiꞌñɨt ñɨjaaꞌxnɨ ñɨgomnɨ, jøts jadeꞌen yꞌoꞌjkøjxtøø ja kaꞌøyjaa̱ꞌ̱dyɨ. Jaꞌayɨ tyiknɨtsøøjky
ja nɨwɨxujkpɨ jaa̱ꞌ̱y jøts ja Noé pøn ja tɨɨchɨnaa̱ꞌ̱yɨn tnɨgaj̱px. 6Nayɨdeꞌen tyikutujkmaa̱̱ jøts kyudɨgøꞌødyɨt
ja kaj̱p midi txøøwꞌaj̱tøø Sodoma jøts Gomorra, jadeꞌen tyikudɨgøøy, nugo jaa̱m̱ tyiktaa̱ṉ̃, jøts jadeꞌen
tꞌejxpajtꞌaṯtɨt ja kaꞌøy jaa̱ꞌ̱y pøn wyɨnaty ja chɨnaa̱ꞌ̱yɨn tyiknax̱waṉdɨpnɨm. 7 Yiknɨtsoojk neꞌegɨ ja Lot,
pøn yꞌijty øyjaa̱ꞌ̱yꞌaj̱tp jøts pøn nayɨdeꞌen tjanchøꞌødyunjaꞌ̱wɨdɨp ja yꞌaxøøk tsɨnaa̱ꞌ̱yɨndɨ. 8 Jabom jabom
ɨdøꞌøn ja yꞌijty yjotmayꞌøøky ku tꞌixy tnɨjaw̱ɨ sa̱ jaꞌabɨ jaa̱ꞌ̱y yjanchꞌadøꞌøtstøø. 9 Jadeꞌents ɨdøꞌøn, maa̱j̱yɨp
ɨdøꞌøn ja nwɨndsønꞌaj̱tɨm jøts ja xpudøjkaꞌant ma̱ ja yigaappɨ yꞌaxøøkpɨ xmɨmajadaꞌ̱aḵwaꞌ̱aṉ̃ɨm wɨneꞌen
adøm tø nadyamɨyojxnaꞌandɨ ja nwɨndsønꞌaj̱tɨm yjaꞌ, jøts nayɨdeꞌen myaa̱ꞌ̱mɨyɨ tyikꞌayoꞌombaa̱ṯt øy pøn
tundɨgøøbyɨdɨ ku wyɨnaty ja tɨɨdyuꞌunɨn myiñ kyɨdaꞌ̱aḵy.

10Yikꞌayoꞌombaa̱ṯp ja Dios jaꞌadɨ døꞌøn pøn køꞌøm ja yꞌaxøøk tsojkɨn tpadundɨp jøts pøn ttekpyaꞌanꞌaj̱ttɨp
ja nwɨndsønꞌaj̱tɨm kyutujk. Namyɨkajxɨdɨp jaꞌ, ap̱ tyimñayjaw̱ɨyɨdɨ; kaꞌ ñadyijyɨ tyimchøꞌøgɨdɨ jøts
tkaꞌømyɨgaj̱pxtɨ tkaꞌødyejtɨ ja kutujkꞌaj̱tɨn midi jap tsaj̱pjøtpy, 11 yam̱ ja aṉkɨlɨstøjktɨ nɨti nɨsa̱ kyawaꞌ̱aṉdɨ
jam nwɨndsønꞌaj̱tɨm wyɨngujkp, jawaanɨ møkts ja neꞌegɨdɨ ja kyutujk.

12Nayɨdeꞌen ɨdøꞌøn jaꞌadɨ sam̱ ja jɨyujkɨndɨ, nɨti jaꞌ̱gyukɨn tkamøøtꞌaṯtɨ, nugo ja yjujkyꞌaj̱tɨn yikjujkyꞌatyɨdɨ,
jaꞌayɨ tꞌawejxꞌaṯtɨ sa̱ ja myɨguꞌuk tmaṯstɨt uk yikmaṯstɨt køꞌøm, sa̱ ja oꞌjkɨn tɨgøꞌøyɨn tpaa̱ṯtɨt. Tum wɨmbet
ja tmadoojɨdɨ ja Dios yjaꞌ. Kaꞌap ja tjagyapɨ ja madoogukɨn; tyimñayɨdeꞌen ɨdøꞌøn ja yꞌooktɨt sam̱ ja jɨyujktɨ
nugo ñax̱tɨ, 13kyuꞌayoꞌombaa̱ḏɨdɨp sam̱ ja myɨguꞌuk tø tyikꞌayoꞌombaa̱ṯtɨ. Jotkujk ɨdøꞌøn ja tjanchꞌukjaw̱ɨdɨ
ja yꞌøybɨ yjøjkchpɨ midi pojɨn naj̱xp; nugo døꞌøn ja chøꞌødyundɨ ku meets ja mxøduñ møøt, jøts ñadyijyɨ
yjanchꞌuknaṉkyjotkujkꞌatyɨdɨ jøts meets ja jadeꞌen xpabøkt.

14 Kaꞌ ɨdøꞌøn ja tøꞌøxyøjk ja nugo tꞌejxtɨt, jaꞌ ɨdøꞌøn ja wyɨnmaa̱ꞌ̱ñꞌaṯtɨp jøts tmøøtꞌaṯtɨt; kaꞌ ɨdøꞌøn ja
pøktyuꞌunɨn yjotnaxyɨdɨ. Ja wɨnꞌøøꞌnɨk jaꞌayɨ tyunkꞌaj̱ttɨp jam ma̱ pøn ja yjanchjaꞌ̱wɨn kyamøjkɨdɨnɨm;
tukɨꞌɨyɨ tnɨwaꞌ̱aṉwaꞌ̱aṉgøjxtɨ ti jaty ja myɨguꞌuk yjaꞌaj̱ttɨp; ja døꞌøn møk ayoꞌon ja Dios ttukpaa̱ḏɨdɨp.
15Abiktyuuꞌ ɨdøꞌøn tø tpabøknɨdɨ ku ja tɨɨdyuuꞌ tø tꞌɨxmaṯstɨ. Waꞌ ɨdøꞌøn ja yꞌejxpajtɨn pyaduujnɨdɨp ja Beor
myaj̱nk midi Balaam xyøøw, pøn ñadyijyɨ kyaj̱pxnaj̱x ja Dios yjaꞌ. Yaꞌ̱aṯ jaa̱ꞌ̱y, o døꞌøn ja tigati ttunwaa̱ṉ̃,
jøts jadeꞌen ja meeñjɨngaa̱p̱ taa̱g̱yøjxp tpaa̱ṯy, 16kunɨm ɨdøꞌøn ja Dios tuꞌuk ja jachuꞌ tyikaj̱pxt jøts ja pyøky
yiktawɨndsøꞌøty jøts jadeꞌen ja kyujuunꞌaj̱tɨn tkaꞌukyikmajadaḵnɨt.

17 Jadeꞌen ɨdøꞌøn yaꞌ̱aṯ jaa̱ꞌ̱dyɨ sam̱ tuꞌuk ja tøꞌøts nøømuꞌut nɨ tukxaꞌkx ja ñøø. Nayɨdeꞌen jaꞌadɨ, sam̱ ja
poop yoots midi katuup, nugo pyojwɨdity; jap ɨdøꞌøn ja kyastigɨ agootstujpy tø yiktanɨbɨktaa̱j̱kɨñɨdɨ. 18 Jabɨ
tum wenkxɨ ja myadyaꞌ̱aḵy jaꞌadɨ, tum ja katumbɨ kyajpxyꞌaj̱ttɨp, jøts ja jaa̱ꞌ̱y twɨndaa̱y̱ꞌaṯtɨ ku ja yꞌaxøøk
wɨnmaa̱ꞌ̱ñ ttukpadundɨ yam ja wyɨnaty nam̱nɨm tø tjaꞌukꞌɨxmaj̱tsmɨdɨ jaꞌabɨ tsɨnaa̱ꞌ̱yɨn. 19 Ja tsɨnaa̱ꞌ̱yɨn ja
tyaguwaꞌ̱aṉɨdɨp ma̱ øy sa̱ yꞌadøtsnɨdɨt. Tø ja køꞌøm tnɨmyɨwanjaj̱tnɨdɨ jɨyujkɨn ja axøøkpɨ tsɨnaa̱ꞌ̱yɨn. Ku pøn
nugo tyimyikmajadaꞌ̱aḵy yø yjadeꞌembɨ, janch amøñɨ døꞌøn ja tpaduñ øy yjaw̱ɨ sa̱ tmɨjaj̱tnɨ. 20 Jawaanɨ møk
ɨdøꞌøn ja ayoꞌon tpaa̱ṯtɨt pøn ja nɨtsoꞌokꞌaj̱tɨn tø tꞌukpaa̱ṯy nwɨndsønꞌaj̱tɨm Jesucristo køjxp, jøts jadɨgojk
ja kyaꞌøyꞌaj̱tɨn tpadundøjkɨgyojmɨdɨ. 21Neꞌegɨ øy jeexyɨp tpaa̱ṯy ku jeexyɨp tkanɨjaw̱ɨdɨ ja tɨɨchɨnaa̱ꞌ̱yɨn, jøts
jadeꞌen jeexyɨp tkaꞌukꞌɨxwejtsnɨ ja Dios kyutujk midi øy midi waꞌ̱aṯs, midi wyɨnaty tø yꞌukyikmoꞌodɨ. 22 Jabɨ
tøxɨ døꞌøn jaꞌ ayuujk tyɨy ku jaa̱ꞌ̱y yꞌukwaꞌ̱aṉ̃ ku ja uk ja yꞌɨɨch jadɨgojk tnɨwɨmbity, jøts ku ja kuch midi
nam̱dseepnɨm jɨts ja jadɨgojk nay jaayɨ ja moꞌonts tseemujkojmɨ. Jadeꞌen ɨdøꞌøn yø ndejɨnt yøꞌøbɨ jaa̱ꞌ̱dyɨ.

3
Ku ja nwɨndsønꞌaj̱tɨm myeꞌent jadɨgojk

1Meets mɨguꞌuktøjktɨ, yaꞌ̱aṯ ɨdøꞌøn myɨmajtsk nøky midi mee ndanɨjaꞌ̱ay̱ɨp. Nayɨdeꞌents meets ɨxyam̱
ndanɨjayɨ sam̱ jawyeen, jøts ku meets xꞌejxkap̱t ja tɨɨwyɨnmaa̱ꞌ̱ñ midi ngaj̱pxpatpy. 2 Jadeꞌen ø nwaꞌ̱aṉ̃
ku meets xjaꞌ̱myatst ja Dios kyugajpxy sa̱ ja yꞌayuujk tyikwaa̱ṉ̃ pøn ja Dios tø ñadyamɨyøxyɨdɨ, jøts
nayɨdeꞌen xjaꞌ̱myajtsmɨdɨt ja nwɨndsønꞌaj̱tɨm kyutujk pøn yiknɨtsoojkp, sam̱ øøts tø nnɨgajpxy pøn ja
kyudanaabyɨꞌaj̱ttɨp.

3 Jawyeen ɨdøꞌøn tyimbyaa̱ṯꞌatyɨ meets xnɨjaw̱ɨt yaꞌ̱aṯ: ku wyɨnaty myenɨ kyɨdaḵnɨ ja tɨɨdyuꞌunɨn, wɨnets
ɨdøꞌøn ja jaa̱ꞌ̱y kyaxøꞌøktɨt midi tyaxeꞌektɨp tukɨꞌɨyɨ ja Dios yjaꞌ, jøts nugo tnɨdsøønɨdɨt midi axøøk
wyɨnmaa̱ꞌ̱njyøtpy myøøtꞌaj̱ttɨp, 4 jøts yɨdeꞌen wyaꞌ̱aṉdɨt: “¿Sam̱ts ɨdøꞌøn ja Cristo yꞌayuujk tø yjaj̱tnɨ kuts
ɨdøꞌøn ja tijy wyɨmbett jadɨgojk? ¿Wɨndemnɨmts ɨdøꞌøn ja yjaṯt? Jabɨ nɨtits kyamiñ kyajaꞌ̱aṯy, jadeꞌeñɨm yꞌity
say̱ɨm ja nꞌap̱teety tyiknax̱tøø.” 5Kyajaꞌ̱myajtstɨp ɨdøꞌøn yøꞌ ku nax̱wiiꞌñɨt kawɨnaa̱ḵ ojk tø yjadɨgach, jabɨ
wɨndiꞌixyɨpxɨ ja tsaj̱p ejtnɨ jøts ja naa̱j̱x pyɨdsɨɨmñɨmnøøjøtpy, Dios Teety yꞌanaꞌamɨngøjxp. 6Kyajaꞌ̱myajtstɨp
ɨdøꞌøn nayɨdeꞌen ku ja Dios kawɨnaa̱ḵ xøøw anaduuꞌ tkejxy, jøts ja nax̱wiiꞌñɨt jaa̱ꞌ̱y jadeꞌen kyudɨgøøgyøxtøø.
7Yꞌawixyꞌaj̱ttɨp ɨdøꞌøn yøꞌ, jawaanɨ møj ja ayoꞌon midi wyɨnaty memp sam̱ ja køꞌøm tø ttanɨbɨktaj̱kɨñɨ ku
tnajtskaxɨt ja jønyow. Jaꞌabɨ jøøn ɨdøꞌøn yiktøøyɨdɨp ja kaꞌøyjaa̱ꞌ̱dyɨ ku wyɨnaty ja tɨɨdyuꞌunɨn ñax̱y.

8Mnɨjaꞌ̱wɨp meets nayɨdeꞌen ku kaꞌap ja nwɨndsønꞌaj̱tɨm ja xøøw ja jumøjt tmøjpɨktaꞌ̱aḵy, jadeꞌen ja tꞌixy
ja tuꞌukpɨ xøøw sam̱ ja tukmilbɨ jumøjt. 9Kidi meets mwɨnmay sam̱ wɨnaa̱g̱ɨn wyaꞌ̱aṉdɨ ku ja nugo tyaa̱ꞌ̱nɨ ku
kyamiñ jadɨgojk sam̱ ja kyajpxy tø tpɨktaꞌ̱aḵy, møk ɨdøꞌøn tyudaꞌ̱aḵyꞌaj̱tɨn ja tyikmajadaꞌ̱aḵy jøts ja jadɨneꞌen
xmaaꞌkxujkyɨm. Jaꞌ chøjkpy jøts kaꞌap pøn nugo wyɨndɨgøꞌøty jøts ja ndsɨnaa̱ꞌ̱yɨn nyiktɨgaj̱tsɨnt.

10 Jadeꞌen ɨdøꞌøn ja nwɨndsønꞌaj̱tɨm jotkumonɨ ja tyɨɨdyuꞌunɨn tmøøtjaꞌ̱aṯt, jadeꞌen sam̱ maaꞌtspaꞌan
adsuꞌjkyɨ koots myiñ yam̱ nɨti kyayikjøpꞌixy. Kuts ja nwɨndsønꞌaj̱tɨm yjaꞌ̱aṯt jadeꞌen, wɨnets ɨdøꞌøn tsaj̱p
pyømemgaꞌakt ku ja kyudɨgøꞌøyɨn tø myenɨ. Wɨnets tyøøbyøjkøxnɨdɨt tukꞌojkyɨ ja tøøꞌkxpɨ tsamam̱bɨ midi
jam tsaj̱pwemp, jøts yø nax̱wiiꞌñɨt tukɨꞌɨyɨ tyɨgøøñɨt jønyow agujkpy.

11 Jabɨ jadeꞌenxɨ døꞌøn ja ayoꞌon ñax̱kɨdaꞌ̱aḵt ya̱ nax̱wiiñ, ¡jadits adøm ɨdøꞌøn nganadyamɨyojxaꞌant ja
Dios! 12Yikyɨɨjyɨdɨ ja mxøøw ja mjumøjt jøts ja yjaꞌ xyikmayɨdɨt, jøts jadeꞌen chojkɨt ja xøøw ja jumøjt ku

wyɨnaty kyudɨgøøgyixy jønyow agujkp tukɨꞌɨyɨ midi jam tsaj̱pwemp jøts ya̱ nax̱wiiñ; 13 jaꞌats ɨdøꞌøn adøm
nꞌawejxɨndɨp ja jembyɨ tsaj̱p ja jembyɨ naa̱j̱x midi ja Dios tø tnɨꞌadsowɨ køꞌøm, ma̱ døꞌøn nɨdukɨꞌɨyɨ ja jaa̱ꞌ̱y ja
yꞌøybɨ ja tyɨɨbyɨ ttuꞌundɨt.

14Paty meets mɨguꞌuktøjktɨ, ku yaꞌ̱aṯ xjøpꞌijxyꞌaṯtɨt, tum jaꞌ meets mduꞌumpmidi ja Dios chøjkpy, tsoktɨ ja
tudaꞌ̱aḵyꞌaj̱tɨn, nɨxemnɨyam̱mnamyayɨdɨ jøts jadeꞌen ja Diosmbaa̱ḏɨyɨdɨt nɨti pøky nɨti kadyeey. 15Jaꞌ̱gyukɨdɨ
ku ja nwɨndsønꞌaj̱tɨm tsojk kyamiñ, paty ɨdøꞌøn ja ttuñ jøts nyikmøjaꞌant nyikmayaꞌant ja nɨtsoꞌokꞌaj̱tɨn,
ja tyudaꞌ̱aḵyꞌaj̱tɨn ɨdøꞌøn ja jadeꞌen yiknɨgaxɨꞌkpy. Nayɨdeꞌen meets ɨdøꞌøn tø mdanɨjaꞌ̱ay̱ɨmɨdɨ yøꞌøbɨ
wɨnmaa̱ꞌ̱yɨn ja Pablo, adømnmɨguꞌuk, ku tyiktuñ ja jaꞌ̱gyukɨnmidi ja Dios tømyøꞌøyɨ. 16Tumyaꞌ̱aṯpɨ ɨxpøjkɨn
ɨdøꞌøn kyaj̱pxꞌijtpy ma̱ ja nøky ja jaa̱ꞌ̱y ttanɨjayɨ, øy ɨdøꞌøn ja muum tsep ku njaꞌ̱gyukɨwyaꞌ̱aṉɨnt, jaa døꞌøn ja
kajaꞌ̱gyukɨbɨdɨ, jøts pøn ja yjanchjaꞌ̱wɨn kamøktaḵtɨpnɨm tumwenk ɨdøꞌøn ja ɨxpøjkɨn ja tjuuttɨ, kaꞌap jadeꞌen
ja Pablo yjawaꞌ̱aṉ̃ ñøkyjøtpy. Nayɨdeꞌen ɨdøꞌøn ja ttumɨdɨ tukɨꞌɨyɨ ja Dios kyajpxy kyøꞌømgudɨgøꞌøyɨngøjxptɨ.

17 Paty mee mɨguꞌuktøjktɨ, jabɨ mnɨjaꞌ̱wɨñɨdɨpxɨ meets yaꞌ̱aṯ tukɨꞌɨyɨ. Nayꞌejxꞌetɨdɨ jøts kaꞌ xpabøktɨt
sa̱ yøꞌ jaa̱ꞌ̱y wyaꞌ̱aṉdɨ, ku taa̱g̱yøjxp myikpøjkɨwyaꞌ̱aṉdɨ ja mjanchjaꞌ̱wɨn. 18 Neꞌegɨ jaꞌ pawɨnmaydɨ sa̱ ja
nwɨndsønꞌaj̱tɨm Jesucristo ja tyɨyꞌaj̱tɨn xnɨjaꞌ̱wɨyɨdɨ. Yikmøjɨdɨ ja tsojkɨn ja paꞌayoꞌowɨn midi ja yiknɨtsokpɨ
tø xmøꞌøyɨm, pøn ja yꞌøyꞌaj̱tɨn myøjꞌaj̱tɨn xemɨkøjxp ejtp. Jadeꞌents ɨdøꞌøn yjaṯt.

JA MYƗDUꞌUKPƗ NØKY MIDI JA JUAN YJA̱A̱Y
Jaꞌ midi xyikjujkyꞌa̱jtɨndɨp

1Yaꞌ̱aṯpɨ nøky øø nguejxpy, jøts mee ndukmadøy ja Jesucristo, ku ja jaayɨm wyɨnaty ku choꞌondaḵijxy
tuktsaj̱pꞌagɨdaꞌ̱aḵy. Nay jaꞌ øø tø nꞌixy tø nmadøy jøts nayɨdeꞌen øø tø ndukpaa̱ṯy ja ngøꞌ ndeky; yøꞌ yꞌayuujk
yøꞌ wyɨnmaa̱ꞌ̱yɨn adøm ndajujkyꞌaj̱tyɨndɨp. 2 Tø ja ñaṉkñɨgaxɨꞌɨgɨyɨ, øøts tø nꞌixy øøts tø nnɨjaw̱ɨ, paty
mee ndukmadøy ɨxyam̱ ku ja ejtp møøt chøønɨ ja Dios Teety, tøts ɨdøꞌøn ɨxyam̱ xnɨmiꞌiñɨndɨ. 3 Tyɨɨbyɨ
øøts ndyimñɨgajpxy midi øøts ɨdøꞌøn tø ndyimyꞌixy ndyimyadøy; paty mee ndukmadøy jøts meets mꞌett
amukɨ møøt øøts, kumɨ tyimdyɨy tyimyjanch ku øø møøt nꞌity ja Dios Teety jøts nayɨdeꞌen møøt ja yꞌUꞌnk
Jesucristo. 4Yøꞌøbɨ ayuujk yøꞌøbɨ wɨnmaa̱ꞌ̱yɨn meets ɨxyam̱ ndanɨjaꞌ̱ay̱ɨp jøts yikxon ejtnɨ xonɨ mwɨnmaa̱ꞌ̱ñ
yꞌettɨt.

Janch wa̱ꞌa̱ts ja Dios ejxɨm ja jaj̱ɨn
5 Yøꞌ øøts nnɨgaj̱pxwampy yø øyꞌayuujk yø ømyadyaꞌ̱aḵy midi øøts ja tø xukmadøy: jøts ku ja Dios

Teety janch øy janch waꞌ̱aṯs ejxɨm ja jaj̱ɨn, jøts nɨwɨneꞌenɨn ja kaꞌøyꞌaj̱tɨn tkamøødɨ. 6 Kuts nwaa̱ꞌ̱ñɨndɨ
ku ja Dios Teety nmøøt nꞌijtyɨndɨ jøts nɨkaꞌ nꞌukpaduuꞌnaꞌandɨ ja nꞌayuujk, nugo adøm ja nmɨdundɨgøy
adɨɨjchɨndɨ. Yøꞌ ɨdøꞌøn møj taa̱y̱ ku jadeꞌen nugo nwaa̱ꞌ̱ñɨndɨ. 7 Kuts ndsɨnaa̱ꞌ̱yɨndɨt øy waꞌ̱aṯs ejxɨm ja
Dios Teety chøønɨ, wɨnets nɨxem nɨyam̱ tuꞌugyɨ ja wɨnmaa̱ꞌ̱ñ nmøøtꞌaj̱tɨndɨt, jadeꞌen ɨdøꞌøn ja yꞌUꞌnk
Jesús xyikpøkwyaa̱j̱chɨndɨ midi jaty nduꞌuñɨndɨp ku ja wyɨdsuuñ wyɨdaj̱xy. 8 Xjats ku nugo nɨchøky
nwaa̱ꞌ̱ñɨndɨ jøts ku kaꞌ ndundɨgøøꞌyɨndɨ, nugo køꞌøm nnawyɨndaa̱y̱ꞌaj̱tyaꞌandɨ jøts tɨy ngakajpxyɨndɨ. 9Kuts
ndamɨmadyaḵøxɨndɨt ja Dios Teety nbøky, njøpꞌejxɨndɨp jaꞌ ku ja ttuꞌunt midi paa̱ṯꞌaj̱tɨp, jøts nay ja
xpojkpɨmaaꞌkxɨndɨp jøts nay jaꞌ jatyɨ xyikwaa̱j̱tsɨndɨp midi jaty adøm ndundɨgøøꞌyɨnꞌaj̱tyɨndɨp. 10Kuts nugo
nwaa̱ꞌ̱nɨnt ku kaꞌap nbøky nmøøtꞌaj̱tyɨndɨ, jadeꞌen ɨdøꞌøn ja nbɨktaa̱j̱kyɨndɨ jøts ku ja tyaa̱y̱ɨ ja Dios Teety,
nɨwɨneꞌenɨnts jadeꞌen ngamɨmadooꞌjaꞌant ja kyajpxy ja yꞌayuujk.

2
Jesucristo amuum xnɨkaj̱pxuujtɨmp

1Meets uꞌnktɨ unaꞌ̱jktɨ, yaꞌ̱aṯ meets ndukmadøøpy tukɨꞌɨyɨ ku kaꞌap mbøktyuꞌundɨt, jøts pønɨ pøn wyɨnaty
sa̱ tyimyjaj̱tp paty xnɨjaw̱ɨdɨt ku jaa nmøøtꞌaj̱tyɨndɨ tuꞌuk ja nɨkaj̱pxutpɨ jam Dios Teety wyɨngujkp, ja
Jesucristo døꞌøn jaꞌ pøn janch, pøn tɨy. 2 Tø ja Jesucristo tkuꞌayoꞌombaa̱ḏɨ adøm ja nbøky, jøts nɨgɨdi
adømyɨpti, nɨdukɨꞌɨyɨ døꞌøn nayɨdeꞌen ja nax̱wiiꞌñɨt jaa̱ꞌ̱y.

3 Pønɨ nbaduꞌuñɨndɨp ja Dios ja kyutujk sa̱ ja tø xukꞌijxyɨndɨ xuknɨjaꞌ̱waꞌandɨ, jadeꞌenꞌampts adøm ja
xꞌuꞌnkjaꞌ̱waꞌant. 4 Jøts pønɨ pøn wam̱p ku ja yꞌuꞌnkꞌatyɨyɨ ja Dios jøts nɨkaꞌap ja tpaduujnɨyɨ ja kyutujk, jaꞌ
nugo kaj̱pxɨgøøpy, nugo ja tyaa̱y̱ɨ. 5 Jøts pønɨ pøn amumjoojt nadyamɨdsøkyꞌaj̱tɨp ja Dios, jaꞌats tpaduujnɨp
ja Dios kyutujk; jadeꞌents ja yiknɨjaw̱ɨ ku nwɨndsønꞌaj̱tɨm ja møøt yꞌity. 6 Pønɨ pøn tyimwyam̱p ku møøt
tyimyꞌity ja Dios, wants nayɨdeꞌen tyiknaxy sam̱ɨ Jesús tyiknaj̱xy.

Nbaduꞌunɨmp yaꞌ̱aṯ jembyɨ anaꞌamɨn
7Mɨguꞌuktɨ, kaꞌap meets ja jemgyutujk ɨxyam̱ ndanɨjayɨ; nay jaꞌ yøꞌ midi mee tø xmadowdɨ xnɨjaw̱ɨdɨ ku ja

mdsɨnaa̱ꞌ̱yɨn xyiktsoꞌondaḵtøø jadɨgojk. 8Yøꞌmeets ɨxyam̱ njaa̱ḵtukmadøøpy, yø kutujk, midi janch øy janch
tump, øgyajemgyutujk, ja ku ja xem ja yam̱ nnachojkɨndɨt jadeꞌen sa̱ ja Cristo ttuuñ, jøtsmbaa̱ṯꞌaj̱tɨyɨpmeets
nayɨdeꞌen xuꞌunt. Yøꞌøbɨ wɨnmaa̱ꞌ̱ñ tyikudɨgøøpy ja kaꞌødyunk, jadeꞌents ja tsɨnaa̱ꞌ̱yɨn yꞌøyɨ pyaa̱ḏɨ.

9 Jøts pønɨ pøn nugo wam̱p ku ja tpaduñ ja jemchɨnaa̱ꞌ̱yɨn, yam̱ ja myɨguꞌuk ja tmɨꞌam̱bikñɨm tmɨjotmaꞌ̱a-̱
tynɨm, ja kaꞌødyunk ja wyɨnaty pyadunꞌadichpnɨm. 10Pønɨ pøn twam̱p ttsojkp ja myɨguꞌuktøjktɨ øpyønɨ,
jaꞌ ɨdøꞌøn tpadump ja øchɨnaa̱ꞌ̱yɨn jøts nɨwɨneꞌenɨn ja pyøky kyanadyukpaa̱ḏyɨ jadeꞌen. 11 Jøts pønɨ pøn ja
myɨguꞌuktøjk tmɨꞌajkɨdɨp, jaꞌ nugo tsɨnaapy kaꞌødyunk agujkpy, kaꞌ tnɨjaw̱ɨ pønɨ ti tyumpy kyajpxpy, jadeꞌen
ja wyɨmbejtnɨ ejxɨm ja kugoots jaa̱ꞌ̱y.

12 Meets uꞌnktɨ meets unaꞌ̱jktɨ, ɨxyam̱ mee nnɨjayɨ jøts ndukmadowdɨ jaꞌagøjxp ku ja Dios Teety tø
mbojkpɨmeeꞌkxyɨdɨ Jesucristo køjxp. 13Teetyɨ taa̱ḵtɨ, nayɨdeꞌen meets ɨxyam̱ ndukmadøy yaꞌ̱aṯ ayuujk kumɨ
tø mee xpabiky ja Jesús yjaꞌ midi jaayɨm wyɨnaty ku choꞌondaḵijxy tuktsaj̱pꞌagɨdaꞌ̱aḵy. Meets waj̱tyøjktɨ
meets kiixyeꞌedɨ, ɨxyam̱ mee ndukmadøy yaꞌ̱aṯ ayuujk kumɨ tø xmɨmajadaꞌ̱aḵtɨ ja mɨkuꞌ yjaꞌ.

Nayɨdeꞌenmeets uꞌnktɨmeets unaꞌ̱jktɨ ndanɨjayɨ yaꞌ̱aṯ ayuujk, kumɨ tømꞌuꞌnkꞌatyɨdɨ ja Dios Teety. 14Meets
teetyɨ taa̱ḵtɨ, jadeꞌen meets ɨxyam̱ ndanɨjayɨ yaꞌ̱aṯ ayuujk kumɨ tø xjanchjpabøjktɨ ja Jesús yjaꞌ midi jaayɨm
wyɨnaty ku choꞌondaḵijxy tuktsaj̱pꞌagɨdaꞌ̱aḵy. Nayɨdeꞌen meets waj̱tyøjktɨ kiixyeꞌedɨ ɨxyam̱ ndanɨjayɨ yaꞌ̱aṯ
ayuujk ku ejtp mjanchmøkwɨnmaydɨ jøts ku ja Dios Teety kyajpxy yꞌayuujk tø xpabøjkɨdɨ amumjoojt, jøts
nayɨdeꞌen ku tø xmɨmajadaꞌ̱aḵtɨ ja mɨkuꞌ yjaꞌ.

15Kidi nugo xtsojktɨ ja pøktyunk nɨ ja pɨktaꞌ̱aḵy midi ya̱ ejtp nax̱wiiñ. Jøts pønɨ pøn tꞌanømp tꞌadsojkp ja
pøktyunk jøts nɨkaꞌ ja Dios Teety neꞌegɨ ttsøkyꞌaty jadeꞌen. 16Yɨdeꞌen ɨdøꞌøn ja nax̱wiiꞌñɨt jaa̱ꞌ̱y tjanchojktɨ
ja pøktyunk midi wɨnmaa̱ꞌ̱ñjøtpy meeꞌnxɨdɨp, jøts midi tyimchujꞌejxtɨp tyimchujaꞌ̱wɨdɨp. Jaꞌats nugo ja
pɨktaꞌ̱aḵy nadyamøjaꞌ̱wɨyɨdɨp, jaꞌ ja nugo pyawɨnmayꞌejttɨp midi jaty jaa kayikꞌødyump ya̱ nax̱wiiñ, yam̱ts
ja Dios Teety ja jadeꞌen tø tkadanɨbɨktaa̱g̱ɨ. 17Wɨndɨgøøpy yꞌity midi yikpøktyump ya̱ nax̱wiiñ, midi nugo
yiktsojk anax̱p; jøts pønɨ pøn tpadump sa̱ jaty ja Dios ttsøky, jaꞌats yꞌanmɨjaꞌ̱wɨn xemɨkøjxp jujkyꞌaṯp.

Pøn mɨbøjkɨp ja Cristo, jøts pøn ja kamɨbøjkɨp

18Meets uꞌnktɨ unaꞌ̱jktɨ, tø jabaa̱ṯ tpaa̱ṯy ja et ja xøøw ku myenwaꞌ̱aṉ̃ tuꞌuk ja jaa̱ꞌ̱y pøn ja Cristo møk

myɨdsepꞌaṯwampy, pøn meets nayɨdeꞌen tø xnɨjaw̱ɨ xnɨmadøy; ɨxyam̱ts nayɨdeꞌen tø kyaxøꞌknɨdɨ namay
pøn tmɨdsepꞌaj̱ttɨp ja Cristo, paty jadeꞌen yiknɨjaw̱ɨ ku tø jabaa̱ṯ ja et ja xøøw tpaa̱ṯy. 19Nay adøm nmɨguꞌuk
jadeꞌenwɨnaa̱g̱ɨn adøtstɨp pøn adøm tø xmajtstuujtyɨndɨ paty ja tmɨdsepꞌaṯwaꞌ̱aṉdɨ ja Cristo; nɨgɨdits jaꞌ pøn
adøm nwɨnmaa̱ꞌ̱ñ møøt tuknax̱tɨ, ku jeexyɨp jaꞌadɨ, tø ja jeexyɨp møøt ndaa̱ꞌ̱ñɨndɨ. Jadeꞌen ɨdøꞌøn yjaty ku
wɨnaa̱g̱ɨn xpuwaa̱j̱chɨndɨ, paty waꞌ̱aṯs yiknɨjaw̱ɨ ku kaꞌ yikxon tmøøtꞌaṯtɨ ja wɨnmaa̱ꞌ̱ñ sa̱ adøm njaꞌ.

20 Adømts ja Cristo tø xuktatøjkaꞌandɨ ja Espíritu Santo, jaꞌagøjxp ɨxyam̱ nnɨjaꞌ̱waꞌandɨ ja tyɨɨbyɨ ja
yjanchpɨ. 21Paty meets ɨxyam̱ nnɨjayɨ ku xnɨjaw̱ɨdɨ midi tɨy midi janch, kaꞌap ø nwaꞌ̱aṉ̃ ku kaꞌ xnɨjaw̱ɨdɨ;
waꞌ̱aṯs mee xnɨjaw̱ɨ ku ja tyɨɨbyɨ ja yjanchpɨ kaꞌ nayɨdeꞌen sa̱ ja taa̱y̱.

22 ¿Pønts ɨdøꞌøn taa̱y̱ꞌaj̱tp? Jaꞌats ɨdøꞌøn pøn wam̱p ku ja Jesús kaꞌ yiknɨtsoꞌokꞌaty. Pø jaꞌaxɨ tkawam̱p
tkatsojkp ja Dios Teety møøt ja yꞌUꞌnk Jesús. 23Pønɨ pøn tkawaṉdɨp tkatsoktɨp ja Dios Teety yꞌUꞌnk, ja Dios
Teety ɨdøꞌønwyɨnaty jadeꞌen kayiktsojkp; jøts pønɨ pøn twaṉdɨp ttsoktɨp ja yꞌUꞌnk Jesús, ja Dios Teety ɨdøꞌøn
wyɨnaty jadeꞌen yiktsojkp.

24 Paty øøts ɨdøꞌøn nnɨgajpxy jøts xwɨnmaa̱ꞌ̱ñꞌaṯtɨt ja øgyajxpy ja øyꞌayuujk midi tø xpabøktɨ jøts midi
yajkpy ja øchɨnaa̱ꞌ̱yɨn; pønɨ mwɨnmaa̱ꞌ̱ñꞌaj̱ttɨp yøꞌ, jadeꞌen ja Dios Teety jøts ja yꞌuꞌnk Jesús møøt nꞌijtyɨndɨ.
25Kumɨ Jesús køꞌøm ñɨꞌadsoꞌowɨ ku ja xmøꞌøyɨnt ja øchɨnaa̱ꞌ̱yɨn midi xemɨkøjxp yikmøøtꞌaṯp.

26 Jaꞌagøjxp mee nnɨjayɨ ku nugo myikwɨndaa̱y̱ɨdɨt. 27Pø tøxɨ ja Jesucristo mmøꞌøyɨndɨ ja Espíritu Santo,
paty kaꞌ pyaa̱ṯꞌatyɨ jøts pøn jaduꞌuk mgaj̱pxwejɨyɨdɨt, pø ja Espíritu Santoxɨ mee køꞌøm myikwejɨyɨp
myikajɨyɨp midi tɨy midi janch jøts kaꞌ tyaa̱y̱ɨ. Meets mɨguꞌuktøjktɨ, jadeꞌen ɨdøꞌøn yꞌejxɨ tyɨyɨ jøts yikxon
mdsøønɨdɨt mdanɨdɨt amukɨ møøt ja Cristo, jadeꞌen sa̱ køꞌøm mdukjatyɨdɨ ja Espíritu Santo.

28Jøts jadeꞌenwɨngujk jotkujk njøpꞌejxꞌejtɨndɨt ku jamyeꞌent ja Jesús, jøts jadeꞌen kaꞌ nmɨtsøꞌødyuꞌunɨndɨt.
29 Pø tøxɨ meets xnɨjaw̱ɨ ku ja Jesucristo yꞌøyɨ tyɨyɨ, jøts kuwanɨ xnɨjaw̱ɨdɨt nayɨdeꞌen jøts ku pøn øy tɨy
yjaa̱ꞌ̱yꞌaty, jaꞌats ja Dios uꞌnkꞌaj̱tɨyɨp.

3
Sa̱ ja Dios xꞌuꞌnkꞌa̱jtyɨndɨ

1 Ejx ja Dios Teety xjanchøjkyɨndɨ, jøts ja wyaꞌ̱aṉ̃ ku ja xꞌuꞌnkꞌaj̱tyɨndɨ xꞌunaꞌ̱jkꞌaj̱tyɨndɨ, pø janch
jadeꞌenxɨ adømdɨ. Pø patyɨmxɨ adøm ja kaꞌødyumbɨ xkaꞌejxkaj̱pyɨndɨ xkanɨjaꞌ̱wɨndɨ kumɨ kaꞌap ja tꞌejxtɨ
tnɨjaw̱ɨdɨ pønɨ pøn ja Dios Teety. 2 Mɨguꞌuktøjktɨ, tø døꞌøn ja Dios xꞌuꞌnkpijkyɨndɨ xmaa̱ḇyijkyɨndɨ;
kaꞌanɨmts xuknɨjaꞌ̱waꞌandɨ pønɨ sudso njaa̱ꞌ̱yꞌaj̱tɨndɨt wiingyubety. Jaꞌayɨ nugo nnɨjaꞌ̱waꞌandɨ jøts ku ja Jesús
ñaṉkñɨgaxøøkwaꞌ̱aṉɨyɨ jadɨgojk, jøts jadeꞌen njaa̱ꞌ̱yꞌaj̱tɨndɨt njujkyꞌaj̱tɨndɨt nayɨdeꞌen sam̱ jaꞌ, pø yikꞌejxpxɨ
jaꞌ sam̱ ɨdøꞌøn ja chøønɨ tyanɨ. 3Pønɨ pøn tjøpꞌejxp jadeꞌen, jaꞌats nayꞌejxꞌejtɨp jøts ja pøky kyapaa̱ḏɨt, jøts ja
jadeꞌen chøønɨt sam̱ɨ Jesús wyaꞌ̱aṯsꞌatyɨn.

4 Jøts pønɨ pøn tundɨgøyꞌejtp, jaꞌ Dios kyutujk kyamøjpɨktaa̱j̱kɨdɨp, pø yøꞌøxɨ tundɨgøꞌøyɨnꞌaj̱tp ku ja
Dios kyutujk kyayikmɨmadøy. 5 Pø tøxɨ mee xnɨjaw̱ɨ ku ja Jesucristo ya̱ tø myiñ nax̱wiiñ jøts adøm
xyikpøkwyaa̱j̱tsɨndɨt, jøts nayɨdeꞌen xnɨjaw̱ɨdɨ ku ja janchwaꞌ̱aṯs, nɨ tuꞌuk ja pøky tkamøødɨ. 6Jadeꞌen ɨdøꞌøn,
pønɨ pøn møøt yꞌity ja Jesús, kaꞌap ja jadeꞌen yꞌukpøktyunꞌadøtsnɨdɨ sam̱ ja jaa̱ꞌ̱y pøn tkidyimñɨjaꞌ̱wɨdɨp
ja Jesús. 7 Meets uꞌnktɨ unaꞌ̱jktɨ, kidi nugo myikwɨndaa̱y̱ɨdɨ; pøn yꞌøybɨ tyɨɨbyɨ tpadump, yøꞌ ɨdøꞌøn øy
jaa̱ꞌ̱yꞌaj̱ttɨp nayɨdeꞌen sam̱ ja Cristo yꞌøyꞌaj̱tɨn wyaꞌ̱aṯsꞌatyɨn. 8 Pønts ejtp tyimdyundɨgøøpy, ja mɨkuꞌ yjaꞌ
pyaduujnɨdɨp, pø jaꞌaxɨ jadeꞌen tyiktsoꞌondaa̱j̱k ja pøktyuꞌunɨn ja wɨnꞌøøꞌnɨn. Paty ɨdøꞌøn ja Jesús ojts myiñ
jøts ja tyikudɨgøꞌøty ja mɨkuꞌ pyøktyuꞌunɨn, ja wyɨnꞌøøꞌnɨn, sa̱ jaty ja yꞌadɨꞌɨch.

9Kaꞌap yꞌukpøktyunɨdɨ pøn ja Dios uꞌnkꞌaj̱tnɨyɨdɨp, pø jaꞌaxɨ køꞌøm møøjyɨdɨp ja myøkꞌaj̱tɨn; paty kaꞌ
nugo yꞌukpøktyunꞌadøtsnɨdɨ, pø Diosxɨ uꞌnkꞌaj̱tnɨyɨdɨp. 10 Yɨdeꞌenꞌampy ɨdøꞌøn yiknɨjaw̱ɨ pøn ja Dios
uꞌnkꞌaj̱tɨdɨp jøts pøn ja mɨkuꞌ uꞌnkꞌaj̱tɨdɨp, kumɨ kaꞌap ja Dios ja tjaꞌajɨ pøn ja myɨguꞌuk tkatsojktɨp, jøts pøn
tundɨgøyꞌejttɨp.

Nachojkɨndɨp ja xem ja yam̱
11Yøꞌøbɨ kajpxy yøꞌøbɨ ayuujkmidimee tø xnɨjaw̱ɨ ku jamꞌøchɨnaa̱ꞌ̱yɨn xyiktsoꞌondaḵtøø, yøꞌ ɨdøꞌøn tyijpy

ku nnachojkaꞌandɨt nɨxem nɨyam̱. 12 Jøts ku kaꞌap jadeꞌen njaa̱ꞌ̱yꞌaj̱tɨndɨt sam̱ ja Cain ku ja yꞌuch ja tyikꞌøøjky,
jaꞌ pyadumpy ja mɨkuꞌ yjaꞌ. ¿Ti ja tyukuꞌoꞌjkøø? Jaꞌagøjxp ku ja tkabaduñ ja mɨkuꞌ.

13Meets mɨguꞌuktøjktɨ, kidi sa̱ xjaw̱ɨdɨ ku mmɨꞌam̱bøjkɨdɨt yø kaꞌødyumbɨdɨ. 14Tø adøm nmajtstuujtyɨndɨ
yø kaꞌødyunk jøts ja øchɨnaa̱ꞌ̱yɨn tø nbabijkyɨndɨ, jadeꞌen ɨdøꞌøn yiknɨjaw̱ɨ ku nɨxemnɨyam̱ nnachøjkyaꞌandɨ.
Pønɨ pøn tkawam̱p tkatsojkp ja myɨguꞌuk, jaꞌ pyadunꞌadichp ja kaꞌødyunk. 15 Jøts nayɨdeꞌen pøn tmɨꞌam̱-
bøjkp tmɨjotmaṯp ja myɨguꞌuk jadeꞌen ja pyɨdsømnɨ sa̱ yikjaa̱ꞌ̱yꞌookpɨ, pø mnɨjaꞌ̱wɨpxɨ meets ku kaꞌap
ja yikjaa̱ꞌ̱yꞌookpɨ yꞌanmɨjaꞌ̱wɨn yꞌity xemɨkøjxp, wɨndɨgøøpy jaꞌ. 16Nnɨjaꞌ̱wɨndɨp sa̱ Jesucristo xtsøjkyɨndɨ
amumjoojt, paty adøm ja xkuꞌoꞌjkandɨ; jøts nayɨdeꞌen adøm ja xpaa̱ṯꞌaj̱tyɨndɨ ndsojkɨndɨt ja nmɨguꞌuktøjktɨ
sam̱ adøm tø nyiktsøjkyɨndɨ sam̱ adøm tø nyikuꞌoꞌjkandɨ. 17 Pønɨ pønts jotkujk tyiknax̱p, yjaꞌijxpy ku ja
myɨguꞌuk yꞌayøywɨnmay, nɨwɨneꞌenɨn tkidyimdyaꞌayoꞌixy ja pyɨktaꞌ̱aḵy midi ja myøøt, ¿sudsots ja nugo
wyaꞌ̱aṉ̃ jøts ku Dios ja twaꞌ̱aṉ̃ ttsøky? 18Meets uꞌnktɨ unaꞌ̱jktɨ, kaꞌap yꞌøyɨ ku nugo nwaꞌ̱aṉɨndɨt jøts ku
nmɨguꞌuktøjk ndsøjkyɨndɨ; yøꞌ neꞌegɨ øy ku ndyimbyaduꞌunɨndɨt tɨy janch. Yøꞌøts jadeꞌen wɨngaxøꞌkp ku
ja nachokɨ amumjoojt yikmøøtꞌaty.

Sudso jotkujk nnayja̱ꞌwaꞌant Dios wyɨngujkp

19 Jadeꞌen ɨdøꞌøn yiknɨjaw̱ɨ jøts ku nbaduꞌuñɨndɨ ja tyɨɨbyɨ ja yjanchpɨ, jøts jadeꞌen ɨdøꞌøn nɨti ngagu-
maa̱ꞌ̱yɨndɨt Dios wyɨngujkp; 20kuts køꞌøm nnañɨꞌøøꞌnaꞌandɨt, ku nmaa̱ꞌ̱yɨndɨt ndaj̱ɨndɨt ku ja Dios tø xꞌuꞌnkpi-
jkyɨndɨ, pø køꞌømxɨ ja jadeꞌen tø xtsøjkyɨndɨ jøtsmøj jaꞌ, jaꞌ tukɨꞌɨyɨ tnɨjaꞌ̱wɨp sa̱ adømnjawɨnmaa̱ꞌ̱yɨndɨ. 21Jøts
ku ngamaa̱ꞌ̱yɨndɨt ngataj̱ɨndɨt wɨnets ngatsøꞌjkaꞌandɨt jamDioswyɨngujkp. 22Jaꞌ adøm tukɨꞌɨyɨ xmøꞌøyɨndɨp ti
jaty adøm nꞌamɨdowaꞌ̱aṉ̃ɨndɨp nbøktsowaꞌ̱aṉ̃ɨndɨp jaꞌagøjxp ku nbaduꞌuñɨndɨ sa̱ ja xꞌaneꞌemyɨndɨ pønɨ sa̱ ja
ttsøky. 23Yɨdeꞌen ɨdøꞌøn ja yꞌanaꞌamɨn ku njanchjaꞌ̱wɨndɨ ja yꞌUꞌnk Jesucristo, jøts nayɨdeꞌen nachojkɨꞌɨndɨt
nɨxem nɨyam̱ sam̱ ja Jesús køꞌøm xaꞌaneꞌemyɨndɨ. 24Pønts jadeꞌen tjanchpadundɨp ja yꞌanaꞌamɨn, jaꞌats ja
Dios tmøøtꞌejttɨp jøts ja nayɨdeꞌen myøøtꞌityɨdɨ. Jadeꞌenꞌampy nnɨjaꞌ̱wɨndɨ kudam ja tø xuktatøjkaꞌandɨ ja
yꞌEspíritu Santo jøts ja jadeꞌen køꞌøm xmøøtꞌijtyɨndɨ.

4
Ja Espíritu Santo jøts jaꞌ midi tkamɨnamyaa̱j̱yɨp ja Cristo

1Mee mɨguꞌuktøjktɨ, kidi nugo xmɨbøjktɨ ja jaa̱ꞌ̱y pøn waṉdɨp jøts ku ja tnɨgaj̱pxɨdɨ ja Dios yꞌøgyajpxy ja
yꞌøyꞌayuujk, ejxtɨ yikxon pønɨ janchpɨ tyɨɨbyɨ døꞌøn ja kyaj̱pxtɨp, pø may adøtstɨpxɨ ja jaa̱ꞌ̱y ya̱ nax̱wiiñ pøn
wɨndaa̱y̱ꞌaj̱ttɨp. 2Yɨdeꞌents meets ja xnɨjaw̱ɨdɨt: jaꞌ ɨdøꞌøn ja wyɨnatyɨ pøn tjanchjaꞌ̱wɨdɨp jøts ku Jesucristo
ya̱ yꞌatsnaṉkyꞌejxøø tyimyjaa̱ꞌ̱yɨn, jaꞌats ɨdøꞌøn ja Dios Teety møøt yꞌity. 3Pønts jadeꞌen tkamɨbøjkp ja Jesús,
jaꞌats ɨdøꞌøn ja Dios Teety kamøøtꞌejtɨyɨp; ja kaꞌøwyɨnmaa̱ꞌ̱ñ ja neꞌegɨ yiktumpy midi tkamɨnamyaa̱j̱yɨp ja
Cristo. Tøxɨ xnɨmadowdɨ jøts ku ja myeꞌent ja kaꞌødyumbɨ øy juunɨ; tøts ɨdøꞌøn ja yjanchmiñ, pø jaanɨxɨ ja
wyɨnmaa̱ꞌ̱ñ ja ya̱ nax̱wiiñ.

4Uꞌnktɨ unaꞌ̱jktɨ, Dios mee mjaꞌaj̱ttɨp, tøxɨ xmɨmajadaꞌ̱aḵtɨ pøn mwɨndaa̱y̱ꞌaṯwaj̱nɨdɨp; pø tyimyøkxɨ jaꞌ
pøn mee mmøøtꞌejtyɨyɨp jøts nɨkaꞌap ja jadeꞌen myøkɨ ja kaꞌødyumbɨ yjaꞌ. 5 Jaꞌ ja nugo tyunkꞌaj̱ttɨp ja
kaꞌødyunk ja kaꞌøwyɨnmaa̱ꞌ̱ñ paty ja tum jap ttukꞌɨxpøktɨ ja jaa̱ꞌ̱y jøts ja jadeꞌen yikmøjaw̱ɨdɨt. 6Diosts adøm
xjaꞌaj̱tɨndɨp jøts ja xmɨbɨjkyɨndɨ pøn jaty ja Dios møøtꞌejtɨdɨp. Jaꞌats xkamɨbøjkɨndɨp pøn kamøøtꞌejtɨdɨp ja
Dios; jadeꞌenꞌampyts nnɨjaꞌ̱waꞌan pøn tpadundɨp ja yꞌøybɨ ja tyɨɨbyɨ jøts pøn tpadundɨp ja taa̱y̱ꞌaj̱tɨn.

Dios amuum ja tsojkꞌa̱jtɨn myøøtꞌajtpy
7Meemɨguꞌuktɨ, xpaa̱ṯꞌaj̱tɨndɨp ejtp nɨxemnɨyam̱ nnachojkandɨt, jabɨ Dioswyɨngujkpxɨ chøøñ ja øchojkɨn.

Pøn ja myɨguꞌuk ttsojkp, pøn ja myɨguꞌuk tpaꞌayoop, jaꞌats ɨdøꞌøn ja Dios tjanchjaꞌ̱wɨp jøts ja jadeꞌen
yꞌuꞌnkꞌatyɨyɨ. 8Pøn tkatsojkp tkabaꞌayoop ja myɨguꞌuk, jaꞌats tkidyimyjanchjaꞌ̱wɨp ja Dios, kumɨ ejtp ja Dios
ttsøky ja jaa̱ꞌ̱y, ejtp ja tpaꞌayøy. 9 Jøts adøm ja ojts xanɨꞌejxaꞌandɨ sa̱ ja xjanchøjkyɨndɨ xpaꞌayøꞌøyɨndɨ ku
ja tyuꞌumptspɨ Uꞌnk ja ojts xanɨguejxyɨndɨ, jøts ja øchɨnaa̱ꞌ̱yɨn xmøꞌøyɨndɨ yꞌooꞌkɨngøjxp. 10Yɨdeꞌenꞌampy
ɨdøꞌøn ja Dios chojkɨn ja pyaꞌayoꞌowɨn yꞌejxɨ tyɨyɨ: pø nɨgɨdi adømxɨ ja tø ndsøjkyɨndɨ nbaꞌayøꞌøyɨndɨ
jawyeen, pø jaꞌaxɨ adøm køꞌøm tø xtyimchøjkyɨndɨ jøts ja yꞌUꞌnk ja xanɨguejxyɨndɨ jøts ja xkuꞌayoꞌowandɨt
ja nbøky.

11Mɨguꞌuktøjktɨ, pønɨ tødam ja Dios xtsøjkyɨndɨ, ti kuts adøm nganachøjkyɨndɨ nayɨdeꞌen ja xem ja yam̱.
12 Pøn ja Dios tø tꞌukꞌixy, nɨpøn ja tkaꞌixy; pønɨ nachojkaꞌandɨpts nabyaꞌayoꞌowaꞌandɨpts nɨxem nɨyam̱
jadeꞌen ja xmøøtꞌijtyɨndɨ jøts ja jadeꞌen njaa̱ḵtyimchojkɨnt. 13Nnɨjaꞌ̱wɨndɨp ku ja Dios møøt nꞌijtyɨndɨ jøts
xnamyøøtꞌejtɨndɨp ja nayɨdeꞌen, jaꞌagøjxp ku ja tø xuktatøjkaꞌandɨ ja yꞌEspíritu Santo. 14Tø øøts nꞌixy, tø
øøts nnɨjaw̱ɨ wempꞌam̱, paty øø nwaꞌ̱aṉ̃ jøts ku ja Dios Teety tø tjanchkexy ja yꞌUꞌnk yiknɨtsokpɨ ya̱ nax̱wiiñ.
15 Pønts tjanchjaꞌ̱wɨp jøts wyaꞌ̱aṉ̃ ku ja Jesús Dios Uꞌngɨ, jaꞌats ja Dios tmøøtꞌejtp jøts nayɨ møøtꞌejtɨp ja
nayɨdeꞌen.

16 Jadeꞌenꞌampy adøm ja tø nnɨjaꞌ̱waꞌandɨ jøts ku xjanchøjkyɨndɨ xpaꞌayøꞌøyɨndɨ ja Dios. Pø jaꞌaxɨ ejtp
tsojkp, pø jaꞌaxɨ ejtp paꞌayoop; pønts ja tsojkɨn yikwɨngaxɨꞌkpy, jaꞌ ja Dios møøtꞌejtɨp. 17 Ku jadeꞌen
nbaduꞌunɨnt, jadeꞌen ja nyikmøjtaa̱j̱kɨnt ja øwyɨnmaa̱ꞌ̱ñ, jøts ja jadeꞌen ngawɨngudsøꞌjkant ku ja myeꞌent
tɨɨdyumbɨ; jaꞌagøjxp ku ja nayɨdeꞌen xukwɨnmaa̱ꞌ̱yɨmp ja tsojkɨn ja paꞌayoꞌowɨn sam̱ ja xtsøjkyɨndɨ sam̱ ja
xpaꞌayøꞌøyɨndɨ. 18Nɨwɨneꞌenɨn ja Dios chojkɨn ja Dios pyaꞌayoꞌowɨn xkayiktsøꞌjkandɨt. Yjaa̱ḵtyimyiktɨgøøgy-
ijxpy ja tsøꞌøgɨ ja neꞌegɨ, jøts pø yikuꞌayoꞌowɨpxɨ ja tsøꞌøgɨ ku pøn chøꞌøgɨ, jaꞌats ɨdøꞌøn tkayikmøjtøjkɨpnɨm
ja Dios chojkɨn ja Dios pyaꞌayoꞌowɨn.

19Jaꞌagøjxp adøm jaDios ndsøjkyɨndɨ kumɨ jawyeen ja jadeꞌen tø xtsøjkyɨndɨ. 20Pønnugowam̱p: “Ndsøjkpy
øts ja Dios”, jøts nɨ kaꞌanɨmdɨmts ja myɨguꞌuk ja twaꞌ̱aṉ̃ ttsøky, jaꞌats ɨdøꞌøn taa̱y̱ɨp. Sudsoꞌampyts ja Dios
tjaa̱ḵtyimchokt, pø kaꞌaxɨ ja kyaxɨꞌɨky, ti jaꞌ net ja yjaa̱ḵtsokp pø ja myɨguꞌukxɨ ja kyatsøjkpy pøn yjaꞌijxpy
wiiñꞌaj̱y. 21 Jøts ja Dios yɨdeꞌen xmøꞌøyɨndɨ ja yꞌanaꞌamɨn: pønɨ pøn ja Dios ttsojkp, nayɨdeꞌen ja myɨguꞌuk ja
twaꞌ̱aṉt ttsokt.

5
Sudsoꞌampy ja kaꞌødyumbɨ yjaꞌ xkamɨmajadaa̱j̱kɨnt

1Pøn jaty tjanchjaꞌ̱wɨdɨp ku ja Jesús yikejxy ya̱ nax̱wiiñ yiknɨtsokpɨ, jaꞌats ja Dios Teety uꞌnkꞌaj̱tɨyɨdɨp;
pønɨ chojktɨp tam ja Dios Teety jadeꞌen, nayɨdeꞌents ɨdøꞌøn ja ttsojktɨt tpaꞌayoꞌodɨt pøn jaty ja Dios Teety
yꞌuꞌnkꞌajtpy. 2 Kuts ja Dios ndsojkɨndɨt jøts ja jadeꞌen ndyimbyaduꞌunɨndɨt sa̱ ja yꞌanaꞌamɨn ja wyaꞌ̱aṉ̃,
jadeꞌents ja nnɨjaꞌ̱waꞌant ku ja nayɨdeꞌen ndyimchøjkyɨndɨ pøn ja yjaꞌajtpy. 3Kuts jadeꞌen ndsojkɨndɨt ja
Dios, jaꞌ ɨdøꞌøn ja tyijpy ku døꞌøn ja yꞌanaꞌamɨn nbaduꞌuñɨndɨ, jøts kaꞌap ja maḇaa̱ṯ chepɨ. 4 Jøts pøn jaty ja
Diosmøøt yꞌity, kaꞌats ja tmɨbøjkɨdɨ ja kaꞌødyumbɨ yjaꞌ. Pø paty ja Dios janchjaꞌ̱wɨn xuktamajadaa̱j̱kyɨndɨ jøts
ja xkadukmɨbɨjkyɨndɨ ja kaꞌødyumbɨ yjaꞌ. 5Pønts tkamɨbøjktɨ ja kaꞌødyumbɨ yjaꞌ, jaꞌats ɨdøꞌøn tjanchjaꞌ̱wɨdɨp
ja Jesús jøts ku ja Dios Uꞌngɨ.

Ku ja Jesús yiknɨgajpxy ku ja Dios Uꞌngɨ

6-7Nnɨjaꞌ̱wɨndɨp adøm ku ja Jesús Dios Uꞌngɨ, jabɨ køꞌømxɨ ja Dios Teety ja tyimñɨgajpxpy ku ja Jesús
ñøbejty jøts ku nayɨdeꞌen wyɨnaty yꞌookwaa̱ṉɨmɨ; jøts ja Espíritu Santo ejtp nayɨdeꞌen tnɨgaj̱pxmɨ, jabɨ
myøøtꞌajtpy ja tɨyꞌaj̱tɨn jaꞌ. 8 Tɨgøøkts adøm ɨdøꞌøn ja ejxpajtɨn nmøøtꞌaj̱tyɨndɨ midi tnɨgaj̱pxtɨp ku ja
Jesús Diosꞌuꞌnkꞌaty. Ja myɨduꞌukpɨ, ja Espíritu Santo kyajpxy yꞌayuujk jaꞌ midi xuknɨjaꞌ̱wandɨp ja tyɨɨbyɨ ja
yjanchpɨ. Jamyɨmajtskpɨ, ja Dios Teety yꞌayuujk jaꞌmidi yikmadoowku ja Jesús ñøbejty; jøts jamyɨdɨgøøkpɨ,
nay ja Dios Teety yꞌayuujk jaꞌ midi yikmadoow tsaj̱pjøtpy kyɨdaꞌ̱aḵy ku ja Jesús wyɨnaty yꞌookwaṉɨ. 9Sa̱ ja
jaa̱ꞌ̱y tyɨyꞌaj̱tɨn ngupɨjkyɨndɨ, ¿ti Dios ɨdøꞌøn ja tyɨyꞌaj̱tɨn njaa̱ḵidyimgyupøjkɨn? Pø jaꞌaxɨ jawaanɨ tyimdyɨy
tyimyjanch ku ja tnɨgajpxy sa̱ ja yꞌUꞌnk ja yjaj̱ty kyubejty. 10 Pøn tjanchjaꞌ̱wɨp ja Dios Uꞌnk, køꞌømts ja
tjaꞌ̱gyukɨ ja tɨyꞌaj̱tɨn; jøts pøn tkajanchjaꞌ̱wɨp ja Dios ku ja tnɨgajpxy sa̱ yꞌUꞌnk yjaj̱ty kyubejty, jaꞌats taa̱ḏyejp
ja Dios. 11Yaꞌ̱aṯ tɨyꞌaj̱tɨn xuknɨjaꞌ̱wɨndɨp jøts kuDios tø xmøꞌøyɨndɨ sa̱ nꞌanmɨjaꞌ̱wɨn xemɨkøjxp yjujkyꞌaj̱tɨndɨt,
ja yꞌUꞌnkts jaꞌabɨ jujkyꞌaj̱tɨn tmøøtꞌaj̱tp. 12Pøntsmøøt yꞌity ja Dios Uꞌnk, yikmøøpyts jaꞌabɨ jujkyꞌaj̱tɨn jaꞌ; jøts
pønɨ kaꞌap jadeꞌen yikmøøtꞌity, nɨwɨndem jadeꞌen ngapaa̱j̱tɨndɨt jaꞌabɨ jujkyꞌaj̱tɨn.

Ku ja ka̱jpxwejɨn jøts ja kaj̱pxpooꞌkxɨn yꞌukyikyaj̱knɨ
13Yaꞌ̱aṯ mee ndanɨjaꞌ̱ay̱ɨp wɨneꞌenɨn jam xjanchjaw̱ɨdɨ ja Dios Uꞌnk, jøts xnɨjaw̱ɨdɨt ku ja jam xmøøtꞌaj̱tnɨdɨ

ja jujkyꞌaj̱tɨn midi xemɨkøjxp.
14 Jadeꞌents ngawɨngudsøꞌjkɨndɨ ja Dios ku nꞌamɨdoꞌowɨn nbøktsoꞌowɨn pønɨ ti ja køꞌøm xamɨdsojkɨndɨp,

jaꞌ ja myadøøpy. 15Tøts ɨnet nnɨjaꞌ̱wɨndɨ ja Dios kudam ja tmadøy ja amɨdoꞌowɨn ja pøktsoꞌowɨn, jøts nay
jatyɨ xꞌadsowɨmbijtyɨndɨ pønɨ ti døꞌøn tø nꞌamɨdøꞌøyɨndɨ.

16 Pønɨ nꞌijxyɨndɨp nnɨjaꞌ̱wɨndɨp ja nmɨguꞌuk ku ja ttundɨ ja pøky midi ttukjaꞌ̱dyɨgøøpy ja Dios, jatyɨts
nguꞌamɨdooꞌwandɨt jøts ja Dios ja myaaꞌkxukɨyɨt. Jabɨ jaaxɨ ja kajabøky midi ja anmɨjaꞌ̱wɨn tyikwɨndɨgøøpy
jøts ja Dios tyukjaꞌ̱dyɨgøy, kidi jaꞌapts ndijpy. 17Tumbøky yø tundɨgøꞌøyɨn kaj̱pxɨgøꞌøyɨn; jamts ja wɨnaa̱g̱ɨn
midi tkayikwɨndɨgøøpy anmɨjaꞌ̱wɨn.

18 Nnɨjaꞌ̱wɨndɨpts jaꞌ pøn ja Dios Teety møøt yꞌity, kaꞌapts ja pøkyꞌagujkpy chøønɨ; pø Dios Uꞌnkxɨ
axaj̱tujkɨyɨp jøts ja mɨkuꞌ ja sa̱ kyatunɨyɨt.

19 Pø nnɨjaꞌ̱wɨndɨpxɨ adøm jaꞌ ku adøm ja Dios xjaꞌaj̱tyɨndɨ, jøts may jaꞌamɨdɨ pøn ja mɨkuꞌ tø
ñɨwaṉgøjxnɨyɨdɨ.

20 Jøts nay yiknɨjaꞌ̱wɨp jaꞌ ku ja Dios Uꞌnk tø xnɨmiiꞌñɨndɨ, jøts ja tø xuknɨjaꞌ̱wandɨ midi tuꞌugyɨ
ndiosꞌaj̱tyɨndɨp. Jaꞌ tuꞌugyɨ møøt nꞌijtyɨndɨ ja yꞌUꞌnk Jesucristo. Jaꞌats ɨdøꞌøn tuꞌugyɨ ndiosꞌaj̱tyɨndɨp, jaꞌats
tyaj̱kp jøts ja nꞌanmɨjaꞌ̱wɨn xemɨkøjxp yjujkyꞌaj̱tɨndɨt. 21Uꞌnk unaꞌ̱jktɨ, nayꞌejxꞌetɨyɨdɨ yikxon, kidi nugo o ti
xdiospɨktaꞌ̱aḵtɨ, kidi jadeꞌen o ti xwɨndsøꞌøgɨdɨ. Jadeꞌen ɨdøꞌøn ja yjaṯt.

JA MYƗMAJTSKPƗ NØKY MIDI JA JUAN YJA̱A̱Y
Ja tɨyꞌaj̱tɨn, ja tsojkɨn jøts ja paꞌayoꞌowɨn

1Mets uꞌnk Ciria, møjaa̱ꞌ̱yꞌaj̱tp øts, ɨxyam̱ts meets yaꞌ̱aṯ nøky ndanɨjayɨ møøt mꞌuꞌnkmꞌunaꞌ̱jktɨ wɨneꞌenɨn
ja Dios tø mꞌaꞌejxɨyɨdɨ jøts ja jadeꞌen mjaꞌatyɨdɨ. Jadeꞌents mee ndsøky, jadeꞌents mee nbaꞌayøy, jøts kidi
øtsɨp tuꞌugyɨ, pø nayɨdeꞌenxɨ meets ja mdsøkyɨdɨ mbaꞌayøyɨdɨ pøn jaty ja yꞌøybɨ tyɨɨbyɨ tpadundɨp. 2 Jaꞌ øts
jadeꞌen xyikꞌadøtsp ja ku nmøøtꞌaj̱tyɨndɨ ja yꞌøybɨ tyɨɨbyɨ jøts nɨjuunɨ adøm ja xkamajtstuujtyɨndɨ. 3Dios
Teety jøts ja Dios Uꞌnk, jaꞌats mee mgunuuꞌkxɨdɨp mbaꞌayoojɨdɨp jøts mmøꞌøyɨdɨ ja øyꞌaj̱tɨn ja jotkujkꞌaj̱tɨn
tɨy janch sa̱ ja ttsøjkyɨn.

4 Jadeꞌen øts ja mꞌuꞌnk ja mꞌunaꞌ̱jk wɨnaa̱g̱ɨn njanchtaxondaꞌ̱aḵy ku øts ja nbaa̱ṯy ku øts ja nꞌixy tpadundɨ
ja yꞌøybɨ tyɨɨbyɨ jadeꞌen sam̱ ja Dios Teety ja tø xaꞌaneꞌemyɨndɨ. 5Mee mɨguꞌuktøjktɨ, mdyimdyuꞌundɨp ja
mayꞌaj̱t jøts ja xem ja yam̱ nmɨguꞌuk ndsojkɨndɨt nbaꞌayoꞌowɨndɨt. Kidi ɨxyam̱nɨm yø jadeꞌen yikmadøy,
jaayɨp yø yikmadoodsoꞌondaḵnɨ ku ja ndsɨnaa̱ꞌ̱yɨn nyiktɨgaj̱chɨndɨ. 6 Yøꞌ ɨdøꞌøn tsojkɨnꞌaj̱tp, yøꞌ ɨdøꞌøn
paꞌayoꞌowɨnꞌaj̱tp ku ja Dios kyutujk nbaduꞌunɨn; jøts yøꞌ ɨdøꞌøn kyutujkɨnꞌajtpy midi tø xmadowdɨ ku
mdsɨnaa̱ꞌ̱yɨn tø xyiktɨgaṯstɨ, jøts xem yam̱ mnachokɨdɨt mnabyaꞌayowɨdɨt.

Pømbɨ wɨnꞌøøꞌndɨp
7 Jats may ɨxyam̱ ja wɨnꞌøøꞌmbɨdɨ pøn tkajanchjaw̱ɨdɨp ja Jesucristo ku ja yꞌatsnaṉkyꞌejxøø jaa̱ꞌ̱yɨn. Pønts

jadeꞌen wɨnꞌøøꞌmp, jaꞌats ɨdøꞌøn tkawam̱p tkatsojkp ja Cristo. 8Øyɨm mnayꞌejxꞌetɨdɨt, kidi xkamøjpɨktaꞌ̱aḵtɨ
ja ɨxpøjkɨn midi mee tø ndukꞌɨxpiky. Jadeꞌen Dios øy ti mmoꞌojɨdɨt pønɨ ti ja mdamɨdsojkɨdɨp.

9Pønts nugo tyimwyɨnmayꞌanaj̱xp nɨkaꞌap ja tꞌuktajotkujkꞌaj̱tnɨyɨ ja Cristo yꞌɨxpøjkɨn, jaꞌats kamøøtꞌejtɨp
ja Dios; pønts jadeꞌen tjantyimbyadump sa̱ ja yꞌɨxpøjkɨn wyaꞌ̱aṉ̃, jaꞌats ɨdøꞌøn møøtꞌejtɨyɨp ja Dios Teety jøts
ja Dios Uꞌnk. 10Kuts pøn mnɨnøjkxɨdɨt mjønjotp mdøjkjotp, yam̱ts meets ja xanɨjaw̱ɨ jøts ku wenk ɨxpøjkɨn
ja tmøødɨ, kidi meets ja xyiktøkɨ jam mdøjkjotp, jøts kidi meets ja xmoꞌodɨ ja kaj̱pxpooꞌkxɨn; 11 pønts ja
tkaj̱pxpooꞌkxp, jaꞌats ɨdøꞌøn tpadump ja kaꞌøy ɨxpøjkɨn.

Sa̱ ya̱ꞌa̱t ayuujk yjøpkixy
12Maynɨm øts ja wɨnmaa̱ꞌ̱ñ nmøødɨ midi mee ndukmadoowampy, jøts kaꞌ meets ja nugo ndanɨjayɨwyaꞌ̱aṉ̃;

ndyimñɨnøjkxwampy mee køꞌøm jøts ixy wɨndanɨ ndukmadoꞌodɨt, jøts jadeꞌen ndyimdyajotkujkꞌaj̱tɨndɨt.
13 Ja mꞌuch pøn ja Dios tø yꞌaꞌejxɨyɨ, jaꞌats ja yꞌuꞌnk ja yꞌunaꞌ̱jk yam̱ mdanɨgajxɨyɨp ja kaj̱pxpooꞌkxɨn.

Jadeꞌeñɨ øts ja ayuujk nguexy, jadeꞌen ɨdøꞌøn yjaṯt.

JA MYƗDƗGØØKPƗ NØKY MIDI JA JUAN YJA̱A̱Y
Øy tsuj ja Gayo yiknɨgajpxy

1Møjaa̱ꞌ̱yꞌaj̱tp øts, ɨxyam̱ts øts yaꞌ̱aṯ nøky ndanɨjayɨ metsmɨguꞌuk Gayo, jaꞌagøjxp ku nɨjuunɨ ngajaꞌ̱dyɨgøy.
2 Mɨguꞌuk, wam̱p øts jøts øy yikxon xyiknax̱t møk møjaa̱w̱, nayɨdeꞌen sam̱ ja Dios øy tsuj myikꞌityɨ.

3 Njanchꞌøyjaꞌ̱wɨpts øts, njanchujaꞌ̱wɨpts øts, jøts ku øts ja jaa̱ꞌ̱y wɨnaa̱g̱ɨn xnɨmendøø pøn nmɨguꞌukꞌaj̱-
tyɨndɨp, jøts øts ja xamɨmadyaꞌ̱aḵtɨ jøts ku mets øy tsuj mjaa̱ꞌ̱yꞌaty sam̱ ja Dios kyajpxy wyaꞌ̱aṉ̃ɨn. 4Midiꞌibɨ
øts ɨdøꞌøn njaa̱ḵtyimyꞌøyjaꞌ̱wɨp njaa̱ḵtyimchujaꞌ̱wɨp pø nmadøøpxyɨ øts jøts ku øts nmɨguꞌuk jamøj jamutsk
tpaduujnɨdɨ ja Dios kyajpxy.

5Mɨguꞌuk, øyꞌaj̱tp ku øy tsuj mjaa̱ꞌ̱yꞌaty ku jadeꞌen nmɨguꞌuk xpudøkɨ pøn jaty tmɨnax̱tɨp tmɨdøkɨdɨp
ja Dios kyajpxy øy ja xjagaꞌijxyꞌaty. 6 Tøts øøts ja wɨnaa̱g̱ɨn xukmadowdɨ sa̱ mets ja xtsøky sa̱ mets ja
xpaꞌayøy. Jaa̱ḵtyimdyun ja mayꞌaj̱t jøts ja xjaa̱ḵpudøkɨt sam̱ ja Dios tkupikyɨn, ku ja jam jadeꞌen yjaꞌ̱aṯtɨt
choondɨt. 7Pø jaꞌaxɨ ja tø tnɨdsoondɨ jøts ja jadeꞌen tmɨwɨdejtɨdɨt ja Dios kyajpxy, jadeꞌents ja kaꞌap tkupøktɨ
ja pudøjkɨn midi ja jaa̱ꞌ̱y ja møøjyɨdɨp pøn jaty tkanɨjaꞌ̱wɨdɨpnɨm ja Dios. 8Patyts adøm xpaa̱ṯꞌaj̱tyɨndɨ jøts ja
ndyimbyudøjkandɨt ku ja jadeꞌen tmɨyøꞌødyɨ tmɨnax̱tɨ ja yꞌøybɨ ja tyɨɨbyɨ.

Kaꞌap yꞌøyja̱a̱ꞌyꞌaty ja mixy Diótrefes
9Tø meets ja nøky ndanɨjayɨ jøts mee ndukmadøy yøꞌøbɨ wɨnmaa̱ꞌ̱ñ, jaꞌ ku ja mixy Diótrefes tkamøjpɨk-

taꞌ̱aḵy ja nꞌayuujk ja nꞌanaꞌamɨn, jaꞌats neꞌegɨ køꞌøm nabyɨktaa̱j̱kɨp wɨndsøn jøts nɨwɨneꞌenɨn øts ja
xkamɨmadøy. 10 Paty ku øts wyɨnaty nnijkxy, møk øts ja ndawɨngugaj̱pxɨt ku adøm ja xwɨngajpxyɨndɨ
xpagajpxyɨndɨ ku ja xnɨdaa̱y̱ꞌaj̱tyɨndɨ. Nayɨdeꞌents ja tkadajotkujkꞌaty, yjaa̱ḵtyimyꞌaneꞌempy jamyɨguꞌuk jaꞌ,
jøts ja kaꞌap tkupøktɨt pøn jaty tmɨjaꞌ̱ttɨp tmɨdsoꞌondɨp ja Dios kyajpxy, pønts ja jadeꞌen tjagabadunwam̱p,
jatyɨts ja tpawøpy jøts ja kaꞌ tꞌuktuktatøjkɨñɨ ma̱ ja Dios kyajpxy yikpatmadøy.

11Mɨguꞌuk Gayo, nɨjuunɨ jadeꞌen xkatuꞌunt sam̱ ja kaꞌødyumbɨ ttuñ, tum ja øybɨ mduꞌump. Pøn jadeꞌen øy
jaa̱ꞌ̱yꞌaj̱tp, jaꞌats ja Dios jaꞌaj̱tɨyɨp, pønts kaꞌøyꞌaj̱tp, jaꞌats ɨdøꞌøn tkaꞌejxp tkanɨjaꞌ̱wɨp ja Dios.

Janch øyja̱a̱ꞌyꞌa̱jtp ja Demetrio
12Øy tsuj yiknɨmadyaꞌ̱aḵy ja Demetrio. Ñaṉkyꞌejxɨp ku ja tpaduñ ja yꞌøybɨ ja tyɨɨbyɨ. Nayɨdeꞌents øø

nwaa̱m̱ɨ, nyiktɨɨdyøjkɨp øøts ja nayɨdeꞌen, pø mnɨjaꞌ̱wɨdɨpxɨ ku øø kaꞌ ndaa̱y̱ɨ.
Ja ka̱jpxpooꞌkxɨn midi yaꞌ̱aṯ nøky tyagugøjxɨp

13Maynɨm øts ja wɨnmaa̱ꞌ̱ñ nmøødɨ midi me ndukmadoowampy, jøts kaꞌ mets ja nugo ndanɨjayɨwyaꞌ̱aṉ̃;
14ndyimñɨnøjkxwampy me køꞌøm jøts ixy wɨndanɨ nnagyaj̱pxɨndɨt.

15Øy yikxon xyiknax̱t. Ɨxyam̱ mmɨguꞌuk mdanɨguexyɨyɨ ja kaj̱pxpooꞌkxɨn pøn jaty yam̱ tsɨnaadyɨp. Tunts
ja mayꞌaj̱t jøts nayɨdeꞌen xkaj̱pxpooꞌkxt pøn jaty jam nmɨguꞌukꞌaj̱tyɨndɨp.

JA NØKY MIDI JA JUDAS YJA̱A̱Y
Ku ja Judas tnɨjayɨ pøn jaty ja Dios tø twɨꞌixy

1 Judasꞌaj̱tp øts. Øts ja Jacob nmɨgaꞌaxꞌajtpy. Nmɨdumpy øts ja nwɨndsønꞌaj̱tɨm Jesucristo jøts meets
yaꞌ̱aṯ nøky ndanɨjayɨ pøn jaty ja Dios tø tyamɨdsøkyɨyɨ jøts ja yjaꞌaṯɨyɨt, ku ja tø yꞌagøꞌdukɨyɨ yꞌaxaj̱tukɨyɨ
ja nwɨndsønꞌaj̱tɨm Jesucristo, ku ja møøt yꞌettɨ. 2 Mbaa̱ṯtɨp yikxon ja Dios kyunuuꞌkxɨn jøts øy tsuj
mbaꞌayowɨyɨdɨt jøts ja øyꞌaj̱tɨn myikmoꞌodɨt.

Pøn nugo jawɨndaa̱y̱ꞌaṯwam̱p
3 Meets mɨguꞌuktøjk, o meets ja nøky kawɨnaa̱ḵ ojk tø njadanɨjayɨwyaꞌ̱aṉ̃ sa̱ døꞌøn yꞌejxɨ tyɨyɨ ja

nɨtsoꞌokꞌaj̱tɨn midi njagyejpyɨndɨp, ɨxyam̱ts mee nnɨjayɨ jøts tuꞌugyɨ xyikꞌettɨt ja mjanchjaꞌ̱wɨn midi ja
Dios tuꞌugyɨ tø xmøꞌøyɨm, ku ja xjaꞌaj̱tyɨndɨ. 4 Jabɨ tøxɨ ja jaa̱ꞌ̱y jam tmɨdøkɨ ja wɨnꞌøøꞌnɨn jøts meets ja
mdukpadunwaꞌ̱aṉ̃ɨdɨ midi ja tɨyꞌaj̱tɨn kyamøøt. Pø wam̱pxɨ ja Dios kyajpxy jøts ja tyikꞌayoꞌombaa̱ṯt sam̱
pyaa̱ṯꞌatyɨyɨ ku ja kyaꞌøyjaa̱ꞌ̱yꞌaṯtɨ, waṉdɨpts jaꞌ øy ja ti ttuꞌundɨt maaꞌkxukɨdɨp ja Dios jaꞌ. Kaꞌap ja Dios
Teety yjaꞌ ttsojkɨdɨ pøn xjaꞌaj̱tɨndɨp møøt ja nwɨndsønꞌaj̱tɨm Jesucristo.

5Omeets ja xjanɨjaw̱ɨ, nduknɨjaw̱ɨwyampymeets ja jadɨgojk jøts ku ja Dios Teety ojts tyikꞌawaꞌ̱aṯspɨdsimy
ja Israelɨt jaa̱ꞌ̱y jam Egipto, xjats tyikwɨndɨgøy jaꞌ pøn ja kamɨbøjkɨyɨ kabaduujnɨyɨ. 6 Jøts nayɨdeꞌen ja
aṉkɨlɨstøjk wɨnaa̱g̱ɨn ja yjaꞌ kaꞌ tꞌukpadunɨdɨ sam̱ pyaa̱ṯꞌatyɨ, Diosts ja tø myachɨ jøts ja tø pyɨktaꞌ̱ag̱yɨ
agootstujpy, jam ja yꞌawejxtɨ ku ja tɨɨdyuꞌunɨn myeꞌent. 7 Nayɨdeꞌents ja yjaj̱tmɨdɨ ja Sodoma kaj̱p jøts
Gomorra kaj̱p, jøts midi jaty jam kaj̱p wɨngon ejttøø. Øy sa̱ yꞌadøtstøø, yaa̱ꞌ̱dyøjk namyøøtꞌaj̱tɨdɨp
tukyaa̱ꞌ̱dyøjk, tøꞌøxyøjk namyøøtꞌaj̱tɨdɨp tuktøꞌøxyøjk. Jadeꞌents ja kaꞌøybɨ ttundøø. Jøts ja Dios xemɨkøjxp
tø yikꞌayoꞌombaa̱ḏyɨdɨ ma̱ xemɨkøjxp tyøy. Jadeꞌents yø xukꞌijxyɨmp xuknɨjaꞌ̱wɨmp jøts kaꞌap jadeꞌen
nꞌadøøjtsɨnt.

8 Øyɨ tjanɨjaw̱ɨdɨ pøn meets ɨxyam̱ nugo mwɨnꞌøøꞌnɨp, kyøꞌøm wɨnmaa̱ꞌ̱ñjøtpy ja jadeꞌen ttundɨ ku
ja kyaꞌøyjaa̱ꞌ̱yꞌaṯtɨ jøts kaꞌ tmøjpɨktaꞌ̱aḵtɨ ja Dios kyutujk. Nugo twɨndsøy ja aṉkɨlɨstøjk midi ja Dios
myøøtsɨnaapy. 9 Janch wenk ɨdøꞌøn ja Dios yøꞌøbɨ jaa̱ꞌ̱y twɨndsowdɨ, nɨkaꞌap ja møj aṉkɨlɨs Miguel twɨndsøøy
ja mɨkuꞌ jadeꞌen neꞌegɨ, ku ja Moises ñɨneꞌkx tyiktsepjaj̱tɨdɨ sudso døꞌøn ja yiktuꞌunt. Neꞌegɨ yɨdeꞌeñɨ
jaꞌayɨ tnɨmaa̱y̱, “Dios paa̱ṯꞌaj̱tɨyɨp pønɨ sa̱ ja mdunwaꞌ̱aṉ̃ɨ.” 10Yø jaa̱ꞌ̱y midi mwɨnꞌøøꞌnɨdɨp ku yø ti køꞌøm
tkajaꞌ̱gyukɨdɨ, jaꞌats yø kyaj̱pxtɨp kaꞌøy; jaꞌayɨ nugo ñɨjaꞌ̱wɨdɨp jøts yø jadeꞌen yꞌadøꞌøtstɨt ejxɨm jɨyujkɨn,
køꞌømts yø nugo jadeꞌen ñaṉkwyɨndɨgøyɨdɨ.

11Ayoꞌombaa̱ṯtɨp jaꞌadɨ ku nay jaꞌ tpadundɨ sam̱ ja Cain yjaa̱ꞌ̱yꞌaj̱ty ku ja myɨguꞌuk ja tyikꞌøꞌjky. Tundɨp
nayɨdeꞌen sam̱ ja Balaam jøts ja meeñ paṯp tjaw̱ɨdɨ. Jadeꞌen nøjkx wyɨndɨgøydɨ sam̱ ja Coré ku yꞌookøxtɨ ku
ja Dios tmɨdsepøjktøø. 12Nugomdsøꞌødyuñɨdɨmeetsma̱meemgaadyɨmꞌuuktɨ tukpabøjkpɨtøjk, kumeets yø
kaꞌap mnɨmiñɨdɨ amumjoojt, jøts ku yø nugo kuꞌuxyɨ kyaydɨ yꞌuuktɨ jøts yø jadeꞌen nugo mdaxiꞌikyɨdɨ, nɨti
wɨndsøꞌjkɨn tkabɨktaꞌ̱aḵtɨ, køꞌøm ja neꞌegɨ ñayꞌejxꞌityɨdɨ, kaꞌap ja tꞌixy pønɨ ti ja tø yiktaguwaṉɨdɨ. Jadeꞌen
jaꞌadɨ ejxɨm ja yoots nꞌejxɨnt midi kaꞌ tyuꞌuy, jøts nayɨdeꞌen ejxɨm tuꞌuk ja tsaꞌ̱am̱guipy midi katøømɨp,
øy ja tyøømꞌaj̱tɨn ja tjapaa̱ṯy, wɨndɨgøy yꞌejtnɨdɨpts ja jadiꞌiñɨ. 13Tum ja kaꞌøybɨ tyundɨp jøts neꞌegɨ o sa̱
tyimyꞌadøꞌøtswaꞌ̱aṉdɨ tsøꞌødyumbɨm. Jadeꞌents tø tyuuꞌtɨgøødyɨ jøts xemɨkøjxp jap yꞌettɨt agootstujpy.

14 Ja møjaa̱ꞌ̱y Enoc pøn myɨwɨxujk najtskaxɨ, ku ja Adan jawyeen, jaꞌ ja Dios kyugajpxyꞌaj̱t jøts yɨdeꞌen
tnɨgajpxy ja kaꞌøy jaa̱ꞌ̱y, jøts wyaa̱ṉ̃: “Jøts ø nꞌijxy ja nwɨndsønꞌaj̱tɨm ku ja milꞌampy tmøøtmiñ ja
pyabøjkpɨtøjk, 15 jøts pøky pyayøꞌøwyaꞌ̱aṉ̃ pøn kaꞌøyjaa̱ꞌ̱yꞌaj̱ttɨp, pøn tø tyundɨgøydɨ kyaj̱pxɨgøydɨ jøts ku
tø twɨndsowdɨ ja nwɨndsønꞌaj̱tɨm.” 16Yøꞌøbɨ jaa̱ꞌ̱y nugo ñaꞌamdɨ nugo pyagaj̱pxtɨ, ja yꞌøyꞌaj̱tɨn yø nugo
yjayiktunwaṉdɨp jøts ja jaa̱ꞌ̱y øy tsuj nadyijyɨ tmɨgaj̱pxtɨ jaꞌagøjxp ku nugo tkajpxwyetswaꞌ̱aṉdɨ.

Ku ja pabøjkpɨtøjk yiktukmadøy sa̱ yjaa̱ꞌ̱yꞌaṯtɨt
17 Meets mɨguꞌuktøjk, jaꞌ̱myatstɨ sa̱ ja nwɨndsønꞌaj̱tɨm Jesucristo kyudanaabyɨ mdukmadoojɨdøø 18 ku

wyaṉdøø yɨdeꞌen: “Ku wyɨngøñ jøts ja nwɨndsønꞌaj̱tɨm myeꞌent jats kyaxøꞌøktɨt ja jaa̱ꞌ̱y pøn tkaꞌødyejtɨp
tkaꞌøgyaj̱pxtɨp ja Dios yjaꞌ. Kaꞌøyjaa̱ꞌ̱yꞌaj̱ttɨp jaꞌ jadeꞌen sa̱ ja køꞌøm ñadyamɨdsøkyɨdɨ.” 19 Yøꞌ nugo
tyikwɨnmaa̱ꞌ̱nmyaꞌ̱aṯwam̱p ja jaa̱ꞌ̱y; jaꞌayɨ chojktɨp ja kyaꞌøybɨ jøts kaꞌap Espíritu Santo ja tmøøtꞌaṯtɨ.

20Meetsmɨguꞌuktøjktɨ, tuꞌugyɨmnabyɨktaꞌ̱ag̱ɨdɨt jøts tuꞌugyɨ xyikꞌettɨt jamjanchjaꞌ̱wɨnmidi ja Dios yajkpy.
Ku ja Dios xꞌajotꞌaṯtɨt, ja Espíritu Santo mbudøkɨyɨdɨp. 21 Xtsojkɨndɨp ja Dios, xpaꞌayoꞌowɨndɨp ja Dios,
paty øyɨm mnayꞌejxꞌetɨdɨt sam̱ ja ttsøkyɨn. Njøpꞌejxꞌejtɨndɨp ku ja nwɨndsønꞌaj̱tɨm Jesucristo xmøꞌøyɨnt
ja øyꞌaj̱tɨn midi xemɨkøjxp.

22 Yikjotkujkꞌaṯtɨ jaꞌ pøn pyamaapy pyadaj̱py pønɨ midiꞌibɨ pyabøkp. 23 Tuuꞌmoꞌodɨ kaj̱pxwejtɨ ku
tyundɨgøydɨ jøts kaꞌap ja ayoꞌon tpaa̱ṯtɨt; jøts xpaꞌayoꞌot nayɨdeꞌen pøn kaꞌøyjaa̱ꞌ̱dyɨ, øyɨm mnayꞌejxꞌetɨdɨt
køꞌøm, jøts kaꞌap jadeꞌen xuꞌundɨt sam̱ jaꞌadɨ.

Ku ja Judas tkajxa̱ꞌa̱ky ja Dios jøts tyikjøpkɨjxy ja ñøky
24-25 Tuꞌuk ja Dios møj, pøn tnɨjaꞌ̱wɨp, pøn xyiknɨtsoꞌokꞌaj̱tɨmp, jaꞌats ja myøkꞌaj̱tɨn xaꞌejxꞌejtɨmp

jøts kaꞌ ndundɨgøꞌøyɨnt, jadeꞌenꞌampyts agujk jotkujk xukwɨnguwaꞌ̱jkaꞌant jaꞌ wyɨndump, ku nɨti pøky
ngamøøtꞌaj̱tɨnt. Jaꞌats tmøøtꞌaj̱tp ja øyꞌaj̱tɨn ja møkꞌaj̱tɨn nwɨndønꞌaj̱tɨm Jesucristo køjxp, jaayɨp ku ja
tyiktsoꞌondaḵɨjxy tukɨꞌɨyɨ, jøts kunɨm ja nayɨdeꞌen tyikjøpkøxt. Jadeꞌen ɨdøꞌøn ja yꞌejxɨ tyɨyɨ.

YA̱ꞌA̱T AYUUJK JA JESUCRISTO TYUKNƗJA̱ꞌWƗ KUMA̱A̱ꞌYJØTPY JA JUAN
Ku ja Jesucristo ttukꞌijxy ja Juan sa̱ ja na̱xwiiꞌñɨt yjaṯt

1Yaꞌ̱aṯ ɨdøꞌøn tɨyꞌaj̱tɨn midi ja Dios Teety tyukmadoow ja Jesucristo, jøts ja pyadumbɨ pyabøjkpɨ ttukꞌext
ttuknɨjaw̱ɨt sa̱ nøjkx yjaṯt kyubatt tsojk ya̱ nax̱wiiñ. Nay øts ja tɨyꞌaj̱tɨn tukɨꞌɨyɨ tø xukꞌixy tø xuknɨjaw̱ɨ
sa̱ tuꞌuk yꞌaṉkɨlɨs tø xukmɨgajpxy. 2 Xjats øts njaadyaṉgɨjxy tukɨꞌɨyɨ pønɨ ti jaty ja Dios Teety møøt ja
nwɨndsønꞌaj̱tɨm Jesucristo tø xukꞌixy xukmadøy.

3Tyaꞌøyꞌaj̱tɨdɨp ja Dios kyunuuꞌkxɨn pøn yaꞌ̱aṯ nøky tꞌejxp jøts tpaduꞌunt, nayɨdeꞌents jaꞌ pøn tmadoop, pø
wɨngompxɨ døꞌøn jøts jadeꞌen yjaṯt sam̱ yø nøky wyaꞌ̱aṉ̃.

Ku ja Juan tnɨjaꞌ̱ay̱ɨyɨɨꞌñ pøn jaty ja Dios tjanchjaꞌ̱wɨdɨp ja nɨwɨxujkpɨ kaj̱p
4Øts Juan, øts meets yaꞌ̱aṯ nøky ndanɨjaꞌ̱ay̱ɨp pøn ja Dios tjanchjaꞌ̱wɨdɨp, ja nɨwɨxujkpɨ kaj̱p midi jam Asia

yꞌetjotp. Paa̱ṯ meets ja kunuuꞌkxɨn øyꞌaj̱tɨn midi ja Dios yajkpy, jaꞌ midi xemɨkøjxp jujkyꞌaj̱tp, nayɨdeꞌents
mgunuuꞌkxɨdɨt ja nɨwɨxujkpɨ jaꞌ̱wɨn midi møøt yꞌity ja Dios Teety. 5 Wan mgunuuꞌkxyɨdɨ nayɨdeꞌen ja
nwɨndsønꞌaj̱tɨm Jesucristo pøn tnaṉkyꞌejxɨp ja tɨyꞌaj̱tɨn, jøts pøn myɨjawyeen tø yjujkpyøjkojmɨ jap ooꞌkpɨ
jutjøtpy. Jaꞌats nayɨdeꞌen tnɨgutujkꞌaj̱tp nɨdukɨꞌɨyɨ ja møj wɨndsøndøjktɨ ya̱ nax̱wiiñ. Nayɨdeꞌen ja Cristo
xpaꞌayøꞌøyɨmp sa̱ tø xyikpøkwyaa̱j̱chɨm ku tø wyɨdsuñ wyɨdaxy adøm nbøkyøjxp. 6Tøts ja xpɨktaa̱j̱kyɨm
jadeꞌen øyjaa̱ꞌ̱y møjaa̱ꞌ̱y, jøts nbaduꞌunɨndɨt ja Dios Teety yjaꞌ midi tyeetyꞌaj̱t nwɨndsønꞌaj̱tɨm. ¡Wan
tjaꞌ̱myejchɨm xemɨkøjxp ja Dios yꞌøyꞌaj̱tɨn myøkꞌaj̱tɨn! Jadeꞌen ɨdøꞌøn ja yjaṯt.

7 ¡Meets, ukꞌejxtɨ ukmadowdɨ, jadeꞌen ɨdøꞌøn ja Cristo myeꞌent yootsjøtpy! Jøts nɨdukɨꞌɨyɨ nꞌejxɨnt,
nayɨdeꞌen jaꞌadɨ pøn ja nwɨndsønꞌaj̱tɨm yikꞌayoꞌombaa̱j̱tɨ kruskøjxp; janch yaꞌ̱ax̱tɨp janch jɨꞌɨdyɨp ja
nax̱wiiꞌñɨt jaa̱ꞌ̱y ku jadeꞌen tꞌejxtɨt. Jadeꞌen ɨdøꞌøn ja yjaṯt.

8 Yɨdeꞌen ja Dios Teety wyaꞌ̱aṉ̃ pøn ja myøkꞌaj̱tɨn møj, jøts pøn xemɨkøjxp jujkyꞌaj̱tp: “Øts ɨdøꞌøn ja
tsoꞌondaa̱j̱kɨn jøts øts nayɨdeꞌen ja jøpkøjxɨnꞌaj̱tɨn nyajkpy.”

Ku ja Juan tꞌijxy ja Cristo
9 Øts Juan, meets nmɨguꞌukꞌaj̱tpy ku ɨxyam̱ nayɨdeꞌen nguꞌayoꞌombaa̱j̱tɨndɨ ja nwɨndsønꞌaj̱tɨmgøjxpɨt,

paty adøm xmøꞌøyɨm ja øyꞌaj̱tɨn ja tudaꞌ̱aḵyꞌaj̱tɨn jøts ja xyikꞌejtɨnt ma̱ ja kyutujk xanatanaa̱ꞌ̱yɨmp. Jam
øts wyɨnaty ndsumchøønɨ ma̱ txøøwꞌaty Patmos jam mejy kyujkꞌam̱, jaꞌagøjxp ku øts ja Dios kyajpxy
ngaj̱pxwaꞌ̱kxɨ jøts ja Jesucristo yjaꞌ nnɨgaj̱pxɨ. 10Domingɨ xøøw wyɨnaty ku øts ja Espíritu Santo adsuꞌjky
xatøkɨ, jøts kumaa̱ꞌ̱yjøtpy møk øts xjɨguyaa̱x̱ɨ ejxɨm tuꞌuk ja puxujx, 11yɨdeꞌen ja wyaꞌ̱aṉ̃:

―Øts ɨdøꞌøn nyiktsoꞌondaa̱j̱k tukɨꞌɨyɨ jøts nay øts nyikjøpkøxp. Midi jaty mꞌejxp mnɨjaw̱ɨp, tanɨjayɨ pøn
ja Dios jaꞌaj̱tɨp ma̱ nɨwɨxujkpɨ kaj̱p jam Asia yꞌetjotp. Jaꞌ xyøøw ja kaj̱p: Efeso, Esmirna, Pérgamo, Tiatira,
Sardis, Filadelfia jøts Laodicea.

12Xjats nꞌejxjɨmbijty pønøts xmɨgaj̱pxp, jøts nꞌejxpaa̱ṯywɨxujk ja kandeleerɨmidi tumoorɨ. 13Jamwɨxujkpɨ
kandeleerɨ kujkꞌam̱ nꞌijxy tuꞌuk ja jaa̱ꞌ̱y jadeꞌen sam̱ adømɨn, jadeꞌen jawyet tyekꞌokꞌam̱ paa̱ṯ kyɨdaꞌ̱aḵy. Tum
oorɨ ja chum kyaxɨꞌɨky midi jaꞌ̱tp kyachwiiñ. 14 Ja kyubaj̱k, janch amuum poop ja wyaa̱y̱ kyaxɨꞌɨky ejxɨm ja
pooppixyɨn, ejxɨm tsap̱ꞌøøpkyɨn, jøts jawyeen jadeꞌen kyaxɨꞌɨky ejxɨm jønyowɨn. 15Ja tyeky, jadeꞌen kyaxɨꞌɨky
janch amuum tsamam̱p ejxɨm ja pujx nꞌukꞌejxɨntmidi janch tøøꞌkxp, midi øyɨp ornɨjøtpy; ku ja kyajpxy, møk
ɨdøꞌøn nmadooꞌwɨnt, jadeꞌen ejxɨm ja møj nøø yꞌɨɨchɨn. 16 Jam yꞌagaꞌ̱ngyøjøꞌøm tmachꞌity wɨxujk ja maa̱ḏsaꞌ̱,
jøts yꞌaa̱w̱jøtpy pyɨdsimy tuꞌuk ja yøñchujxmidi janch jøpxuuꞌñ jøts adsow jøøjp. Jadeꞌen kyaxɨꞌɨky jawyeen
ja yꞌaa̱w̱ ejxɨm ja xøøw møk yꞌañɨn.

17Kuøts nꞌijxy jadeꞌen, wɨnets øts ojts øøkynayjaw̱ɨyɨ nnax̱kɨdaꞌ̱aḵy jaꞌ tyekyjøꞌøm, jøts øts ojts yꞌagaꞌ̱ngyøꞌ
xanɨxaj̱y jøts ø xnɨmaa̱y̱:

―Kidi mdsøꞌøgɨ; øts ɨdøꞌøn, tø nyiktsoꞌondaꞌ̱aḵy tukɨꞌɨyɨ nayɨdeꞌen sa̱ nyikjøpkøxt. 18 Jujkyꞌaj̱tp øts ɨdøꞌøn
øy tø njaꞌøøky, xemɨkøjxp njujkyꞌaty jøts øts ja møkꞌaj̱tɨn njagyejpy, jøts øts nyikjujkpyøkt pønɨ pøn tø
yꞌooktɨ tyɨgøydɨ. 19 Jaadyaṉgøx tukɨꞌɨyɨ midi ɨxyam̱ mꞌijxpy, midi ɨxyam̱ mnɨjaꞌ̱wɨp, jøts midi jaṯwam̱p.
20 Jadeꞌen ɨdøꞌøn ja twandijy midi tø xꞌixy, ja wɨxujkpɨ maa̱ḏsaꞌ̱ nꞌagaꞌ̱ngyøjøꞌøm jøts ja wɨxujkpɨ kandeleerɨ
nayɨdeꞌen: ja wɨxujkpɨ maa̱ḏsaꞌ̱, yøꞌ twandejp pøn ø ngugajpxyꞌajtpy ma̱ øts ja njanchjaꞌ̱wɨbɨtøjk jamdɨ ma̱
wɨxujkpɨ kaj̱p jam, jøts ja kandeleerɨ ja janchjaꞌ̱wɨbɨtøjk jaꞌadɨ, pøn jamꞌaj̱ttɨp.

2
Ya̱ꞌa̱t ayuujk ja nwɨndsønꞌaj̱tɨm tyanɨguejxpy ja yjaa̱ꞌ̱y ma̱ ja wɨxujkpɨ kaj̱p: Yɨdeꞌen jawyeen yiktanɨ-

jaꞌ̱ay̱ɨyɨɨꞌñ ja Efesɨt jaa̱ꞌ̱y
1 ’Nɨjayɨ øts ngugajpxy midi jam Efeso sa̱ øts ɨxyam̱ nnɨgajpxy: “Yɨdeꞌen ja wyaꞌ̱aṉ̃ pøn jam yꞌa-

gaꞌ̱ngyøjøꞌøm tmachꞌejtp ja wɨxujkpɨ maa̱ḏsaꞌ̱ jøts pøn jam tanaapy wɨxujkpɨ kandeleerɨ kujkꞌam̱: 2Waꞌ̱aṯs
ø nnɨjaw̱ɨ tukɨꞌɨyɨ pønɨ ti mdumpy; nnɨjaꞌ̱wɨp ø tukɨꞌɨyɨ sa̱ møk mduñ øts køjxp, jøts sa̱ mdudaꞌ̱aḵyꞌaty,
nayɨdeꞌen ø nnɨjaw̱ɨ ku xkagupiky pøn kaꞌøyjaa̱ꞌ̱yꞌaj̱ttɨp. Tøxɨ xꞌixy tuꞌuk jaty pøn nugo nadyejɨdɨp øts
ngudanaabyɨtøjktɨ, kaꞌap ja tyɨyꞌaj̱tɨn wyɨngaxɨꞌɨky, nugo ja wyɨndaa̱y̱ɨdɨ. 3 Øy møk ja maaꞌkxujkɨn tø
xjagyepy ku tø xpaduujnɨ øts njaꞌ, jøts ku tø xkuꞌayoꞌombaa̱ḏɨ øts køjxp, jøts kaꞌap ja jotkøjxɨn tø xmøøtꞌaty.
4Tuꞌuk øts ngaꞌøyjaw̱ɨ mets ja mjaa̱ꞌ̱yꞌaj̱tɨn: ku mets kaꞌ nayɨdeꞌen xꞌuktsojknɨ sam̱ xyiktsoꞌondaa̱j̱ky. 5Paty ø
nwaꞌ̱aṉ̃, jaꞌ̱myats pønɨ ma̱ tø mduuꞌdɨgøy, jøts xyiktɨgaṯst ja mwɨnmaa̱ꞌ̱ñ, jøts nayɨdeꞌen xuꞌunt sam̱ jawyeen
tø xuñɨn. Pønɨ kaꞌ xuñ jadeꞌen, nbøjknɨp øts yø kandeleerɨ midi mmøøtꞌajtpy. 6 Ots ɨdøꞌøn yjadeꞌenɨ,

mjagyejpy nayɨdeꞌen ja øyꞌaj̱tɨn ku nayɨdeꞌen xkatsøky ja nicolaítas yꞌɨxpøjkɨn sam̱ ø ngatsøkyɨn. 7Madowdɨ
yikxon sam̱ ja Espíritu Santo tmɨgajpxy pøn ja Dios jaꞌaj̱tɨp, yɨdeꞌen ja wyaꞌ̱aṉ̃: Pønɨ pøn tmɨmajadaḵp ja
mɨkuꞌ yjaꞌ, jaꞌats nmoꞌop ja øyꞌaj̱tɨn xemɨkøjxp ma̱ Dios yꞌity.”

Yɨdeꞌen ja Esmirnɨt jaa̱ꞌ̱y yiktanɨjaꞌ̱ay̱ɨyɨɨꞌñ ja ayuujk
8 ’Nɨjayɨ nayɨdeꞌen øts ngugajpxy pøn jam ejtp ma̱ øts njanchjaꞌ̱wɨbɨtøjk jam Esmirna kaj̱pjotp: “Yɨdeꞌen

ja wyaꞌ̱aṉ̃ pøn tukɨꞌɨyɨ tø tyiktsoꞌondaꞌ̱aḵy jøts pøn nayɨdeꞌen tyikøxp, jaꞌ pøn oꞌjk jøts yjujkpyøjkojmɨ ooꞌkpɨ
yꞌagujkpy: 9Nnɨjaꞌ̱wɨp ø tukɨꞌɨyɨ pønɨ ti mdumpy; pønɨ sa̱ mꞌayøy mwɨnmay, øy yø meeñ kyɨdyimyꞌity,
tø ja Dios mdsujꞌijxyɨ mdsujaw̱ɨyɨ jaꞌ wyɨngujkp. Nnɨjaꞌ̱wɨp øts ku mjemɨgajpxyɨ mdemɨgajpxyɨ wɨnaa̱g̱ɨn
pøn nugo nadyejɨp israelɨt jaa̱ꞌ̱y, yøꞌ yɨdeꞌen nugo tjayikmajadaꞌ̱aḵwaj̱nɨdɨp ja mɨkuꞌ yjaꞌ, pø kaꞌaxɨ Dios ja
tjaꞌajɨ. 10Kidi mdsøꞌøgɨdɨ pønɨ sa̱ mjaṯtɨt mgubattɨt; yø mɨkuꞌ mnaṉkchumwaj̱nɨyɨdɨp jøts nɨduꞌuk nɨduꞌuk
myikjotꞌejxtɨt, jøts xmajtstuꞌuttɨt ja Dios yjaꞌ; øy yø mjayikꞌetɨdɨt maj̱k xøøw puxøjkjøtpy, tuꞌugyɨ ja
mwɨnmaa̱ꞌ̱ñ xyikꞌettɨt o mjadyimyꞌooktɨ, øts mee nmoꞌop ja jujkyꞌaj̱tɨn midi xemɨkøjxp. 11Madowdɨ yikxon
sa̱ yø Espíritu Santo tnɨgajpxy pøn ja Dios jaꞌaj̱tɨp, yɨdeꞌen ja wyaꞌ̱aṉ̃: Pønɨ pøn tmɨmajadaḵp ja mɨkuꞌ yjaꞌ,
kaꞌap ja tpaa̱ṯt tꞌext ja ayodaa̱j̱k. Kaꞌap ja yꞌanmɨjaꞌ̱wɨn sa̱ yjaṯt.”

Yɨdeꞌen ja Pérgamɨt jaa̱ꞌ̱y yiktanɨjaꞌ̱ay̱ɨyɨɨꞌñ ja ayuujk
12 ’Nɨjayɨ nayɨdeꞌen øts ngugajxpy pøn jam ejtp ma̱ øts njanchjaꞌ̱wɨbɨtøjk jam Pérgamo kaj̱pjotp: “Yɨdeꞌen

ja wyaꞌ̱aṉ̃ pøn tmøøtꞌaj̱tp ja yøñchujx yjøpxuuꞌñ adsow jøøjp: 13Nnɨjaꞌ̱wɨp ø tukɨꞌɨyɨ pønɨ ti mdumpy jøts
ku jam ja mɨkuꞌ møk yꞌaneꞌemyma̱ mdsøønɨ, kaꞌ xjaꞌ̱dyɨgøy ja mjanchjaꞌ̱wɨn øy øts njanchjaꞌ̱wɨbɨtøjk yjady-
imyꞌøꞌjky pøn txøøwꞌaj̱t Antipas, pøn øy tsuj xpaduujnɨ øts nꞌayuujk. 14Yaꞌ̱aṯ øts nꞌøyꞌijxpy ngaꞌøyꞌijxpy pønɨ
ti mdumpy: jam meets wɨnaa̱g̱ɨn jam Pérgamo, pøn tkamajtstuꞌutwam̱p sam̱ ja Balaam ja yꞌɨxpøjkɨn jekyɨp
tyikꞌity, jaꞌats ojts tꞌagaj̱pxɨ ja Balac jøts ttukmadoꞌot ja israelɨt jaa̱ꞌ̱y sa̱ tyundɨgøꞌødyɨt. Ojts ttukmadøy jøts
tjøøꞌkxtɨt midi tø wyɨnaty yiktamɨyøxy jamax̱aṉdsaa̱,̱ jøts nayɨdeꞌen o sa̱ pøn ñamyøøtꞌaṯɨyɨdɨt. 15Nayɨdeꞌen
meets jam wɨnaa̱g̱ɨn pøn tkamajtstuꞌutwam̱p ja nicolaítas yꞌɨxpøjkɨn midi øts ngatsøjkpy. 16Paty ø nwaꞌ̱aṉ̃,
jøts tyiktɨgaṯstɨt ja wyɨnmaa̱ꞌ̱ñ; pønɨ kaꞌats, tsojkts ø nnøjkxt jøts ndatseptuꞌunt ja nyøñchujx midi pɨdsømp
nꞌaa̱w̱jøtpy. 17Madowdɨ yikxon sa̱ yø Espíritu Santo tnɨgajpxy pøn ja Dios jaꞌaj̱tɨp: Pønɨ pøn tmɨmajadaḵp
ja mɨkuꞌ yjaꞌ, jaꞌats nmoꞌop ja jɨɨꞌkxy midi yiktejp maná midi yuꞌuch ejtp; nayɨdeꞌents ø nmoꞌot ja mutsk
tsaa̱ꞌ̱uꞌnk midi poop, japts tuꞌuk ja xøøw kyøxjaꞌ̱ay̱ɨ midi jemy jøts midi kaꞌ yikꞌixy yiknɨjaw̱ɨ, jaꞌayɨ tuꞌuk
tnɨjaꞌ̱wɨp pøn ja yikmøøpy.”

Yɨdeꞌen ja Tiatirɨt jaa̱ꞌ̱y yiktanɨjaꞌ̱ay̱ɨyɨɨꞌñ ja ayuujk
18 ’Nɨjayɨ nayɨdeꞌen øts ngugajpxy midi jam ejtp ma̱ øts njanchjaꞌ̱wɨbɨtøjk jam Tiatira kaj̱pjotp: “Yɨdeꞌen

ja Dios Uꞌnk wyaꞌ̱aṉ̃ pøn ja wyeen jadeꞌen kaxøꞌkp ejxɨm ja jønꞌayowɨn, jøts ja tyeky ejxɨm tuꞌuk ja pujx
midi janch tøøꞌkxp tsamam̱p: 19Nnɨjaꞌ̱wɨp øts tukɨꞌɨyɨ pønɨ ti mdumpy, sa̱ mmɨguꞌuk xpaꞌayøy, sa̱ ja Dios
kyajpxy xpaduujnɨ, sa̱ xpudøkɨ pøn ti kaꞌejttɨp jadeꞌen sa̱ mdudaꞌ̱aḵyjaa̱ꞌ̱yꞌaty. Tø øts njaꞌ xyikmɨwenɨ
xyikajaꞌajɨ jawaanɨ øy yam̱, kaꞌap jadeꞌen sam̱ jawyeen tø xyiktsoꞌondaꞌ̱aḵy. 20Yaꞌ̱aṯ ø nꞌijxpy ngaꞌøyjaꞌ̱wɨp
mets køjxp: ku xkupiky ja kaꞌødyøꞌøxy Jezabel, pøn ñadyijyɨ ja Dios kyajpxy tkaj̱pxɨp, nugots ja yꞌɨxpøjkɨn
ja ttawɨnꞌɨɨñ øts ja njanchjaꞌ̱wɨbɨtøjk kuk ɨdøꞌøn øy o sa̱ pøn ñamyøøtꞌaṯɨyɨt jøts ku tjøøꞌkxtɨt midi tø
yiktamɨyøxy ja max̱aṉdsaa̱.̱ 21Tøts øts nayɨdeꞌen njanøjmɨ jøts tyiktɨgaṯst ja wyɨnmaa̱ꞌ̱ñ sam̱ pyaa̱ṯꞌatyɨ,
kaꞌats ja tpadunwaꞌ̱aṉ̃: kaꞌ tmajtstuꞌutwaꞌ̱aṉ̃ ja kyaꞌøyꞌaj̱tɨn. 22 Øts ja nwanduꞌump sa̱ ja yuu ja paꞌ̱am̱
pyaa̱ḏɨyɨt, nayɨdeꞌen nɨdukɨꞌɨyɨ pyaa̱ṯkøxɨyɨt ja ayoꞌon pøn jaty møøt tø tyundɨgøy. 23Nwanduꞌumpts øts
nayɨdeꞌen ja yꞌuꞌnk ja yꞌunaꞌ̱jk pøn kaꞌødyøꞌøxyꞌaj̱ttɨp. Jadeꞌen ɨdøꞌøn tꞌejxtɨt tnɨjaw̱ɨdɨt nɨdukɨꞌɨyɨ øts
njanchjaꞌ̱wɨbɨtøjk sam̱ øts waꞌ̱aṯs nꞌejxkapy sam̱ pøn tuꞌuk jaduꞌukwyɨnmaa̱ꞌ̱ñ tjagyejpy yꞌam̱ yjotp. Nɨduꞌuk
nɨduꞌuk meets ndɨɨdyuꞌundɨt pønɨ sa̱ jaty pøn tø yꞌadøꞌøtstɨ. 24Kaꞌap øts sa̱ nwaꞌ̱aṉdijy ku ja kaꞌødyøꞌøxy yjaꞌ
tø xkabaduujnɨ ku ja mɨkuꞌ kyootswɨnmaa̱ꞌ̱ñ tø xkayikmajadaa̱j̱kɨdɨ. 25Padunꞌettɨ xemɨkøjxp ja wɨnmaa̱ꞌ̱ñ
midi myiktundɨp kunɨm ø nmeꞌent. 26 Pønɨ pøn tmɨmajadaḵp ja mɨkuꞌ yjaꞌ jøts nayɨdeꞌen ttuꞌunt sam̱ ø
ndsøkyɨn, jaꞌats nmoꞌop ja møkꞌaj̱tɨn jøts tnɨwɨndsønꞌaṯt nɨdukɨꞌɨyɨ ja nax̱wiiꞌñɨt jaa̱ꞌ̱y. 27Yøꞌøbɨ møkꞌaj̱tɨn
midi øts ja Dios Teety tø xmøꞌøy, nay yøꞌøts mdabaꞌejxtɨp mdabayøꞌødyɨp ja nax̱wiiꞌñɨt jaa̱ꞌ̱y. 28Nayɨdeꞌents
meets nmoꞌot ja øyꞌaj̱tɨn jøts meets møøt nꞌett xemɨkøjxp. 29Madowdɨ yikxon pønɨ sa̱ jaty ja Espíritu Santo
tnøjmɨ ja janchjaꞌ̱wɨbɨtøjk pøn ejtɨp jam ma̱ nɨwɨxujkpɨ kaj̱p.”

3
Yɨdeꞌen ja Sardisɨt jaa̱ꞌ̱y yiktanɨjaꞌ̱ay̱ɨyɨɨꞌñ ja ayuujk

1 ’Nɨjayɨ nayɨdeꞌen øts ngugajpxy pøn jam ejtp ma̱ øts njanchjaꞌ̱wɨbɨtøjk jam Sardis kaj̱pjotp: “Yɨdeꞌen ja
wyaꞌ̱aṉ̃ jaꞌ pøn tkajxp ja nɨwɨxujkpɨ kugajpxy jøts midi tpøkjøꞌkp ja wɨxujkpɨ maa̱ḏsaꞌ̱: Waꞌ̱aṯs ø nnɨjaw̱ɨ pønɨ
ti mdumpy. Ots myiktijy myikwaꞌ̱aṉ̃ ku øy tsuj mduñ, nnɨjaꞌ̱wɨp øts ku kaꞌ mduñ. 2 Jaw̱ɨdɨ, nayꞌejxꞌetɨdɨ,
jøts kaꞌ jadiꞌiñɨ mwɨndɨgøꞌødyɨt; nꞌijxpy nnɨjaꞌ̱wɨp øts midi mdumpy ku kaꞌap tyɨyꞌaty Dios wyɨndump.
3Jaꞌ̱myatstɨ ja øyꞌayuujk ja øgyajpxymidi tø xmadowdɨ tø xukpøktɨ; nay yøꞌmbaduꞌundɨp jøts jamwɨnmaa̱ꞌ̱ñ
xyiktɨgaṯstɨt. Ku xkatuꞌunt sam̱ nwaꞌ̱aṉ̃, wɨnets ø nmeꞌent adsuꞌjky sam̱ jamaaꞌtspɨmyiñ, nɨkaꞌap ja xnɨjaw̱ɨt
pønɨ juunɨ nmeꞌent ejxpɨ payøꞌøbyɨ. 4O meets yøꞌøbɨ wɨnmaa̱ꞌ̱ñ tø xjababiky, jamts wɨnaa̱g̱ɨn pøn øy waꞌ̱aṯs
jaa̱ꞌ̱yꞌaj̱ttɨp, jaꞌats ø møøt nꞌity xemɨkøjxp sam̱ pyaa̱ṯꞌatyɨ. 5Pønɨ pøn tmɨmajadaḵp ja mɨkuꞌ yjaꞌ, jaꞌats ja
waꞌ̱aṯsꞌaj̱tɨn tsujꞌaj̱tɨn tpaa̱ṯp, kaꞌats øts ja xyøøw nyiktɨgøjyɨ midi tø yikjaꞌ̱ay̱ jap nøkyjøtpy ma̱ jap yꞌity
ja jaa̱ꞌ̱y xyøøw pøn jujkyꞌaj̱ttɨp xemɨkøjxp. Ngaj̱pxkaxøꞌjkijxpy øts ja jam Dios Teety wyɨndump jøts jam
yꞌaṉkɨlɨs wyɨndump. 6Madowdɨ yikxon pønɨ sa̱ jaty ja Espíritu Santo tnøjmɨ ja janchjaꞌ̱wɨbɨtøjk pøn ejtɨp
jam ma̱ nɨwɨxujkpɨ kaj̱p.”

Yɨdeꞌen ja Filadelfiɨt jaa̱ꞌ̱y yiktanɨjaꞌ̱ay̱ɨyɨɨꞌñ ja ayuujk
7 ’Nɨjayɨ nayɨdeꞌen øts ngugajpxy pøn ejtp jam ma̱ øts njanchjaꞌ̱wɨbɨtøjk jam Filadelfia kaj̱pjotp: “Yɨdeꞌen

ja wyaꞌ̱aṉ̃ jaꞌ pøn øyꞌaj̱tp waꞌ̱aṯsꞌaj̱tp, ja janchpɨ ja tɨɨbyɨ, nayɨdeꞌen ja møkꞌaj̱tɨn tjagyepy jadeꞌen ejxɨm ja
rey David yꞌijty yikutuky: Ku ja tuuꞌ nyikꞌawaꞌ̱ac̱h kaꞌ pøn mɨbaa̱ṯ tyikꞌawaꞌ̱aṯst. 8Nnɨjaꞌ̱wɨp øts tukɨꞌɨyɨ
pønɨ ti mdumpy. Tøts ja mduuꞌ nyikꞌawaꞌ̱ac̱h midi kaꞌ mɨbaa̱ṯ pøn tyikꞌadukt; øy ja møkꞌaj̱tɨn waanɨ tø
xjagyepy tøts ja nꞌayuujk xmøjpɨktaa̱j̱kɨ, kaꞌap ø tø xkagupiky. 9 Jamts wɨnaa̱g̱ɨn pøn nugo nadyejɨp israelɨt
jaa̱ꞌ̱y jøts øts njaꞌ ñadyijyɨ xyiktuujnɨ. Kaꞌ tyɨyꞌaj̱tɨn, taa̱y̱ ja pyɨktakpy ku ja mɨkuꞌ yjaꞌ tyiktuujnɨ, nay øts
ndukupøkp jøts mwɨndsøꞌøgɨyɨt, mꞌejxkap̱ɨyɨt ku mee ndsøky. 10Tø øts nꞌayuujk xpaduujnɨ ku øy tudaꞌ̱aḵy
mjaa̱ꞌ̱yꞌaṯtɨ sa̱ døꞌøn ndaꞌaneꞌemy, nayɨdeꞌents nbøkjɨꞌkpy nꞌejxjɨꞌkpyts meets mꞌøyꞌaj̱tɨn. Jats yikꞌext ku ja
møk ayoꞌon ku ja tɨɨdyuꞌunɨn ñax̱kɨdaꞌ̱aḵt jøts ja payøꞌøyɨn tyunɨt pøn jaty tø yꞌøyꞌaṯtɨ ya̱ nax̱wiiñ. 11Meꞌemp
øts tsojk. Yikꞌetɨm yø mwɨnmaa̱ꞌ̱ñ jadeꞌen sa̱ tø xpaduñ, kaꞌ pøn mɨbaa̱ṯ ja Dios yjaꞌ mbøjkxɨyɨt. 12 Pønɨ
pøn tmɨmajadaḵp ja mɨkuꞌ yjaꞌ, jaꞌats møjtøkɨp ma̱ ja Dios, nɨjuunɨ ja tkamajtstuꞌuttɨt; nayɨdeꞌents meets
ja Dios xyøøw ndawɨnjaꞌ̱aṯt jøts ja kyaj̱p midi yiktejp jemy Jerusalen, yøꞌ tsoomp jam Dios wyɨngukp;
ndawɨnjaꞌ̱ap̱ts meets njemxyøøw nayɨdeꞌen. 13Madowdɨ yikxon sa̱ yø Espíritu Santo tnøjmɨ pøn ja Dios
jaꞌaj̱tɨp ma̱ nɨwɨxujkpɨ kaj̱p.”

Yɨdeꞌen ja Laodiceɨt jaa̱ꞌ̱y yiktanɨjaꞌ̱ay̱ɨyɨɨꞌñ ja ayuujk
14 ’Nɨjayɨ nayɨdeꞌen øts ngugajpxy pøn ejtp jam ma̱ øts njanchjaꞌ̱wɨbɨtøjk jam Laodicea kaj̱pjotp; “Yɨdeꞌen

ja wyaꞌ̱aṉ̃ jaꞌ pøn tyaḵp ja tɨyꞌaj̱tɨn, pøn tyiktsoꞌondaḵøjx tukɨꞌɨyɨ: 15Nnɨjaꞌ̱wɨp øts tukɨꞌɨyɨ pønɨ ti mdumpy,
ku nugo ejxɨngøjxp øts njaꞌ xpaduujnɨ, kaꞌap amumjoojt. ¡Øyꞌaj̱tp ku tuꞌugyɨ xpaduꞌundɨt, pønɨ kaꞌats,
majtstuꞌutkts øts! 16 Kumɨ kaꞌ xnɨjaw̱ɨdɨ pønɨ midi ndunwaṉdɨp, nugo mee møk xyikjotkixy, ndyimya-
jtstuꞌutwampy mee neꞌegɨ. 17Nømp mee mwaꞌ̱aṉ̃ jøts ku meets jotkujk xyiknaxy, ku nɨti mgadɨgøꞌøxyɨ;
kaꞌats mnayjaw̱ɨyɨ ku nɨti mgaꞌijtxyɨ, ku nugo wɨmbeets kugoots xyiknaxy. 18Yɨdeꞌents ɨdøꞌøn ja kaj̱pxwejɨn
nmøøꞌy, jøts ø xꞌamɨdoꞌot xpøktsoꞌot midi øts nmøøtꞌajtpy, jadeꞌents xpaa̱ṯt ja øyꞌaj̱tɨn, ja waꞌ̱aṯsꞌaj̱tɨn jøts
ja jaꞌ̱gyujkɨn. 19 Jadeꞌengøjxp meets ɨxyam̱ møk nꞌaneꞌemy ku mee nbaꞌayøy. Møk xwɨndanɨdɨt jadeꞌen sam̱
øts xmɨjotɨmbettɨt. 20Ejx ku meets ya̱ ngugaj̱pxɨ yꞌity ya̱ mdøkꞌagɨꞌy; pønɨ pøn øts nꞌayuujk xmadojɨp jøts
øts njaꞌ xkupøjkɨt, ejtpts øts ja møøt nꞌett. 21Pønɨ pøn tmɨmajadaḵp ja mɨkuꞌ yjaꞌ, møøts øts ja nꞌett, jøts øts
ja kutujk nmoꞌot nayɨdeꞌen sam̱ øts ja Dios Teety tø xmøꞌøy ku øts ja mɨkuꞌ yjaꞌ nmɨmajadaa̱j̱kɨ, møøts øts
ja Dios Teety nꞌity. 22Madowdɨ yikxon sa̱ ja Espíritu Santo tnøjmɨ ja janchjaꞌ̱wɨbɨtøjk ma̱ jam ja nɨwɨxujkpɨ
kaj̱p.”

4
Sa̱ ja Dios Teety yikajxa̱ꞌa̱ky jap tsa̱jpjøtpy

1Ku tø jadeꞌen yꞌukjaty jøts nꞌejxpaa̱ṯy ja tsaj̱p yꞌawaꞌ̱aḏsɨ ejxɨm ja tøjkꞌaa̱w̱ɨn; jøts ja ayuujk nmadøøymøk
sam̱ ja trompetaꞌan midi øts jawyeen xmɨgaj̱px, jøts øts xnɨmaa̱y̱:

―Pat yam̱, jøts nnaṉkyꞌejxɨt tukɨꞌɨyɨ sa̱ yjaṯwaꞌ̱aṉ̃ kyubatwaꞌ̱aṉ̃.
2Tø øts wyɨnaty ja Espíritu Santo xatøkɨ, kumaa̱ꞌ̱yjøtpy nꞌixy jadeꞌen tuꞌuk ja tsɨnaabyajt jap tsaj̱pjøtpy

ejxɨm ja møj wɨndsøn yjaꞌajɨn, jamts chøønɨ tuꞌuk ja jaa̱ꞌ̱y 3midi jadeꞌen kaxøꞌkp ejxɨm ja tsaa̱̱ midi janch
tøøꞌkxp tsamam̱p, sa̱ ja jaspe tsaa̱,̱ uk ja cornalina tsaa̱;̱ jamts iꞌjch tø ñawyɨdityɨ, jadeꞌen tyɨꞌkxy sam̱ ja
esmeralda tsaa̱.̱ 4Ma̱ ja møj tsɨnaabyajt jam, jamts ø nꞌixy eeꞌpxmaktax̱k ja tsɨnaabyajt nawɨdity, jamts ja
møjaa̱ꞌ̱dyøjk nɨꞌeeꞌpxmaktax̱k chøønɨdɨ, amuum poop ja wyettɨ jøts tkujupꞌaṯtɨ ja koronɨ janch amuum oorɨ.
5Møk ja anaaw ja wɨdsujk pyɨdɨꞌɨky ma̱ møj tsɨnaabyajt jam; nay jam wyɨngujkp wɨxujk ja jøøn tyøøbyiky,
ja nɨwɨxujkpɨ jaꞌ̱wɨn ɨdøꞌøn jaꞌ midi ja Dios Teety møøt yꞌity. 6Nay jam møj tsɨnaabyajt wyɨndump kyaxɨꞌɨky
tuꞌuk ja mejy, janch waꞌ̱aṯs janch tøøꞌkxp ejxɨm keegaꞌan.

Jøts jam nayɨdeꞌen ja møj tsɨnaabyajt ñawɨdityɨ namaktax̱k ja jɨyujk midi may ja wyeen tmøøtꞌaj̱ttɨp,
kaxøꞌkp yjøxkiꞌpy kaxøꞌkp wyɨndujy. 7 Ja myɨduꞌukpɨ jɨyujk, jadeꞌen ja kyaxɨꞌɨky ejxɨm tuꞌuk ja kaa̱j̱ɨn: ja
myɨmajtskpɨ jɨyujk, jadeꞌen ja kyaxɨꞌɨky ejxɨm ja tsakaa̱j̱ɨn; ja myɨdɨgøøkpɨ jɨyujk, jadeꞌen ja wyeen ja yꞌaa̱w̱
kyaxɨꞌɨky ejxɨm ja jaa̱ꞌ̱yɨn; jøts ja myɨmaktax̱kpɨ jɨyujk kyaxɨꞌɨky ejxɨm ja weejts kyakwɨdityɨn. 8Tuꞌuk jaty ja
jɨyujk tudujk ja kyaṉk tmøøtꞌaty, may ja wyeen nayɨdeꞌen kyaxɨꞌɨky yjøxkiꞌpy jøts wyɨndujy; xɨnaxy tsunaxy
ja Dios tjaꞌ̱myatstɨ jøts ñømꞌettɨ:
Janch øy janch waꞌ̱aṯs me Dios Teety,
Mets tuꞌugyɨ ja møkꞌaj̱tɨn mjagyejpy,
jøts xemɨkøjxp mjujkyꞌaty.

9Xjats ku ja jadeꞌen ja nɨmaktax̱kpɨ jɨyujk ttundɨ, ku ja jadeꞌen tjaꞌ̱myatstɨ jaꞌ midi xemɨkøjxp ejtp, midi
tsɨnaapy møj tsɨnaabyajt køjxp, 10xjats ja ñɨꞌeeꞌpxmaktax̱kpɨ møjaa̱ꞌ̱dyøjk jatyɨ ñagyuxendyaꞌ̱ag̱yɨdɨ, jøts ja
kyoronɨ tkɨɨdyaḵtɨ jam møj tsɨnaabyajt wyɨngujkp jøts wyaꞌ̱aṉdɨ:
11Mets Dios Teety, mets amuummøj sam̱ pyaa̱ṯꞌatyɨ myikwɨndsøꞌøgɨt myikwɨnjaw̱ɨt.
Pø tøxɨ xyiktsoꞌondaḵɨjxy tukɨꞌɨyɨ mdsojkɨngøjxp jøts jadeꞌen yꞌett.

5
Ja nøky jøts ja Borreek Uꞌnk

1Xjats nꞌijxy jaꞌ pøn jam tsɨnaapy møj tsɨnaadyaj̱køjxp ku jam tmachꞌity yꞌagaꞌ̱ngyøjøꞌøm tuꞌuk ja nøky
abɨditymidi jaꞌ̱ay̱ jøtpy jøts ñɨkøjxp, wɨxujkweents ja chaꞌ̱ay̱ɨ, jøts ja jadeꞌen yꞌadukyɨ. 2Wɨnets ø nꞌijxy tuꞌuk
ja møj aṉkɨlɨs jøts ja møk tꞌamɨdøy:



APOCALIPSIS 5:3 275 APOCALIPSIS 6:14
―¿Pøn paa̱ṯꞌaj̱tɨp tyikꞌawaꞌ̱aṯst yø nøky, jøts tꞌagøꞌøtstuꞌutt yø seeyɨ?
3 Nɨpøn ja tkanadyajaꞌejxɨyɨ tyikꞌawaꞌ̱aṯst, nɨ tsaj̱pjøtpy nɨ nax̱wiiñ nɨ nax̱patkipy, nɨpøn ja tkawɨnꞌe-

jxwaꞌ̱aṉ̃. 4Xjats øts nyaa̱x̱nɨ njɨɨñɨ, nɨpøn kyayikpaa̱ṯy pøn tyikꞌawaꞌ̱aṯsp ja nøky jøts yikꞌext yiknɨjaw̱ɨt, nɨpøn
ja tkaꞌukwɨnꞌejxwaṉɨ. 5Xjats øts xnɨmaa̱y̱ ja møjaa̱ꞌ̱y tuꞌuk:

―Kidi mjanchyaꞌ̱ax̱y, jaa tuꞌuk pøn tnɨgubaj̱kꞌaj̱tp ja Judaj̱ɨt jaa̱ꞌ̱y, jøts pøn ja rey David yꞌap̱ɨp, yøꞌøts tø
myajadaꞌ̱aḵy jøts tꞌagøꞌøtstuꞌutt ja wɨxujkpɨ seeyɨ jøts tyikꞌawaꞌ̱aṯst ja nøky.

6Xjats ø nꞌijxy tuꞌuk ja Borreek Uꞌnk tyanɨ ma̱ møj tsɨnaabyajt jam, jaꞌ kyujkꞌam̱ ma̱ ja møjaa̱ꞌ̱dyøjktɨ,
jøts ma̱ ja nɨmaktax̱kpɨ jɨyujk jam. Jamts ja yikꞌijxy kyaxɨꞌɨky sam̱ ti yjaty kyubety yꞌayoꞌombaa̱ṯy. Wɨxujk
ja wyaj̱ tmøøtꞌaty jøts wɨxujk ja wyeen; jadeꞌen yø tijy yø wɨxujkpɨ ween sam̱ ja nɨwɨxujkpɨ jaꞌ̱wɨn midi ja
Dios tø tkexy ya̱ nax̱wiiñ. 7Xjats ja Borreek Uꞌnk tnɨnijkxy pøn wyɨnaty tsɨnaapy møj tsɨnaabyajtkøjxp jøts
tpøjkɨ ja nøkymidi wyɨnatymyøøtꞌajtpy yꞌagaꞌ̱ngyøjøꞌøm. 8Ku ja tpɨjky ja nøky, wɨnets ja nɨmaktax̱kpɨ jɨyujk
jøts ja nɨꞌeeꞌpxmaktax̱kpɨ møjaa̱ꞌ̱dyøjk ñagyuxendyaj̱kɨdɨ jam Borreek Uꞌnk wyɨngujkp. Nɨduꞌuk nɨduꞌuk ja
møjaa̱ꞌ̱dyøjk tmøøtꞌaṯtɨ ja kowmidi yiktejp arpɨ, jøts nayɨdeꞌen tkondɨ ja poom tøøyꞌɨɨꞌñ, tumoorɨ jaꞌ, jadeꞌen
yø poom tijy sam̱ ja Diosꞌajotꞌaj̱tɨn midi kyaj̱pxtɨp pøn jaty ja Dios Teety jaꞌaj̱tɨp. 9 Jamts yɨdeꞌen ja jemy ɨɨy
tyikwaṉdøø:
Mets ɨdøꞌøn mbaa̱ṯꞌaj̱tɨp yø nøky jøts yø seeyɨ xkøøtst;
ja pø tøts xnɨwaṉguixy nɨdukɨꞌɨyɨ ja jaa̱ꞌ̱y, o midi kaj̱p o midi ayuujk,
jadeꞌengøjxp ku tø mꞌayoꞌombaa̱ṯy ma̱ tø mdsuñ tø mdaxy.
10Tø øøts xyikmøjtøkɨ jøts øø nbaduꞌunt sam̱ ja Dios tsøkyɨn, jøts øø nwɨndsønꞌaṯt ja nax̱wiiꞌñɨt.

11 Wɨnets ø nꞌixy ja aṉkɨlɨs namay tnɨꞌawɨdettɨ ma̱ ja møj tsɨnaadyaa̱j̱k jam, nay jamts wyɨnaty ja
nɨmaktax̱kpɨ jɨyujk jøts ja møjaa̱ꞌ̱dyøjktɨ, 12møk yꞌøøwdɨ tum jadeꞌen jøts wyaꞌ̱aṉdɨ:
Janch øy ja Borreek Uꞌnk midi tø yꞌayoꞌombaa̱ṯy,
paa̱ṯꞌaj̱tɨp jøts tpaa̱ṯt ja møkꞌaj̱tɨn ja øyꞌaj̱tɨn, ja wejɨn ja kajɨn.
Paa̱ṯꞌaj̱tɨp yikwɨnjaw̱ɨt yikwɨndsøꞌøgɨt.

13Xjats nmadøy nayɨdeꞌen ku yꞌøøwdɨ nɨdukɨꞌɨyɨ ja nax̱wiiꞌñɨt jaa̱ꞌ̱y jadeꞌen tsaj̱pjøtpy nax̱kɨjxy, jøts jadeꞌen
øy ja ma̱ jøts wyaꞌ̱aṉdɨ:
Janch øy janch møj ja Borreek Uꞌnk,
paa̱ṯꞌaj̱tɨp yikwɨnjaw̱ɨt yikwɨndsøꞌøgɨt xemɨkøjxp.

14Xjats nayɨdeꞌen ja nɨmaktax̱kpɨ jɨyujk wyaṉdøø:
―¡Ots jadeꞌen!
Xjats ja ñɨꞌeeꞌpxmaktax̱kpɨ møjaa̱ꞌ̱dyøjk nɨdukɨꞌɨyɨ ñagyuxendyaj̱køxɨdɨ jøts twɨndsøꞌøgɨdɨ ja Dios.

6
Ja wɨxujkpɨ seeyɨ

1 Jøts ø nꞌijxy ja Borreek Uꞌnk ku ja myɨduꞌukpɨ seeyɨ tꞌagoꞌotstuꞌuty ja wɨxujkpɨ seeyɨ, jøts nmadøøy tuꞌuk
ja ñɨmaktax̱kpɨ jɨyujk ku møk yjanchwɨnaꞌ̱aṉ̃ jadeꞌen sam̱ ja anaawɨn, jøts yɨdeꞌen wyaꞌ̱aṉ̃:

―¡Men xꞌukꞌixy!
2 Jøts ø nꞌijxy tuꞌuk ja poop kawaa̱y̱, pønts ja tyatsɨnaa̱j̱yɨp, arkɨ ja tuꞌuk pyagajpy. Tuꞌuk ja koronɨ yikmøøy

ku tø myajadaꞌ̱aḵy ma̱ tsep, tyunꞌadøꞌøtswampy jøts choꞌongojmɨ.
3Xjats ja Borreek Uꞌnk ja myɨmajtskpɨ seeyɨ tꞌagøꞌøtstuꞌuty, jøts ja myɨmajtskpɨ jɨyujk wyaa̱ṉ̃:
―¡Men xꞌukꞌixy!
4 Jøts jaduꞌuk ja kawaa̱y̱ kyaxɨꞌɨky, tsaj̱pts jaꞌ ñɨneꞌkx. Pøn ja ttatsɨnaapy jaꞌats yikmøøy tuꞌuk ja

amøjtsujxyøñ jøts yiktanɨpɨjky jøts ja cheptuꞌunt, jøts nɨdukɨꞌɨyɨ ja nax̱wiiꞌñɨt jaa̱ꞌ̱y ñañɨbɨdøkøxɨyɨt, xem
ja yam̱ ñaṉkyꞌoogɨyɨdɨt, kaꞌap ja jotkujkꞌaj̱tɨn ma.̱

5Xjats ja Borreek Uꞌnk ja myɨdɨgøøkpɨ seeyɨ tꞌagøꞌøtstuꞌuty, jøts ja myɨdɨgøøkpɨ jɨyujk wyaꞌ̱aṉ̃:
―¡Men xꞌukꞌixy!
Wɨnets ø nꞌixy tuꞌuk ja yøk kawaa̱y̱, pøn ja ttatsɨnaapy, tatɨɨꞌyɨn ja wyejtsꞌijtpy kyøjøꞌøm. 6 Jats ja ayuujk

nmadøøy jam ñɨmaktax̱kpɨ jɨyujk kyujkꞌam̱, ku wyaꞌ̱aṉ̃ yɨdeꞌen:
―Wɨmbatp nøjkx ja trigo jøts nayɨdeꞌen ja cebada midi amuum tump; aceite jøts ja vino kaꞌ wyɨmbatt.
7Xjats ja Borreek Uꞌnk ja myɨmaktax̱kpɨ seeyɨ tꞌagøꞌøtstuꞌuty, jøts ja myɨmaktax̱kpɨ jɨyujk wyaꞌ̱aṉ̃:
―¡Men xꞌukꞌixy!
8Wɨnets ø nꞌixy tuꞌuk ja puꞌts kawaa̱y̱, pøn ja ttatsɨnaapy jaꞌats yiktanɨpøjk jøts ja yikjaa̱ꞌ̱yꞌookt. Ɨxꞌoojk ja

pyamiñɨ pøn tkudanaapy ja ayodaa̱j̱k. Xjats ja yiktaguwaꞌ̱aṉøø jøts tyikꞌayoꞌombaa̱ṯt jawaanɨ kagujkwaꞌkxy
ja nax̱wiiꞌñɨt jaa̱ꞌ̱y, jadeꞌenꞌampyts ja tyikꞌookt ku tkaxt ja tsep, ja yuu, ja paꞌ̱am̱ jøts ja awaꞌ̱aṉ jɨyujk.

9 Jats ja Borreek Uꞌnk ja myɨmagoxkpɨ seeyɨ tꞌagøꞌøtstuujty, jøts nꞌijxy altaj̱r patkiꞌpy may ja anmɨjaꞌ̱wɨndɨ
pøn tø tkuꞌoogɨdɨ ja Dios yjaꞌ. 10 Jaꞌats kaj̱pxtɨp møk, jøts ja Dios yiknɨmaa̱y̱:

―Janch øy janch waꞌ̱aṯs me Dios Teety, jøts xuñ ja tɨyꞌaj̱tɨn. Juunɨnɨm xpayøꞌøty xɨɨdyuꞌunt ja jaa̱ꞌ̱y pøn
øøts tø xyikꞌøøky ya̱ nax̱wiiñ.

11 Jøts yikmøøy ja poop wet jøts yiknɨmaadyɨ jøts pyooꞌkxtɨt yꞌawejxtɨtnɨm øy wɨnøꞌønɨn. Wan tꞌuk-
namyukyɨdɨ ja mɨguꞌuktøjk pøn tkuꞌookwaj̱nɨpnɨm ja Cristo yjaꞌ.

12Xjats ku ja Borreek Uꞌnk tꞌagøꞌøtstuujty ja myɨdudujkpɨ seeyɨ, xjats ja tsaachmøk ujx ñaj̱xy. Jøts ja xøøw
amuum yøk yjaj̱ty ejxɨm tuꞌuk ja yøk wetɨn, jøts ja poꞌ tsaj̱pts kyaxɨꞌjky ejxɨm ja waꞌ̱aṯs tsaj̱pts nɨꞌjpyɨn, 13 jøts
ja maa̱ḏsaꞌ̱ kyaꞌ̱y nax̱kɨjxy, jadeꞌen ejxɨm ja tsaachmøk poj tyikajtskøꞌøy ja ujts tøøm. 14 Jøts ja tsaj̱p jadiꞌiñɨ
ñawyaꞌ̱kxkøjxnɨyɨ, jadeꞌen ja yjaj̱tnɨ ejxɨm ja nøky jadiꞌiñɨ yꞌabɨdejtmuky, jøts ja kojpk jøts ja naa̱j̱x midi

mejy kyujkꞌam̱ tukɨꞌɨyɨ tyɨgaṯskøjxnɨ ma̱ ja yꞌukꞌijty. 15Xjats ja jaa̱ꞌ̱y kyakwɨdejtnɨdɨ, tꞌɨxaabyɨ nax̱waꞌ̱knɨdɨ ja
nayuꞌutstaa̱j̱k, tyøjkɨñøø tsaa̱̱ jutjøtpy tsaa̱̱ aṉkjøtpy øy ma.̱ Jaj̱ttɨp ja wɨndsøndøjk ja kumeendyøjk, ja møj
ja mutsk. Jaj̱ttɨp ja soldaḏɨ wyɨndsøndøjktɨ, nayɨdeꞌents ja jaa̱ꞌ̱y pøn mɨjuy kamɨjuy tundɨp. 16 Jøts wyaṉɨdɨ
ku ayoꞌon jadeꞌen tꞌejxtɨ:

―¡Wan ja kojpk wan ja tsaa̱̱ neꞌegɨ xyikꞌoꞌjknɨndɨ jøts jadeꞌen xkaꞌukwɨnꞌejxnaꞌant jaꞌ pøn jam tsɨnaapy
møj tsɨnaabyajt køjxp, jøts nayɨdeꞌen ja Borreek Uꞌnk kaꞌ xꞌukmøøꞌñaꞌant ja møj ayoꞌon!

17Tøxɨ ja xøøw jadeꞌen kyaꞌpxy ku ja møj ayoꞌon jadeꞌen yikꞌijxy, nɨpøn ja jadeꞌen tkamɨmajadaꞌ̱aḵy.
7

Ku ja Israelɨt jaa̱ꞌ̱y yikmøꞌøy ja ejxaꞌ̱aṉ pøn jaty ja Dios tyamɨꞌejxɨp tyamɨdsojkɨp
1Ku ja jadeꞌen yjaj̱ty jøts ø nꞌijxy nɨmaktax̱k ja aṉkɨlɨs ku ja wyɨnaty tyanɨ nax̱wiiꞌñɨt eskiinɨ køjxp, jamts

ja poj ja tꞌaxaj̱tuky jøts ja møk poj nɨwɨneꞌen kyanax̱kɨdaꞌ̱aḵt nax̱wiingyɨjxy mejkyɨjxy, jøts ja aa̱y̱ jøts ja
kipy kyapojwɨdett. 2 Jamts ø nꞌijxy jaduꞌuk ja aṉkɨlɨs xøbɨdsimbyɨ myiñ, jap ja Dios syeeyɨ tmøøtꞌaj̱ttɨ pøn
xemɨkøjxp jujkyꞌaj̱tp. Nay jaꞌats møk tnɨmaa̱y̱ ja nɨmaktax̱kpɨ aṉkɨlɨs midi wyɨnaty tø yiktanɨpiky jøts
tukɨꞌɨyɨ tyikwɨndɨgøøgyøxt tuktsaj̱pꞌagɨdaꞌ̱aḵy, jøts wyaꞌ̱aṉ̃:

3―Ukꞌawejxtɨ. Kidi xkaxtɨ ja ayoꞌon kunɨmøøts ja ejxaꞌ̱aṉ nbɨktaꞌ̱aḵt jaa̱ꞌ̱y wyɨmbojkøjxp nɨduꞌuk nɨduꞌuk,
pøn jaty ja Dios yjaꞌ tpaduujnɨdɨp. Jaanɨmts xyikwɨndɨgøꞌøty ja naa̱j̱x, ja mejy jøts ja aa̱y̱ ja kipy.

4 Jadeꞌen ø nnɨmadøy ku tukmagøꞌpxy ja wɨxijkxy myaktax̱k mil tø yikꞌejxaṉdɨ ja israelɨt jaa̱ꞌ̱y pøn ja
ñɨmakmajtskpɨ yꞌap̱teetyꞌaj̱ttøø. 5 Nɨmakmajtsk mil ɨdøꞌøn yikꞌejxaṉdɨ pøn tyaṯskꞌap̱ɨp ja møjaa̱ꞌ̱y Judá.
Nɨmakmajtsk mil yikꞌejxaṉdɨ pøn tyaṯskꞌap̱ɨp ja møjaa̱ꞌ̱y Rubén jøts nɨmakmajtsk mil nayɨdeꞌen pøn
tyaṯskꞌap̱ɨp ja møjaa̱ꞌ̱y Gad, 6nɨmakmajtsk mil yikꞌejxaṉdɨ pøn tyaṯskꞌap̱ɨp ja møjaa̱ꞌ̱y Aser, nɨmakmajtsk
mil yikꞌejxaṉdɨ pøn tyaṯskꞌap̱ɨp ja møjaa̱ꞌ̱y Neftalí, nɨmakmajtsk mil yikꞌejxaṉdɨ pøn tyaṯskꞌap̱ɨp ja møjaa̱ꞌ̱y
Manasés, 7nɨmakmajtskmil yikꞌejxaṉdɨ pøn tyaṯskꞌap̱ɨp jamøjaa̱ꞌ̱y Simeón, nɨmakmajtskmil yikꞌejxaṉdɨ pøn
tyaṯskꞌap̱ɨp ja møjaa̱ꞌ̱y Leví, nɨmakmajtsk mil yikꞌejxaṉdɨ pøn tyaṯskꞌap̱ɨp ja møjaa̱ꞌ̱y Isacar, 8nɨmakmajtsk
mil yikꞌejxaṉdɨ pøn tyaṯskꞌap̱ɨp ja møjaa̱ꞌ̱y Zabulón, nɨmakmajtsk mil yikꞌejxaṉdɨ pøn tyaṯskꞌap̱ɨp ja møjaa̱ꞌ̱y
José, jøts nɨmakmajtsk mil yikꞌejxaṉdɨ nayɨdeꞌen pøn tyaṯskꞌap̱ɨp ja møjaa̱ꞌ̱y Benjamín.

Ja mayja̱a̱ꞌy pøn ja poop wet wyetꞌa̱jttɨp
9Ku jadeꞌen nnɨmadøøy jøts ø nꞌijxy janch may jaa̱ꞌ̱y nɨkyamachoonɨ. Choondɨ o mag̱aj̱p, o ti ayuujk

tkaj̱pxtɨ pønɨ sa̱ jaduꞌuk ja nɨduꞌuk ja kaj̱p ja yꞌayuujk tjagyepy; jam twɨndanɨdɨ ma̱ møj tsɨnaabyajt jøts nay
jam ma̱ Borreek Uꞌnk, poop wet wyetꞌaj̱ttɨp jøts tɨɨxyꞌaa̱y̱ tkøñɨdɨ. 10Nɨdukɨꞌɨyɨ døꞌøn tjaꞌ̱myatstɨ ja Dios jøts
møk wyaꞌ̱aṉdɨ:
Yø Dios Teety xyiknɨtsoꞌokꞌaj̱tɨm,
pøn jam tsɨnaapy møj tsɨnaabyajtkøjxp,
nayɨdeꞌents ja Borreek Uꞌnk.

11 Jamts ja aṉkɨlɨstøjk nawɨdity tnadanɨdɨ ma̱ møj tsɨnaabyajt jam, ma̱ ja møjaa̱ꞌ̱dyøjk jøts ma̱ ja
nɨmaktax̱kpɨ jɨyujk, jøts ñagyuxendyaa̱j̱kɨdɨ jaꞌ wyɨngujkp ma̱ ja møj tsɨnaabyajt jam; møj tjanchjaꞌ̱myajtstɨ
ja Dios, 12 jøts wyaṉdøø:
Nmøjaꞌ̱wɨp øøts, njanchjaꞌ̱wɨp øøts Dios Teety.
Mets ja møkꞌaj̱tɨn, ja jaꞌ̱gyukɨn jøts ja øyꞌaj̱tɨn mmøøtꞌajtpy xemɨkøjxp. Jadeꞌen ɨdøꞌøn xemɨkøjxp yꞌejxɨ.

13 Jøts nɨduꞌuk ja møjaa̱ꞌ̱dyøjk wyaa̱ṉ̃ jøts xꞌamɨdøøy:
―¿Pøn ɨdøꞌøn yøꞌødɨ ɨxja poop wetxøødɨ, ma̱ døꞌøn yø choondɨ?
14 Jøts ø nnɨmaa̱y̱:
―Mets møjaa̱ꞌ̱y, mnɨjaꞌ̱wɨp mets yøꞌ.
Jøts ø xnɨmaa̱y̱:
―Yøꞌ døꞌøn jap tø ñax̱tɨ ma̱ ja møj ayoꞌon jam, ja Borreek Uꞌnk ñɨꞌjpy tø yikpøkwyaꞌ̱ac̱hɨdɨ. 15 Paty

ɨdøꞌøn jam yꞌettɨ møj tsɨnaabyajt wyɨngujkp ma̱ ja Dios chøønɨ, jamts ja tpaduujnɨdɨ ja Dios yjaꞌ xɨnaxy
tsunaxy; jøts ja pyøkjøꞌøgɨdɨt xemɨkøjxp jaꞌ wyɨngujkp. 16Kaꞌap ja ayoꞌon tꞌukꞌejxnɨdɨt, kyaꞌukyuꞌooknɨdɨt
kyaꞌuktøøjtsɨñɨdɨt, nɨ aṉ nɨti kyaꞌukpaa̱j̱tnɨyɨdɨt, 17 jadeꞌengøjxp ku ja Borreek Uꞌnk tꞌejxꞌity jøts ttukpaa̱ṯ-
waꞌ̱aṉ̃ ttukꞌejxwaꞌ̱aṉ̃ ja waꞌ̱aṯs nøø midi xyikjujkyꞌaj̱tɨm xemɨkøjxp; nayɨdeꞌents ja Dios tyiktɨgøꞌøty ja
yjotmayꞌoꞌjkɨndɨ.

8
Ja myɨwɨxujkpɨ seeyɨ jøts ja poomdøꞌøyꞌɨɨꞌñ midi tum oorɨ

1 Ku ja Borreek Uꞌnk ja myɨwɨxujkpɨ seeyɨ tꞌagøꞌøtstuujty, jøts kujkp horaꞌan yꞌamongøjxtɨ nɨdukɨꞌɨyɨ
jam tsaj̱pjotp. 2Nay jatyɨ nꞌijxy ja nɨwɨxujkpɨ aṉkɨlɨs midi jam tanaadyɨp Dios wyɨngujkp ku ja yikmøødyɨ
nɨduꞌuk nɨduꞌuk ja puxujx. 3 Jøts jaduꞌukpɨ aṉkɨlɨs myiiñ jøts jam tyanaayꞌøyɨyɨɨꞌñ altaj̱r wyɨngujkpmidi tum
oorɨ, poomdøꞌøyꞌɨɨꞌñ ja myɨmeen, jamts yikmøøy altaj̱r wyɨngujkp may ja poom, jadeꞌents ja altaj̱rkøjxp
ttawɨnjøjky; jøts jamts ja nayɨdeꞌen yꞌity yꞌamɨdoꞌowɨn pyøktsoꞌowɨn jaꞌadɨ pøn jaty ja Dios jaꞌaj̱tɨp. 4 Jøts
ja poom jok jam yjaꞌ̱aṯy Dios wyɨndump møøt ja yꞌamɨdoꞌowɨndɨ ja pyøktsoꞌowɨndɨ pøn ja Dios tmøjaꞌ̱wɨdɨp
tjanchjaꞌ̱wɨdɨp. 5Xjats ja aṉkɨlɨs tnɨxaj̱ɨyɨɨꞌñ ja poomdøꞌøyꞌɨɨꞌñ jøts tpɨktaa̱j̱ky ujts ja jøndsaḇaj̱k midi wyɨnaty
altaj̱rkøjxp, jøts tkoꞌwɨdijty jam nax̱køjxp; wɨnets ja møk anaaw jøts ja wɨdsuk yꞌadɨꞌɨch, jøts ja tsaachmøk
ujx.

Ja ñɨwɨxujkpɨ puxujx

6Xjats ja nɨwɨxujkpɨ aṉkɨlɨstøjk tjøpꞌejxtɨ ttaxuꞌuxwaꞌ̱aṉdɨ ja puxujx.
7Ku jamyɨduꞌukpɨ aṉkɨlɨs xyuujxy, jøts jamøk tuumyiiñ jøts ja tøtst jøts ja jøønmøøt ja nɨꞌjpy ñax̱kɨdaa̱j̱ky.

Jadeꞌen tyøøy ja nax̱wiiꞌñɨt jawaanɨ kyagujkwaꞌkxy, møøt ja kipy møøt ja ujts kyudɨgøøy.
8Ku ja myɨmajtskpɨ aṉkɨlɨs xyuujxy, wɨnets yjaw̱ɨ tigati ñax̱kɨdaa̱j̱ky jam mejyjotp ejxɨm ja møj kojpkɨn,

jaꞌats jam tøøbyøjk; jøts ja mejy wyɨmbijty jawaanɨ kagujkwaꞌkxy waꞌ̱aṯs nɨꞌjpyɨn. 9 Jawaanɨ kagujkwaꞌkxy ja
jɨyujk kyaꞌookøxtɨ midi jam wyɨnaty tsɨnaadyɨp, jøts ja baṟkɨ nayɨdeꞌen wyɨndɨgøøy.

10Ku myɨdɨgøøkpɨ aṉkɨlɨs xyuujxy, wɨnets tuꞌuk ja maa̱ḏsaꞌ̱ tsaj̱pwemp kyatskaꞌ̱ay̱, tyøøy jadeꞌen ejxɨm
ja møj jøønɨn. Nax̱kɨdaa̱j̱ky ma̱ may ja møj nøø yøꞌødyɨ jøts ma̱ ja kom nøø pyɨdsimy. 11 Jaꞌabɨ maa̱ḏsaꞌ̱
txøøwꞌaj̱tp Ajenjo, jøts ja nøø ja tyikmaꞌ̱tnaa̱.̱ May ja yꞌooktøø pøn jaty ja tꞌuktøø, janch taꞌ̱am̱ ja
wyɨmbejtnaa̱̱ ja nøø.

12Ku jamyɨmaktax̱kpɨ aṉkɨlɨs xyuujxy, xjats ojtswaanɨwyɨndɨgøy ja xøøw, ja poꞌ jøts jamaa̱ḏsaꞌ̱. Nayɨdeꞌen
ojts xyaachkugoodsɨgyɨjxy sam̱ yø xøøw yø poꞌ wyɨndɨgøyɨn.

13Wɨnets nꞌejxpaa̱ṯy tuꞌuk ja aṉkɨlɨs ñaxy tsaj̱p kujkꞌam̱, jøts ja møk wyaꞌ̱aṉ̃:
―¡Meets nax̱wiiꞌñɨt jaa̱ꞌ̱y, mjanchꞌayoꞌodɨp meets ku xmadoꞌodɨt ja puxujx ku ttaxuꞌuxtɨt ja nɨdɨgøøkpɨ

aṉkɨlɨs!
9

1Ku ja myɨmagoxkpɨ aṉkɨlɨs xyuujxy, jøts nꞌijxy tuꞌuk ja maa̱ḏsaꞌ̱, tø wyɨnaty ñax̱kɨdaꞌ̱aḵy nax̱wɨngɨjxy.
Xjats yikmøøy ja ñɨꞌawaa̱j̱ts ma̱ ja møj jut jam midi nøjkxp ayodaa̱j̱k. 2Xjats ja møj jut tyikꞌawaa̱j̱ch xjats ja
jok yikxon jap pyɨdsimy sam̱ møj ornɨ jøtpyɨn; jøts ja xøøw tyikwɨngoodsɨñaa̱,̱ nɨ poj nɨti tkaꞌukyikyøꞌøñɨ.
3Japts jokjøtpymay pyɨdsømdɨ jamøjmuꞌ jøts tukɨꞌɨyɨ ja nax̱wiiꞌñɨt twɨnguyøꞌøyɨgyøjxnaa̱;̱ jadeꞌen ja yikejxy
sam̱ ja kaj̱pyɨn jøts ja nax̱wiiꞌñɨt jaa̱ꞌ̱y tyikꞌayoꞌombaa̱ṯt. 4Kaꞌap ja jadeꞌen tø yikexy jøts ja aa̱y̱ ja ujts ja
tyikwɨndɨgøꞌøty ya̱ nax̱wiiñ. Jaꞌ ja pyayøꞌøpy pøn jaty ja Dios yꞌejxaꞌ̱aṉɨn tø kyabɨktaꞌ̱ag̱yɨ midi yikpɨktaḵtɨp
wyɨmbojkwemp. 5Kaꞌap ja jaa̱ꞌ̱y tjadyimyikꞌøøky, ayoꞌon ja myøøpy jøts ja jaj̱yɨ ja tøøyɨ tukmɨbaꞌ̱am̱ tsøønɨ
magoxk poꞌjɨn; jadeꞌen ja pyaꞌ̱am̱ ja tjaw̱ɨdɨ ejxɨm ja kaj̱py xøjpɨnt. 6Møk ja tjaw̱ɨdɨ, jadyimwyaṉdɨp jaꞌ jøts
tyimyꞌooktɨt; o køꞌøm ñaṉkyꞌoogɨdɨt, kaꞌanɨmts ja yꞌoꞌjkɨn kyaꞌ̱pxtɨ.

7 Jadeꞌen ja møj muꞌ kyaxøꞌøktɨ ejxɨm ja møj kawaa̱y̱ɨn midi nayꞌaꞌejxɨyɨp tseptumbɨ nøjkxtɨp; tum jadeꞌen
ja kyubaj̱k kyaxøꞌøktɨ koronɨ kujupy midi amuum oorɨ, jøts ja wyeen ja yꞌaa̱w̱ jadeꞌen kyaxɨꞌɨky ejxɨm ja
jaa̱ꞌ̱yɨn. 8 Jadeꞌen ja wyaa̱y̱ tmøøtꞌaṯtɨ ejxɨm ja tøꞌøxyøjkɨn, jøts ja tyøøjts jadeꞌen tꞌixy ejxɨm ja kaa̱j̱ɨn. 9Tum
pujx ja amuum yꞌaḵꞌaj̱ttɨp, jøts ku kyajkwɨdettɨ jadeꞌen møk yikmadøy ejxɨm ja maakyaretɨ midi kawaa̱y̱
myɨnøjkxtɨp tseptumbɨ. 10 Jadeꞌen ja tyuꞌtst tmøøttꞌaṯtɨ ejxɨm ja kaj̱pyɨn. Jaꞌats ja tyuktaꞌayoꞌombatpy ja
jaa̱ꞌ̱y jøts tukmɨbaꞌ̱am̱ tsøønɨ magoxk poꞌ. 11 Jamts tuꞌuk ja aṉkɨlɨs midi tsoꞌomp jap ayodaa̱j̱kjøtpy, jaꞌats
tnɨwɨndsønꞌaj̱tp ja møj muꞌ; jaꞌats txøøwꞌaj̱tp Abadón ja hebreɨt ayuujk, jøts ja griegɨt ayuujk Apolión midi
tyijpy pøn yikwɨndɨgøøpy.

12 Jadeꞌen ɨdøꞌøn ja myɨduꞌukpɨ ayoꞌon ñaj̱xy; nax̱kɨdaꞌ̱aḵpts ja mɨmajtskpɨ ayoꞌon.
13Xjats ja myɨdudujkpɨ aṉkɨlɨs ttaxuujxy ja puxujx, wɨnets pyɨdsɨɨmy ja ayuujk jam nɨmaktax̱kpɨ tsakaa̱̱

waj̱ agujkp jam altaj̱rkøjxp jam Dios wyɨngujkp. 14Xjats ja myɨdudujkpɨ aṉkɨlɨs yiknɨmaa̱y̱ midi ja puxujx
tmøøtꞌaj̱tp:

―Mɨgajɨ ja ñɨmaktax̱kpɨ aṉkɨlɨs midi jamdɨ ma̱ ja møj nøø midi yiktejp Eufrates.
15Xjats ja jadeꞌen yikmɨgajɨdøø jøts tyikꞌooktɨ jawaanɨ kagujkwaꞌkxy ja nax̱wiiꞌñɨt jaa̱ꞌ̱y. Jabɨ aꞌejxɨxɨ yꞌejtnɨ

jøts ja jadeꞌen yjaṯtɨt jaꞌabɨ xøøw jaꞌabɨ jumøjt. 16Namajtsk magøꞌpxy millones ɨdøꞌøn ja aṉkɨlɨs cheptumbɨ
midi ɨdøꞌøn jadeꞌen yikjaa̱ꞌ̱yꞌooktɨp, midi kawaa̱g̱yøjxptɨ.

17Yɨdeꞌen ø nꞌijxy kumaa̱ꞌ̱yjøtpy ja kawaa̱y̱, jøts jaꞌ pøn ttatsɨnaadyɨp, pujx ja myøøtꞌaj̱ttɨp kyachwiiñ,
tsaj̱pts, tsujxk jøts puꞌts jadeꞌen ja kyaxɨꞌɨky. Ja kawaa̱y̱ kyubaj̱k jadeꞌen ja kyaxøꞌøktɨ ejxɨm ja kaa̱j̱ɨn jøts
ja yꞌaa̱w̱jøtpy pyɨdsimy ja møj jønyow møøt ja jok jøts jøky. 18 Jøts jadeꞌenꞌampyts ja mayjaa̱ꞌ̱y yꞌookøxtɨ,
jawaanɨ kagujkwaꞌkxy ɨdøꞌøn kyawɨndɨgøøgyøxtøø. 19 Jaꞌats ɨdøꞌøn ja kawaa̱y̱ tyaꞌawaꞌ̱aṉꞌajtpy ja yꞌaa̱w̱ jøts
ja tyuꞌtst; jadeꞌen ja tyuꞌtst ja tꞌixy tsaa̱ꞌ̱ngyubaj̱kɨn, jadeꞌents ja jaa̱ꞌ̱y ja tyikꞌayoꞌombaa̱ṯy.

20 Pønts jaa̱ḵtaṉdɨ kaꞌabyɨm ja tmajtstuꞌuttɨ ja kaꞌødyunk ja kaꞌøwyɨnmaa̱ꞌ̱ñ. Wyɨndsøꞌjkɨyꞌejttɨp ja
mɨkuꞌtøjktɨ jøts øy ti awaṉax̱ agojnax̱. Nayɨdeꞌen twɨndsøꞌøgɨdɨ ja nugo dios agojnax̱ midi oorɨ øyɨp, midi
plaṯɨ øyɨp, midi bronce øyɨp jøts nayɨdeꞌenmidi kipy øyɨp, kaꞌap ja yꞌixy, kaꞌap ja yøꞌøy, jøts kaꞌap ja myadøy.
21Nɨ jadeꞌen ja tkamøjpɨktaa̱j̱ky ku ayoꞌon tø yjɨnaxy, yikꞌookꞌadichpɨm ja myɨguꞌuk jaꞌ, jøts ja mɨkuꞌ tunk
ttunꞌadøꞌøtstɨ, ñamyøøtꞌatyɨdɨ øy pøn møøt myɨguꞌuktøjktɨ, jøts myaatsꞌadøꞌøtstɨ.

10
Ja a̱nkɨlɨs midi tkonꞌejtp tuꞌuk ja mutsk librɨꞌuꞌnk

1Kuts jadeꞌen yjaj̱ty jøts ø nꞌejxpaa̱ṯy tuꞌuk ja møj aṉkɨlɨs. Yootsꞌagujkp kyɨdaꞌ̱aḵy jam tsaj̱pwemp jøts ja
iꞌjch jam kyaxɨꞌɨky yꞌagubaj̱kp. Jadeꞌen ja wyeen ja yꞌaa̱w̱ tꞌixy ejxɨm ja xøøw yꞌañɨn, jøts ja tyeky jadeꞌen
ejxɨm ja jønyowɨn. 2 Jam tuꞌuk ja librɨꞌuꞌnk tmøøtꞌaty jøts ja tꞌagɨɨbyaj̱ky kyøjøꞌøm, jøts ja yꞌagaꞌ̱ndyeky
ttawɨnwaꞌ̱aḵy ja mejy jøts ja yꞌanaj̱tyeky nax̱wɨngɨjxy. 3 Jøts ja chapꞌaay møk ejxɨm ja møj kaa̱̱ myuꞌuyɨn jøts
nay jatyɨ wɨxujk ojk ja anaaw pyɨjy. 4 Ɨxyam̱ øts wyɨnaty njaadyaṉwaꞌ̱aṉ̃ sa̱ ja anaaw wyaꞌ̱aṉ̃ jøts ø nmadøøy
ja ayuujk midi kɨdaḵp tsaj̱pwemp jøts ø xnɨmaa̱y̱:

―Amaaꞌtskꞌaṯ yøꞌ sam̱ tø wyaꞌ̱aṉ̃ yø anaaw, kidi xjaadyañ.

5 Jøts ja aṉkɨlɨs midi tuktamaj̱ndyeky tawaꞌ̱kpajt ja mejy jøts jaduktamaj̱ndyeky ja nax̱wiiꞌñɨt, jaꞌats
yꞌagaꞌ̱ngyø jam tkonjøꞌjk, 6 jøts ja tkaj̱pxwaꞌkxy ja Dios tyɨyꞌaj̱tɨn pøn tø tyiktsoꞌondaḵɨjxy tukɨꞌɨyɨ tukt-
saj̱pꞌagɨdaꞌ̱aḵy, jøts yɨdeꞌen wyaꞌ̱aṉ̃:

―Kaꞌ yꞌukyøꞌøñɨt ja xøøw ja jumøjt; 7 kuts xyuꞌuxt ja myɨwɨxujkpɨ aṉkɨlɨs, tø wyɨnaty kyaꞌpxy ja Dios
wyɨnmaa̱ꞌ̱ñ midi jaꞌayɨ tyuknɨjaꞌ̱wɨyɨɨꞌñ ja kyugajpxtyøjktɨ. Kaꞌap ja o pøn nugo ajaw̱ɨ ttuknɨjaw̱ɨ.

8Xjats ja ayuujk nayɨdeꞌen nmadoogojmɨ midi tsaj̱pjøtpy tsooꞌmp, jøts ja jadɨgojk xmɨgaj̱pxkojmɨ jøts
wyaꞌ̱aṉ̃:

―Nøjkx atspøjkɨt ja librɨꞌuꞌnk midi jam agɨɨbyaky kyɨɨyꞌijtpy ja aṉkɨlɨs, jaꞌ midi tanaapy mejkyøjxp jøts
nax̱kɨjxy.

9 Jøts ja aṉkɨlɨs nnɨnijkxy xjats ja librɨꞌuꞌnk nꞌamɨdøøy jøts ø xmoꞌot, jøts ø xnɨmaa̱y̱:
―Ɨxya̱ ja librɨ, maṯs jøts xꞌɨxpøkt. Øy tsuj mnayjaw̱ɨyɨt ku xꞌɨxpøjkꞌokwaꞌ̱aṉt, ku xꞌɨxpøjkøxnɨt jøts ja

jotmayꞌøøgyɨ xpaṯnɨt.
10Xjats ja librɨ nꞌaxaj̱ɨyɨɨꞌñ jøts ja nꞌɨxpɨjky, janch øy janch tsuj øts njaꞌ̱wɨyɨɨꞌñ, kuts ja nyikøjxnaa̱̱ ja librɨ,

jøts ja jotmayꞌøøgyɨ xpaṯnaa̱.̱ 11 Jøts ø xnɨmaagyojmɨ:
―Kuwaṉɨ jadɨgojk xkaj̱pxwaꞌ̱kxt ja Dios yjaꞌ sa̱ chøønɨdɨt sa̱ tyanɨdɨt nɨdukɨꞌɨyɨ ja nax̱wiiꞌñɨt jaa̱ꞌ̱y, wan

tmøjɨ wan tmutskɨ.

11
Namajtsk ja ja̱a̱ꞌy pøn testigɨꞌaj̱ttɨp

1 Jøts tuꞌuk ja kapy nyikmøøy midi yiktakejpxp, jøts ø xnɨmaa̱y̱:
―Tanɨ jøts xkejpxɨt ja Dios chap̱tøjk møøt ja altaj̱r, jøts nayɨdeꞌen xmachoꞌot pøn jaty jap twɨndsøꞌjkɨp

ja Dios. 2 Kaꞌap yø xkepxt yø tsap̱tøjk aa̱w̱, tsap̱tøjk øjx jøts ja tsap̱tøjk paa̱ꞌ̱ jaꞌagøjxp ku wenk jaa̱ꞌ̱y
myenwaꞌ̱aṉdɨ jøts jap wyɨdettɨt, jadeꞌents ja tyikmaꞌ̱aṯtɨt ma̱ jaty ja wyɨdettɨt jap Dios kyaj̱pjøtpy, wɨxijkxy
myajtsk poꞌ yꞌettɨt jadeꞌen. 3Ngaxp øts namajtsk ja ngugajpxy midi tum yøk wet twetꞌaj̱ttɨp, jaꞌats xkaj̱pxɨp
ja njaꞌ tɨgøøk jumøjt jagujkp.

4 Ja namajtskpɨ kugajpxy, jadeꞌeñɨ nꞌukpɨktaa̱j̱kɨn ejxɨm ja olivɨ kipyɨn, jøts nayɨdeꞌen ejxɨm ja majtskpɨ
kandeleerɨ midi jam ejtp nwɨndsønꞌaj̱tɨm wyɨngujkp. 5 Pønɨ pøn mɨdundɨgøøwyaj̱nɨp, yikpɨdsømdɨp ja
jøøn ja yꞌaa̱w̱jøtpy, jadeꞌeñɨts ja myɨdseptøjk tyikꞌookøxtɨt tyikwɨndɨgøøgyøxtɨt. 6Yø namajtskpɨ kugajpxy
yjagyajptɨ ja møkꞌaj̱tɨn jøts kaꞌukyiktunɨt wɨnøꞌønɨn ja Dios yjaꞌ tkaj̱pxwaꞌ̱kxɨdɨt. Nayɨdeꞌen ja nøø
tyikjaj̱tnɨdɨt waꞌ̱aṯs nɨꞌjpyɨn, jøts tkaxtɨt kawɨnaa̱ḵ jøøjp ja paꞌ̱am̱ sa̱ ja køꞌøm tꞌaꞌejxɨdɨt. 7Kuts ja jadeꞌen
tkaj̱pxwaꞌ̱kxkøxtɨt ja Dios yjaꞌ, wɨnets tuꞌuk ja møk awaꞌ̱aṉ jɨyujk pyɨdsøꞌømt jam ayodaa̱j̱kjotp jøts ja
namajtskpɨ kugajpxy yikꞌoogɨyɨt. 8 Jamts ja ooꞌkpɨ jadiꞌiñɨ tyaꞌ̱aṉt, jam ja wyɨbejpnɨt jam tuuꞌ kujkꞌam̱,
nay ja kaj̱p ma̱ ja nwɨndsønꞌaj̱tɨm Jesucristo kyɨruspejty. Nugo døꞌøn jadeꞌen yø kaj̱p yiktijy Sodoma jøts
Egipto. 9 Tɨgøøk xøøw jagujkp yikꞌejxtɨt yiknɨjaw̱ɨdɨt ja ooꞌkpɨ. Øy pøn jaa̱ꞌ̱y o mag̱aj̱p myeꞌendɨt jøts
kaꞌ tnaṉkyikpɨdɨꞌɨgyɨ ja ooꞌkpɨ. 10Xjats ja nax̱wiiꞌñɨt jaa̱ꞌ̱y jadeꞌen agujk jotkujk ñayjaw̱ɨyɨdɨ, janch nɨxem
nɨyam̱ o ti ñadyamayꞌatyɨdɨ jaꞌagøjxp ku tø yꞌooktɨ jaꞌadɨ pøn møk tø yikꞌayoꞌombaa̱ḏyɨdɨ pøn ja Dios yjaꞌ
tkaj̱pxwaꞌ̱kxɨdɨp. 11Xjats ku myɨdɨgøøk xøøw jagujkpꞌaj̱ty, wɨnets ja Dios tyikjujkpyiky jadɨgojk ja ooꞌkpɨ.
Janch tsøꞌjkɨdøø jaꞌadɨ pøn jaty jamwyɨnatyɨ. 12Wɨnets ja namajtskpɨ kugajpxymøk yikmɨgaj̱pxtɨ, tsaj̱pjøtpy
ja kyajpxy, jøts yiknɨmaydɨ:

―Pat yam̱.
Jøts chapajtnɨdɨ tsaj̱pjøtpy yootsꞌagujkpy jøts ja myɨdseptøjk yꞌejxɨdøø ñɨjaꞌ̱wɨyɨdøø. 13 Jøts nay jatyɨ ja

møk ujx ñaj̱xy, jøts wɨxujk mil ja jaa̱ꞌ̱y yꞌooktɨ ku ja kaj̱p kyujaꞌ̱wɨyɨɨꞌñ kyujejtɨyɨɨꞌñ. Janch tsøꞌjkɨdɨp jaꞌ pøn
jaty jaa̱ḵtaṉdøø, jøts ja Dios ja tjanchjaꞌ̱myajtstɨ midi jap tsaj̱pjøtpy.

14 Jadeꞌen ja myɨmajtskpɨ ayoꞌon ñaj̱xy; tsojkts myeꞌent ja myɨdɨgøøkpɨ.
Ja myɨwɨxujkpɨ puxujx

15Xjats ku ja myɨwɨxujkpɨ aṉkɨlɨs ttaxuujxy ja pyuxujx, jøts møk yikmadøy may ja ayuujk jap tsaj̱pjøtpy
jøts wyaꞌ̱aṉ̃:
Ɨxyam̱ ja kutujk ñax̱kɨdaꞌ̱aḵy midi ja Dios Teety jøts nwɨndsønꞌaj̱tɨm Jesucristo yjaꞌaj̱ttɨp;
jøts xemɨkøjxp ja tyiktuꞌundɨt ma̱ yꞌijty ja nax̱wiiꞌñɨt jaa̱ꞌ̱y yjaꞌ tyiktundɨ.
16Xjats kyuxanɨdɨ jøts ñax̱kowdɨ ja nɨꞌeeꞌpxmaktax̱kpɨ møjaa̱ꞌ̱dyøjk pøn jam tsɨnaadyɨp Dios wyɨngujkp, jøts
ja Dios tmøjaw̱ɨdɨ twɨndsøꞌøgɨdɨ, 17 jøts yɨdeꞌen wyaꞌ̱aṉdɨ:
Janch møj me Dios Teety,
tuꞌugyɨ me mꞌity xemɨkøjxp.
Møj øøts nmøjaw̱ɨ ngunuuꞌkxyjaw̱ɨ ku tø xyikmajadaꞌ̱aḵy ja mmøkꞌaj̱tɨn
jøts ja mgutujk ma̱ ja nax̱wiiꞌñɨt jaa̱ꞌ̱y.
18 Jøts ja nax̱wiiꞌñɨt jaa̱ꞌ̱y mmɨjotꞌam̱bikyɨyɨ,
tø kyaꞌpxy jøts ja ayoꞌon xmoꞌot jøts nayɨdeꞌen xɨɨdyuꞌunt ja ooꞌkpɨtøjk.
Jøts xmoꞌot ja øyꞌaj̱tɨn pøn jaty ja mjaꞌ tø mbaduꞌunxɨyɨ pøn jaty tø tkaj̱pxwaꞌkxy wan tmøjɨ wan tmutskɨ.
Tø kyaꞌpxy jøts nayɨdeꞌen xyikwɨndɨgøꞌøty pøn jaty tø tmɨdundɨgøy ja nax̱wiiꞌñɨt jaa̱ꞌ̱y.

19Xjats ja Dios chap̱tøjk yꞌawaa̱j̱ch jap tsaj̱pjøtpy jøts yikꞌixy ja kaa̱x̱ɨ ma̱ jap yꞌity ja Dios kyutujk. Xjats ja
møk ujx ñaj̱xy jøts ja anaaw, jøts ja wɨdsuk jøts ja møk tøtst ñax̱kɨdaa̱j̱ky.

Ja tøꞌøxyøjk jøts ja awa̱ꞌa̱ndsa̱a̱ꞌñ
1Xjats wɨnet kyaxɨꞌɨky tuꞌuk ja møj ejxpajt jam tsaj̱pwemp: jamts tuꞌuk ja tøꞌøxyøjk tyanɨ poꞌ kyubaj̱kp.

Jadeꞌen yø møk chamamy sam̱ ja xøøwɨn, jøts tkujupꞌaty tuꞌuk ja koronɨ midi makmajtsk maa̱ḏsaꞌ̱ tjagyajp.
2 Jøtpyts ja tøꞌøxyøjk wyɨnaty, kaꞌaxwam̱pts jøts møk ja yꞌuꞌnk ja yikꞌayøyɨ jøts kyaxøꞌøkt. 3Wɨnets jam
tsaj̱pwemp nꞌijxy jaduꞌuk ja ejxpajt: jamts tuꞌuk ja awaꞌ̱aṉdsaa̱ꞌ̱ñ, amuum tsaj̱pts ja ñɨneꞌkx jøts wɨxujk
ja kyubaj̱k, maj̱k jaty ja wyaj̱ nɨduꞌuk nɨduꞌuk ja kyubaj̱k tmøøtꞌaty, jøts ja koronɨ nayɨdeꞌen tuꞌuk jaty
tkujupꞌaty. 4 Jøts ja tyuꞌtst ttabajaa̱ꞌ̱xkɨjxy may ja maa̱ḏsaꞌ̱ jam tsaj̱pwemp, jøts nax̱kɨjxy ja tnajtswøjɨyɨɨꞌñ.
Jam tyanaayꞌøyɨyɨɨꞌñ ma̱ ja tøꞌøxyøjk jam kyaꞌaxwaꞌ̱aṉ̃ jøts ja yꞌuꞌnk jatyɨ tsuꞌjtsɨt ku ja kyaꞌaxt. 5Kaꞌax jaꞌ,
mixyuꞌnk jaꞌ, jaꞌats nøjkx nɨwɨndsønꞌaty møkꞌampy ja nax̱wiiꞌñɨt jaa̱ꞌ̱y. Xjats ja yꞌuꞌnk ja Dios tpøjknaa̱̱ jøts
ja tyiknijkxy ma̱ ja møj tsɨnaabyajt jam; 6 jøts ja tøꞌøxyøjk kyeejky, jøts jam ja ñøjkxnɨ ma̱ abaḵ et, ma̱ ja Dios
jam wyɨnaty ja yꞌet tø tꞌaꞌejxɨ, jamts ja kyaꞌaty agujk jotkujk, jadeꞌents jam chøønɨt tɨgøøk jumøjt jagujkp.

7Xjats ku jadeꞌen yjaj̱ty wɨnets ja tsep tyuujnɨ jap tsaj̱pjøtpy. Ja møj aṉkɨlɨs Miguel møøt ja yꞌaṉkɨlɨstøjk
mɨnamyaj̱tsɨ ja awaꞌ̱aṉdsaa̱ꞌ̱ñmøøt ja yꞌaṉkɨlɨstøjk jaꞌ møøtmɨ. 8Kaꞌap jamyajadaḵtøø ja awaꞌ̱aṉdsaa̱ꞌ̱ñ; kaꞌap
ja ma̱ yꞌukꞌetnɨbaj̱tnɨyɨ tsaj̱pjøtpy. 9 Jøts ja jadeꞌen yikpawojpnaa̱,̱ yikaxnɨ nax̱wɨngɨjxy. Yøꞌ døꞌøn ja møj
mɨkuꞌ wɨndsøn midi yiktejp Satanás midi twɨnꞌøøꞌn ja nax̱wiiꞌñɨt jaa̱ꞌ̱y.

10Wɨnets nmadøøy møk ja kajpxy jap tsaj̱pjøtpy midi yɨdeꞌen wam̱p:
―Tø ja Dios ja nax̱wiiꞌñɨt jaa̱ꞌ̱y tyiknɨtsoꞌokꞌaty. Tøts ja myøkꞌaj̱tɨn tnaṉkyꞌijxyɨyɨ jøts ja kutujk tmøꞌøy

ja Cristo sa̱ ttanɨtanɨt ja yjaa̱ꞌ̱y; tøts ja nayɨdeꞌen tpawøpy jaꞌ midi xɨnaxy tsunaxy tnɨꞌøøꞌnɨp jam Dios
wyɨndump jaꞌ midi tø yꞌooktɨ Dios køjxp. 11Tø tmɨmajadaꞌ̱aḵtɨ ja mɨkuꞌ yjaꞌ, jaꞌagøjxp ku ja Borreek Uꞌnk
tø tkudsunɨ tkudax̱ɨ ja nax̱wiiꞌñɨt jaa̱ꞌ̱y, jøts ku tø tnɨgaj̱pxkøxtɨ sa̱ tjanchjaw̱ɨdɨ ja Dios yjaꞌ, wan tjaty pønɨ
sa̱ yjaty. 12Ejtnɨ xonɨ meets pøn jap tsaj̱pjøtpy, jøts janch yikꞌayow meets pøn ya̱ nax̱wiiñ tyiknaj̱xtɨp. Tø
meets ja mɨkuꞌ mnɨmeeꞌnɨyɨdɨ jøts awaꞌ̱aṉꞌampy mgaꞌødyunɨdɨt, ñɨjaꞌ̱wɨpxɨ jaꞌ ku tsojk kyaꞌ̱pxt.

13Xjats ku ja awaꞌ̱aṉdsaa̱ꞌ̱ñ tjaꞌ̱wɨyɨɨꞌñ ku ja ya̱ nax̱wiiñ tø yikajxnɨ, xjats ja tøꞌøxyøjk ja tpayøꞌøy pøn ja
yꞌuꞌnk wyɨnaty tø tyikaxɨꞌɨky. 14Wɨnets ja tøꞌøxyøjk yikmøøy majtsk ja weejts myøjkajnk, jøts ja kyajknijkxy
ma̱ ja yꞌet ja jam abaḵ etjotp. Jadeꞌen ja tnɨkejky ja awaꞌ̱aṉdsaa̱ꞌ̱ñ. Jamts ja kyaꞌaty yjøøꞌkxt am̱gujk jotkujk
tɨgøøk jumøjt jagujkp. 15 Jøts ja awaꞌ̱aṉdsaa̱ꞌ̱ñ ja møj kom nøø tyikpɨdsɨɨmy yꞌaa̱w̱jøtpy, jadeꞌents ja tøꞌøxyøjk
ja tyikjøꞌøtwaꞌ̱aṉ̃; 16 jøts ja tøꞌøxyøjk ja nax̱wiiꞌñɨt pyudøjkɨyɨ. Møj et aa̱w̱ awaa̱j̱ts, japts ja nøø jadiꞌiñɨ
tyøtskøjxnaa̱.̱ 17 Jadeꞌents ja awaꞌ̱aṉdsaa̱ꞌ̱ñ møk tmɨꞌam̱bɨjky ja tøꞌøxyøjk, jøts ja tmɨdsepɨjky ja yꞌap̱ ja yꞌok.
Jadeꞌen ɨdøꞌøn jaꞌadɨ pøn ja Dios yjaꞌ tpaduujnɨdɨp sam̱ ja nwɨndsønꞌaj̱tɨm Jesucristo tnɨgajpxy.

13
Namajtsk ja møj kaꞌøy jɨyujk

1 Jam ø mejyꞌagøꞌøm nwaꞌ̱kꞌøyɨyɨɨꞌñ jøts ø nꞌijxy jam pyɨdsimy tuꞌuk møj kaꞌøy jɨyujk. Wɨxujk ja kyubaj̱k
tmøøtꞌaty jøts maj̱k ja wyaj̱. Tuꞌuk tuꞌuk ja wyaj̱ tmøøtꞌaty ja koronɨ, jøts jam kyubaj̱køjxp yikjaꞌ̱ay̱ ja letrɨ
midi ja Dios kyaꞌøyjaꞌ̱wɨp. 2 Jadeꞌen ja kyaxɨꞌɨky ejxɨm ja møj kuxɨbyɨjyɨn, jøts ja tyeky kyaxɨꞌɨky ejxɨm ja
osaꞌan, jøts ja yꞌaa̱w̱ ejxɨm ja kaa̱j̱ɨn. Jaꞌats ja awaꞌ̱aṉdsaa̱ꞌ̱ñ møøjyɨ tukɨꞌɨyɨ ja myøkꞌaj̱tɨn ja kyutujk midi
ja wyɨnaty myøøtꞌajtpy. 3 Jadeꞌen ja kyubaj̱k tuꞌuk kyaxɨꞌɨky ku janch møj tø chaachɨ, tyimyikꞌookwaj̱nɨp.
Kaꞌats ja yikꞌoꞌjkɨ, tsoojk jaꞌ. Kuts ja tꞌejxtɨ ja nax̱wiiꞌñɨt jaa̱ꞌ̱y, ñɨgyumaa̱p̱ ja tjaꞌ̱wɨdyøø xjats ja tpadundɨ ja
yjaꞌ. 4Nayɨdeꞌents ja tmøjaw̱ɨdɨ twɨndsøꞌøgɨdɨ ja awaꞌ̱aṉdsaa̱ꞌ̱ñ, jaꞌagøjxp ku wyɨnaty tø tmøꞌøy ja myøkꞌaj̱tɨn
ja kyutujk ja møj kaꞌøy jɨyujk, jøts ja nayɨdeꞌen yikwɨndsøꞌøgɨ. Yɨdeꞌen ja wyaꞌ̱aṉdɨ ja nax̱wiiꞌñɨt jaa̱ꞌ̱y:

―¡Pøn jadeꞌen tꞌuktuꞌump sam̱ yø møj kaꞌøy jɨyujk, pønts jadeꞌen ukmajadaꞌ̱aḵp!
5Xjats ja møj kaꞌøy jɨyujk yikmøøy ja tuuꞌ jøts ja møkꞌaj̱tɨn jøts tjemnøjmɨt ttenøjmɨt ja Dios yjaꞌ, wɨxijkxy

myajtsk poꞌ yꞌett. 6 Jadeꞌen ɨdøꞌøn ja ttuuñ; tukɨꞌɨyɨ tmɨgaj̱pxɨgøøy midi ja Dios yjaꞌajtpy jøts ja xyøøw jøts
ja chɨnaadyaa̱j̱k, jøts midi ejtp tsaj̱pjøtpy, tukɨꞌɨyɨ ja yikmɨgaj̱pxɨgøøgyɨjxy. 7Nayɨdeꞌen yikmøøy ja tuuꞌ jøts
tmøøtseptuꞌunt pøn jaty ja Dios yjaꞌ tpaduujnɨp kunɨm ja tmɨmajadaꞌ̱aḵt; jadeꞌen ja kyutujk yikmøøy jøts
tnɨwɨndsønꞌaṯt nɨdukɨꞌɨyɨ ja nax̱wiiꞌñɨt jaa̱ꞌ̱y. 8 Jøts ja nax̱wiiꞌñɨt jaa̱ꞌ̱y jadeꞌen twɨndsøꞌøgɨ ja møj kaꞌøy jɨyujk,
jaꞌ tpadundɨp jadeꞌen pøn jaty kajaabyety jap nøkyjøtpy kuuyɨp ja nax̱wiiꞌñɨt choꞌondaa̱j̱ky. Yøꞌ nøky ja
Borreek Uꞌnk myøøtꞌajtpy midi tø yꞌøøky adømgøjxp.

9Øy yikxonmadowdɨ. 10Pønɨ pøn ja myɨguꞌuk tsump, nayɨdeꞌents ja yiktsuꞌumt; jøts pønɨ pøn ja myɨguꞌuk
tyikꞌookp, nayɨdeꞌents ja yjaṯt. Paty chøkyɨ mdudaꞌ̱aḵyjaa̱ꞌ̱yꞌaṯtɨt jøts xꞌajotꞌaṯtɨt ja Dios sam̱ pyaa̱ṯꞌatyɨ pøn
ja Dios yjaꞌ tpaduujnɨp.

11 Jøts jaduꞌuk ø nꞌijxy møj kaꞌøy jɨyujk pyɨdsimy nax̱jøtpy. Majtsk ja wyaj̱ tmøøtꞌaty jadeꞌen sam̱
ja borreegɨ waj̱ɨn, jøts jadeꞌen kyajpxy sam̱ ja møj awaꞌ̱aṉdsaa̱ꞌ̱ñ. 12 Nayɨdeꞌen ja kyutujk tjagyepy
sam̱ ja myɨgaꞌøy jɨyujk midi ja kyubaj̱k tsaachɨyɨɨꞌñ, jøts yø tnøjmɨt ja nax̱wiiꞌñɨt jaa̱ꞌ̱y jøts yikwɨnjaw̱ɨt
yikwɨndsøꞌøgɨt. 13Nayɨdeꞌents ja myɨlag̱rɨꞌaj̱tɨn tnaṉkyꞌijxyɨ, møj jøøn tyiktsøøñ tsaj̱pwemp jøts nax̱kɨjxy
tyiknax̱kɨdaꞌ̱aḵy, jøts ja jaa̱ꞌ̱y ttukꞌixy wyemp am̱p. 14 Jadeꞌenꞌampy ja jaa̱ꞌ̱y twɨnꞌɨɨñ ku myɨlag̱rɨꞌaj̱tɨn
tnaṉkyꞌijxyɨ, xjats ja nax̱wiiꞌñɨt jaa̱ꞌ̱y tnɨmaa̱y̱ jøts tyikꞌøyɨt ja tsam̱axaṉ ja awaṉax̱ midi tꞌejxp jadeꞌen sam̱ ja
møj kaꞌøy jɨyujk midi tsaachɨyɨɨꞌñ. 15Xjats ja yikmøøy ja møkꞌaj̱tɨn jøts tyikjujkpyøkt tyikaj̱pxt ja tsam̱axaṉ,
pønts ja kawɨndsøꞌjkɨyɨp, yikꞌookp jaꞌ. 16Xjats nayɨdeꞌen jamøj kaꞌøy jɨyujk ja yꞌejxaꞌ̱aṉɨn tpɨktaa̱j̱ky kyøjøꞌøm
uk wyɨmbojkwemp tukɨꞌɨyɨ ja nax̱wiiꞌñɨt jaa̱ꞌ̱y, wan tmøjɨ wan tmutskɨ, wan tkumeeñ jaa̱ꞌ̱yɨ, wan tꞌayoobɨ
jaa̱ꞌ̱yɨ, øy ja yjawɨndsøndøjkɨdɨ, øy ja yjatumbɨtøjkɨdɨ. 17Kaꞌap pøn mɨbaa̱ṯ ti tjuy, ti tkajpxy, ti ttøøky, ku ja
yꞌejxaꞌ̱aṉɨn tkamøøtꞌaṯtɨ midi ja møj kaꞌøy jɨyujk tø tpɨktaꞌ̱aḵy. Jaꞌ yꞌejxaꞌ̱aṉɨnꞌajtpy ja xyøøw jøts ja ñumerɨ.



APOCALIPSIS 13:18 280 APOCALIPSIS 15:4
18Yøꞌøbɨ numerɨ kaꞌap yø o pøn tnɨjaw̱ɨ; jaꞌ yø tnɨjaꞌ̱wɨp pøn yikxon tꞌaꞌejxɨp. Yø jadeꞌembɨ numerɨ, jadeꞌen
yø kyajpxy ejxɨm ja jaa̱ꞌ̱yxøøwɨn, tudujk magøꞌpxy ja tugiꞌpxyudujk jadeꞌen jaꞌ.

14
Ku ja tukmagøꞌpxy wɨxijkxy myaktax̱k milbɨ jaa̱ꞌ̱y yꞌøøwdɨ

1Kuts jadeꞌen yjaj̱ty jøts ø nꞌejxpaa̱ṯy ja BorreekUꞌnk jam tyanɨ kojpkøjxpma̱ yiktijy Sión. Tukmagøꞌpxy ja
wɨxijkxymyaktax̱kmil ja jaa̱ꞌ̱y tmøødɨ pønwyɨnatywyɨmbojkwemp tø yikpɨktaꞌ̱aḵy ja Dios Teety xyøøw jøts
ja Borreek Uꞌnk yjaꞌamɨ. Jaꞌats ɨdøꞌøn ja yꞌejxaꞌ̱aṉɨnꞌaj̱ttɨp. 2 Jøts nmadøøy møk wyɨnaꞌ̱aṉ̃ tsaj̱pjøtpy ejxɨm
ja møj nøø yꞌɨɨchɨn jøts ja møk anaawɨn; jadeꞌen yikmadøy wyɨnaa̱ꞌ̱ñ ejxɨm ja maagyow midi yiktejp arpɨ.
3 Jamts ja jemyꞌɨɨy tꞌøøwdɨ ma̱ ja møj tsɨnaabyajt jam, ma̱ ja nɨmaktax̱kpɨ jɨyujk jam jøts ja møjaa̱ꞌ̱dyøjktɨ.
Nɨpøn jaꞌabɨ ɨɨy tkajaty, jaꞌayɨ tjaj̱ttɨp pøn nɨtsoꞌokꞌaj̱ttɨ ya̱ nax̱wiiñ, tukmagøꞌpxy ja wɨxijkxy myaktax̱k
mil jadeꞌen jaꞌadɨ. 4Waꞌ̱aṯs øy tsuj yjaa̱ꞌ̱yꞌaṯtɨ jøts kaꞌap ja o pøn tøꞌøxyøjk tmøøtꞌaṯtɨ, tuꞌugyɨ tpadundɨ ja
Borreek Uꞌnk pønɨ ma̱ ja ñijkxy. Yøꞌ døꞌøn ojts jawyeen ñadyamɨyøxyɨdɨ ma̱ ja Dios Teety jøts ja Borreek
Uꞌnk, jadeꞌen yø ttanɨtsoꞌokꞌaṯtɨ. 5Kaꞌap ja wɨnꞌøøꞌnɨn, kaꞌap ja taa̱y̱ꞌaj̱tɨn tjagyap̱tɨ, øy tsuj waꞌ̱aṯs yjaa̱ꞌ̱yꞌaṯtɨ
Dios wyɨngujkp.

Kyugajpxyꞌa̱ttɨ ja nɨdɨgøøkpɨ aṉkɨlɨs
6 Wɨnets ø nꞌejxpaa̱ṯy jaduꞌuk ja aṉkɨlɨs midi kajkwɨdejtp jam tsaj̱p kujkꞌam̱. Ayuujk myɨmimpy jøts

tkaj̱pxwaꞌ̱kxwaꞌ̱aṉ̃ sa̱ ttanɨtsoꞌokꞌaṯtɨt ja nax̱wiiꞌñɨt jaa̱ꞌ̱y o mag̱aj̱p o maꞌ̱ayuujk. 7 Jøts møk kyajpxy yɨdeꞌen:
―Wɨndsøꞌøgɨdɨ wɨnjaw̱ɨdɨ ja Dios, tø kyaꞌ̱pxnɨ jøts ja tɨɨdyuꞌunɨn ñax̱kɨdaḵnɨt. Jadeꞌents xwɨndsøꞌøgɨdɨt

ja Dios pøn ja tsaj̱p ja naa̱j̱x tyikꞌøyɨyɨɨꞌñ tukɨꞌɨyɨ.
8Xjats jaduꞌuk ja aṉkɨlɨs pyamiñɨ midi waa̱ṉ:
―Tø ja møj kaj̱p Babilonia wyɨndɨgøy, jaꞌagøjxp ku tukɨꞌɨyɨ ja nax̱wiiꞌñɨt twɨnꞌɨɨñ jøts ttuktuñ sam̱ ja

kyaꞌøyjaa̱ꞌ̱yꞌaṯtɨ.
9Xjats ja aṉkɨlɨs jaduꞌuk pyamengojmɨyɨ, jøts ja møk nayɨdeꞌen wyaꞌ̱aṉ̃:
―Pønɨ pøn ja twɨndsøꞌjkɨp ja kaꞌøy jɨyujk jøts ja yꞌawaṉax̱, jøts jadeꞌen yikꞌejxaꞌ̱aṉdɨt wyɨmbojkwemp

uk kyøjøꞌøm, 10yøꞌøts ja ayoꞌon yikmoꞌodɨp jaꞌagøjxp ku ja Dios tø tyikjotmaꞌ̱aṯtɨ; jadeꞌents ja jøøn jøts ja
jøky tyukpaa̱ḏɨdɨt tyukꞌejxɨdɨt Dios yꞌaṉkɨlɨs wyɨndump jøts ma̱ ja Borreek Uꞌnk jam. 11Xemɨkøjxp ja ayoꞌon
jap tꞌejxtɨt, nɨjuunɨ ja poj xyuxyꞌaj̱tɨn tkapaa̱j̱tɨdɨt. Xɨnaxy tsunaxy ja yꞌettɨ pøn tø twɨndsøꞌøgɨdɨ ja kaꞌøy
jɨyujk jøts ja yꞌawaṉax̱, sam̱ ja tø yikꞌejxaṉdɨ nɨduꞌuk ja nɨduꞌuk. 12 Jadeꞌents yø chøkyɨ jøts møk yꞌettɨt
tyudaꞌ̱aḵyꞌaṯtɨt pøn ja Dios jaꞌaj̱tɨdɨp jøts ja yꞌanaꞌamɨn tpaduujnɨdɨ, jøts pøn ja Jesús møøt tuꞌugyɨ ettɨp.

13Wɨnets nmadøøy møk kyajpxy tsaj̱pjøtpy jøts ø xnøjmɨ:
―Jaꞌ̱ yaꞌ̱aṯ: “Pyaa̱ṯtɨpts ja øyꞌaj̱tɨn xondaa̱j̱kɨn ku yꞌooktɨt tyɨgøꞌødyɨt pøn ja nwɨndsønꞌaj̱tɨm Jesucristo

tjanchjaꞌ̱wɨdɨp.” Nayɨdeꞌen ja Espíritu Santo wyaꞌ̱aṉ̃ jøts yꞌejtnɨt ejtnɨ xonɨ jøts ja yꞌøyꞌaj̱tɨn pyudøkɨyɨt
nayɨdeꞌen.

Sa̱ ja Dios ttɨɨdyunwaꞌ̱aṉ̃ ja nax̱wiiꞌñɨt jaa̱ꞌ̱y
14Xjats ø nꞌejxpaṯkojmɨ, jam ø nꞌixy tuꞌuk ja jaa̱ꞌ̱y chøønɨ poop yootskøjxp, koronɨ kyujupꞌajtpy midi tum

amuum oorɨ, jøts ja møj tsujx tkap̱ꞌity. 15 Jøts jaduꞌuk ja aṉkɨlɨs pyɨdsimy ma̱ ja Dios chɨnaadyaa̱j̱k jøts møk
tmɨgajpxy midi jam yootskøjxp tsɨnaapy:

―Kaj̱pjøꞌøk yø tsujx jøts xyikpɨdøꞌøkt yø pɨktaꞌ̱aḵy; tiempɨ yøꞌ jøts pyɨdøꞌknɨt, tø yømyɨjaa̱ṉɨ yø pɨktaꞌ̱aḵy
midi nax̱wiiꞌñɨtꞌaj̱tp.

16Xjats jaꞌ midi tsɨnaapy yootskøjxp, nay jatyɨts ja møj tsujx ttapoꞌotmujky ja pɨktaꞌ̱aḵy.
17Xjats jaduꞌuk nayɨdeꞌen ja aṉkɨlɨs pyɨdsɨɨmy ma̱ ja Dios chɨnaadyaa̱j̱k jap tsaj̱pjøtpy, jam tuꞌuk ja møj

tsujx janch jøøjp nayɨdeꞌen tkap̱ɨ. 18Altaj̱r wyɨngujkp jaduꞌuk ja aṉkɨlɨs chøøñ midi tꞌejxꞌejtp ja jøøn jam
altaj̱rkøjxp. Jaꞌats møk tyaj̱xɨyɨɨꞌñ midi ja tsujx tmøøtꞌaj̱tp, jøts tnɨmaa̱y̱:

―Kaj̱pjøꞌøk yø møj tsujx jøts xyikpɨdøꞌøkt yø uvɨ tsaꞌ̱am̱ kumɨ tø yø myɨjaa̱ṉɨ.
19 Jøts ja aṉkɨlɨs ja tsujx tyiktuuñ nax̱kɨjxy, jadeꞌents ja uvɨ tsaꞌ̱am̱ tyikpɨdɨꞌjky, japts ja tꞌabøjkɨyɨɨꞌñ

yꞌabøjkꞌɨɨꞌñjøtpy ma̱ yikmøøꞌkxt, jadeꞌen ɨdøꞌøn yø tijy ku ja Dios møk ja ayoꞌon tyiknax̱kɨdaꞌ̱aḵt. 20 Jam kaj̱p
wɨngon ja uvɨ tsaꞌ̱am̱ yikmɨɨꞌkxy, jøts ja nɨꞌjpy komꞌampy pyɨdsɨɨmy. Kawaa̱y̱ yꞌaa̱w̱gɨjxy ja yjaꞌ̱aṯy jadɨneꞌen
ja kyøjkɨ, jøts yøꞌøy tɨgøøk magøꞌpxy kilometrɨ.

15
Ja wɨxujk ayoꞌon midi ja aṉkɨlɨstøjk yikmeꞌendɨp

1Kuts jadeꞌen yjaj̱ty jøts nꞌixy tsaj̱pwemp jaduꞌuk ja ejxpajt, janch adsøꞌjkɨbɨm: jadeꞌents ja nɨwɨxujkpɨ
aṉkɨlɨs tmɨmiñ ja wɨxujkpɨ ayoꞌon midi tø yiktanɨpiky, kuts ja ayoꞌon ñax̱t jadeꞌents ja Dios yꞌam̱bøjkɨn
yjøpkøxt.

2 Jøts ø nꞌejxpaa̱ṯy tuꞌuk ja mejy janch waꞌ̱aṯs, janch tøøꞌkxp, jønyowɨn kyaxɨꞌɨky. Jamts mejyꞌagøꞌøm
tyanɨdɨ nɨdukɨꞌɨyɨ pøn tø tkabadundɨ ja kaꞌøy jɨyujk yjaꞌ jøts ja yꞌawaṉax̱, sam̱ nayɨdeꞌen ja ñumerɨ tø
tkagupøjkɨdɨ. Jamts ja kow ja tmøøtꞌaṯtɨ midi ja Dios tø myøꞌøyɨdɨ. 3 Jøts ja tꞌøwdɨ ja møjaa̱ꞌ̱y Moises yꞌɨɨy
pøn ja Dios kyugajpxyꞌaj̱t, jøts ja tꞌøømɨdɨ ja Borreek Uꞌnk yjaꞌ, midi nømp:
Tuꞌugyɨ me Dios Teety ja møkꞌaj̱tɨn xjagyepy.
Jøts midi tø xyikꞌøyɨ, janch øy janch tsuj jøts kamɨdaa̱ḇyaa̱ḏyɨm;
janch tɨyꞌaj̱tɨn jaꞌ midi mdumpy midi mbɨktakpy, jøts xnɨdeetyꞌaty xnɨmøjaa̱ꞌ̱yꞌaty ja nax̱wiiꞌñɨt jaa̱ꞌ̱y.
4¿Pøn Dios Teety mgaꞌuktsøꞌøgɨyɨp, jøts pønts mgaꞌukwɨndsøꞌøgɨyɨp?

Pø tuꞌugyɨxɨ mets mwaꞌ̱aḏsɨ.
Mwɨnjaw̱ɨyɨp mjanchjaw̱ɨyɨpts nɨdukɨꞌɨyɨ ja nax̱wiiꞌñɨt jaa̱ꞌ̱y,
jaꞌagøjxp ku mdɨyꞌaj̱tɨn xnaṉkyꞌijxyɨ sa̱ mduñ sa̱ mbiky.

5Nay wɨnets ø nꞌejxpaa̱j̱ty ku ja Dios chɨnaadyaa̱j̱k yꞌawaj̱ch jap tsaj̱pjøtpyma̱ yikpøkjɨꞌɨky ja Dios kyutujk.
6Nay japts pyɨdsømdɨ ja nɨwɨxujkpɨ aṉkɨlɨs midi myɨmendɨp ja wɨxujkpɨ ayoꞌon. Jaꞌ wyetꞌaj̱ttɨp ja øybɨ wet
midi janch tøøꞌkxp janch tsamam̱p. Midi chumꞌajtpy, amuum oorɨ jaꞌ, kyachwiiñ ja chum yjaꞌ̱aṯy. 7Nay
wɨnets ja ñamaktax̱kpɨ jɨyujk nɨduꞌuk ja nɨwɨxujkpɨ aṉkɨlɨs tmøøy kɨtuꞌuk ja kopɨ midi amuum oorɨ. Ujts ja
ayoꞌon ja tmøøtꞌaty midi ja Dios yajkpy, midi xemɨkøjxp jujkyꞌaj̱tp. 8 Jøts nayɨdeꞌen ma̱ ja Dios chɨnaadyaa̱j̱k
tø ja jok kawɨnøꞌøn jap tø tyaꞌ̱tspøjknɨ. Ja Diosmyøkꞌaj̱tɨn jadeꞌen adøtsp jøts nɨpøn japmɨbaa̱ṯ kyaꞌuktøjkɨñɨ
kunɨm yjøpkøxt ja wɨxujkpɨ ayoꞌon midi ja ñɨwɨxujkpɨ aṉkɨlɨs yiktamɨgajxɨdɨp.

16
1Kuts jadeꞌen yjaj̱ty xjats nmadøøy møk kyajpxy jap ma̱ ja Dios chɨnaadyaa̱j̱k, xjats ja ñɨwɨxujkpɨ aṉkɨlɨs

tnɨmaa̱y̱:
―Nøjkx atsyiktawaa̱ṯstɨt yøwɨxujkpɨ kopɨ jamnax̱wɨngøjxp, ja ayoꞌon yømyøøtꞌajtpymidi ja Dios yajkpy.
2Wɨnets jamyɨduꞌukpɨ aṉkɨlɨs tyiktawaa̱j̱ch ja kyopɨ jamnax̱wɨngøjxp, jøts ja jaa̱ꞌ̱y pyaṯkøjxnɨyɨ ja tsamaa̱x̱

jøts ja kaꞌøbyuꞌuts. Jaꞌ jaj̱ttɨp nɨdukɨꞌɨyɨ pøn ja kaꞌøy jɨyujk ja yꞌejxaꞌ̱aṉɨn tmøøtꞌaj̱ttɨp jøts pøn twɨndsøꞌjkɨdɨp
ja yꞌawaṉax̱.

3Xjats ja myɨmajtskpɨ aṉkɨlɨs mejyjotp ja kyopɨ tyiktawaa̱j̱ch, jøts ja yjaj̱tnaa̱̱ waꞌ̱aṯs nɨꞌjpy ejxɨm ja jaa̱ꞌ̱y
ñɨꞌjpyɨn ku pøn chaachɨ, jøts ja yꞌooꞌkøjxnɨ nɨdukɨꞌɨyɨ midi jaty jam tsɨnaapy mejyjotp. 4 Jøts ja myɨdɨgøøkpɨ
aṉkɨlɨs ja kyopɨ tyiktawaa̱j̱ch møj nøøjotp jøts ma̱ jaty ja nøømuꞌut. Nayɨdeꞌents ja wyɨmbejtnɨmaa̱̱ waꞌ̱aṯs
nɨꞌjpy. 5Wɨnets nmadøøy ja aṉkɨlɨs midi tnɨwɨndsønꞌaj̱tp ja nøø ku wyaꞌ̱aṉ̃:

―Me Dios Teety, tɨyꞌaj̱tɨn ku jadeꞌen xuñ. Janch øy janch waꞌ̱aṯs mets, jøts xemɨkøjxpmemꞌity, 6 jaꞌagøjxp
jadeꞌen yjaṯtɨ ku mets ja mjanchjaꞌ̱wɨbɨtøjk yikjemdundɨ yiktedundɨ, tø tyikꞌooktɨ, kawɨnøꞌøn tø tyiktsuñ
tyiktaxy. Paty mets ja nøø xyikwɨmbejtnɨ waꞌ̱aṯs nɨꞌjpy jøts yø tꞌuuktɨ; jadeꞌents yø pyaa̱ṯꞌatyɨdɨ.

7Nmadøøy nayɨdeꞌen ku jap altaj̱rwimpy kyajpxy yɨdeꞌen:
―Mets Dios Teety, tuꞌugyɨ mets ja møkꞌaj̱tɨn xjagyepy, ku nax̱wiiꞌñɨt jaa̱ꞌ̱y jadeꞌen tø xpayøꞌøy,

tɨyꞌaj̱tɨngøjxp ɨdøꞌøn ja tø xuñ.
8Jøts jamyɨmaktax̱kpɨ aṉkɨlɨs tyiktawaa̱j̱ch ja kyopɨ jamxøøwwyɨngøjxp, jøts ja xøøw jamyøkꞌaj̱tɨn tpɨjky,

jøts ja jaa̱ꞌ̱y chaabaꞌooꞌknɨyɨ ja xøøꞌaṉ. 9Øy ja kawɨnøꞌøn ja xøøꞌaṉ yjatsaꞌ̱yɨdɨ nɨ jadeꞌembaa̱ṯs jawyɨnmaa̱ꞌ̱ñ ja
tkayiktɨgaṯstɨ. Nɨ jadeꞌembaa̱ṯ ja Dios tkajaꞌ̱myatstɨ ku ayoꞌon tjaꞌejxtɨ, neꞌegɨ ja Dios tmɨgaj̱pxɨgøyꞌadøꞌøtstɨ.

10 Jøts ja myɨmagoxkpɨ aṉkɨlɨs tyiktawaa̱j̱ch ja kyopɨ ma̱ ja møj kaꞌøy jɨyujk ja myøjtsɨnaabyajt jam,
jøts tukɨꞌɨyɨ kyoodsɨgyɨjxy wɨnøꞌømbaa̱ṯ tꞌaneꞌemy ja yjaa̱ꞌ̱y. Øy ja ayoꞌon ja møk tjaꞌejxtɨ, jadiꞌiñɨts ja
tjantyimyɨmajadaꞌ̱aḵtɨ. Nugo ja tyoojts ja tjanchꞌatsuꞌutsmuktɨ; 11 nɨ jadeꞌembaa̱ṯs ja tkamajtstuꞌuty ja
kyaꞌøyꞌaj̱tɨn midi ja tyundɨp, neꞌegɨ ja tmɨgaj̱pxɨgøyꞌadøꞌøtstɨ ja Dios pøn jap tsaj̱pjøtpy, jaꞌagøjxp ku ayoꞌon
ja jadeꞌen ttukꞌijxy.

12 Xjats ja myɨdudujkpɨ aṉkɨlɨs tyiktawaa̱j̱ch ja kyopɨ møj nøøjotp midi yiktejp Eufrates. Ku jadeꞌen
ttuuñ jøts ja tyɨjch, jøts ja tuuꞌ jam yꞌawaa̱j̱ch, jøts ja møj wɨndsøndøjk jam ñaj̱xtɨ midi tsooꞌndɨp
xøøbɨdsimdsoꞌampy.

13Wɨnets ø nꞌijxy ku ja mɨkuꞌ pyɨdsimy jap awaꞌ̱aṉdsaa̱ꞌ̱ñ yꞌaa̱w̱jøtpy. Nayɨdeꞌen pyɨdsømɨ jap møj kaꞌøy
jɨyujk yꞌaa̱w̱jøtpy, jøts nayɨdeꞌenmɨ jap kugajpxtyøjk yꞌaa̱w̱jøtpy midi nadyejɨdɨp ku ja Dios tkugajpxyꞌaṯtɨ
jøts twɨndaa̱y̱ꞌaṯtɨ nugo ja jaa̱ꞌ̱y. Nɨdɨgøøk ja mɨkuꞌ jadeꞌen pyɨdsømdɨ ejxɨm ja pokleenɨn. 14 Yøꞌøbɨ
mɨkuꞌ jadeꞌen ja møj ejxpajt ñaṉkyꞌejxɨp jøts nɨdukɨꞌɨyɨ ja møj wɨndsøndøjk tyiknamyukøxwaꞌ̱aṉ̃ɨ pøn ya̱
nax̱wiiñ. Jadeꞌents ja tsep tꞌaꞌejxɨdɨt ku ja xøøw tpaa̱ṯt jøts ja Dios tmɨmeꞌent ja myøkꞌaj̱tɨn midi kaꞌ pøn
tmɨꞌabaa̱ṯy. 15Yɨdeꞌen ja Dios wyaꞌ̱aṉ̃: “Ukmadowdɨnɨm, adsuꞌuky ø nmeꞌent ejxɨm ja maaꞌtspaꞌan, nɨpøn
tkanɨjaw̱ɨ. Tyaꞌøyꞌaj̱ttɨp ja Dios kyunuuꞌkxɨn pøn nayꞌejxꞌejtɨdɨp nabyøkjøꞌkɨdɨp. Kaꞌap øts xmɨdsøꞌødyuꞌunt
ku nmeꞌent.” 16 Jøts ja møj wɨndsøndøjk ñamyukøjxɨdøø ma̱ jam hebreo ayuujk tejtɨ Armagedón.

17Xjats ja myɨwɨxujkpɨ aṉkɨlɨs tyiktawaa̱j̱ch ja kyopɨ pojotp jøts yikmadøøymøk kyajpxymidi tsooꞌmp jap
tsaj̱pjøtpy ma̱ ja Dios chɨnaadyaa̱j̱k, jøts wyaꞌ̱aṉ̃:

―Tø yꞌøyɨgyixy jøts tyunɨt jøts yjaṯɨt.
18 Jøts møk ñax̱kɨdaa̱j̱ky ja wɨdsuk, jøts wyɨnaṉguejky ja anaaw, jøts ja tsaachmøk ujx myiiñ midi kaꞌanɨm

wɨndii yikꞌijxy yiknɨjaw̱ɨ ya̱ nax̱wiiñ. 19Xjats ja møj kaj̱p Babilonia yꞌajaa̱ḇajky tɨgøøk ween. Jadeꞌenꞌampy
jadeꞌen ja Dios tyuñɨdɨ ku ja kyaꞌøyjaa̱ꞌ̱yꞌaṯtɨ jøts jadeꞌen am̱bøjkɨnꞌampy tyukjɨɨꞌkxyɨdɨ ja ayoꞌon. Tukɨꞌɨyɨ ja
kaj̱p wyɨndɨgøøgyɨjxy jøts yjaa̱j̱øꞌkɨjxy ya̱ nax̱wiiñ. 20Wyɨndɨgøøgyɨjxy ja naa̱j̱x midi jammejkyujkꞌam̱ jøts ja
kojpk nayɨdeꞌen yjaj̱ty. 21Nayɨdeꞌen ja jaa̱ꞌ̱y pyajtɨgøøjyøø ja tøtst midi jeꞌmchꞌaj̱tp wɨxijkxy kilɨ tuꞌuk tuꞌuk.
Nɨ jadeꞌen ja jaa̱ꞌ̱y tkajaꞌ̱myatstɨ ja Dios øy yø sa̱ wyaṉꞌadøꞌøtstɨ, øy ja ayoꞌon møk tø yjayikmoꞌodɨ.

17
Ku ja kaꞌødyøꞌøxy tø pya̱jtnɨyɨ ja myɨwɨnꞌøøꞌmbɨ

1Kuts jadeꞌen yjaj̱ty, jøts myiiñ nɨduꞌuk ja ñɨwɨxujkpɨ aṉkɨlɨs midi tmøøtꞌaj̱ttɨp ja wɨxujkpɨ kopɨ, jøts ø
xnɨmaa̱y̱:

―Men, jøts ø nꞌuktukꞌext sa̱ yꞌayoꞌombaa̱ṯt ja kaꞌødyøꞌøxy pøn jam tsɨnaapy mejwyɨngøjxp. 2Yø møj
wɨndsøndøjktɨ pøn ya̱ nax̱wiiñ, tø yø tmøøtpøktyundɨ yø kaꞌødyøꞌøxy. Jadeꞌents ja nax̱wiiꞌñɨt jaa̱ꞌ̱dyɨ tø
ttuktuñ ttuknɨjaw̱ɨ ja kyaꞌøyjaa̱ꞌ̱yꞌaj̱tɨn, jøts jadeꞌen tuꞌugyɨ tø yikwɨnꞌøøꞌnɨdɨ.

3Nayɨ kumaa̱ꞌ̱yjøtpy ja Espíritu Santo xukꞌijxy ku øts ja aṉkɨlɨs xyiknijkxy jam møj abaḵ etjotp, jamts ø

nꞌijxy tuꞌuk ja tøꞌøxyøjk ttatsøønɨ tuꞌuk ja møj kaꞌøy jɨyujk, tsaj̱pts jaꞌ jøts wɨxujk ja kyubaj̱k, maj̱k ja wyaj̱
tmøøtꞌaty, amuum nɨjaꞌ̱ay̱ ja yꞌaḵ midi kyaꞌødyamɨgajpxy ja Dios. 4 Jøts ja tøꞌøxyøjk ja wyet twetꞌaty tsuuꞌnk
jøts tsaj̱pts, amuum oorɨ xyoxꞌajtpy, jam nꞌijxyɨmbɨ ngaꞌijxyɨmbɨ. Jamts ja kopɨ tuꞌuk tmachꞌitymidi amuum
oorɨ, ujts ja kopɨ nayɨdeꞌen tmøøtꞌaty midi kyadaꞌøyjaa̱ꞌ̱yꞌajtpy; 5 jøts wyɨmbojkwemp ja letrɨ tmøøtꞌaty
midi kaꞌ nugo ajaw̱ɨ yiknɨjaw̱ɨ. Yɨdeꞌen ja tijy: “Ja møj Babilonia midi tnɨgubaj̱kꞌaj̱tp ja kaꞌødyøꞌøxyøjktɨ,
ja kaꞌødyunk jøts ja kaꞌøwyɨnmaa̱ꞌ̱ñ.” 6 Jøts nay jatyɨ nꞌijxy ku ja kaꞌødyøꞌøxy myuꞌugyɨ, ja nɨꞌjpy tam ja
muujkɨp pøn ja Dios jaꞌaj̱tɨp ku ja Jesús yjaꞌ tø tkuꞌoogɨdɨ. Nɨgyumaa̱p̱ njaw̱ɨ ku jadeꞌen nꞌijxy. 7Xjats ja
aṉkɨlɨs xnɨmaa̱y̱:

―¿Tiku nɨgyumaa̱p̱ xjaw̱ɨ? Ɨxyam̱ nꞌuktuknɨjaw̱ɨt sudsoꞌampy ɨdøꞌøn yø jadeꞌen tijy yø tøꞌøxyøjk jøts yø
kaꞌøy jɨyujk midi ja tøꞌøxyøjk tyatsɨnaapy, midi wɨxujk ja kyubaj̱k jøts maj̱k ja wyaj̱. 8Yø kaꞌøy jɨyujk midi
ɨxyam̱ mꞌijxpy, jekyɨp yø jaayɨ yꞌijty. Kaꞌap yø ɨxyam̱ma̱ yꞌukyikꞌejxnɨ; øy jadeꞌen tø yjaty, pɨdsømgojmɨp jap
ayodaa̱j̱kjøtpy jøts ñøjkxt ma̱ wyɨndɨgøꞌøty xemɨkøjxp. Jøts ja jaa̱ꞌ̱y pøn ja xyøøw kayikjaꞌ̱ay̱ jap nøkyjøtpy
ma̱ jap yꞌity ja jaa̱ꞌ̱xyøøwmidi jujkyꞌaj̱ttɨp xemɨkøjxp, yøꞌøts nɨgyumaa̱p̱ tjaw̱ɨdɨp ku ja tꞌejxkojmɨdɨt ja kaꞌøy
jɨyujk ku ja nay jaa yjujkyꞌaty.

9 ’Ukmadow yikxon midi ndukmadowampy: Yɨdeꞌen yø wɨxujkpɨ kubaj̱k twandijy yø wɨxujkpɨ kojpk ma̱
yø tøꞌøxyøjk chøønɨ. 10Nayɨdeꞌen yø wɨxujkpɨ kubaj̱k twandijy nɨwɨxujk ja wɨndsøndøjktɨ. Tø wyɨndɨgøy
nɨmagoxk, jøts nɨduꞌuk ɨxyam̱ wyɨndsønꞌaty, jøts jaduꞌuk kaꞌanɨm ja myiñ. Kuts ja myeꞌent, kaꞌap ja jeky
yꞌett. 11 Jøts ja kaꞌøy jɨyujk midi ya̱ ejt nax̱wiiñ jøts kaꞌ ɨxyam̱ ma̱ yꞌukꞌejtnɨ, jaꞌ ɨdøꞌøn etp myɨduktujkpɨ
wɨndsøn. Jaꞌ ɨdøꞌøn ndejɨnt yjapatpy ja ñɨwɨxujkpɨ wɨndsøn pøn øy sa̱ tø yikaj̱pxpaa̱ṯy, jøts jadeꞌeñɨ ja
kyudɨgøꞌøyɨn ñax̱t.

12 ’Ja maj̱kpɨ waj̱ midi tø xꞌixy, jaꞌ wyandijpy nɨmaj̱k ja wɨndsøndɨ, kaꞌanɨm ɨxyam̱ ja kutujk yiktanɨpøktɨ;
pyøktɨpts ja kyutujk jøts tuꞌuk horɨ jaꞌayɨ møøt wyɨndsønꞌaṯtɨt ja kaꞌøy jɨyujk. 13 Tuꞌugyɨ ja wyɨnmaa̱ꞌ̱ñ
tyikꞌettɨ yø nɨmaj̱kpɨ wɨndsøndɨ jøts tmoꞌodɨt ja myøkꞌaj̱tɨn ja kaꞌøy jɨyujk. 14Xjats møøt cheptuꞌundɨt ja
Borreek Uꞌnk, mɨmajadaꞌ̱aḵɨdɨpts jaꞌ jaꞌagøjxp kumøk jamyøkꞌaj̱tɨn tjagyepy; nɨpøn ya̱ nax̱wiiñ kyajadeꞌenɨ,
pøn ja møøttɨ køꞌøm ja Dios Teety ja tø wyɨꞌijxyɨdɨ jøts ja tø yaj̱xɨyɨdɨ, myɨdudaꞌ̱aḵyꞌaj̱ttɨp jaꞌ.

15 Jøts ja aṉkɨlɨs nayɨdeꞌen xnɨmaa̱y̱:
―Yø mejy midi tø xꞌixy ma̱ yø tøꞌøxyøjk chøønɨ, yøꞌ wyandijpy nɨdukɨꞌɨyɨ nax̱wiiꞌñɨt kaj̱p. 16 Jøts ja

nɨmaj̱kpɨ wɨndsøndøjktɨ midi wyandijpy ja kaꞌøy jɨyujk wyaj̱, jaꞌats kyadamɨꞌejxɨwyampy ja kaꞌødyøꞌøxy
jøts tyiktuuꞌduktɨt; jøts jadeꞌeñɨ tyikwɨndɨgøꞌødyɨt jønjøtpy. 17 Tundɨ jadeꞌen sam̱ ja Dios køꞌøm tø
mwɨnmaa̱ꞌ̱nmyøꞌøyɨdɨ sam̱ ja køꞌøm ttsøky, paty tkaj̱pxmuktɨt ja wɨndsøndøjk jøts ja kyutujk tmoꞌot ja kaꞌøy
jɨyujk kunɨm yø ttuꞌundɨt jadeꞌen sam̱ ja Dios tø ttanɨbɨktaa̱g̱ɨ. 18Yø kaꞌødyøꞌøxy pøn tø xꞌixy, jadeꞌen yøꞌ sam̱
yø møj kaj̱p Babilonia midi nɨdukɨꞌɨyɨ ja nax̱wiiꞌñɨt ja wɨndsøndøjk yꞌaneꞌempy.

18
Ku ja møj ka̱jp Babilonia wyɨndɨgøy

1Xjats ku jadeꞌen yjaj̱ty wɨnets nꞌijxy tuꞌuk ja aṉkɨlɨs ku ja tsaj̱pjøtpy kyɨdaa̱j̱ky, møk ja kyutujk tmɨmiiñ
jøts ja nax̱wiiꞌñɨt tyikjaj̱taa̱j̱ky ku ja møk tyɨɨꞌkxy chamamy. 2Xjats ja aṉkɨlɨs møk kyajpxy jøts wyaꞌ̱aṉ̃:

―Tø ja møj kaj̱p Babilonia wyɨndɨgøy. Mɨkuꞌ tsɨnaadyaa̱j̱k tø wyɨmbejtnɨ jøts tum ja kaꞌøy jɨyujk jam
tsɨnaadyɨp. 3 Jaꞌagøjxp jadeꞌen yjaj̱ty ku ja nax̱wiiꞌñɨt jaa̱ꞌ̱y tø ttukpaduñ ja kyaꞌøyꞌaj̱tɨn. Tø ja wɨndsøndøjk
møøt yꞌøyjaa̱ꞌ̱yꞌaty kyaꞌøyjaa̱ꞌ̱yꞌaty. Pønts atstooktɨp atsyaḵtɨp tø ja ttamøktøjkɨñɨdɨ ku ja ttooktɨ midi
yiktundɨp ja pøktyumbɨ.

4Xjats ø nmadøøy jaduꞌuk ja ayuujk midi tsoꞌomp tsaj̱pjøtpy, xjats wyaꞌ̱aṉ̃:
―Pɨdsømdɨmeets jamkaj̱pjotp pøn jaty ø njaꞌajtpy. Kidi nugo ja pøky xpaa̱ṯtɨ jøts kidi nayɨdeꞌen ja ayoꞌon

nugo xpaa̱ṯtɨ. 5Tø yø jadeꞌembɨ kaj̱p ja pyøky ñɨpajtnɨ, xjats ja Dios kaꞌ tjaꞌ̱dyɨgøy ku jadeꞌen kyaꞌøyjaa̱ꞌ̱yꞌaṯtɨ.
6Wan yø tjaty nayɨdeꞌen sam̱ yø tø tkaꞌødyuñ ja nax̱wiiꞌñɨt jaa̱ꞌ̱y. Wan jawaanɨ møj tkubety ja kyaꞌøyꞌaj̱tɨn.
7 Pø øyxɨ ñamyɨkejxyɨ, møj ñayjaw̱ɨyɨ, wants tꞌixy tnɨjaw̱ɨ nayɨdeꞌen ja ayoꞌon. Wam̱pts jaꞌ yꞌam̱ yjotp:
“Wɨndsønꞌaj̱tpyɨmøts ɨxyam̱; kaꞌap ønmayndaj̱y sam̱ ja kuꞌøktyøꞌøxyɨn, kaꞌap ø sa̱ njaṯt.” 8Jaꞌagøjxp tuktøñɨ
nøjkx ñax̱kɨdaꞌ̱aḵymayjøøjp ja ayoꞌon: ja oꞌjkɨn, ja yuu, ja paꞌ̱am̱, jøts nayɨdeꞌen nøjkx tukɨꞌɨyɨ tyøøyjøꞌkøxtɨ;
ja Dios janch møj ku ja ayoꞌon jadeꞌen myoꞌojɨdɨt.

9 Jøts ja nax̱wiiꞌñɨt wɨndsøndøjktɨ tpayaꞌ̱ax̱tɨt tpajøꞌødɨt ja kaj̱p ma̱ ja tø pyøktyundɨ, ku tꞌejxtɨt ku ja tø
yjønmaj̱tsnɨyɨ, jøts ja joknugopyɨdøꞌknɨ. 10Jagam ja tsøꞌøgɨ yꞌaꞌejxuktɨt, ja ku ja nayɨdeꞌen yjaṯtɨt, jøts yɨdeꞌen
wyaꞌ̱aṉdɨt:

―¡Mjanchꞌayøøy meets Babilonia! Janch møk ja møkꞌaj̱tɨn yꞌity xmøøtꞌaṯtɨ. Pø tøxɨ tuktøñɨ mwɨndɨgøy.
11Nayɨdeꞌen ja tooꞌkpɨ ajuubyɨtøjk, pyayaꞌ̱ax̱tɨp jaꞌ, jaꞌagøjxp ku kaꞌ pøn jadeꞌen yꞌukjuuñɨt sam̱ yꞌijtyɨn,

ja tyøøky myɨmaadyɨp myɨdaj̱tɨp ti jaty ja myøøtꞌaj̱ttɨp: 12 jap oorɨ, jap plaṯɨ, jap nꞌijxyɨm ngaꞌijxyɨm, jap ja
øybɨ wet, tsuuꞌnk jøts tsaj̱pts; jap nayɨdeꞌen mayjøøjp ja kipy midi paꞌ̱aḵxukp, jap tsaa̱ḏsech tsaa̱g̱ueegɨdɨ,
jap bronce jøts ja nugo pujx, 13 japts nayɨdeꞌen ja kanela, toꞌkx tsøøy, poom, mirra, jøts ja paꞌ̱aḵxukpɨ, jap ja
vino, aceite, yꞌøybɨ ariin way jøts ja ariinbaj̱k; jap nayɨdeꞌen ja jɨyujk midi tsimchømp, jap ja borreegɨ, jap
ja kawaa̱y̱ jøts ja karretɨ. Nay jap ja tumbɨ jaa̱ꞌ̱y tyøøgyɨ pøn tundɨp sam̱ ja jɨyujkɨn. 14Xjats ja tooꞌkpɨtøjk
wyaꞌ̱aṉdɨt:

―Tø wyɨndɨgøøgyixy tukɨꞌɨyɨ midi yꞌijty mdsojktɨp; tø tyɨgøøgyixy ja mgumeeñꞌaj̱tɨn ja mjujkyꞌaj̱tɨn,
nɨjuunɨ jadɨgojk kyaꞌukyikpaṯnɨt.

15 Jøts ja tooꞌkpɨtøjk, tsøꞌjkɨdɨp jaꞌ, jøts jagam yꞌaꞌejxuktɨt ku nayɨdeꞌen yꞌayoꞌombaa̱ṯtɨt, pyayaꞌ̱ax̱tɨp

pyajøꞌødɨp jaꞌ, 16 jøts wyaꞌ̱aṉdɨt:
―¡Mjanch ayøøy meets Babilonia kaj̱p! Janch tsuj meets mgaj̱p yꞌijty sam̱ tuꞌuk ja tøꞌøxyøjk tsuj

ñaxyøxyɨn, ku øybɨ wet tpɨktaꞌ̱aḵy wan tsuuꞌngɨ wan tsaj̱ptsɨ, kuts o midiꞌibɨ xox tpɨktaꞌ̱aḵy wan ja oorɨ
jøts ja tsaa̱ḏøꞌkxpɨ. 17 ¡Pø tøxɨ tuktøñɨ kyugøxɨ ja mgumeeñꞌaj̱tɨn ja mjujkyꞌaj̱tɨn!

Jøts nayɨdeꞌen pøn jaty jam tundɨp baṟkɨ jotp, jagamyɨ ja tyaṉdøø. 18 Jøts tꞌejxpaa̱ṯtøø ja jok ku tø
tyøøbyøjknɨ ja kaj̱p, jøts møk wyaṉdøø:

―¡Nɨma̱ jadeꞌen ja kaj̱p ejxɨm yaꞌ̱aṯ tø yꞌityɨn!
19 O sa̱ yjaꞌadøꞌtsnɨdɨ o sa̱ ñadyuꞌunɨyɨdɨ, jaꞌ møk yjaꞌ̱wɨdɨp ku ja kaj̱p jadeꞌen yjaty, chap̱ꞌaa̱w̱dɨ, jøts

wyaꞌ̱aṉdɨ:
―¡Mjanchꞌayøøy mee Babilonia kaj̱p! ¡Ja mgumeeñꞌaj̱tɨn ja mjujkyꞌaj̱tɨn øø tø ndamajadaꞌ̱aḵy pøn jaty ja

baṟkɨ tmøøtꞌaj̱ttɨp yam̱ mejyjøøjty, jøts jotmøñ tø mdyimgyudɨgøødyɨ!
20Taxondaꞌ̱aḵtɨmeets pøn jap tsaj̱pjøtpy,meets kugajpxtyøjk,meets janchjaꞌ̱wɨbɨtøjk, pø tøxɨ jawyɨndɨgøy

ja kaꞌøgyaj̱p jøts jadeꞌen ja Dios tø tpayøꞌøy ku tø myikaꞌødyundɨ.
21Xjats tuꞌuk ja møj aṉkɨlɨs tkɨyjɨꞌɨky tuꞌuk ja amuum møj paa̱ṉdsaa̱̱ jøts ja mejyjotp tkuwɨbejpɨyɨɨꞌñ, jøts

ja wyaꞌ̱aṉ̃:
―Jadeꞌen yø Babilonia kaj̱pwyɨndɨgøy ejxɨmyø tsaa̱̱ yikuwɨbejpɨmejyjotp, jøts nɨjuunɨ xøøwkyaꞌukyikꞌe-

jxnɨt. 22Nɨma̱ jadɨgojk ti kyaꞌukyikmadoonɨ kaj̱pjøøjty ja xuxpɨ ja kowbɨ; nɨma̱ pøn ti tkaꞌuktunɨdɨ, nɨma̱
pøn kyaꞌukjøjtsnɨdɨ. 23Nɨti jaj̱ nɨti tøøꞌkx kyaꞌukaxøꞌknɨ jøts nɨti jadeꞌen kyaꞌukyikmadoonɨ sam̱ ti yꞌityɨn
xyødundɨ. Tø yø kaj̱p wyɨndɨgøy, øy ja tooꞌkpɨ yaj̱kpɨdɨ tø tjamøøtꞌaṯtɨ møj, øy tukɨꞌɨyɨ ja nax̱wiiꞌñɨt kaj̱p tø
tjawɨnꞌøøꞌnguixy møøtpɨ ja kyaꞌøyꞌaj̱tɨn.

24 Jaꞌagøjxp yø kaj̱p jadeꞌen tø yjaty ku jam tø tyikꞌooktɨ ja Dios kyugajpxy jøts ja Dios yjanchjaꞌ̱wɨbɨtøjk.
May ja jaa̱ꞌ̱y tø tyikꞌooktɨ o mag̱aj̱p.

19
1Kuts jadeꞌen yjaj̱ty jøts nmadøøy ku mayjaa̱ꞌ̱y kyaj̱pxtɨ jap tsaj̱pjøtpy jøts møk wyaꞌ̱aṉdɨ:

¡Tuꞌugyɨ adøm nDios Teety janch møj janch øy! Jaꞌats tuꞌugyɨ xyiknɨtsoꞌokꞌaj̱tɨndɨp.
2Tɨyꞌaj̱tɨngøjxp ja Dios ttɨɨdyuñ; tꞌayoꞌonmøꞌøy ja kaꞌødyøꞌøxy, jaꞌagøjxp
ku ja nax̱wiiꞌñɨt jaa̱ꞌ̱y tø tyikmaꞌ̱aṯy jaꞌ kyaꞌøyꞌaj̱tɨngøjxp;
paty ja Dios ja tpayøꞌøy ku jadeꞌen tø tyikꞌooktɨ ja yjanchjaꞌ̱wɨbɨtøjk.

3Xjats jadɨgojk wyaṉgojmɨdɨ:
―¡Janch møj ja Dios! Nɨjuunɨ yø kaj̱p kyatøøyꞌamøꞌøty, jokꞌejtp yøꞌ.
4Xjats ja ñɨꞌeeꞌpxmaktax̱kpɨ møjaa̱ꞌ̱dyøjk jøts ja nɨmaktax̱kpɨ jɨyujk ñagyuxendyaa̱j̱kɨdɨ jam Dios myøjtsɨ-

naadyaa̱j̱k wɨngujkp, Dios tjaꞌ̱myatstɨ jøts wyaꞌ̱aṉdɨ:
―¡Jadeꞌen, ku Dios janch møj!
5 Jøts yikmadøøy ja kajpxy ja ayuujk ma̱ ja møj tsɨnaabyajt jam, midi wam̱p yɨdeꞌen:

Wɨnjaw̱ɨdɨ kunuuꞌkxyjaw̱ɨdɨ meets ja Dios,
pøn tpadundɨp pøn twɨndsøꞌjkɨdɨp
wan tmøjɨdɨ wan tmutskɨdɨ.

Ku ja Borreek Uꞌnk yikxøduꞌunt
6Xjats nmadøøy nayɨdeꞌen ejxɨm ja mayjaa̱ꞌ̱y kyajpxyɨn, sam̱ ja møj nøø øøꞌtspɨn wyɨnaꞌ̱aṉ̃ jøts ja tsaach

møk anaaw, jøts wyaꞌ̱aṉ̃ yɨdeꞌen:
¡Janch møj ja Dios! Tø ñax̱kɨdaꞌ̱aḵy ja kyutujk jøts jadeꞌen xnɨwɨndsønꞌaj̱tɨndɨt.
7-8Wan tꞌøyꞌaj̱tyɨm wan txondaa̱j̱kyɨm, wan twɨnjaꞌ̱waꞌam wan twɨndsøꞌjkaꞌam.
Tøxɨ tpaa̱ṯy ja yjaꞌ midi yiktejp Borreek Uꞌnk jøts tmøøtsɨnaawyaꞌ̱aṉ̃ tmøøtꞌetwaꞌ̱aṉ̃ ja yjanchjaꞌ̱wɨbɨtøjk pøn

øyꞌaj̱ttɨp waꞌ̱aṯs jaa̱ꞌ̱yꞌaj̱ttɨp.
Jadeꞌen ɨdøꞌøn yø tijy sam̱ ja jaa̱ꞌ̱y ja xøøw ttundɨ ku yꞌamajtskɨdɨ.

9Xjats ja aṉkɨlɨs xnɨmaa̱y̱:
―Jaꞌ̱ jadeꞌen: “Tyaꞌøyꞌaj̱ttɨp pøn tø yikway ma̱ ja Borreek Uꞌnk xyøduñ.”
Jøts ja yjaa̱ḵwaꞌ̱aṉ̃:
―Yøꞌ ayuujk midi tø xjaadyañ, tɨy janch yøꞌ, Dios tyɨyꞌaj̱tɨn yøꞌ.
10Xjats ø nagyuxendyaa̱j̱kɨ aṉkɨlɨs wyɨngukp jøts nwɨndsøꞌøgɨwyaꞌ̱aṉ̃, jøts ø xnɨmaa̱y̱:
―Kaꞌap jadeꞌen mꞌadøꞌøtst; pø tuꞌugyɨxɨ ja Dios Teety yikwɨndsøꞌøgɨ. Nayɨdeꞌenxɨ øts ja nwɨndsønꞌaj̱tɨm

Jesús yjaꞌ nbaduujnɨ sam̱ metsɨn, saṯs ja mmɨjanchjaꞌ̱wɨbɨtøjkɨndɨ. Ja Jesús kyajpxy yꞌayuujk nbagaj̱pxaꞌamp
pøn jaty ja Dios jaꞌaj̱tɨyɨp.

Ja ja̱a̱ꞌy pøn ttatsɨnaapy ja poop kawaa̱y̱
11Xjats ø nꞌejxpaa̱ṯy ja tsaj̱p yꞌawaa̱j̱ch; jamts kyaxɨꞌjky tuꞌuk ja poop kawaa̱y̱, jaꞌats ja ttatsɨnaapy pøn øy

pøn tɨyꞌaj̱tɨn møøt, jøts tpayøꞌøwyaꞌ̱aṉ̃ ttɨɨdyunwaꞌ̱aṉ̃ ja nax̱wiiꞌñɨt jaa̱ꞌ̱y. 12 Janch tøøꞌkxp ja wyeen ejxɨm
ja jønyowɨn, jøts kyubaj̱køjxp may ja koronɨ tmøøtꞌaty. Jamts ja xyøøw yjaꞌ̱ay̱ɨ wyɨmbojkwemp, øy ja pøn
tjaꞌijxy kaꞌap ja pøn tꞌejxkapy, jaꞌ køꞌøm tnɨjaꞌ̱wɨp. 13Amuum nɨꞌjpy ja wyet midi wyetꞌajtpy, jøts ja xyøøw,
Dios kyajpxy jaꞌ Dios yꞌayuujk jaꞌ. 14May ja myøøtseptumbɨ pyayøꞌøyɨ pøn tsoꞌondɨp jap tsaj̱pjøtpy. Amuum
poop, øybɨ wet, waꞌ̱aṯs wet wyetꞌaj̱ttɨp jøts tum poop kawaa̱g̱yøxptɨ. 15 Japts yꞌaa̱w̱jøtpy pyɨdsimy tuꞌuk
yøñchujx, janch jøøjp jaꞌ, jaꞌats tyayiktsaachɨp ja nax̱wiiꞌñɨt jaa̱ꞌ̱y ku ja møk tnɨwɨndsønꞌaṯwaꞌ̱aṉ̃ ja naa̱j̱x

ja kaj̱p; møk ja ayoꞌon ja payøꞌøyɨn tyiknax̱waꞌ̱aṉ̃ ku ja Dios Teety tø yjanchjotꞌam̱biky. 16Yjɨxkiꞌpy ja xyøøw
yjaꞌ̱ay̱ɨ jøts pyuugyixy. Jadeꞌen ja twandijy ku møk ja kutujk tmøøtꞌaty, nɨpøn ya̱ nax̱wiiñ kyajadeꞌenɨ.

17 Wɨnets ø nꞌijxy tuꞌuk ja aṉkɨlɨs jam xøøw wyɨndump, jøts tmɨgajpxy ja jɨyujk midi kajkwɨdejttɨp
tsaj̱pwemp, jøts wyaꞌ̱aṉ̃ yɨdeꞌen:

―Mendɨ namyukɨdɨ jøts xkaꞌadyɨt xꞌaꞌuxɨdɨt ja Dios yjaꞌ, 18 jøts xtsuꞌutstɨt xjøøꞌkxtɨt ja wɨndsøndøjk ja
soldaḏɨtøjk. Nayɨdeꞌen xtsuꞌutstɨt ja kawaa̱y̱ jøts pøn ja tatsɨnaa̱j̱yɨp. Nɨdukɨꞌɨyɨ xjøøꞌkxtɨt pøn ja jaa̱ꞌ̱y
yiktuujnɨp jøts pøn mɨdundɨp, wan tmøjɨ wan tmutskɨ.

19Xjats ø nꞌijxy ja møj kaꞌøy jɨyujk jøts ja wɨndsøndøjk pøn ya̱ nax̱wiiñ møøt ja syoldaḏɨtøjk, jaꞌagøjxp tø
ñamyukyɨdɨ ku cheptunwaꞌ̱aṉdɨ møøt jaꞌ pøn ttatsɨnaapy ja poop kawaa̱y̱. 20 Jøts ja kaꞌøy jɨyujk yiktsuumy
møøt jaꞌ pøn nugo wɨnꞌøøꞌndɨp ñadyijyɨ ku Dios ja tkaj̱pxnax̱pɨꞌaty. Jadeꞌen ñadyijyɨ tnaṉkyꞌejxɨ ja
myɨlag̱rɨꞌaj̱tɨn jøts jadeꞌen ja jaa̱ꞌ̱y twɨnꞌɨɨꞌñ jøts yikmoꞌodɨt ja møj kaꞌøy jɨyujk yꞌejxaꞌ̱aṉɨn jøts jadeꞌen
twɨndsøꞌøgɨdɨt ja yꞌawaṉax̱. Xjats jamøj kaꞌøy jɨyujkmøøt jaꞌmidi nugowɨnꞌøøꞌmpyikuwɨbejpɨdyɨmejyjotp,
ma̱ yjanchtøøy yjanchaꞌ̱ay̱ ja nøø. 21Jaꞌats ja tyaꞌookøxtɨ jamyɨguꞌukmidi ja yøñchujx tmøøtꞌaj̱tp yꞌaa̱w̱jøtpy,
jøts ja jɨyujk ja yjøꞌkxkøxɨyɨdɨ midi kajkwɨdejttɨp.

20
Sa̱ ja kutujk midi tukmil jumøjt etp

1 Xjats ø nꞌijxy tuꞌuk ja aṉkɨlɨs midi tsoꞌomp tsaj̱pjøtpy, jøts ja tkøñꞌity ja ñɨꞌawaa̱j̱ts ja ayodaa̱j̱k jøts
nayɨdeꞌen tuꞌuk ja møj pujxkadeen. 2Myaj̱ts ja aṉkɨlɨs ja møj kaꞌøchaa̱ꞌ̱ñ midi yiktejp møj mɨkuꞌ ja Satanás,
jøts yikøxøjch, yikpakxøjch jøts tukmil jumøjt yꞌett 3 yꞌayoꞌot ma̱ yikuwɨbejpɨyɨɨꞌñ ayodaa̱j̱kjøtpy. Jap
ñɨꞌadujkpejty jøts ja seeyɨ yikpɨktaa̱j̱ky ja agaj̱, jadeꞌengøjxp jøts kaꞌap ja nax̱wiiꞌñɨt jaa̱ꞌ̱y nugo ajaw̱ɨ
tꞌukwɨnꞌøøꞌnɨt. Tukmil jumøjt yꞌayoꞌot, wɨnets yikmajtstuꞌutt øy wɨnøꞌønɨn.

4 Wɨnets ø nꞌijxy ja møj wɨndsøndøjk chøønɨdɨ jam møj tsɨnaabyajtkøjxp. Tø yikmoꞌodɨ ja kutujk ja
møkꞌaj̱tɨn jøts tɨɨdyuꞌunɨn ttuꞌundɨt. Nayɨdeꞌen ja yikꞌijxy ja anmɨjaꞌ̱wɨndɨ pøn ja kyubaj̱k tø wyɨnaḵtɨ, ku
ja tkaj̱pxwaꞌ̱kxtɨ ja nwɨndsønꞌaj̱tɨm Jesús yjaꞌ. Jadeꞌents ja Dios yjaꞌ tø tpaduujnɨdɨ. Kaꞌap ja twɨndsøꞌøgɨdɨ
twɨnjaw̱ɨdɨ ja møj kaꞌøy jɨyujk jøts nɨkaꞌap ja yꞌejxaꞌ̱aṉɨn yikpɨktaꞌ̱aḵtɨ wyɨmbojkøjxp jøts kyøjøꞌøm. Yikꞌijxy
ku ja yjujkpyøkøxtɨ jøts tukmil jumøjt møøt wyɨndsønꞌaṯtɨt ja Cristo. 5Yøꞌøts jawyeen jujkpyøktøø, pønts
jaa̱ḵtaṉdøø jaanɨmts ja yjujkpyøktɨt kunɨm ja tukmil jumøjt ñax̱t. 6Tyaꞌøyꞌaj̱tɨp tyaxondaa̱j̱kɨp ja Dios yjaꞌ
pøn jawyeen jadeꞌen jujkpyøktøø. Jaꞌats ja Dios jaꞌaj̱tɨdɨp jøts kaꞌap ja yꞌayoꞌodɨt ku ja myɨmajtskpɨ oꞌjkɨn
ñax̱t. Pyadundɨp ja Dios yjaꞌ jøts møøt wyɨndsønꞌaṯtɨt ja Cristo tukmil jumøjt.

7Ku wyɨnaty tø kyaꞌpxy tukmil jumøjt wɨnets yikmajtstuꞌutt ja Satanás. 8Ku pyɨdsøꞌømt, wyɨnꞌøøꞌmp jaꞌ
ja nax̱wiiꞌñɨt jaa̱ꞌ̱y. Nøjkx twɨnꞌɨɨñ nayɨdeꞌen ja kaj̱p ma̱ yiktijy Gog jøts Magog, jøts ñamyukɨdɨt ja tseptumbɨ
nɨdukɨꞌɨyɨ ja syoldaḏɨ. Janch namay jaꞌadɨ, kaꞌap ja myachoonɨ. 9 Namyujkɨdøø jam møj jøgyøjxp jøts
tnawɨdejtkøxtɨ ma̱ jam yꞌettɨ pøn jaty ja Dios jaꞌaj̱tɨdɨp, pøn ja chøjkpy. Xjats ja Dios ja jøøn tnajtskajxɨyɨɨꞌñ
jap tsaj̱pjøtpy jøts nɨdukɨꞌɨyɨ tyøøgyɨjxy. 10Xjats ja mɨkuꞌ nayɨdeꞌen yikmaa̱j̱ch jaꞌagøjxp ku ja jaa̱ꞌ̱y nugo
twɨnꞌɨɨñ. Nay jam yikpɨktaa̱j̱ky mejyjotp ma̱ yjanchtøøy yjanchaꞌ̱ay̱ ja nøø. Møøt jaꞌ ja møj kaꞌøy jɨyujk, jøts
jaꞌ midi nadyejɨp kugajpxy pøn nugo twɨnꞌøøꞌmp ja nax̱wiiꞌñɨt jaa̱ꞌ̱y. Jamts yꞌayoꞌodɨt xemɨkøjxp xɨnaxy
tsunaxy.

Ku ja Dios ttɨɨdyuꞌunt ja jaa̱ꞌ̱y ma̱ ja pyoop tsɨnaabyajt jam
11 Jøts ø nꞌijxy tuꞌuk ja møj tsɨnaabyajt, poop jaꞌ, jam ja Dios chøønɨ. Xjats ja tsaj̱p, xjats ja naa̱j̱x tukɨꞌɨyɨ

wyɨndɨgøøgyɨjxy Dios wyɨngujkp, nɨma̱ nɨti kyaꞌukꞌejtnɨ. 12 Jøts ø nꞌijxy ja jaa̱ꞌ̱y, Dios wyɨngujkp tyanɨdɨ pøn
tø yꞌooktɨ, ja møj ja mutsk jaꞌadɨ. Jamts ja nøky yikꞌijxy sa̱ tø yjaa̱ꞌ̱yꞌaṯtɨ nɨduꞌuk nɨduꞌuk. Nayɨdeꞌents ja
nøky jam yikꞌejxmɨ ma̱ ja xyøøw jap yjaabyetyɨdɨ pøn jaty ja Dios yjaꞌ tø tpaduujnɨ, xjats jadeꞌen nɨdukɨꞌɨyɨ
yikpayøꞌødyɨ. 13 Jam jaꞌadɨ pøn tø yꞌooktɨ mejyjøtpy jøts nayɨdeꞌen pøn tø yꞌooktɨ nax̱kɨjxy. Jamts ja
yikpayøꞌødyɨ tuꞌuk tuꞌuk pønɨ sa̱ tø yjaa̱ꞌ̱yꞌaṯtɨ. 14Wɨnets ja Dios tyikjøpkixy ja oꞌjkɨn tɨgøꞌøyɨn jøts kaꞌ pøn
yꞌukꞌooknɨt jadɨgojk. Jaꞌ tøødyɨp pøn tø tyundɨgøydɨ jap mejyjøtpy ma̱ yjanchtøøy yjanchaꞌ̱ay̱ ja nøø. 15 Jaꞌ
jadeꞌen yikpɨktaḵtɨp jam, pøn ja xyøøw jap kaꞌejttɨp nøkyjøtpy, pøn tkabadundɨp ja Dios yjaꞌ.

21
Ku ja tsa̱jp ja na̱a̱jx jadɨgojk yꞌøyɨyɨɨꞌñ jemy

1Nay wɨnets ø nꞌijxy ja jemchaj̱p ja jemñaa̱j̱x jadɨgojk; pø tøxɨ ja tsaj̱p ja naa̱j̱x wyɨndɨgøy midi jawyeen
ejt. Nayɨdeꞌents ja mejy kyaꞌukꞌejtnaa̱.̱ 2Xjats ø nꞌijxy tuꞌuk ja jemgyaj̱p kyɨdaꞌ̱aḵy tsaj̱pjøtpy, kunuuꞌkxy
Jerusalén xyøøwꞌajtpy, Dios wyɨngujkp ja chøøñ. Janch tsuj janch xøxy ja kaj̱p, jadeꞌen ja kyaxɨꞌɨky ejxɨm ja
jaa̱ꞌ̱y pyøkwaꞌ̱aṉ̃ɨn. 3Wɨnets nmadøøy møk kyajpxy jap tsaj̱pjøtpy, xjats wyaꞌ̱aṉ̃:

―Ejx sa̱ ja Dios tmøøtsɨnaawyaꞌ̱aṉ̃ ja nax̱wiiꞌñɨt jaa̱ꞌ̱y. Jaꞌ amuum jaꞌaj̱tɨdɨp jøts ja jaꞌ xemɨkøjxp tmøøtꞌett.
4Yiktɨgøꞌøpy ja yjotmaydɨ ja yjotmayꞌoꞌjkɨndɨ. Kaꞌap ja oꞌjkɨn yꞌukꞌejtnɨt yꞌukpaa̱j̱tnɨyɨt, kaꞌap ja jaj̱yɨ tøøyɨ
tꞌukꞌejxnɨt; sam̱ tø yꞌukꞌityɨn, tø ja ñaxy.

5Xjats ja wyaa̱ṉ̃ pøn jam tsɨnaapy møj tsɨnaabyajtkøjxp:
―Ukꞌejxɨm sa̱ øts tukɨꞌɨyɨ jemy nyikꞌøyɨgyøxt.
Xjats jadeꞌen wyaṉgojmɨ:
―Jaabyat yaꞌ̱aṯ ayuujk jaꞌagøjxp ku tyɨyɨ yjanchɨ, kaꞌ ma̱ ndagudsøꞌjkaꞌant.
6Wɨnets øts xnɨmaagyojmɨ jøts yɨdeꞌen wyaꞌ̱aṉ̃:

―Tø yꞌøyɨgyixy. Øts ɨdøꞌøn nyiktsoꞌondaa̱j̱k tukɨꞌɨyɨ jøts nayɨdeꞌen nyikjøpkøxt. Pønɨ pøn tøøjtsɨp, øts

ja nøø ja nmoꞌop midi yikjujkyꞌaj̱tp xemɨkøjxp, jøts mayꞌaj̱t jaꞌ. 7Pønɨ pøn tmɨmajadaa̱j̱kɨp ja mɨkuꞌ yjaꞌ,
jaꞌats nmoꞌop ja øyꞌaj̱tɨn; jadeꞌents øts ja nꞌuꞌnkꞌaṯt jøts nmøøtꞌett xemɨkøjxp. 8Pøn tkawam̱p øts njaꞌ, pøn
tkamɨbøjkp, pøn xkatsojkɨp øts njaꞌ, pøn yikjaa̱ꞌ̱yꞌoꞌkp, pøn kaꞌøyjaa̱ꞌ̱yꞌaj̱tp, pøn ja mɨkuꞌ yjaꞌ tyiktuujnɨp,
pøn twɨndsøꞌjkɨp ja max̱aṉdsaa̱,̱ pøn taa̱y̱ꞌaj̱ttɨp, jaꞌ nøjkxkøxtɨp xemɨkøjxp jam mejyjotp ma̱ yjanchtøøy
yjanchaꞌ̱ay̱ ja nøø.

Tsuj kyaxɨꞌɨky ja jemgyaj̱p Jerusalén
9Wɨnets tuꞌukmyiiñ ja ñɨwɨxujkpɨ aṉkɨlɨs midi ojts tyikmiñ ja wɨxujkpɨ ayoꞌon ya̱ nax̱wiiñ, jøts ø xnɨmaa̱y̱:
―Men, jøts ø ndukꞌext ja janchjaꞌ̱wɨbɨtøjk pøn møøt yꞌettɨt ja Borreek Uꞌnk.
10Nayɨ kumaa̱ꞌ̱yjøtpy ja Espíritu Santo xukꞌijxy, ku øts ja aṉkɨlɨs jam møj kojpkøjxp xyiknijkxy, jøts ø

xukꞌijxy ja kunuuꞌkxy jemgyaj̱p, ja Jerusalén midi kɨdaḵp tsaj̱pjøtpy jam Dios wyɨngujkp. 11 Janch tsuj janch
tøøꞌkxp ja kaj̱p sam̱ ja Dios chɨnaadyaa̱j̱kɨn, jadeꞌen chamamy ejxɨm ja waꞌ̱aṯs tsaa̱ḏøøꞌkxpaꞌan, tajaj̱nax̱p
jadeꞌen sam̱ ja waꞌ̱aṯs keegaꞌan. 12Køjxp nabojtsꞌawɨdity ja kaj̱p jøts makmajtsk ja agaj̱ tjagyepy, jamts ja
aṉkɨlɨs tyanɨdɨ ma̱ jaty ja agaj̱. Jam agaj̱køjxp kyøxjaꞌ̱ay̱ɨdɨ ja xyøøw pøn ja Israelɨt jaa̱ꞌ̱y yꞌaa̱ḏsɨp kyugojɨp,
namakmajtsk ɨdøꞌøn jaꞌadɨ jøts tuꞌuk tuꞌuk ja agaj̱ ja xyøøw tmøøtꞌaj̱ttɨ. 13Tɨgøøk ja agaj̱ tyañ agaꞌ̱ñ tsoꞌampy,
jøts ja jadɨgøøkpɨ agaj̱ tyañ anaj̱y tsoꞌampy. Xjats ja jadɨgøøk agaj̱ tyaṉmɨ wɨndujy tsoꞌampy, nayɨdeꞌen
jadɨgøøk agaj̱ tyañ jɨxkøꞌøm tsoꞌampy. 14Makmajtsk ja tsaa̱̱ yiktapojtsøøꞌñ ja pøch, jøts tuꞌuk jaty ja tmøøtꞌaty
ja xyøøw pøn jaty ja Jesús kyudanaabyɨꞌajtpy.

15 Ja aṉkɨlɨs midi ø xmɨmadyaḵp jam ja takejpx ja tmøødɨ, tum oorɨ, xjats ttakijpxy wɨnøꞌønɨn ñabojt-
sꞌawɨdityɨ ja kaj̱p, jøts nayɨdeꞌenwɨnøꞌønɨnmyøjɨ ja agaj̱. 16Kwadraḏɨ ja kaj̱p, nɨ sudsoꞌampy kyayøñɨ kyakonɨ.
Majtsk mil ja majtsk magøꞌpxy kilometrɨ tuktamaj̱ñ jaty, jøts nayɨdeꞌen kyøxpɨ. 17Wɨnets nayɨdeꞌen tkijpxy
ja pøch, tuguiꞌpxymyaktax̱kmetrɨ jamyajpxꞌaj̱tɨn tjagyepy. Jadeꞌen ja aṉkɨlɨs tkijpxy sam̱ adømnguijpxyɨn.

18 Amuum jaspe tsaa̱̱ tø ttapøch, jøts ja kaj̱p amuum oorɨ jaꞌ, jøts waꞌ̱aṯs keegɨ kyaxɨꞌɨky. 19 Ma̱ ja
makmajtskpɨ tsaa̱̱ tø yiktapojtsøøñ, mayjøøjp ja øybɨ tsaa̱ꞌ̱uꞌnk tø yiktaxøxy. Jamyɨduꞌukpɨ tsaa̱̱ tmøøtꞌaty ja
jaspe, jøts ja myɨmajtskpɨ tsaa̱̱ tmøøtꞌaty ja zafiro. Ja myɨdɨgøøkpɨ tmøøtꞌaty ja ágata, jøts ja myɨmaktax̱kpɨ
tmøøtꞌaty ja esmeralda. 20 Ja myɨmagoxkpɨ tsaa̱̱ txoxꞌaty ja ónice, jøts ja myɨdudujkpɨ tsaa̱̱ txoxꞌaty ja
cornalina. Ja myɨwɨxujkpɨ tsaa̱̱ txoxꞌaty ja crisólito jøts ja myɨduktujkpɨ txoxꞌaty ja berilo. Ja myɨdaxujkpɨ
tsaa̱̱ txoxꞌaty ja topacio jøts ja myɨmaj̱kpɨ tsaa̱̱ txoxꞌaty ja crisoprasa. Ja myɨmaktuꞌukpɨ tsaa̱̱ txoxꞌaty ja
jacinto jøts ja myɨmakmajtskpɨ txoxꞌaty ja amatista. 21Tum perla ja makmajtskpɨ agaj̱, jøts amuum oorɨ ja
møj tuuꞌ midi naj̱xp kaj̱pjotp, jaj̱p tsamam̱p jaꞌ.

22Kaꞌap ja tsap̱tøjk jam yikꞌijxy jemgyaj̱pjotp. Kaꞌap ja chøkyɨ, kumɨ amuum ja Dios ja tkaj̱pꞌaty møøt ja
Borreek Uꞌnk. 23Kaꞌap ja chøkyɨ jøts ja xøøw ja poꞌ jam yꞌaꞌ̱nt kaj̱pjotp. Køꞌøm ja Dios Teety jøts ja Borreek
Uꞌnk ja yꞌajuꞌuk ja yꞌajaj̱ tyikjaj̱t tyiktøøꞌkxt. 24Nay jaꞌ tkudøøꞌkxɨdɨp tkujaj̱ɨdɨp ja nax̱wiiꞌñɨt jaa̱ꞌ̱y pøn tø
ñɨtsoꞌokꞌaṯtɨ, jøts nayɨdeꞌen ja wɨndsøndøjktɨ pøn ja yꞌøyꞌaj̱tɨn jam tø tmɨnøjkxtɨ. 25Awaꞌ̱aṯs jam yꞌity ma̱ ja
pøch agaj̱ jam. Nɨjuunɨ jam kyakoodsɨ, xɨɨjñ jam yꞌity. 26Xjats jam tmɨnøjkxtɨ ja nax̱wiiꞌñɨt jaa̱ꞌ̱y ja yꞌøyꞌaj̱tɨn
ja wyaꞌ̱aṯsꞌaj̱tɨn; 27kaꞌap jam tyøkɨt pøn kaꞌøyꞌaj̱tɨp, pøn ja myɨguꞌuk nugo twɨnꞌøøꞌmp twɨndaa̱y̱ꞌaj̱tp jøts o
ti tkadamɨꞌejxɨwyaꞌ̱aṉ̃. Jaꞌayɨ jam tøjkɨdɨp pøn ja xyøøw jap jaabyety jap nøkyjøtpy, ma̱ jap yꞌity ja jaa̱ꞌ̱y ja
xyøøw pøn jujkyꞌaj̱ttɨp xemɨkøjxp. Jaꞌabɨ nøky tmøøtꞌaj̱tp ja Borreek Uꞌnk.

22
1 Xjats ø xukꞌijxy ja aṉkɨlɨs tuꞌuk ja møj nøø. Midi yikꞌukp janch waꞌ̱aṯs jaꞌ, jaꞌats xyikjujkyꞌaj̱tɨm

xemɨkøjxp. Janch tɨꞌkxy jaꞌ, jøts ja jam pyɨdsimy ma̱ ja Dios Teety chøønɨ møøt ja Borreek Uꞌnk. 2 Jamts
ja møj tuuꞌ kujkꞌam̱ yøꞌøy ja nøø. Adsow aduuk ja kipy jam yøñ nøøbaꞌam̱. Jaꞌ tyøøm yiktajujkyꞌaj̱tp
xemɨkøjxp. Wɨmboꞌ wɨmboꞌ ja tyøømꞌaty jøts ja yꞌaa̱y̱ tsøøyꞌaty ja nax̱wiiꞌñɨt jaa̱ꞌ̱y. 3 Pøn jap tsɨnaadyɨp
kaꞌ pøn yꞌukjemñɨmaa̱ꞌ̱ynɨyɨ yꞌuktenɨmaa̱ꞌ̱ynɨyɨ. Ja Dios Teety jam tuꞌugyɨ ejtp møøt ja Borreek Uꞌnk, jaꞌats
wɨndsøꞌjkɨyɨdɨp ja yjanchjaꞌ̱wɨbɨtøjk. 4 Ejxɨyɨdɨp nɨjaw̱ɨyɨdɨp wempꞌam̱ ja Dios Teety, jøts nay ja xyøøw
myøøtꞌaj̱tɨdɨp wyɨmbojkwemp. 5Kaꞌap ja kootsꞌaj̱tɨn jam yꞌukꞌejtnɨt; kaꞌap ja jaj̱ kaꞌap ja xøøw tꞌukyiktunɨt;
Dios Teety tkujaj̱ɨp tkudøøꞌkxɨp, jaꞌats jam wɨndsønꞌaṯtɨp xemɨkøjxp.

Wɨngomp jaꞌ ku ja Jesucristo myeꞌent
6Wɨnets ja aṉkɨlɨs xnɨmaa̱y̱ yɨdeꞌen:
―Tɨy janch yaꞌ̱aṯ ayuujk midi ɨxyam̱ tø xjaadyañ, kaꞌ nugo xkudsøꞌøgɨt. Nay ja Dios Teety pøn yꞌijty

tyukaj̱pxwaꞌkxpy ja kyugajpxy, tøts ja nayɨdeꞌen tkejxy ja yꞌaṉkɨlɨs jøts ttukmadoꞌot ja pyadumbɨ pyabøjkpɨ
sa̱ tsojk yjaṯwaꞌ̱aṉ̃ kyubatwaꞌ̱aṉ̃.

7Nøøm ja nwɨndsønꞌaj̱tɨm:
―¡Meꞌemp øts tsojk! ¡Tyaꞌøyꞌaj̱ttɨp tyajotkujkꞌaj̱ttɨp pøn ja Dios kyajpxy tmøjpɨktaa̱j̱kɨp sa̱ yap̱ nøkyjøtpy

yjaabyetyɨ!
8Xjats øts nmadøøy nꞌijxy køꞌøm sa̱ øts yaꞌ̱aṯ nøkyjøtpy tø njaadyañ. Wɨnets øts ja aṉkɨlɨs wyɨngujky

nagyuxendyaa̱j̱kɨ sam̱ øts ja xukꞌijxy jøts øts ja nwɨndsøꞌøgɨt. 9 Jøts øts ja xnɨmaa̱y̱:
―Kaꞌap jadeꞌen mꞌadøꞌøtst; pø tuꞌugyɨxɨ ja Dios Teety yikwɨndsøꞌøgɨ. Nayɨdeꞌenxɨ øts ja nwɨndsønꞌaj̱tɨm

Jesús yjaꞌ nbaduujnɨ sam̱ metsɨn, saṯs ja mɨjanchjaꞌ̱wɨbɨtøjkɨndɨ, jøts nɨdukɨꞌɨyɨ pøn jaty tmøjpɨktaḵp midi
yap̱ nøkyjøtpy jaadyañ.

10 Jøts nayɨdeꞌen ja aṉkɨlɨs xnɨmaa̱y̱:

―Kaꞌ nugo xꞌamaatskꞌaṯt ja Dios kyajpxy midi yap̱ nøkyjøtpy jaadyañ. Wɨngompxɨ jøts yjaṯt kyubatt

jadeꞌen. 11Wan jadeꞌen tjaa̱ꞌ̱yꞌaṯtɨ pøn kaꞌøyꞌaj̱ttɨp, jøts pøn ja Dios yjaꞌ tpaduujnɨp, wañɨm ja tyikyøꞌødyɨ
jadeꞌen ja yjaa̱ꞌ̱yꞌaj̱tɨn.

12Yɨdeꞌents ja nwɨndsønꞌaj̱tɨm wyaꞌ̱aṉ̃:
―Tsojk ø nmeꞌent jøts ø nmɨmeꞌent ja øyꞌaj̱tɨn. Jaꞌats ndamayꞌaṯp nɨduꞌuk nɨduꞌuk sa̱ tø yjaa̱ꞌ̱yꞌaṯtɨ. 13Øts

ɨdøꞌøn nyiktsoꞌondaa̱j̱k tukɨꞌɨyɨ jøts nayɨdeꞌen nyikjøpkøxt.
14Tyaꞌøyꞌaj̱ttɨp tyajotkujkꞌaj̱ttɨp pøn tø ñɨtsoꞌokꞌaty. Awaꞌ̱aṯs ja tyuuꞌdɨ jøts ja tyøkɨdɨt jam kunuuꞌkxy

kaj̱pjotp. Jamts tpaa̱ṯtɨt ja kipy midi jam yiktajujkyꞌaj̱tp xemɨkøjxp. 15Kaꞌap jam tyøkɨdɨt pøn kaꞌøyjaa̱ꞌ̱yꞌaj̱t-
tɨp pøn ja mɨkuꞌ yjaꞌ tpaduujnɨdɨp, pøn maaꞌtstɨp, yikjaa̱ꞌ̱yꞌooꞌktɨp, jøts pøn ja myɨguꞌuk nugo twɨnꞌøøꞌmp.

16 ―Tø øts ja nꞌaṉkɨlɨs nguexy jøts tukɨꞌɨyɨ yiknɨgaj̱pxkøxt yaꞌ̱aṯ Dios kyajpxy, jøts jadeꞌen yiknɨjaw̱ɨt
pøn jaty ja Dios jaꞌaj̱tɨdɨp jam nɨwɨxujkpɨ kaj̱p. Øts ndeetyꞌap̱ꞌajtpy ja møj wɨndsøn David. Jadeꞌen øts ja
nax̱wiiꞌñɨt jaa̱ꞌ̱y nyikujaj̱taa̱g̱ɨ sam̱ ja møj jaxyøøw midi jøpyɨdsømp.

17 Xjats ja Espíritu Santo jøts ja nwɨndsønꞌaj̱tɨm yjanchjaꞌ̱wɨbɨtøjk wyaꞌ̱aṉdɨ jøts ø nwɨndsønꞌaj̱tɨm
yiknøjmɨ:

―¡Men!
Pøn jaty tmadoop yøꞌøbɨ ayuujk wan nayɨdeꞌen twaꞌ̱aṉdɨ:
―¡Men!
Jøts pøn ttsojkp ja øyꞌaj̱tɨn ja xondaa̱j̱kɨn wan tmiñ jøts tpaa̱ṯt ja mayꞌaj̱t.
18 Ɨxyam̱ ø nnɨgajpxy pøn jaty yam̱ tmadoop ja Dios kyajpxy sam̱ yap̱ nøkyjøtpy yjaabyetyɨ: Pønɨ pøn nugo

tyiktɨgaj̱tsp yaꞌ̱aṯ ayuujk jøts neꞌegɨ tɨy tijy midi kaꞌ tyɨyꞌaj̱tɨn, Diosts ja ayoꞌon moꞌojɨp sam̱ yap̱ nøkyjøtpy
yjaꞌ̱ay̱ɨ. 19Pønɨ pøn yøDios yꞌayuujk tyiktɨgaj̱tsɨp jøts kaꞌpxy tkaꞌukaj̱pxnɨdɨ sam̱ yap̱ nøkyjøtpy yjaꞌ̱ay̱ɨ, Diosts
ja pøjkɨñɨp ja yꞌøyꞌaj̱tɨn jøts kaꞌ tyøkɨdɨt ma̱ ja kunuuꞌkxkyaj̱p jam midi yø nøky ñɨgajpxpy.

20Xjats ja nwɨndsønꞌaj̱tɨm wyaꞌ̱aṉ̃ pøn yaꞌ̱aṯ tnɨgaj̱pxp:
―Tsojk nmeꞌent.
Jøts ø nꞌadsojɨmbijty:
―Øy jadeꞌen. ¡Men, nwɨndsønꞌaj̱tɨm Jesús!
21 Ja nwɨndsønꞌaj̱tɨm Jesucristo mgunuuꞌkxɨdɨp meets nɨdukɨꞌɨyɨ. Jadeꞌen ɨdøꞌøn ja yꞌejxɨ tyɨyɨ.

